
        
            
                
            
        

    
	Ж. САМБУУ

	 

	МАЛЧДАД ӨГӨХ ЗӨВЛӨГӨӨ

	 

	“МАЛ АЖ АХУЙН ЯАМНЫ ХЭВЛЭЛ, УЛСЫН ХЭВЛЭЛИЙН ГАЗАР” Улаанбаатар хотноо 1956 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

УНШИГЧДАД

	Манай орны эдийн засгийн үндсэн салбар мал сүргийг өсгөн хөгжүүлэгч хөдөлмөрч малчид удаан жилийн ажиллагаагаараа шилдэг сайхан туршлага дадлагыг олсоор ирсэн бөгөөд мал эмнэлэг, зоотехникийн шинжлэх ухааны нээлтүүдийг өөрсдийн ажиллагаанд өдөр ирэх тутам улам өргөн нэвтрүүлж, тус улсын мал аж ахуйг хөгжүүлэх хэрэгт их амжилтыг гаргаж байна. 

	Малчдад зориулан өөрийн орны байдалтай холбож бичсэн ном одоогоор ховор бөгөөд 1945 онд нөхөр Ж. Самбуугийн бичсэн «Мал аж ахуй дээрээ яаж ажиллах тухай ардуудад өгөх сануулга, сургаал» гэдэг ном хэвлэгдэн гарсан нь Монголын бүх малчин ардын ажиллагаанд үнэт удирдамж болж улмаар манай уншигчдын гүн талархлыг татсаар байгаа юм. 

	Мөн 1956 онд нөхөр Ж. Самбуугийн зохиосон «Малчдад өгөх зөвлөгөө» гэдэг энэ номыг БНМАУ-ын Мал Аж Ахуйн Яамнаас сайшаан хэвлүүлж байгаа бөгөөд энэ ном манай малчдын ажиллагаанд үнэт сургамж болох нь дамжиггүй. 

	Иймд манай орны нийт малчид, хөдөө аж ахуйн ажилтан, сэхээтнүүд сайтар судалж мал аж ахуйн арга ажиллагаандаа тусламж болгогтун!

	 

	БНМА Улсын Мал Аж Ахуйн Яам


ОРШИЛ

	Манай орны эдийн засгийн үндсэн салаа мөчир болох мал аж ахуйг зүйл зүйлээр хөгжүүлж, малын ашиг шимийг дээшлүүлэхийн ач холбогдол бол тус орны малчин, хөдөлмөрчин ард түмний аж амьдралыг улам боловсон чинээлэг байдлаар дэгжин дээшлүүлэхийн уг сурвалж нь үүнд оршиж байгаагаар барахгүй, мал аж ахуйн бүтээгдэхүүнд түшиглэж байгаа манай залуу үйлдвэр ба тэр хөгжлийн шаардлагаар байгуулагдах хөнгөн үйлдвэрийг түүхий эд, материалаар хангах баз нь болж, малчин ард түмний өргөн хэрэгцээтэй барааг үйлдвэрлэн гаргаж, мал аж ахуйг хөгжүүлэхэд туслан, үйлдвэрлэх зарчмаар эдийн засгийг эрчимтэйгээр хөгжүүлэхийн үндсэн нөхцөл нь мөн болно. 

	Манай хөдөө аж ахуйн нэгдэл, ардын аж ахуйтан нарын аж амьдралын гол үндэслэл нь мал аж ахуй мөн бөгөөд малынхаа ашиг шимийн бүтээгдэхүүнээс үндэслэж, тэдгээрийн эдийн засгийн хөгжлийн баз дээр төвлөрч, өөрсдийн хүч хөдөлмөрийг зөв зохистойгоор зохион байгуулж, байгалийн эрхшээлд автагдахгүйгээр мал аж ахуйн арга ажиллагаагаа сайжруулан улам урагш хөгжүүлэх ёстой юм. 

	Мал аж ахуйн хөгжил нь урсгалаараа өөрөө ирэхгүй, хөдөлмөрчин ард түмний бүтээлч гараар хөгжинө гэдгийг манай хөдөө аж ахуйн нэгдлийн бүх гишүүд, малчин ард түмэн нийтээр ухамсарлаж, идэвх зүтгэлийг гарган хөдөлмөрлөж, өөрсдийнхөө мал сүргийг зүйл зүйлээр асрамжлан, арчлан хамгаалж өсгөн хөгжүүлэхийн хамт, малынхаа ашиг шимийг эрс дээшлүүлэхийн төлөө ихээхэн хүч хөдөлмөрийг гаргаж, цуцалтгүй ажиллах ариун үүрэг бол улс ардын ба өөрийн аж амьдралыг дээшлүүлэхийн тулд үйлчилж байгаа хэрэг мөн. 

	Мал сүргээ олшруулан өсгөхийн зэрэгцээгээр одоогийн байгаа малынхаа үүлдэр, үржил угсааг улам сайжруулж, малаас гарах ашиг шимийн гарцын хэмжээг арвин их болгох тэмцлийг манай бүх эрэгтэй, эмэгтэй малчин хүн бүр санаачлан хөдөлмөрлөж ажиллах хэрэгтэй. 

	Энэ мохошгүй дайчин тэмцлээр мал аж ахуйгаа бүхий л аргаар нь хөгжүүлэхийг манай энхрий хайрт нам, засгаас онцлон чухалчилсаар ирсэн бөгөөд одоо ба ирээдүйд ч асар их ач холбогдол бүхий арга хэмжээг тасралтгүй авч байх болно. 

	Өөрсдийн өмнө тавьсан энэ ариун зорилгоо хэлбэрэлтгүй биелүүлэхийг манай амьдрал шаардаж байна. 

	Манай хөгжил цэцэглэлийн найдвартай бат түшиг тулгуур бол тус орны хөдөлмөрчин ард түмний үнэнч хань, агуу их Зөвлөлт Холбоот Улс ба Бүгд Найрамдах Хятад Ард Улсын хөдөлмөрчин ард түмний тусламж дэмжлэгтэйгээр ах дүү ардын ардчилсан орны ард түмний бат зузаан найрамдлын үр дүнгээр манай орны эдийн засаг, соёлын хөгжил нь энх тайван бүтээлч хөгжлийн замаар урагшаа жил ирэх тутам өсөн хөгжиж, түүний салаа мөчир бүхэнд шинжлэх ухаан, техник нэвтэрч байна. 

	Энэ сайхан завшааныг манай малчин ард иргэд нь идэвхтэйгээр ашиглаж, өөрсдийнхөө мал аж ахуйг амжилттайгаар хөгжүүлэн, малаас гарах ашиг шимийн бүтээгдэхүүнийг эрс дээшлүүлэх дайчин тэмцэлд нь тус нэмэр хүргэхийн үүднээс манай эртний эцэг өвгөдийн үеэс эхлэн улирч ирсэн мал ажиллагааны доторх сайн арга туршлагыг эзэмшин баялагжуулахын тулд дор санамж болгон бичсэн зөвлөгөөг өөрсдийн анхааралд авч өдөр тутмын мал ажиллагааны арга туршлага дээр ашиглахад зориулав. 


НЭГДҮГЭЭР БҮЛЭГ : ТӨРӨЛ БҮРИЙН МАЛЫГ ОРОН НУТГИЙН БАЙДАЛД ЗОХИЦУУЛЖ, ЖИЛИЙН ДӨРВӨН УЛИРАЛД ЯАЖ МАЛЛАХ ТУХАЙ

	 

	Манай хөдөө аж ахуйн нэгдэл, ардын аж ахуйтан нар төрөл бүрийн малаа орон нутаг дахь цаг улирал, бэлчээр зэрэг орчин тойрны онцлог байдалд тохируулж, төрөл, нас хүйс ба түүний ашиг шимийн байдлаар нь тус бүрд нь суурь сүрэг болгож маллах явдал бол малыг сайн арчлан хамгаалж, маллах арга ажиллагааг тэдгээр малд зохицуулан зохион байгуулалттай болгож өгөхийн үндсэн нөхцөлийн нэг нь болж өгөх юм. 

	Манай орон нутгийн ерөнхий байдлыг газар зүйн талаар 6 муж болгон үзэж болох боловч малыг үржүүлэн өсгөхөд тийм олон хэсгээр ялгаварлан үзэх хэрэггүй юм. 

	Харин малын бэлчээр, өвс ногооны чанар, ургацын өндөр, нам, усны элбэг, ховор гэх мэтчилэн байгалийн онцлог байдлаар ялгаварлахад:

	1. Хангай ба хангайн уулархаг бүс,

	2. Тал хээр ба дорнод тал, холимог хэрийн бүс,

	3. Говь хээр буюу говь, цөл говийн бүс гэж гурван бүсээр үндсэнд нь ялгаварлаж, төрөл бүрийн малыг түүнд зохицуулахын тулд сүрэглэх малын тоог дээрх гурван бүс дэх орон нутгийн байдалд тохируулах нь малыг арчлан хамгаалахад зайлшгүй ашигтай нөхцөл нь болж өгөх юм. 

	Малыг орчин тойрны байдалд тохируулан сүрэглэж чадсаны үндсэн дээр малаа бэлчээрлүүлэх газрыг жилийн дөрвөн улиралд тохируулан хуваарилж нутаглах юм бол төрөл бүрийн малыг өвөл хаврын улиралд арчлан хамгаалж, онд оруулах, төл малыг асрамжлан бойжуулан өсгөх, зун намрын улиралд малын тарга хүчийг дээд хэмжээгээр нэгэн жигд таргалуулахын үндсэн нөхцөл нь болох юм. 

	Тийм учраас нутаг ус, бэлчээрийг одоогийн байдал ба ирээдүйн хөгжилд тохируулан зөвөөр хуваарилж ашиглахыг онцлон анхаарах хэрэгтэй юм. 

	Учир нь, одоо үед бол манай орон нутгийн ардууд малын бэлчээр, усыг зохистой цаг улиралд нь тохируулан ашиглахын тулд хоорондоо ярилцаж, сайн зохион байгуулалттайгаар ажиллахын оронд, өөрсдийн дур зоригоор малынхаа бэлчээр, усыг зохион байгуулалтгүй ашиглаж байгаа учраас өвөл хаврын улиралд өвс бэлчээр, ус дутагдаж, нүүдэллэх явдлын гол шалтгаан болдог байна. Иймд нутаг бэлчээр, усыг зохион байгуулалттай зохих цаг улиралд нь тохируулан ашиглах нь ихээхэн ач холбогдолтой юм. 

	Манай эртний эцэг өвгөдийн үеэс эхлэн үе улиран дамжиж ирсэн туршлагын дотор, малдаа өвс бэлчээр, ус, өвөлжөөг тохируулахын тулд малын өвөлжөө, хаваржаа, зуслан, намаржаа гэж жилийн 4 улирлын байдлаар нутаг бэлчээр, усыг ерөнхийд нь хуваарилан нутагладаг мал ажиллагааны тийм хуучин туршлага байсан бөгөөд одоо ч зарим орон нутагт тиймэрхүү ажиллагаа байна. 

	Тэр туршлага бол төрөл бүрийн малыг арчлан хамгаалах явдалд тэр үедээ ч гэсэн, одоо ч гэсэн орхигдуулж үл болох манай орны байдалд зохицож байгаа ашигтай сайн туршлагын нэгэн нь мөн... 

	... Энэ туршлагыг манай хөдөө аж ахуйн нэгдэл, малчин ардуудаас өөр өөрийн орон нутагт сэргээж, улам ашигтай бөгөөд нарийн зохион байгуулалттайгаар, харьяалах малын өвс бэлчээр, ус, өвөлжөөг жилийн дөрвөн улиралд тохируулан ашиглаж байх тухай орон нутгийн хөдөө аж ахуйн нэгдлийн бүх гишүүд ба нэгэн нутаг усны буюу сум, багийн ардууд нь хоорондоо зөвлөлдөн хэлэлцэж, өөрсдийнхөө төрөл бүрийн мал сүрэгт бэлчээр, ус, өвөлжөөг тус бүрд нь зөв тэнцүүлж, айл өрх бүр тэр зарчмын дагуу зохион байгуулалттай нутаглаж байх талаар өөр өөрийн оршин нутаглаж байгаа малын нутаг бэлчээр, усыг нарийвчлан судалж дээр дурдсан хуваарийг бий болгох нь чухал юм. 

	Нутаг, ус, бэлчээрийг жилийн дөрвөн улирлаар хуваарилж, улам баялагжуулан ашиглахад, юуны урьд хангай ба хангайн уулархаг бүс буюу тал хээр ба дорнод тал, холимог хээрийн бүс, төрөл бүрийн малыг бэлчээрлүүлэх газрыг хуваарилахдаа, зуслангийн газар ба намаржаа өвөлжөө, хаваржаа гэж дөрвөн хэсгээр томьёолон хуваарилж, төрөл бүрийн малын бэлчээр, ус, хужрыг тус бүрд нь зохицуулан ашиглах юм бол манай ажиллагааны арга нь улам нарийн зохион байгуулалттай болж чадах юм. 

	Харин говь, хээр буюу говь цөл, говийн бүс бол жилийн дөрвөн улирал гэхгүй, зун намрын дулаан улирал, өвөл хаврын улирал гэж нутаг бэлчээр, усыг үндсэнд нь хоёр хэсэг хуваарилан ашиглаж болох боломжтой юм. 

	Нэн ялангуяа манай хөдөө аж ахуйн нэгдэл бол өөртөө томьёолон олгосон нутагт төрөл бүрийнхээ малыг нас, хүйсээр ялган сүрэглэж, бэлчээр, ус, өвөлжөөг жилийн дөрвөн улиралд тохируулан хуваарилж ашиглахад, аяндаа тэр орон нутгийн байгалийг өөрсдийн малд зохицуулах ажиллагаа шаардагдах болно. 

	Тэр шаардлагын дор мал аж ахуйн туслах үйлдвэрлэлийн аж ахуйг бий болгож чадсаны үр дүнд нэгдлийн гишүүдийн аж амьдралын байдал улам дээшлэхээр барахгүй, нүүдлийн байдлаас суурьшлын байдалд аажмаар шилжин, шилжих боломж үүсвэрлэн бий болох нөхцөлтэй юм. 

	Дээрх нутаг усны хуваариас үндэслэж, малын өвс тэжээлийг идэвхийлэн бэлтгэх, хадлангийн талбайг усжуулах, малын тэжээлд хүчит ба шүүслэг тэжээлийг бэлтгэх боломжийг бий болгохын төлөө ажиллах хэрэгтэй юм. 

	Энэ туршлагаас манай ардын аж ахуйтан нар нь үлгэр жишээ авч, өөрсдийн мал аж ахуйн ажиллагааны аргыг улам сайжруулах болно. 

	Төрөл бүрийн малд бэлчээр, усыг зохих улиралд нь тохируулан хуваарилж чадсанаас үүсвэрлэн малын өвөлжөө, хаваржааны байр, хашаа саравчнаас эхлэн малын тэжээл зэргийг аль тохиолдох газарт бэлтгэхгүй, мал аж ахуйн ирээдүйн хөгжилд зохицуулан зохион байгуулалттай бэлтгэвэл зохино. Зун намрын улиралд малаа бэлчээрлүүлэхийн тулд, тэр газрын ургац ногооны чанарын хувиран өөрчлөгдөх шалтгаан бол ус чийгээр дутагдаж байснаас буюу эсхүл олон мал гишгэлэн давтаж, уг үндсийг муудуулснаас болж тэр газрын өвс ногооны ургац нь хувиран, шим тэжээлийн талаар тэр бүр малд тохиромжтой болдоггүй гэгчийг анхаарч, өвс ногоо үндэслэн ургаж байгаа үед малаа сэлгүүлэн бэлчээрлүүлж хуваарьтайгаар ашиглах нь:

	1-д. Малын бэлчээрийг сольж, соргогчлон тодорхой хугацаатай тэр бэлчээрт нь тогтвортой идэшлүүлбэл бэлчээрийг бүрэн сайн ашиглаж, малын тарга хүчээ нэмэгдүүлнэ. 

	2-т. Бэлчээрлэх малыг нэгэн газраа удтал уйтгаршуулахгүй, өөртөө зохицсон шимтэй өвс ногоог олж идэшлэх нөхцөлийг тохируулах бололцоог олгож байгаа хэрэг юм. Ер нь манайд нутаг бэлчээрийг тус бүрд нь хэчнээн сайн тохируулж чадсаны хэрээр төдий чинээн ашиг шимийг нэмэгдүүлэн өгөх болно. 

	3-т. Урьд мал идшилсэн бэлчээрийн өвс ногооны үндэслэлийг түр амрааж, ургацыг сэргээх боломжийг бий болгох. 

	 

	Төрөл бүрийн малд ямар хөрстэй газрын, ямар өвс ногоо тохиромжтой байдгийг анхаарна уу!

	1. Хонин сүргийг бэлчээрлүүлэх газрын хөрс ургац нь жижиг хяр толгод бүхий хөрслөг, нягтарсан үндэстэй, өвс ногооны дийлэнх нь хагд, хиаг, бутуул, божмог, нарийн хялгана голчилсон бөгөөд тэдгээрийн завсраар хирс, хазаар, хонин агь, мангир, хааяа гогод, хөмүүл, таана ургасан иймэрхүү бэлчээр бол хонин сүрэгт тохиромжтой. Харин элсэнх нунтаг сул шороотой, бүдүүн өсгөлөг өвс ногоотой газар нь хонин сүрэгт тохиромжгүй. 

	2. Ямааг дангаар нь сүрэглэн бэлчээрлүүлэхэд, бэлчээрийн газар нь сархиаг, аараг хяртай, газрын хөрс нь дагжир бөгөөд хад чулууны чөлөөгөөр навчит өвс ургамал, нарийн суль, хиаг, агь, яргуй, мангир, бутуул, хурган чих, буурцагтай өвс ногоо бүхийн дээр гоньд, гогод, хөмүүл буюу шувууны хөл, таанатай бэлчээр бол ямаан сүрэгт тохиромжтой. Ямаанд бол тал уудам ухаа, нүцгэн хөндий газрын навч мөчрөөр элбэг биш тийм бэлчээр төдий л тохиромж муутай. 

	3. Адуун сүргийн бэлчээр бол дээрх ямаа, хонины бэлчээрээс онц ялгаварлагдахгүй, харилцан тохиролцох байдалтай юм. Түүнчлэн сарлагийн бэлчээр бол ямааны бэлчээртэй ойролцоо боловч сарлагийн голдуу иддэг суль, хиаг, хялгана, бутуул гэх мэтчилэн өвс ногоо бүхий хөвдөрхөг бэлчээр тохиромжтой юм. 

	4. Үхэр сүргийг бэлчээрлүүлэх газрын хөрс ургац нь уул хярын бэл хажуу буюу ухаа толгодын завсар, нуга, жалга хоолой бүхий бөгөөд газрын хөрс нь зөөлөн боловч элсгүй хөвдөрхөг, өвс ногооны олонх нь өсгөлөн хиаг, суль, өлөн, ерхөг, хялгана, ширэг гэх мэт зүйлийг голчлон идшилдэг бөгөөд зөвхөн хольцоо болгож таана, хөмүүл, агь, бутуул зэргийг идүүлэх жишээтэй юм. 

	Үхрийн бэлчээр бол гол мөрөн буюу горхи, булгийн дагуу өлөн ширэг өвс ногоо идшилдэг гэж хязгаарлан ойлгож болохгүй, тийм газраа дагнан бэлчээрлүүлбэл олигтой махлан таргалж чаддаггүйг бас анхаарах хэрэгтэй. 

	5. Тэмээн сүргийг бэлчээрлүүлэх газрын хөрс ургац нь говирхог, нам дор, цээл тал хөндий буюу уул хяр багатай уужим ухаа хажуу, тойром, дэрс, түнх товцогтой, хужирлаг бөгөөд бут, бударгана, шаваг, шарилж, баглуур, шар мод, үхэр таана, хазаар, лууль, агь, таана, хөмүүлтэй боловч олонх өвс ногоо нь суль, хиаг, ерхөг, зурман сүүл, хонгор зул, заг, хангилзгана буюу хонголзогоно, сазаг, хялгана, морь, хонин дүрваа, ээрэм, цулхир гэх мэтчилэн элбэг өвс ногоотой бэлчээр нь тохиромжтой юм. Хэрэв говтрхог биш бол хирс, хармаг, үхэр бут олонтой бэлчээрийг тохируулах нь чухал юм. 

	 

	Дээрх малын бэлчээрийг жилийн дөрвөн улиралд зохицуулан хуваарилж, зохион байгуулалттай ажиллахад нөхцөлдөн холбогдох зүйлийг дурдвал:

	1. Зуслангийн буудал бол төвгөр дэнж бөгөөд сэрүүн амьсгалын тусгалтай хөрслөг газрыг сонгох хэрэгтэй. Тийм газар хэвтшилсэн мал хэвтэж амрахаас эхлэн өглөөний сэрүүнд бэлчээрлэн идэшлэх дуртай байдаг. Харин бүгчим агаартай буюу энгэр нөмөрлөг, хонхор хэлбэртэй, нарлаг газар бол хотлон хэвтшилдэг малд тохиромж муутай юм. 

	Ер нь зуны ба намрын эхний хагас улирлын дотор бог малын хэвтшийг түргэн түргэн сольж, цэвэр агаартай, хэвтэр нь бохир биш тийм газар хэвтэшлүүлж байх хэрэгтэй. 

	Ялангуяа бог малаа хашдаг бол тэрхүү малын хашаан дахь хэвтрийг байнга цэвэрлэж байх буюу эсхүл хашаагаа сэлгүүлэн зөөж, малынхаа үс ноосыг шарлуулж, чанарыг муутган, өнгө зүсийг алдагдуулахгүй арчлан хамгаалж ажиллах хэрэгтэй. 

	2. Намрын улирлын нарны илч буурах үесээс эхлэн хот буудлын газар бол энгэрлэг газрыг түшиглэсэн, ялимгүй хонхор буюу орчимдоо өхтөөтэй боловч давч биш, мал бэлчээрлэн явах орчин тойрондоо саруул уужим газрыг тохируулах хэрэгтэй. 

	Тэгэхдээ оготнын үлий ба боргио ундаа хөрстэй газар бол тэмээнээс бусад малд тохиромж муутай юм. Харин тэмээн сүрэгт бол боргиотой, дэрс, түнх бүхий хэвтэр нь тохиромжтой болно. 

	3. Өвөлжөө хаваржааны бууц хонд ба түүний хашаа саравчийг байгуулах газарт бол алсын салхи шуурга, жаврын ширүүн тусгал багатай нөмөрлөг бөгөөд нарлаг ээвэр газрыг тохируулан, орчин тойрны газар нь нөмөр бүхий ээвч газар олонтой буюу жижиг хамар толгодоор бүрэлдсэн тиймэрхүү газрын өвөлжөө бууц, хаваржааны газрын хот буудал нь хэвтрийн малд тохиромжтой байх юм. 

	Харин тал хөндий буюу гол мөрний эргийн дагуу бөгөөд бургас модгүй цулгай газрын орчимд, малын өвөлжөө буюу хаваржааны буудлыг бий болгох нь малд тохиромж муутай. 

	Дээрх нутаг буудлыг аль ч улиралд тохируулахдаа хотлон хэвтшилдэг малын бэлчээр ба ус ундны харьцааг хооронд нь нөхцөлдүүлэн холбож чадсан байх нь хамгийн чухал юм. 

	Тийм учраас төрөл бүрийн малын бэлчээр, ус нь хот буудлын газрын хоорондын харьцааны байдлыг харгалзан тохируулахын тулд дор үлгэрчилсэн хэмжээг үндэс болгох биз ээ. 

	1. Хээл нь томорч, төллөхөд ойртож байгаа үнээ ба түүнийг дагалдах бяруу, шүдлэн, мөн сая тугалласан буюу тугаллаад 8 сар хүртэлх тугалтай саалийн үнээний бэлчээр, ус нь хот буудлаасаа 4—5 километрээс холгүй, өвс ногоо бүхий бөгөөд ус ундандаа ойр, газрын хөрс нь зөөлөн тийм бэлчээр усыг сонгон тохируулах хэрэгтэй. 

	2. Сая ботголсон ингэний бэлчээр, усыг хотлон хэвтшилэх байрнаас нь 1—2 километрийн дотор тохируулах нь чухал юм. Ботго нь өсөн хөрөвжиж, өвс, усанд гүйцэд орсон бол ингэний бэлчээр, усыг 2—5 километрийн барагцаатайгаар тохируулж болох юм. Гэвч ботго, торомтой ингэн тэмээний бэлчээр, усыг бусад сувай тэмээний бэлчээр, уснаас тус бүрд нь ялгавартай ойр байх нь тохиромжтой болно. 

	3. Хээл нь томорч, төллөх шахамдаж яваа хонь, ямаа, түүнчлэн сая төллөсөн буюу төллөөд хурга, ишиг нь өвс, усанд орж торнихын наана тэрхүү хонь ямааны бэлчээр, усыг 2—3 километрийн дотор тохируулах, түүнчлэн саалийн эм хонь, ямаа, түүний төлийн бэлчээр, усыг 3—6 километрээс төдий л алс биш тохируулах нь тэдгээр малд тохиромжтой болно. 

	4. Ер нь ус, өвсөнд орсон боловч 6 сар хүртэлх настай хурга, ишиг, тугал, ботго бол алслан бэлчээрлэхэд бие махбод нь боловсрон торниж чадаагүй учраас ядрах нь хялбар, ул туурай нь бөхжиж чадаагүйн дээр байгалийн аль нэгэн гаднах нөлөөлөл зэргээс хамгаалах явдалд ойр дөхөм бололцоотойгоор тохируулах нь чухал юм. 

	Хотлон хэвтшилдэг малыг байрнаас гадагш 2—4 километрийн доторх бэлчээр, ус ундыг тохируулан, онц сайнаар асрамжлан арчлан хамгаалж, тус бүрд нь сүрэглэн маллах нь чухал юм. 

	5. Унагалах шахсан хээлтэй гүү ба мөн унагатай гүүг түүний даага шүдлэн зэрэг бага насны адуутай хамт бусад адуунаас тусгаарлан бэлчээр усыг 8—10 километрийн дотор барагцаалан тохируулах нь зохимжтой болно. 

	Унагатай гүүг саалийн үед бол түүнээс ойр бэлчээр усанд нь нөхцөлдүүлэн тохируулах хэрэгтэй. 

	6. Сувай хонь, ямааны бэлчээр, усыг 8 километрийн дотор тохируулж болох юм. Түүнчлэн сувай үхэр, тэмээг зун намрын улиралд заавал хотлон хэвтэшлэх буудлын байранд ойр бэлчээрлүүлэх гэх явдалгүй. 

	Тус бүрд нь тусгайлан, алсын ус, бэлчээрт гарган маллаж, өвөл хаврын улиралд өвөлжөө бууц, хашаа саравч бүхий тэр байранд дөхөм ойроор бэлчээр усыг тохируулах хэрэгтэй. 

	7. Сувай адууг гүүг түшиглүүлэн бэлчээр, усыг ойртуулан тохируулах гэх явдалгүй, аль атар газрын тохиромжтой өвс ногоо, ус ундаар дутагдалгүй шилдэг бэлчээрийг дагуулан маллах нь чухал юм. 

	Дээрх төрөл бүрийн малыг нас, хүйсээр ялгаварлан сүрэглэхийн чухал учир нь мал тус бүрийн онцлог байдалд тохируулж, өдөр тутмын мал ажиллагааны аргыг зохион байгуулалттай болгож, сайжруулахын гол нэгэн сурвалж нь болж өгөх юм. Малаа ингэж зохион байгуулалттай сүрэглэх явдал бол төрөл бүрийн малыг тус бүрд нь өвс, бэлчээр ба тэжээл, түүнчлэн ус ундыг цаг тухай бүрд нь сайн тохируулж, арчлан хамгаалж маллахад дөхөмтэй болж мал ажиллагааны арга туршлага нь тэрхүү нас, хүйсээр ялгаварлан сүрэглэсэн мал тус бүр дээр улам нарийн тодорхой ашигтай ажиллагааг нэвтрүүлэх тутам тэр асрамжлалд түшиглэж, төрөл бүрийн мал нь үржин өсөж, олшрон хөгжих нь эргэлзээгүй юм. 

	Дээрх нөхцөлийг бий болгохын тулд одоо манай хөдөө аж ахуйн нэгдэл, өөрсдийн нэгтгэсэн хөрөнгөний малыг нас, хүйс, ашиг шимийн байдлаар нь ялгаварлан суурь сүрэг болгож, маллах ажиллагааны арга нь шинэ тутам бий болж байна. Энэ үүсвэрлэн бий болж байгаа мал ажиллагааны аргыг цаашид өөр өөрийн орон нутаг дахь байгалийн баялагт түшиглүүлэн тохируулж, малаа нас хүйсээр ялгаварлан маллах тухай үлгэрчилсэн хүснэгтийг үзнэ үү. 

	Энэхүү үлгэрчилсэн тоогоор төрөл бүрийн малыг нас хүйсээр нь ялгаварлан сүрэглэж маллах тухай дурдаж байгаа энэ зөвлөгөө бол малын тоог яг баримтлах хэрэгтэй гэж хэлж байгаа биш, гэхдээ байгалийн голчлон нөлөөлж байгаа ерөнхий байдлыг эрхбиш үндэслэх нь зүйн шаардлага мөн. 

	Манай хөдөө аж ахуйн нэгдлүүд, төрөл бүрийн малаа хэсэглэн хол ойроор бригадлан сүрэглэхдээ малын тоог тогтоохын гол нөхцөл бол малын бэлчээр, өвс тэжээлийн бэлтгэл, ус ундны хүрэлцээ, түүнчлэн улиралд буюу цаг үест малаа байрлуулах дулаан хашаа саравч, өвөлжөө, бууцны багтаамж зэрэг бололцоог харгалзан үзэх хэрэгтэй. 

	Үүний нөгөө талаар гишүүдийн хөдөлмөрийн хүч дутагдалтай хүрэлцээгүй бол сувай малын сүрэглэх тоог өөрийн хүч хөдөлмөрийн байдалд тохируулан нэмэгдүүлж болох нь мэдээжийн хэрэг. Тийм учраас өмнөх малын үлгэрчилсэн тооноос бага зэрэг илүү буюу дутуугаар ч сүрэглэж болох нь өөрсдийн нөхцөлтэй холбогдох хэрэг юм. 

	 

	Төрөл бүрийн малд шилдэг шимтэй өвс ногоо бүхий бэлчээрийг тохируулан, ус ундаар хангаж, өдөр тутмын маллагааг сайжруулж, дээд зэргийн тарга хүч авхуулах юм бол ямар ашигтай болохыг жишээ болгон хэлбэл; 

	1. Дээд зэргийн тарга хүчийг нэгэн жигд авхуулж чадсан төрөл бүрийн малын үс ноос нь түргэн хөндийрч гуужих, шинэ ахар ноос үс нь нягт бөгөөд сахлагаар түрэн ургахаас эхлэн, ялангуяа саалийн малаас гарах сүү шим нь элбэгшрэн тослог ихтэй болно. 

	2. Тарган, эрүүл чийрэг мал бол ямар нэгэн өвчний буюу гаднах нөлөөлөлд нэрвэгдэх нь нэн цөөн, өвчин эсэргүүцэх чадлаар давуу байдаг. 

	Түүнчлэн хээлтүүлэгч ба хээлтэгч мал нь хээлтүүлгийн цаг үед тарга хүч сайн байвал ороо нь сайн орж хээлтэх насны бүх мал нь хээлтэж, сувайралтыг үгүйсгэхийн нэг нөхцөл нь болно. Харин тэр үест тэрхүү малын хариулга маллагааг онцлон сайжруулах хэрэгтэй юм. 

	3. Хөдөө аж ахуйн нэгдэл, ардын аж ахуйтан нар нь зүтгэх хүчний малдаа гүйцэд тарга хүч авхуулж чадсанаараа уналга, ачаа тээврийн талаар аж амьдралдаа төчнөөн их ашиг орлогыг оруулж, мал аж ахуйн ажиллагааны талаар үлэмж их тусыг хүргэх юм гэж үнэлэн үзэх хэрэгтэй. 

	4. Төрөл бүрийн малыг гүйцэд тарга хүч авхуулж чадсанаараа улс ардын аж ахуйн хэрэгцээнд орох малын тоог багасгаж чанарыг нь дээшлүүлэхийн дээр тэр малаас гарч байгаа арьс, ширний чанар нь нэг адил сайжирч эдийн засагт их ашиг орлогыг оруулна. 

	5. Төрөл бүрийн малыг хаврын эцэс, зун, намрын улиралд дээд зэргийн тарга хүч авхуулж чадсаны үр дүнд өмнө дурдсан үлэмж их ашиг орлогыг оруулахаар барахгүй, тэдгээр тарган чийрэг мал нь өвөл хаврын хатуу улиралд, олсон тарга хүчээ зарцуулан тэсвэрлэж онд мэнд ордог гэгчийг манай малчин ардууд, өөрийн ажил практик дээр сайн мэдэж байгаа боловч жинхэнэ гүйцэтгэх ажил хэрэг дээрээ мартаж болохгүй юм. 

	Зун, намрын улиралд, тарга хүчээ авч чадаагүй мал бол өвөл, хаврын тэсгэм хүйтэн улиралд тэсвэр хатуужлаа алдаж, эцэж ядарсны улмаас турж үхэх зэргээр, үргүй үлэмжхэн их гарз, хохирлыг үзэж ирсэн тэр гашуун явдлыг хэзээ ч марталгүй санаж ажиллахыг юун өгүүлэх ажээ. 

	 

	Төрөл бүрийн малыг хэдийнээс эхлэн яаж арчилгаа, маллагааг эрс сайжруулан, тарга хүчийг гүйцэд авхуулах вэ? гэдэгт анхааруулах нь:

	Манай хөдөө аж ахуйн нэгдэл, ардын аж ахуйтан төрөл бүрийн малыг хаврын эцэс, зуны эхний дулаан уур амьсгал ирж, газрын хөрс гэсэж, өвсний уг үндэслэх энэ үест шинээр үндэслэн ургаж байгаа хөх ногоотой бэлчээрт төрөл бүрийн малыг сэлгүүлэн бэлчээрлүүлж, ус хужрыг сайн тохируулбал тэдгээр мал нь түргэн тэнхрэлийг олж, махлан таргалж, сүү шим нь элбэгширдэг болно. Манай орон нутагт шинэ ургаж байгаа хөх ногооны хамгийн түрүүнд агь нүдэлж, бут голлож дараа нь хиаг, божмог, суль, хялганын ёзоор угт шинэ хөх ногоо түрэн ургаж, түүний дагалдаагаар шувууны хөл, яргуй, хүчингэ, ерхөг, мангир, хөмүүл, таана, бударгана гэх мэтчилэн ногоо жигдрэн ургаж цэцэглэх энэ цаг үестээ онцлог шим тэжээлтэй байдаг. 

	Тийм шинэ хөх ногоо нь идшилж байгаа малын дотоод эрхтэн, гэдэс ходоодны ажиллагааг эрс сайжруулж өгөх юм. 

	Манай орон нутгийн байдлаас үзвэл, анхны шинээр цэцэглэн ургаж байгаа хөх ногоо бол юуны урьд газрын чийглэг ба уул, хяр, толгодын энгэр, нээвч буюу давчхан жалга, хоолойн аль нэгэн нөмөрлөг, зөөлөн хөрстэй газруудад хамгийн түрүүнд үндэслэн ургадаг байна. 

	Тэр ургаж байгаа хөх ногоо бүхий бэлчээрийг дагуулан бэлчээрлүүлсэн мал нь гэдэс гарч, тарга хүчээ авч чадахад хүчтэй түлхцийг өгөх, тийм ач холбогдолтой юм. 

	Ер нь шинэ хөх ногоо бүхий бэлчээрт малласан төрөл бүрийн мал нь хурдан тэнхэрч, махлахдаа сүү шим нь нэмэгдэж, төл нь хүртэл нэгэн адил тарга хүчээ олж, үс ноос нь түргэн хөндийрч, шинэ ахар нь түргэн ургах болно. 

	Анхны шинэ хөх ногоо идшилж, эрт тарга хүчээ олж авсан мал, зун намрын улиралд хождож таргалсан малаас үлэмж давуу сайн чанартай таргалдаг юм. 

	Манай эртний эцэг өвгөдийн үеийн туршлагаас үзэхэд, төрөл бүрийн малыг хаврын эцэс, зуны эхний сард, шинээр ургаж байгаа хөх ногооны шим тэжээлийг дагуулан бэлчээрлүүлж байсан мал түргэн махалж, тарга хүч нь тогтвортой зузаардаг юм. 

	Тэр цаг үеэс эхлэн таргалсан мал давхар тарга хүчтэй болно. Ингэж таргалсан мал бол цагийн бэрхшээл тохиолдоход хатуужил тэсвэртэй байдаг. 

	Харин зуны улирлын дунд үеэс эхлэн намар оройтож таргалсан малыг дан тарга хүчтэй гэх буюу зөвхөн өөхөн тарга хүчтэй гэж нэрлэдэг. Тийм дан тарга хүчтэй мал бол өвөл, хаврын улиралд эцэж турах нь хялбар байдаг гэж өөрсдийн ажиллагааны олон жилийн туршлагаас үндэслэн ярилцдаг юм. Тэр нь одоогийн мал ажиллагаа дээр үнэн зөвөөр нотлогдож байгаа болно. 

	Манай бүх малчдаас малын бэлчээрийг тохируулж маллахдаа онцлон анхаарвал зохих нэгэн чухал зүйл бол тэдгээр малын бэлчээр дэх өвс ногооны ургац нь өндөр, нам, өтгөн шингэн, шим тэжээлээр ямар болохыг төрөл бүрийн малын идэшлэх байдлаар нь судлан тохируулах хэрэгтэй юм. 

	Жишээ нь, манай төрөл бүрийн мал нь бэлчээрлэн идэшлэх хэлбэр нь харилцан адилгүй, тус бүрдээ ялгавартай юм. Үүнд:

	1. Адуу бол өвс ногооны аль тохиромжтойг өөртөө зохицуулан идэшлэхдээ ногоо өвсийг уруулаараа ялгаж соргогчлон, тэгш хазаж, зулгаан идшилдэг. 

	2. Хонь бол өвс ногооны хамгийн нарийн ширхэгтэй, шим тэжээл бүхий ургаа өвс ногооны ёзоороор нь зулгааж идшилнэ. 

	3. Ямаа бол өвс ногооны үзүүр буюу их төлөв түүний салаа мөчрүүд ба навч, буурцгийг голчлон түүвэрлэж идшилнэ. Тийм учраас хамт бэлчээрлэн яваа хонины түрүүнд буюу эсхүл захчлан явж идэшлэх жишээтэй байдаг. 

	4. Үхэр бол өвс ногооны өтгөн, жигд, сахлаг нягт тийм өвс ногоог хэлээрээ ороож, эвлүүлэн зулгааж идшилдэг. 

	5. Тэмээ бол өндөрлөг ургац бүхий өвс ногоо буюу бут, бударгана, дэрс, цахилдаг, баглуур, шарилж, лууль, хамхуул, хармаг гэх мэтчилэн өвс ногоог хөндлөн ширвэж, дугтрах маягаар зулгааж идшилдэг. 

	Адуунаас бусад мал бол өвс ногоо идэшлэхдээ эрүүний шүдээр өлгөх маягтай хүчлэн хазаж зулгаах хэлбэрээр идшилдэг. Тэр байдлыг малчин бүр анхаарч, өвс ногооны ургацын байдлыг тохируулах талаар хэзээд санаачилга тавьсаар ажиллах хэрэгтэй юм. 

	Харин малын бэлчээр, өвс ногоо нь малд хүрэлцээгүйгээс болж ямар ч мал тэрхүү өвс ногоог соргогчлон идэшлэхэд дутагдалтай байгаагаас болж аль олдсон өвс ногооны уг, үндсийг хүртэл хамах, мэрэх маягаар хазаж идэшлэх буюу унанги бог өвсийг хог шороотой хутгалдуулан идшилснээс болж олигтой таргалахгүй, тохь алдагдан, бие махбод нь сулрахаас эхлэн шүд нь хүртэл түргэн элэгдэж, хөгшрөн доройтохын нэг нөхцөл болдог. 

	Бэлчээрийн муугаас болж малын үс ноос ургах нь удаан, ургавч тачир, чанар нь муу болж хувирах, сүү шим нь шингэрэн ховордох төлийн бие нь сул дорой, хатангир болж, удамшлын чанарыг доройтуулахад хүрнэ гэдгийг малчин хүн бүр мартаж болохгүй юм. 

	Хаврын эцэс, зуны эхний улирал бол хуучин хагд өвсний дороос шинэ хөх ногоо үндэслэн ургаж байгаа боловч, шинэ нялх ногоо, хуучин хагд бог өвс холимог тийм бэлчээрт бэлчээрлэж байгаа малыг өдөрт 2 удаа тунгалаг, ундаргатай буюу урсгал усанд усалж байх хэрэгтэй. 

	Тэгэхдээ шинэ ургасан шүүслэг таана, яргуй, хөмүүлийг дагнан идэшлэвэл мал эмгэглэхдээ түргэн байдгийг бас анхаарах хэрэгтэй юм. 

	Шинэ хөх ногооны ургац нь дийлэнх болж, шүүслэг ногоо дангаар идшилж байгаа мал бол цангаж ундаасах нь хэвийн байдлаас багасдагийг харгалзан өдөрт 1 удаа ундаргатай усанд ханатал усалж байх нь тохиромжтой. 

	Зуны эхний улирал дахь шинээр цэцэглэн навчилж байгаа хөх ногоо хааяагүй жигдрэх завдал болоогүй байхад төрөл бүрийн малыг аль урьдчилан ургаж байгаа хөх ногоотой бэлчээрийг дагуулан маллаж, тэрхүү бэлчээрийг 7 хоног тутамд тус бүр 3-аас доошгүй сольж, сэлгүүлэн бэлчээрлүүлж байх хэрэгтэй. 

	Ялангуяа хотлон хэвтшилдэг малын бэлчээрийг өдөр дараалан сольж, ээлжлэн бэлчээрлүүлж байвал тэдгээр мал нь түргэн тэнхэрч, махлан таргалах болно. Ингэж малаа өдөр тутамд шинэ ногоог соргогчлон идэшлүүлэхгүй, харин мал идшилсэн, шим тэжээл муутай бэлчээрт байлгах юм бол мал чинь олигтой таргалж чадахгүй оройтоход хүрнэ. 

	Түүнчлэн малын бэлчээр дэх өвс ногоо ховортой болж, малын бэлчээр холдох тутам мал нэгэн газраа тогтворшиж чадахгүй, явамхай болж, хүч таргаа дутуу авдаг болно. 

	Ер нь төрөл бүрийн малыг шинэ хөх ногоог сайн идэшлүүлэхийн тулд тэдгээр малыг салхины эсрэг амьсгалуулан, газрын өөд эгнүүлэн хариулбал идшилж яваа мал нь өөртөө тохирох шим тэжээлтэй өвс ногоог үнэртэж, түүвэрлэн идшилж хүч таргаа улам нэмэгдүүлэх болно. 

	Бэлчээрлэн яваа малыг уул хяр, толгодын цавчим эгц, уруу хөнтөргөн хэлбэртэй газар бэлчээрлүүлэх нь малын бие цогцост тохиромж муутай, ямар ч мал бэлчээрлэн идэшлэхдээ өгсөж эгнэн идэшлэх дуртай байдаг. 

	Нэн ялангуяа тэмээ бол хөнтөргөн газраа бэлчээрлэн тогтворшиж чаддаггүй, тал хөндий, нам дор газрыг мөрөөсөн явамхай байдаг болно. 

	Хотлон хэвтшилдэг мал бол өглөөний сэрүүнд буюу өлөн үестээ бэлчээрт тогтворшин идэшлэхдээ ховдоглон явамхай байдаг. Тэр байдлыг харгалзаж, бэлчээрт гарч яваа малыг байн байн сайн тогтворшуулж идэшлүүлэн маллах хэрэгтэй. 

	 

	Манай хөдөө аж ахуйн нэгдлийн гишүүд ба бүх малчин ардууд өөрсдийнхөө төрөл бүрийн малыг жилийн 4 улиралд яаж бэлчээрлүүлэн маллаж байх тухай зөвлөгөө болгох нь:

	 

	Нэг. ХАВРЫН ЭЦЭС, ЗУНЫ УЛИРАЛД ХОНЬ, ЯМААН СҮРГИЙГ БЭЛЧЭЭРЛҮҮЛЭН МАЛЛАХ ТУХАЙ

	1. Хаврын сүүлч ба зуны улирлын халуун нартай өдөр хотлон хэвтшилсэн хонь ямаагаа өглөө эртийн сэрүүнд сүүдэр дагуу тархай байдлаар бэлчээрлүүлэн хариулбал маллаж байгаа хонин сүрэг нь хорж бөөгнөрөхгүй, бэлчээрийн ногоог саатахгүй идшилж, тарга хүчээ авах болно. 

	2. Зуны улиралд бэлчээрлэсэн хонийг үдийн халуун болж бөөгнөрөн хорох үест сэрүүн төвгөр газар хэвтэшлүүлэн, түр амрааж, оройн сэрүүн орох буюу нарны илч буурах үест дахин бэлчээрлүүлж байх нь тохиромжтой. Тэгэхдээ энгэрлэг буюу нунтаг сул шороотой элсэнх газар битгий хэвтэшлүүл. 

	3. Зуны улиралд хонь, ямааг аль болохоор өглөө эрт сэрүүнд бэлчээрлүүлэн идэшлүүлж байгаад, үдийн халуун болохын өмнө салхины уруу хааяа нэг ширүүн, түр зуур тууварлаж хөлөргөвөл үс ноос нь хөөрөн хөндийрөх бөгөөд энэ үест ундаргатай хүйтэн усанд усалж байх хэрэгтэй. 

	4. Зуны халуун нартай өдөр хонь ямааг бэлчээрлүүлэхдээ уул, хяр толгодын ар, аль сүүдэрлэг газруудыг дагуулан, навч нахиа олонтой, нарийн хиаг, агь, шувууны хөл, мангир, яргуй, хялгана гэх мэтчилэн өвс ногоо бүхий бэлчээрийг дагуулан маллах хэрэгтэй. 

	5. Бүрхэг бороотой буюу сэрүүн өдөр хонь ямаагаа энгэр жалга хоолой буюу нуга газрын аль шим тэжээлтэй ногоог дагуулан бэлчээрлүүлж байвал хүч таргаа сайн авах болно. Ер нь хонь ямаа бол сэрүүн өдрийг тохиолдуулан таана, хөмүүл, гогод гэх мэтчилэн гашуун хурцлаг ногоог бусад өдрөөс илүү идшилдэг юм. 

	6. Зуны улиралд хонь ямааг хээрийн бэлчээрт гаргаж маллахгүй, шавар намагтай ногоон зүлэг, ширэг дагуулан бэлчээрлүүлбэл олигтой таргалахгүй, тарга хүчээ дутуу дулим авах болно. Тийм газар бэлчээрлэсэн хонь ямааны сүү шим нь хүртэл багасна. Ер нь ямаан сүргийг дангаар нь сүрэглэсэн бол аль уул хярын буурцагт ургамал, мөчирлөн толгойлж байгаа шинэ хөх ногоог дагуулан бэлчээрлүүлж байвал таргалах нь үлэмж байдаг. 

	7. Зуны улиралд саалийн хонь ямааг эр сувайгаас тусгаарлан сүрэглэж маллахдаа хурга ишгээ ялгаж нөгөө саалийн малд нийлүүлэн харилцан солилцох журмаар малладаг туршлага бол хурга ишгийг зохистой цагт нь идэш бэлчээрийг алдагдуулахгүй, хүч таргыг авхуулах сайн аргын нэг мөн. Түүнчлэн эр сувай хонь, ямааг тусгайлан сүрэглэж маллах нь саалийн хонь ямааны бэлчээрт татагдахгүй аль тохиромжтой шилдэг шим тэжээл бүхий бэлчээрийг дагуулан маллах боломжийг олгох юм. 

	8. Хурга, ишгээ ялгаж сүрэглэн маллах нь хурга ишгийг дагтаршсан хашаанд хашихгүй болгох ба нөгөө талаар ойрын бэлчээрт ээрч, тарга хүчинд нь саад хийхгүй алслан бэлчээрлүүлж, соргог өвс ногоог идэшлэх бололцоог бий болгож, хурга ишиг маллах хөдөлмөрийн хүчийг хэмнэх болно. 

	9. Зуны улиралд хонины бэлчээрийг даруй даруй сольж сэлгүүлэн бэлчээрлүүлэхдээ хотлон хэвтэшлэх байрыг дагтаршуулахгүй түргэн түргэн сольж байх буюу эсхүл тухай бүр цэвэрлэж, эрүүл соргог, цэвэр агаартай хэвтшинд хэвтэшлүүлж байсан хонь, ямаа нь хүч таргаа авах нь түргэсдэг болно. Түүнчлэн сүү шим нь элбэгширнэ. 

	10. Зуны улиралд, шөнийн харанхуйд дуу цахилгаан бүхий бороо орвол хотлон хэвтшилж байгаа хонь ямаандаа гэрэл гаргаж дуу чимээ өгч байвал үргэж цочих нь багасаж, хотондоо тогтворших боловч тийм шөнө хонин сүргээ сайн хямгадан манаж байх хэрэгтэй. 

	 

	Хоёр. ЗУНЫ УЛИРАЛД ҮХЭР СҮРГИЙГ АРЧЛАН ХАМГААЛЖ МАЛЛАХ ТУХАЙ

	1. Зуны эхний улиралд, үхрийн бэлчээрийг онцлон анхаарах хэрэгтэй. Үхэр бол тачир, тархай өвс ногоог ширхэг дараалан идшилж чаддаггүй, аль өтгөн сахлаг өвс ногоо идшилдэг байдалд нь бэлчээрийг тохируулах хэрэгтэй. 

	Тэгэхдээ гол мөрөн буюу булаг горхины өлөн өвс ногоог дагуулан бэлчээрлүүлсэн үхэр бол олигтой махалж тэгш таргалахгүй, гэдэс нь цүндийх зэргээр дан өөхөн таргыг авдаг. 

	2. Зуны эхний улиралд бэлчээрлүүлсэн үхэр сүрэг нь халуун нартай өдөр хэдгэнэ, шумуулаас жигшин оодгонон гүйлдэж, ул туурайгаа муудуулахаас эхлэн бэлчээрийн өвс ногоог идшилж чадахгүй болгохгүйн тулд үхэр сүргээ өглөөний сэрүүнд бэлчээрт гаргаж, үд болж халуун нар гарахын хамт бэлчээрлэсэн үхрээ уул хярын ар ирмэг талыг түшиглүүлэн, сэрүүн сүүдэртэй буюу салхины тусгал бүхий газрын бэлчээрт тархай шиг байдлаар идэшлүүлэн маллах хэрэгтэй. 

	3. Үхэр бол ялаа, шумуул, хэдгэнэ ээрэхээс жигшиж оодгонон гүйлдэж, аль нэгэн сүүдэрлэг газар буюу ус намаг руу нэг хоёроор буюу хэд хэдээрээ сарнин гүйлдэх явдлаас болж бага насны үхэр нь ижил сүргээсээ ангижран салж алдагдахад хүрэхийн нөгөө талаар ус, шаварт унаж үхэх явдал ч байдаг. 

	Тийм учраас энэ үест үхэр сүргээ байнга бүртгэн цуглуулж, тухай бүрд идэвхийлэн сайн маллаж байхыг онцлон анхаарах хэрэгтэй. Ингэж маллахгүй бол саалийн үнээ оодонгийн цагаар бэлчээр алдаж, сүү нь багасдаг болно. 

	4. Зуны улиралд бэлчээрлэсэн үхэрт бэлчээр, усыг сайн тохируулж чадсаны хэрээр түргэн махалж, хүч таргаа авч байгаагийн шинж тэмдэг бол хэвтэшилсэн үхрийн амьсгал нь томорч, бие нь шөнийн цагт ямагт хөлөрч байдгийг ажиглаж, хэрэв тийм биш байвал үхэр сүргийн бэлчээр усыг сайн тохируулж, арчлагаа маллагаагаа сайжруулах хэрэгтэй. 

	5. Зуны улирлаас эхлэн тугалтай үнээг саалийн хугацаанд эр сувай үхрээс тусгаарлан сүрэглэж, зориуд усны хангамжаар сайн, тусгай шим тэжээл бүхий ногоон бэлчээрт бэлчээрлүүлж байх хэрэгтэй. Саалийн үнээ тугал бэлчээрлэдэг нутагт өөр малыг бэлчээрлүүлэхгүй гамнаж байвал үнээний сүү шим нь сайжирч, эх, тугалын хамт тарга хүчээ авах болно. Тийм учраас саалийн үнээг гол мөрнийг өглөө орой бүр гатлуулан хэжүүлж, зүлэг, ширэг, өлөн гэх мэтчилэн өвс ногоог идэшлүүлээд зогсохгүй хээрийн хөвд, соргог сэрмүүн ногоотой бэлчээрийг дагуулан маллаж байхыг онцлон анхаарах хэрэгтэй. 

	6. Зуны улиралд сувай үхрийн бэлчээрийг хот буудлаас алс хээрийн аль хөвдөрхөг өвс ногоо бүхий бэлчээрт нутагшуулж, тарга хүчийг авхуулахын тулд бэлчээр, ус, хужрыг тэнцүүлэн өглөө, өдөр, орой тус бүрд нь сайн бэлчээрийг дагуулан бүртгэн цуглуулж, идэвхлэн маллах хэрэгтэй. 

	Тэгэхдээ тэр үхрийн бэлчээр дэх газрын хөрс нь зөөлөн, ус ундандаа ойр тийм бэлчээрт бэлчээрлүүлж байсан үхэр бол тарга хүчээ гүйцэд авах болно. 

	 

	Гурав. ХАВРЫН ЭЦЭС, ЗУНЫ УЛИРАЛД ТЭМЭЭН СҮРГИЙГ АРЧЛАН ХАМГААЛЖ МАЛЛАХ ТУХАЙ

	1. Хаврын эцэс, зуны эхний улиралд тэмээн сүргээ нам дор тэгш газар бэлчээрлүүлэх хэрэгтэй. Тэр үест тэмээн сүргийн бэлчээрийг тохируулахад газрын нам дор, тал, хонхор хотгор, хужиртай тойром говирхог бөгөөд үндэслэн ургаж байгаа ногооны олонх нь суль, хиаг, ерхөг, хөмүүл, шарилж, хирс, хармагтай дэрс, түнх олонтой буюу эсхүл бут, бударгана, шаваг, тэсэг, шар мод, загсгал, хангилзгана, морин агь, ээрэм гэх мэтчилэн модорхог гашуун шүүслэг өвс ногоо навчилж, мөчирлөн ургаж байгаа бэлчээрийг дагуулан бэлчээрлүүлэхдээ сайн тогтворшуулж, нутагшуулан маллах хэрэгтэй. 

	Хэрэв дээр дурдсан өвс ногоо нь бага, хээрийн хиаг, хялгана, суль, ерхөг гэх мэтчилэн өвс ногоо голчилж байгаа бол тэмээн сүргээ тогтмол хужирт оруулж байх хэрэгтэй. Тийм хужир, давсаар дутагдалтай бол нэгэн долоо хоног тутам 2-оос доошгүй удаа сайн чанарын хужрыг зориуд өгч байвал тэмээ хүч таргаа авахын нэгэн нөхцөл нь болно. 

	2. Зуны эхний улиралд тэмээ бол хөнтөрөн газар бэлчээрлэн тогтворшиж чаддаггүй, нам дор, тал хөндий газар мөрөөсөн явамхай байдаг. Нэн ялангуяа үс ноосоо хаяж гуужих тутам тогтворгүй болж ирдэг. Харин хөлөрч биед нь хужир дааварлан, ахар ноос нь түрж ургах тутам бэлчээрт тогтворшдог үед тэмээн сүргийг малчин бүр онцлон анхаарч сайн тогтворшуулан маллаж байх хэрэгтэй. 

	Тэр үед, тэмээн сүргийн бэлчээрийг тохиромжгүй муу байлгавал дав даруйдаа тэнхэрч махлан таргалах нь удааширна. Тийм учраас тэмээ хөхөрнө гэж ярилцдагийг малчин бүр санах хэрэгтэй. 

	3. Зуны улиралд тэмээг бэлчээрт гарган маллахдаа өглөөний сэрүүнд бэлчээр дээр нь сайн тогтворшуулж, өдөр дундаас хойш бэлчээрт нь түр амруулан хэвтэшлүүлж, оройн сэрүүн буюу нарны илч буурах үесээс эхлэн бэлчээрлүүлэн идэшлүүлж, үдшийн харанхуй эхлэх үесээр хээрийн бэлчээрт нь цуглуулан хэвтэшлүүлэх буюу эсхүл хот буудлынхаа ойр байрлуулан хэвтэшлүүлж байх хэрэгтэй. 

	4. Ботготой ингэн тэмээний бэлчээр бол хот буудлын ойр бөгөөд бэлчээр ус нь хоорондоо холгүй, тийм бэлчээрийг тохируулах хэрэгтэй. Ингэ ботго хоёрын бэлчээрийг хооронд нь сайн зохицуулж, бэлчээрлэсэн ботгыг өдөрт эхийн нь сүүг 4-өөс доошгүй удаа хөхүүлж байхаар ингэ, ботгоны бэлчээр, усыг тохируулах хэрэгтэй юм. 

	5. Ингэ ботго хоёрын бэлчээрийг зүүн, баруун гэх мэтчилэн хоёр өөр зүгт тохируулж, хээр бэлчээрээр нийлүүлэхгүйгээр маллаж заншуулах хэрэгтэй. Тийм учраас тус тусад нь богино ойрын бэлчээртэй байлгах нь чухал юм. 

	 

	Дөрөв. ХАВРЫН ЭЦЭС, ЗУНЫ УЛИРАЛД АДУУН СҮРГИЙГ АРЧЛАН ХАМГААЛЖ МАЛЛАХ ТУХАЙ

	1. Хаврын эцэс, зуны эхний улиралд, гүүгээ олноор унагалах үед, бэлчээрлэсэн гүүгээ азаргын хамт тусгайлан бэлчээрлүүлж, шөнийн цагт байнга манаж байх хэрэгтэй. Орон нутгийн малчид нь унагалах гүүтэй адуугаа нэгтгэн сүрэглэж, шөнө бүр ээлжлэн манаж байхаар ээлж хуваарь зохиох хэрэгтэй. 

	2. Нялх унагатай сүргээ маллахдаа, шилдэг өвс ногоог дагуулан бэлчээрлүүлж, ус унданд ойртуулах, бэлчээрт гаргахдаа газрын хөрсний зөөлнийг дагуулан аажмаар тууварлаж байх нь чухал юм. 

	Адуу маллагч хүн бүр сая гарсан нялх унагыг тэнцэж эхийгээ хөхөж, хөл дээрээ сайн явж чадах болтол адуугаа сайн тогтворшуулж байх хэрэгтэй. Нялх унаганы үсийг эвэрмэгц дулаан нэмнээгээр нэмнэх хэрэгтэй. Энэ үеэс эхлэн азаргыг эдэлбэрээс бүрэн чөлөөлөх хэрэгтэй. 

	3. Зуны улирал дахь нартай халуун өдөр бэлчээрлэсэн адуугаа хяр толгодын орой буюу тогтмол ус, булаг, нуурт ялаархаж, бөөгнөрөн хорж зогсоохгүй, хээрийн бэлчээрт тархай байдлаар салхи амьсгалуулан бэлчээрлүүлэхийг хичээх хэрэгтэй. 

	Нэгэн газар удтал хорж зогссон адуу бол ул туурай нь муудах, тарга хүчээ авахад нь саад болох, нялх унага нь шахцалдан эхийгээ хөхөж чадахгүйд хүрнэ. Нэн ялангуяа тогтмол усанд адууг удаан цагаар тээрүүлэн зогсоовол ул туурай нь дэвтэж, гярхын үс нь халцарч, хөрс нь зүлгэгдэж түүгээр дамжин нян (микроб) орж хөл сагагт нь өвчний үүсгэлийг бий болгохын нэгэн нөхцөл нь болж магад. Тийм учраас бэлчээрлэсэн адуугаа хорж тээрэн зогсмоор бол хээрийн бэлчээрт нь гаргаж, тархай байдлаар бэлчээрлүүлж маллах хэрэгтэй. 

	4. Зуны улиралд, адуун сүргээ урсгал гол мөрөн, булаг горхины жалга дахь ширэг, өлөн мэтчилэн усархаг ногоог дагуулан бэлчээрлүүлбэл адуу олигтой таргалахгүй шарлах болно. 

	Адууны бэлчээрийг тохируулахдаа хээрийн хиаг божмог, хялгана, агь, мангир, шувууны хөл, ерхөг гэх мэтчилэн хамгийн нарийн нялх ногоотой бэлчээрүүдийг дагуулан бэлчээрлүүлж ундаргатай хүйтэн амьсгалын тунгалаг усанд өглөө, орой бүр тогтмол цагийг тохируулан усалж, хааяа хужирт оруулан маллаж байвал, бэлчээрлэсэн адуу нь нэгэн жигд тарга хүчээ авч чадах болно. 

	5. Зуны улиралд, унагатай гүү, сувай адууг тус бүрд нь тусгайлан бэлчээрлүүлж маллахдаа гүү адууны бэлчээр усыг ойролцоогоор, сувай адууны бэлчээр усыг бусад малын бэлчээрээс алс холоор тохируулж, хариулга маллагаагаа сайжруулан бэлчээрийг сэлгүүлэн сольж байхыг онцлон анхаарах хэрэгтэй. 

	6. Зуны улиралд, хээр бэлчээрлэсэн адуун сүрэг нь нарны халуун илчний чиглэл дэх бүгчим, хуурай салхитай өдөр тогтвортой бэлчээршиж чадахгүй, халуун салхи барьж, алслан салхидаж явдаг. Тийм өдөр адуугаа бэлчээрт нь байнга тогтворшуулан, хариулга маллагаагаа улам сайжруулах хэрэгтэй. 

	Ялаа шумуул ихтэй нутагт бэлчээрлэсэн адуу шумуулаас жигшиж алс хол салхины эсрэг хэсэг хэсгээрээ сарниж, тогтворшиж чадахгүй явсаар алдагдахад хүрдэг. Тийм үест бэлчээрлэсэн адуугаа онц сайнаар маллаж байх нь чухал юм. 

	7. Зуны эхний сард удаан цагаар хүйтэн бороо буюу цас холимгоор үргэлжлэн ормоор бүрхэг өдөр, хээр бэлчээрлэсэн адуугаа бөөгнөрүүлэн цуглуулж, аль нөмөрлөг газрыг түшиглүүлэн бэлчээрлүүлж, шөнийн цагт сайтар манах хэрэгтэй. Тийм өдөр адууг хүйтэн усанд ханатал услах гэх явдалгүй, өвс ногоог сайн идэшлүүлж, цатгалан байлгахын тул, идэвхийлэн ажиллах хэрэгтэй. 

	Хүйтэн цас, бороо орохын өмнө хүйтэн ус уусан адуу даарч бээрэн, уруудах нь үлэмж. Эсхүл хөрж үхэх нь хялбар гэгчийг анхаарах хэрэгтэй. 

	8. Зуны улиралд, бэлчээрлэсэн адуугаа үдэш орой бүр салхины уруу нь дарж, бөөн байдлаар бэлчээрийн чиглэлийг олгож сайн тогтворшуулах хэрэгтэй. Тэрхүү бэлчээрлэсэн адуу нь тогтворшиж, үүр цайхын өмнө унтаж, тайван байдлаар амарч, үүр цаймагц бэлчээртээ таран бэлчээрлэдэг учраас адуучин хүн бүр өглөөний нар гарахын өмнө адуугаа аажмаар цуглуулан бэлчээрийг сольж, шим тэжээлтэй өвс ногоог дагуулан бэлчээрлүүлэх хэрэгтэй. Ингэж бэлчээрлүүлэн байгаад, нарны илч газрын хөрсөнд тусаж, халуун болох үест адуугаа ундаргатай хүйтэн тунгалаг усанд усалж, бэлчээрт нь гаргаж, тогтворшуулах хэрэгтэй. 

	Ямар ч малд тогтмол буюу ундаргагүй хуршмал нуурын ус уулгавал тохиромж муутай. Ялангуяа малын тарга хүчийг авхуулахад зохимжтой унд болдоггүй. 

	9. Зуны улиралд хээр бэлчээрлэсэн адуугаа, онцын ширүүн мөндөр бороотой үест буюу дуу цахилгаан бүхий шөнийн цагт хямгадан тогтворшуулж, бөөн байдлаар манаж байх хэрэгтэй. 

	Хэрэв хайхрахгүй орхивол тэдгээр адуу нь ширүүн мөндөр бороонд цохигдон уруудаж, холчлон явах ба мөн дуу цахилгаанаас үргэж цочин сарниж, бутран, нялх хөрөв унага нь эхээсээ салж осолдоход хүрнэ. 

	10. Зуны улиралд саалийнхаа гүүний бэлчээрийг хамгийн ойроор тохируулж, бэлчээрийг түргэн түргэн сольж байх нь чухал юм. 

	Бэлчээр муутай байсан гүүний сүү элбэгшрэхгүй бөгөөд тарга хүч нь нэмэгдэхгүй нэгэн хэвийн байдлаар шарлах болно. Үүнийг зориуд анхаарах хэрэгтэй. 

	 

	Тав. ЗУНЫ ЭЦЭС БА НАМРЫН УЛИРАЛД ХОНЬ, ЯМААН СҮРГИЙГ ЯАЖ МАЛЛАХ ТУХАЙ

	1. Зуны ба намрын эхний хагас улирал дахь өглөө үдшийн хар чийгтэй үест хонь, ямаагаа усан улбаа дундуур бэлчээрлүүлэн явуулах нь тохиромжгүй. Нэн ялангуяа хурга ишиг, тугалын зэрэг бага малын хөлийн ул туурайнаас эхлэн сагаг нь хүртэл ус чийгт уусан дэвтэж шархлах буюу түүгээр нь нян дамжин нэвтэрч, хөлийн салаа сагаг нь шархлан хавдаж доголохын дээр тийм шарх олж яваа малыг намаг шавартай газар бэлчээрлүүлбэл улам нэрвэгдэж, догол өвчний үүсгэлийг төрүүлэх болно. 

	2. Намрын эхний сард хотлон хэвтшилсэн хонио холхон шиг бэлчээрт гаргаж, шим тэжээл бүхий нарийн соргог ногоог дагуулан бэлчээрлүүлж байгаад, үд хэвийх буюу 2 цагийн орчимд бэлчээрт нь амруулахын тул түр хэвтэшлүүлж 5 цагийн орчмоос хонио хөдөлгөн бэлчээрлүүлж байгаад, оройн нар шингэхийн үед бэлчээрлэсэн хонин сүргээ аажмаар идэшлүүлэн хотондоо ойртуулах журмаар хонь, ямаан сүргээ хариулан маллаж байвал, намрын улирал дахь тарга хүчээ авч байгаа хонь, ямаа нь хөлөрч хайлахгүй, тарга хүч нь улам зузаарна. 

	Ер нь намрын улиралд хонин сүргийг өдөрт бэлчээрээс нь буулган ирүүлж, үдлүүлэн амруулах нь тохиромжтой биш, харин үдээс өмнө 11 цагийн орчимд усалж дээрх байдлаар хонио бэлчээрлүүлэх хэрэгтэй. Орой усалсан хонь, ямаа бол шөнө буюу үүрээр бэлчээрлэн явахыг хүсэх болно. 

	3. Намрын улиралд, хээлтвэл зохих насны эм хонь, ямааг эр сувай хонь, ямаанаас тусгаарлан сүрэглэж, бэлчээрлүүлэн байгаад, мал нийлүүлгийн кампанийг явуулж, хээлтүүлэх насны хонио бүрэн хээл олсноос хойш ардын аж ахуйтан нь тэрхүү хоёр хэсэг болгон сүрэглэсэн хонь ямаагаа нэгтгэн сүрэглэж болох юм. 

	Гэвч хөдөө аж ахуйн нэгдэл бол үүнд үл хамаарна. Нэгдлийн хонь, ямаан сүрэг бол тусгай нас хүйсээр ялгаварлан сүрэглэх тоог хөдөлмөрийн хүчийг харгалзан, орон нутгийн байдалд тохируулан сүрэглэж маллах хэрэгтэй. 

	4. Намрын улиралд хонь, ямаагаа бэлчээрлүүлэхдээ ширүүн тууварлах буюу бэлчээрт нь гүйлгэн бөөгнөрүүлэхийг цээрлэх хэрэгтэй. 

	Тэр үед хонь, ямааг гүйлгэснээс болж хөлөрч хайлах нь хялбар байдаг. Тийм учраас бог малын ус ундыг бэлчээрт нь ойр дөхмөөр нөхцөлдүүлэн тохируулах талаар онцлон анхаарах хэрэгтэй. 

	5. Намрын улиралд, сая ахар ноосыг хяргаж авсан хонийг хүйтэн бороо, цас орох үед дулаан хашаа саравчинд байлгах буюу хашаа саравч нь дулаан биш бол шөнийн цагт сэрэмжтэй сайнаар манаж байх хэрэгтэй. 

	Сая ахарласан хонь бол шөнийн цагт үргэх, цочих нь түргэн бөгөөд бороо цасанд бээрч даарснаас болж уруудан явахад хүрнэ. 

	 

	Зургаа. НАМРЫН УЛИРАЛД ҮХЭР СҮРГИЙГ АРЧЛАН ХАМГААЛЖ МАЛЛАХ ТУХАЙ

	1. Намрын улиралд, үхэр сүргээ ус унданд нь ойр дөхмөөр бэлчээрийг тохируулж, хээрийн өтгөн сахлаг ногоотой энгэр ээвэр, нуга буюу уужим жалга, хоолой газрын хиаг, суль, агь, божмог, хялгана бүхий газар бэлчээх хэрэгтэй. Хааяа таана, хөмүүл, мангир, шарилж, яргуй гэх мэтчилэн ногоон өвстэй бэлчээрийг дагуулан маллах хэрэгтэй. 

	2. Намрын улиралд, эр сувай үхрийг идээшсэн бэлчээрээс буулган ирүүлж заавал хотлуулах гэх явдалгүй, бэлчээр дээр нь цуглуулан хэвтэшлүүлж, өглөө эрт бүртгэн үзэж, бэлчээрийг сэлгүүлэн тохируулах хэрэгтэй. Саалийн тугалтай үнээг хот буудлынхаа орчим хэвтэшлүүлж байхаар бэлчээр, усыг тохируулах хэрэгтэй. 

	Саалийн үнээний бэлчээр хол бол үдэш орой эргэж ирэхгүй, замнан явахаас бэрхшээн, хээр хоноглон хэвтэшилдэг. Энэ бол саалийн үнээний бэлчээр ус харилцан тохирохгүй байгаагаас болно. 

	3. Намрын улиралд үхэр сүргийн бэлчээр, ус харилцан зохицож, ногоо өвс нь тэдгээр үхэр сүрэгт сайн тохирсон бол бэлчээрлэн идшилж яваа үхэр нь өдөр дундын хэрд буюу үдэш орой хэвтэшлэхдээ тавтай тааваараа тэрийн хэвтэшилж, үсний угаар хөлөрч, гэдэс хэвэл сайтай байх болно. Үхрийн тарга хүч бол намарших тутам улам зузааран таргалдаг болно. 

	4. Намрын улиралд, үхэр сүргээ бэлчээрлүүлэхдээ, холын бэлчээрт цувуулан явуулах буюу түүнчлэн ус, ундандаа алсаас цувж ирэх явдлаас хамгаалж, бэлчээр, усыг хэзээд нөхцөлдүүлэн, ойр дөхмөөр тохируулахыг онцлон анхаарах хэрэгтэй. 

	5. Зун, намрын улиралд, үхэр сүргийн бэлчээр, усны хоорондох газрын хөрс нь дагжир хатуу бөгөөд жижиг хайрга чулуутай бол үхэр замнан явахдаа бэрхшээж, ул туурай нь муудан тохь алдагдаж, тарга хүчээ дутуу дулим авах болно. 

	Тийм учраас аль ч улиралд үхрийн явах зорчиход зөөлөн хөрстэй бэлчээрийг тохируулах хэрэгтэй юм. 

	 

	Долоо. НАМРЫН УЛИРАЛД АДУУН СҮРГИЙГ АРЧЛАН ХАМГААЛЖ МАЛЛАХ ТУХАЙ

	1. Намрын улиралд адуун сүргээ, хээрийн бэлчээр дэх хамгийн нарийн ширхэгтэй хиаг, хялгана, ерхөг, божмог, хазаар, агь, шувууны хөл, хааяа таана, хөмүүл буюу мангир, гогодтой соргог ногоо өвстэй бэлчээрийг дагуулан бэлчээрлүүлж маллахдаа уух ус унд нь бэлчээртээ холгүй бөгөөд ундаргатай хүйтэн чанарын усанд өдөрт 2 удаа, өглөө орой бүр усалж байвал адууны тарга хүч нэмэгдэх болно. 

	2. Намрын бэлчээрлэсэн адууг ширүүн тууварлах буюу цуглуулж болохгүй, түүнчлэн бэлчээрлэсэн адууг хээр олон дахин үймүүлэн хутгаж байвал, тэдгээр адуу нь хөлөрч хайлахад хүрнэ. Намар хайлгасан адуу бол өвөл эцэж турах нь хялбаршдаг гэгчийг анхаарах хэрэгтэй. 

	3. Намрын улиралд, бэлчээрлэсэн адуугаа нар гарахаас өмнө өглөөний сэрүүнд бүртгэн цуглуулж, аажмаар бэлчээрлүүлэн явсаар ус унданд нь ойртуулан дөхүүлж байгаад усалж ханамагц, бэлчээрт нь цувуулан явуулахгүй, замд нь тогтворшуулан дөхүүлж, бэлчээрт нь гаргах жишээтэйгээр маллах хэрэгтэй. 

	4. Намрын бэлчээрлэсэн адууг оройн сэрүүн ормогц цөмийг бүртгэн цуглуулж, тохиромжтой бэлчээрийг түшиглүүлэн сайн тогтворшуулж байх хэрэгтэй. 

	Ширүүн бороо буюу цас ормоор бол түүнийг өнгөртөл бөөн байдлаар адуугаа хямгадан манаж байх хэрэгтэй. Намрын хүйтэн бороо, цасанд алслан уруудуулсан адуу бол эцэж хайлах нь хялбар байдаг болно. 

	5. Намрын улиралд барьсан гүүгээ сувай адуунаас тусгаарлан ойрын бэлчээрт маллаж байх ажлыг улам сайжруулах хэрэгтэй. Тэгэхдээ барьсан гүүгээ намрын ногоо хатаж гандахын өмнө сөл ногоотой байхад тавьж, эх ба унагаа таргалуулах хэрэгтэй. Оройтож тавьсан гүү, унага нь нэмэгдэл тарга хүчийг гүйцэд авч чаддаггүй гэгчийг анхаар. 

	 

	Найм. НАМРЫН УЛИРАЛД ТЭМЭЭН СҮРГИЙГ АРЧЛАН ХАМГААЛЖ МАЛЛАХ ТУХАЙ

	1. Намрын улиралд, тэмээн сүргийн олонх нь үс ноос нь тэгшрэн ургаж, бэлчээрлэхдээ тогтворшиж ирэх болно. Тэр үест тэмээн сүргийг хангай газарт бол аль газрын нам, уужим буюу энгэр нугын завсар дахь хөвд ногоотой бөгөөд шарилж, хонголзогоно, бут, морин агь, ерхөг, хиаг, суль, хялгана, хөмүүл, таанатай, дэрс түнх бүхий хужирлаг бэлчээрийг дагуулан бэлчээрлүүлэх хэрэгтэй. 

	Хээр талын бүсэд бол тал хөндий ба хяр толгодын заагийг дагуулан бэлчээрлүүлэх, говь газарт бол говь, хээрийн бэлчээрийг идшилж болохоор тус тусад нь тохируулж маллавал хүч таргаа гүйцэд авах болно. 

	2. Намрын бэлчээрлэсэн тэмээг үдэш орой заавал хот буудлын газраа тууварлан ирүүлж хэвтэшлүүлэх гэх явдалгүй, бэлчээрт нь бүртгэн цуглуулж, хээр хэвтэшлүүлэх нь тохиромжтой юм. Хээр хэвтшилсэн тэмээг өглөө босохын зэрэгцээгээр аль тохиромжтой өвс ногоо бүхий бэлчээрийг түшиглүүлэн маллаж, өдөр дундын хэрд буюу 12 цагийн орчимд ундаргатай хүйтэн чанарын усанд ханатал усалж, дараа нь уг нутагшсан бэлчээрт нь гаргаж маллах хэрэгтэй. 

	3. Ботготой ингэн тэмээг бол хээр хэвтэшлүүлэх гэх явдалгүй, хотныхоо захад хурааж хэвтэшлүүлэн заншуулах хэрэгтэй. Тийм учраас ботготой ингэн тэмээний бэлчээр усыг ойр дөхмөөр тохируулах хэрэгтэй. 

	4. Намрын улиралд тэмээн сүргийн бэлчээр нь өвс ногоо, хужир нь тохирсон бол бэлчээрлэсэн тэмээ нь байнга хөлөрч, арьсны хөрсөнд нь хужир даацлан ургаж, тарга хүчээ гүйцэд авдаг болно. Тэгэхгүй бол тэмээний бэлчээр тохироогүй буюу эсхүл хужир давс дутагдалтайг гэрчлэн харуулж байгаа болно. 

	Ер нь говиос бусад орон нутагт тэмээний бэлчээрийн өвс ногоо нь хужир давсаар тэр бүр харилцан тохирдоггүй байдлыг харгалзаж, аль ч улиралд тэмээндээ сайн чанарын хужрыг дутагдуулалгүй тогтмол өгч байх буюу хужирт 7 хоног тутам нэгээс цөөнгүй тогтмол оруулж байх хэрэгтэй. 

	5. Намрын улирлын эцсээр өвс ногооны шүүс шим нь өтгөрөн хатаж гандах үед төрөл бүрийн малыг жалга, хоолой, нуга газрын таана, хөмүүл, мангир, мэхээр, гоньд, гогод, агь, цулхир гэх мэтчилэн шүүслэг ногоо, хиаг, божмог, хялгана, яргуй, суль иймэрхүү өвсний уг дахь ногоог дагуулан бэлчээрлүүлж, нэн ялангуяа хонь тэмээний бэлчээрийг өдөр дараалан сэлгүүлэн бэлчээрлүүлбэл мал бүхэнд тохиромжтой бөгөөд тарга хүчээ сайн авах болно. 

	6. Намрын улирлын сүүлчээр ямааг аль ойр буурцаг бүхий бөгөөд гашуун навч мөчир олонтой нарийн ургаа өвс ногоог идэшлүүлж байвал улам сайн таргалах болно. Ер нь ямаа бол намрын сэрүүн орох үеэс эхлэн газарт цагаан хяруу цас унах хүртэл энэ хугацаанд онцлон таргалдаг юм. Түүнийг малчин бүр анхаарах хэрэгтэй. 

	7. Намрын эцэст өвс ногоо хатаж гандсан үед бог малын бэлчээр нь шивээ өвс үлэмжхэн толгойлсон бол шивэгдэж шархлан арьсыг гэмтээх учир тийм газраа хонь малаа битгий бэлчээрлүүл. 

	Түүнчлэн тэмээн сүргийн бэлчээрт нохой бөөдий буюу шивээтэй газруудад бэлчээрлүүлэх нь тэмээнд тохиромжгүй, тийм газраа бэлчээрлэсэн тэмээний сагаг, тавгийн гаднах үс хөрсийг нэвтлэн шархлуулж эмгэглүүлэхэд хүрнэ. 

	 

	Ес. ӨВЛИЙН УЛИРАЛД ХОНЬ, ЯМААН СҮРГИЙН АРЧИЛГАА МАЛЛАГААГ САЙЖРУУЛАХ ТУХАЙ

	1. Өвлийн улиралд хонь, ямааны бэлчээрт дагжуур хөрстэй, ургаа соргог нарийн өвстэй, хяр толгод олонтой тийм бэлчээр тохиромжтой байдаг. Жишээ нь: хонь ямааны бэлчээрт нарийн хиаг, хялгана, божмог, бутуул, агь гэх мэтчилэн ургаа уран тачир өвстэй бэлчээрийг тохируулах хэрэгтэй. 

	2. Өвлийн улирал бол өдөр богино шөнө урт, энэ байдлыг харгалзаж, бог малын бэлчээрийг өвөлжөө бууцандаа холгүй жижиг хяр, хамар толгод бүхий бэлчээрт түшиглүүлэн, хонь малаа хариулахдаа байнга хэсэглэн тогтоож жижиг төлөг, шүдлэнгийн зэрэг малаа нэгэн жигд бэлчээрлэн идшилж чадах байдалд тохируулан маллах хэрэгтэй. 

	3. Өвлийн улиралд, өвөлжөө бууцандаа хэвтшилсэн хонь ямаагаа өглөө эртхэн бэлчээж, бэлчээрт гаргахдаа түрүүлэн яваа хонь ямааг тогтворшуулан хариулж явсаар бэлчээрт нь гаргаж, аль нарийн соргог өвсийг дагуулан бэлчээрлүүлж байгаад, оройн нар шингэхийн өмнө өвөлжөөндөө ойртуулан ирүүлж, хашаа саравч дахь малын хэвтрийн бууцыг цан хөөрөг болохын өмнө хотлуулан хэвтэшлүүлж байх хэрэгтэй. 

	4. Өвлийн улиралд хонь, ямаагаа бэлчээрлүүлэхдээ дулаан цэлмэг нартай өдөр хяр, хамар, толгод буюу ухаагийн ар хэцүүдийг дагуулан бэлчээрлүүлэх хэрэгтэй. 

	Бүрхэг хүйтэн жавар салхитай буюу цас шуургатай өдөр аль нөмөрлөг газруудыг түшиглүүлэн бөөн байдлаар хариулбал жижиг бага мал нь нөмөрдөн нэгэн жигд бэлчээрлэн идшилж, бээрэх даарах нь бага байна. 

	5. Өвлийн улиралд хонь, ямааны бэлчээр нь, үргэлжилсэн цастай бол аль цасны нимгэн хяр хамрыг дагуулан бэлчээрлүүлж байх хэрэгтэй. 

	Бэлчээрлэсэн хонь, ямаагаа зузаан хөрлөсөн цасан дундуур хэжүүлэн зоолж битгий явуул. Хонь малын хөлийн сагаг үс нь цасанд зүлгэгдэн халцрахад хүрнэ. 

	6. Өвлийн улиралд бэлчээрлэсэн хонь ямааны дотор эцэж турж яваа хонь ямаа байгаа эсэхийг сайтар ажиглан хянаж, доройтож байгаа хонь ямаа байвал богино бэлчээрт бэлчээж нэмэгдэл чанарлаг тэжээлээр тэжээж байх хэрэгтэй. 

	7. Өвлийн улиралд хонь ямааны хээл нь өсөж төллөх хугацаа ойртох үеэс эхлэн төллөвөл зохих эм хонь ямаагаа тусгайлан сүрэглэж, хуурай, дулаан уужим өвөлжөө бууцанд хэвтэшлүүлж, бэлчээрийг өвөлжөөнд нь ойртуулан тохируулах хэрэгтэй. 

	Энэ бол хөдөө аж ахуйн нэгдэлд үл хамаарах бөгөөд нэгдэл бол хонь ямаагаа аль ч улиралд нас хүйсээр нь ялгаварлаж, тус бүрдээ тусгай бэлчээрийн хуваарьтай байх болно. 

	8. Өвөл хаврын улиралд, хонь ямааны бэлчээрийг тохируулахад элсэрхэг хөрстэй газрын бэлчээр бол хонь, ямаанд тохиромжгүй, тийм газрын өвс нь нарийн ширхэгтэй биш, бүдүүн борог ширхэгтэй голчлон ургадгийн дээр тэжээл шимээр дутагдалтай байдаг ба хонь ямааг хөлийн хар туурай шигдэх элстэй газруудаар бэлчээрлүүлбэл, эцэж турах нь үлэмж байдаг. Тийм учраас, хонь ямааны бэлчээрийг дагжир хөрстэй газар бэлчээрлүүлэх хэрэгтэй юм. 

	9. Өвөл хаврын улиралд хонь ямаагаа бэлчээрлүүлэхдээ элс, манхан дундуур битгий зоолон явуул. Тийм газар бэлчээрлэсэн хонь ямаа ядарч зүдрэхээс эхлэн бэлчээрийн өвсний олонх нь бүдүүн борог байдаг учраас тэдгээр малд тохиромж муутай юм. 

	 

	Арав. ӨВЛИЙН УЛИРАЛД ҮХЭР СҮРГИЙГ АРЧЛАН ХАМГААЛЖ МАЛЛАХ ТУХАЙ

	1. Өвлийн улиралд үхэр сүргийн бэлчээрийг өвөлжөөнд нь ойр, өндөрлөг хяр уулын завсар, нуга, жалга, суваг буюу хажуу энгэрлэг хотос хуудсын ургаа суль, ерхөг, хиаг, хялгана, ямааны эвэр, дэрс, өлөн гэх мэтчилэн өсгөлөн, нягт элбэг өвстэй газрыг дагуулан бэлчээрлүүлэх нь тохиромжтой юм. 

	Сарлагийн бэлчээрийг уул хярын завсар буюу хад цохионы чөлөө дэх дан цагаалж, суль, хиаг, хялгана гэх мэтчилэн өвстэй газруудын бэлчээрийг тохируулах хэрэгтэй. 

	Өвлийн улиралд, үхэр сүргийн бэлчээр нь битүү үргэлжилсэн зузаан цастай бол үхэр сүргийн бэлчээрийг даруй өөрчилж, аль цасны нимгэн, өвсний өндөрлөг нягтыг дагуулан бэлчээрлүүлэхийг чухалчил. 

	Үлэмжхэн цастай үед, үхрийн бэлчээр хүрэлцэхгүй болж, тохь алдагдан эцэж турах нь бусад малаас илүү байдгийг онцлон анхаарах хэрэгтэй. Үхэр бол цасыг өөрөө малтаж өвсийг ил гарган идшилдэггүйг хэн бүхэн мэднэ шүү дээ. 

	3. Өвлийн улиралд, үхэр сүргээ өглөө эртхэн бэлчээрт гаргаж хариулахдаа, үхрийн аль тогтворшсон бэлчээрийг дагуулан бэлчээрлүүлж, оройн нар шингэж, хүйтэн жавар орохын өмнө бэлчээрлэсэн үхрээ аажмаар өвөлжөөнд нь ойртуулан ирүүлж хэвтэшлүүлэх хэрэгтэй. 

	4. Өвлийн улиралд, үхрийн бэлчээр тохироогүй буюу өвөлжөөнөөс бэлчээр нь алслагдсан бол хотлон хэвтшилсэн үхэр сүрэг нь өглөө бэлчээрлэн явахгүй хашигнан зогсох байдалтай бол үхрийнхээ бэлчээрийг даруй сольж, бэлчээрийн өвс өвөлжөө бууц, ус ундыг хооронд нь нөхцөлдүүлэн тохируулах хэрэгтэй. 

	5. Өвлийн улиралд, үхрийн бэлчээрийг цастай гэж санаа тайвшрахгүй, үхэр сүргээ харз усаар буюу бүлээн усаар усалж байх хэрэгтэй. Хэрэв үхрээ хадсан өвсөөр тэжээдэг бол өглөө ханатал нь услаад орой бага шиг услах хэрэгтэй. 

	6. Үхрийн бэлчээр нь битүү хөрлөсөн цастай бол уул хяр, толгодын хамар ирмэгийг дагуулан цасны нимгэн буюу мал явж, түүний мөрөөр илэрсэн өвс бүхий бэлчээрийг дагуулан бэлчээрлүүлж байх хэрэгтэй. 

	7. Өвөл, хаврын эхний улиралд, үхрийн бэлчээрийг тохируулахдаа, үхэр сүрэг нь бэлчээрлэн яваад орой өвөлжөөндөө өгсөж ирэхгүй, уруудаж ирэх байдалтай бэлчээрийг тохируулах нь аятай юм. 

	8. Өвөл хаврын улиралд, үхэр сүргээ нэгэн долоо хоног тутам нэг удаагаас доошгүй сайн чанарын хужирт тогтмол оруулж байх буюу хужир давсыг өгч байх хэрэгтэй. 

	9. Өвөл хаврын улиралд үхэр сүргээ бэлчээрлүүлэн хариулахдаа, бог малын адил бөөгнөрүүлэн холхиулж маллахгүй, бэлчээрлэн идэшлэх дурыг дагуулан, тархай шиг хариулан маллах хэрэгтэй. Бэлчээрлэсэн үхрийг үргэлж хэсэглэн ээрч маллавал санаашран халшрахад хүрдэг гэгчийг үхэрчин хүн бүр анхаарах хэрэгтэй. 

	 

	Арван нэг. ӨВЛИЙН УЛИРАЛД АДУУН СҮРГИЙГ ЯАЖ МАЛЛАХ ТУХАЙ

	1. Өвлийн улиралд, орон нутгийн ардууд өөрсдийн олон цөөн адууг бусад малын бэлчээр, уснаас тусгаарлан, өвөлжөө хаваржааны бэлчээрээс хол, аль тохиромжтой бэлчээрийг сонгож, отрын байдлаар хаврын улирлын сүүлч хүртэл хээрийн соргог сэрмүүн, нарийн хиаг, хялгана, божмог, агь, ерхөг, суль гэх мэтчилэн нягт ургаа өвстэй бэлчээрүүдийг дагуулан маллаж, шөнийн цагт бөөнөөр бэлчээрлүүлэн манаж байх хэрэгтэй. 

	2. Адуун сүрэг бол өвөлжөө, бууц гэж шаардагдахгүй, аль бэлчээр, ус бүхий газрыг түшиглүүлэн алс холын бэлчээрт оторлоход хүрэлцэн очих чадвартай мал мөн. Тийм учраас адуун сүргийг намрын сэрүүн орж, өвлийн улирал эхлэхийн өмнө шилдэг шим тэжээл бүхий өвстэй бэлчээрт оторлох ажлыг зохион байгуулах хэрэгтэй. 

	Адуугаа оторлохгүй, өвлийн тэсгэм хүйтэн болсны хойно буюу хөрлөсөн гүн зузаан цасан дундуур алслан тууварлаж, тарга хүчийг алдагдуулахгүйн тулд эртээс санаачилж оторлох адууны бэлчээр, усыг урьдчилан судалж, түүндээ тохируулан, оторлох адуугаа сүрэглэж явуулах хэрэгтэй. 

	3. Адуун сүргээ яаж оторлох тухай орон нутгийн ардууд нь хоорондоо зөвлөлдөн хэлэлцэж, юуны урьд тус бүрийнхээ олон цөөн адуун сүргээ нэгтгэн суурь сүрэг болгон ижилдүүлж, оторлон очих өнтэй газрын тохирох бэлчээр усны хэр хэмжээнд тохируулан сүрэглэх адууны толгойн тоог зохицуулж, арчилгаа маллагааны ээлж хуваарийг зохиож адуугаа маллах хэрэгтэй. 

	4. Отрын адуучин хүн бол орон нутгийн орчим дахь өвөлжөө бууцны ойрын өвс бэлчээрийг хэзээд гамнаж, алс хээрийн бэлчээрийг ашиглаж, адуун сүргээ бэлчээрлүүлэн маллахдаа өдрийн цагт аль цасны нимгэн, өвсний соргогийг дагуулан, хяр толгод буюу, уулын бэл хажуу, хамраар бэлчээрлүүлж, шөнийн цагт, хүйтэн жавар, салхины тусгал багатай уужим энгэр, нөмөрлөг буюу хонхор, хотгор, цээл газрын бэлчээрийг түшиглүүлэн адуугаа сонор сэрэмжтэй байнга манаж байх хэрэгтэй. Тийм учраас адуугаа үдшийн бүрий ба шөнө түр бөөгнөрүүлэн зогсоож амруулаад, бэлчээрт нь гарган манаж байх нь тохиромжтой юм. 

	5. Бэлчээрлэсэн адуу бол үдшийн харанхуй, үүрийн жавар болохын урьд түр зогсож амардаг, тэр үест чонын гүйдэл тохиолддог гэгчийг адуучин хүн бүр санаж сэрэмжтэй сайнаар адуугаа манаж байх хэрэгтэй. 

	6. Өвлийн улиралд, салхи шуургатай бүрхэг үест адуун сүргээ аль нөмөрлөг газар буюу эсхүл дэрс зэгстэй, үгүй бол ой модны шугуй, түүний хаяаг түшиглүүлэн бөөн байдлаар сайн тогтворшуулан бэлчээрлүүлж, салалтгүй хариулга, маллагаагаа эрхэмлэн сайжруулах хэрэгтэй. 

	7. Адуучин хүмүүс бол хэзээд дулаан, дах дэгтийгээ тохижуулан базааж, уурга, хуйвнаас эхлэн, эмээл, хазаараа эвтэй, аятай болгон засаж байх хэрэгтэй. 

	8. Өвөл хаврын улиралд, отрын адууг нэгэн бэлчээрт удтал давтан битгий бэлчээрлүүл. Бэлчээрийг түргэн түргэн сэлгүүлэн сольж, аль соргог нарийн өвстэй бэлчээрийг дагуулан бэлчээрлүүлж байхыг онцлон анхаар. 

	9. Өвөл, хаврын улиралд, бэлчээрлэсэн адууны бэлчээрийн цас нь шуурч хатуурсан бол адуугаа 1 өдөр өнжөөд, дулаан өдрийг тохиолдуулан, худгийн буюу гол горхины урсгал, харз усанд усалж байх хэрэгтэй. 

	Түүнчлэн адууны бэлчээрийн орчимд хужиртай бол сард хужирт 3-аас доошгүй оруулж, хэрэв хужиргүй бол зориуд хужир авч сард 2 удаа хүртэл адуундаа хужир өгч байх нь чухал юм. 

	10. Адуучин хүмүүс бол сүрэглэн маллаж байгаа адуугаа өглөө, орой бүр тогтмол толгой дараалан бүртгэж, өөрийн ба бусдын гэж алагчлан ялгаварлахгүй нэгэн адил хайрлан хамгаалж маллах хэрэгтэй. 

	11. Адуучин хүмүүс бол хариулан маллаж байгаа адууныхаа бэлчээр, ус хужир нь хэрхэн зохицож байгааг байнга ажиглаж, хэрэв бэлчээрлэсэн адууны гэдэс, хэвэл нь дулим буюу бэлчээртээ тогтворшихгүй холхих байдалтай бол бэлчээрийг даруй сольж сайжруулсаар байх хэрэгтэй. 

	12. Нэгэнт алслан явуулж оторлосон адууг дөрөвдүгээр сарын эцэс буюу тавдугаар сарын эх хүртэл аль өнтэй шилдэг өвс бэлчээр бүхий газрыг дагуулан маллаж, бүрэн тоогоор онд мэнд оруулж, хөөвөр хялгасыг гээгдүүлэхгүй авч орон нутагт нь аажмаар ирүүлэх нь хэн алиндаа ч ашигтай юм. 

	 

	Арван хоёр. ӨВЛИЙН УЛИРАЛД ТЭМЭЭН СҮРГЭЭ АРЧЛАН ХАМГААЛЖ МАЛЛАХ ТУХАЙ

	1. Өвлийн улиралд тэмээг олноор сүрэглэсэн бол 4 хэсэг болгон сүрэглэж маллавал тэмээний бэлчээрийг зохицуулахад тохиромжтой юм. Үүнд эр сувай тэмээг алсын бэлчээрт нэгэн хэсэг, хээлтэй ингэн тэмээг нэгэн хэсэг, ботго, торомтой ингэн тэмээг буурын хамт ойролцоо бэлчээрт нэгэн хэсэг, дан тором, ботгыг өвөлжөө бууцны ойр нэгэн хэсгээр тус тусад нь сүрэглэж бэлчээрлүүлэн маллавал бэлчээр, ус, хужрыг тохируулахад дөхөмтэй юм. 

	2. Өвлийн улиралд, эр сувай тэмээг хээлтүүлбэл зохих ингэтэй хамтатган сүрэглэх нь тохиромжгүй, ялангуяа ингэн тэмээг хээлтүүлэх үесээр дангаар нь буурын хамт сүрэглэн бэлчээр, өвөлжөөг эр сувай тэмээнээс зориуд тусгаарлахгүй бол орсон буур нь эр сувай тэмээг хазаж элдэхээс эхлэн, эр сувай тэмээ нь сая хээл олж яваа ингэн тэмээг зайдагнаж, сувайруулах зэргээр хоорондоо үл нийцэх болно. 

	Түүнчлэн хээлтэй ингэн тэмээний бэлчээр, хэвтшийг хуурайлан дулаалж, тэгшлэхээс эхлэн хужир, давсаар дутагдалгүй асрамжлах талаар онцлон анхаарах хэрэгтэй. Ботго, тормыг өвөлжөө бууцнаас холгүй бөгөөд модон бороггүй, нарийн өвстэй бэлчээрийг тохируулах хэрэгтэй. 

	3. Эр сувай тэмээг өвөлжөө бууцнаас алс хээрийн ба говийн бут, бударгана, шар мод, шарилж, баглуур, тэсэг, агь, хиаг, хамхаг, хангилзгана, ерхөг, зурман сүүл гэх мэтчилэн элбэг өвс бэлчээрийг дагуулан хариулж, орой бүр хот буудлынхаа ойр тусгай өвөлжөөнд хэвтэшлүүлэн хурааж, өглөө эртхэн бэлчээрт гарган маллаж байх хэрэгтэй. 

	4. Өвлийн улиралд хээлтэй ингийг газрын нам, тэгш уужим, цээл газрыг түшиглүүлэн дээрх өвс ургамлаар тэгширсэн бэлчээрт хариулан маллаж, ус унд, хужир давсаар дутагдахгүй тийм бэлчээрийг онцлон тохируулах хэрэгтэй. 

	5. Ботго торомтой ингэн тэмээний бэлчээрийг өвөлжөө, бууцандаа алслагдахгүй, өвс бэлчээр сайтай, дэрс түнх олонтой, нөмөрлөг буюу хонхор хотгор, хужирлаг газрыг түшиглэн бэлчээрлүүлж байх хэрэгтэй. Тором ботготой ингэн тэмээг өглөө аажмаар бэлчээрлүүлж, орой эртхэн нар шингэмэгц өвөлжөөндөө ойртуулан, орой бүр хурааж байхыг онцлон анхаар. 

	6. Өвлийн улирал дахь тэмээн сүргийн бэлчээр нь үлэмжхэн их үргэлжилсэн цастай бол цасны нимгэнийг дагуулан бут, бударгана, ерхөг, хонгор зул, үхэр тарна, цахилдаг, дэрс, хамхуул, морин шарилж, ээрэм, баглуур гэх мэтчилэн шүүрэг өвстэй бэлчээрийг дагуулан бэлчээрлүүлж, хоёр өдөр өнжөөд 1 удаа тогтмол хужирлаг усанд усалж байх хэрэгтэй. Цасгүй бол нэг өдөр өнжөөд өдөр дундын хэрд тогтмол ханатал нь усалж байх хэрэгтэй. 

	7. Өвлийн эцэс, хаврын эхний сард ботголох шахсан ингэ буюу сая ботголж байгаа ингийг дангаар нь сүрэглэж, бусад малаас тусгаарлан өвөлжөө, хаваржаа ба бэлчээрийг зориуд тохируулан, арчлагаа маллагаагаа сайжруулах хэрэгтэй. 

	Сая ботголж байгаа ингэний бэлчээр ба хэвтэш нь хонь, үхрийн бэлчээртэй нэг хамт байж тохирохгүй юм. Ботголсон ингэ бол ботгоо ус, өвсөнд ортол, хот, буудлынхаа зах дахь ойрын бэлчээрт нэг хоёр цагаар түр бэлчээрлэж яваад, ботгондоо эргэж байн байн ботгоо хөхүүлж, бэлчээрлэдэг байдалд нь сайн тохируулах хэрэгтэй. 

	8. Өвөл хаврын улиралд, тэмээн сүрэг бол цастай учраас бэлчээрийн өвс дутагдсанаас болж уул, хярын бэрхлэг өөд өгсөн бэлчээрлэж явсаар газрын уруу халтирч гулгах зэргээр хөлийн шөрмөс, тавхайгаа гэмтээхэд хүрдэг. Тийм учраас тэмээ хариулж яваа хүмүүс нь бэлчээрлэсэн тэмээгээ газрын нам тэгш буюу уужим газруудыг түшиглүүлэн бэлчээрлүүлж маллах нь чухал юм. Ялангуяа хээлтэй ингийг уул хяртай, бартаатай газраар бэлчээрлүүлж болохгүй, хээлээ гэмтээхэд хүрнэ. 

	 

	Нэг. ДЭЭРХ ТӨРӨЛ БҮРИЙН МАЛЫГ ӨВЛИЙН УЛИРАЛД АРЧЛАН ХАМГААЛЖ МАЛЛАХДАА ОНЦЛОН АНХААРВАЛ ЗОХИХ ЗҮЙЛҮҮДИЙГ ДОР ДУРДВАЛ

	1. Хотлон хэвтшилдэг малаа өглөө, хэрэв хүйтэн салхи шуургатай өдөр уруудуулан бэлчээвэл, салхи шуурганд дэлсэгдэн тогтворшиж чадахгүй уруудан явах нь үлэмж бөгөөд хээрийн бэлчээрээс сөргөж, өвөлжөөнд нь ойртуулахад бэрхшээлтэй байдаг. Нэн ялангуяа хонь, ямааны үс ноос нь салхинд амархан ярагдах учир хонь ямаа даарч бээрэх нь түргэн байдаг. Үүнтэй холбогдуулан, хотлон хэвтшилдэг малаа салхи шуургатай бол салхины эсрэг сөрөн бэлчээрлүүлж, бөөн байдлаар нөмөрлөг газруудаар бэлчээрлүүлэн идэшлүүлж, оройн жавраар уруудуулан хотлуулах нь тохиромжтой. Уруудан бэлчсэн малын хонго, борвины дагуу хүйтэн салхи, жаварт үлээгдэж мал жихүүцэн даарч, тогтворшин идшилж үл чадах иймэрхүү байдлыг анхаарах хэрэгтэй юм. 

	2. Өвлийн улирал бол өдөр нь богино, шөнө урт байдаг учраас хотлон хэвтшилдэг малыг өглөө эртхэн бэлчээрт маллаж, орой өвөлжөө бууцаа цантаж хөлдөхийн өмнө хотлуулан хэвтэшлүүлэх нь тохиромжтой бөгөөд энэхүү өдрийн богинод хотлон хэвтшилдэг малд дан бэлчээрийн өвс, тэжээл нь хүрэлцэхгүй дутагдалтай байдгийг онцлон анхаарч, тэдгээр малыг хэвтэш байранд нь тэжээх нь чухал. Үүнд бог малд бол өдөр тутам 1 кило буюу 1 кило хагас орчим хадлан өвсөөр тэжээж, өглөө бүр мал тутамд 1 хагас буюу 2 литр бүлээн усаар усалж байх хэрэгтэй. 

	Түүнчлэн нутгийн үхэрт бол өдөр бүр 3 кило өвсөөр тэжээж 4 литрээс доошгүй бүлээн усаар усалж байвал тэдгээр мал нь эцэж зүдрэх нь бага байх болно. 

	3. Өвлийн улиралд, өвөлжөө бууцыг тэгшлэн өдөр тутам хуурайлж, ариун цэвэр бөгөөд хашаа саравчийг тохижуулан дулаалсаар байх явдал бол түүнд хэвтшилдэг мал нь шөнийн уртад дороосоо жигнэгдэн даарах нь бага байх болно. Ер нь малыг онд мэнд оруулахын нэгэн чухал арчлагаа бол өвөлжөөгөө хуурайлан дулаалах явдал мөн. 

	4. Өвлийн улиралд, төлөг, шүдлэн ба бяруу, ботго, торомны бэлчээрийг битүү цан хүүрэг болсон өвстэй газарт бэлчээрлүүлбэл уруул ам нь цанд хайрагдаж, түүнээс уламжлан амруутаж өвчлөн, өвс бэлчээрээ идэшлэхдээ бэрхшээлтэй болдог тийм цан хүүрэгтэй өдөр бага малаа өвсний цан арилмагц буюу эсхүл бусад мал бэлчээрлэсэн мөрийг замнуулан бэлчээрлүүлэх хэрэгтэй. 

	5. Өвлийн «шуургатай өдөр, хонь ямаа ба үхрийг ой модны шугуй буюу бургасны хаяаг нөмрүүлэн, модны унасан навч, мөчир, шилмүүс гэх мэтчилэн зүйлийг ургаа өвстэй хамтатган идэшлүүлэх нь тэдгээр малд тэжээл болох нь зүгээр. 

	6. Өвөл, хаврын улиралд төрөл бүрийн малыг худаг усанд буюу урсгал гол горхины усанд услахдаа орчмын цас мөсний халтиргаатай бол түүнийг байнга цэвэрлэн арилгаж, эсхүл элс шороо асгаж халтиргаагүй болгох хэрэгтэй. Мөн халтирч унаснаас болж хээлтэй мал хээл хаях буюу бэртэхэд хүрдэг байна. 

	7. Өвөл хаврын улиралд өвөлжөө, хаваржааны бууцны орчим дахь хог новшийг байнга цэвэрлэн ариутгасаар байх хэрэгтэй. 

	Өвөлжөө, хаваржааны орчимд үхсэн малын сэг, сэвс, яс, түүнчлэн үнс хогийг холчлон арилгаж, хотлон хэвтшилдэг малын замнан явах замын дагуу хайр чулуу буюу халтиргаатай газрыг хүртэл тэгшлэн засах хэрэгтэй. 

	8. Өвөл хаврын улиралд, төлөг, шүдлэн, бяруу, тормоо хүйтэн салхи шуургатай өдөр дулаан нэмнээгээр нэмнэж, тусгайлан сүрэглэж хээрийн богино бэлчээрт гарган маллаж, орой бүр нэмэгдэл тэжээл болгон мал тутамд ясны гурил 10-аас 15 грамм, давс 5-аас 8 грамм хүртэл, сайн чанарын ногоон өвс 1-ээс 3 кило хүртэл, тарианы сүрэл бол 1—2 килограмм хүртэл, дарш бол 500 граммаас 1 килограмм хүртэл, гурилын хивэг бол 50 граммаас 100 грамм, овьёос 500 граммаас 1 килограмм хүртэл иймэрхүү нэмэгдэл тэжээлээр тэжээж онд мэнд оруулахын тулд ажиллах хэрэгтэй. 

	Энэхүү нэмэгдэл тэжээл бол хамгийн доод зэргийн хэмжээг дурдаж байгаа юм аа. Ингэж тэжээж байгаа бага малыг өдөр тутам бүлээн усаар усалж байх нь чухал юм. 

	9 Хаврын улиралд хонь, ямаа, үхрийг аль цасны нимгэн бөгөөд хайлж өвс нь илэрч байгаа хяр, хамар, толгодыг дагуулан бэлчээрлүүлж. хариулга, маллагаагаа онцлон идэвхийлэх хэрэгтэй. Тэр үед малын тарга хүч буурч, солигдох үес мөн. Тийм учраас холчлон бэлчээрлүүлэхгүй ойрын бэлчээрт сайн тогтворшуулан маллах нь чухал юм. 

	10. Хаврын урь ормогц, өвөлжөө бууцнаас гарч, хаваржааны хөх бууцанд шилжиж, малынхаа бэлчээрийг солих хэрэгтэй. Адуунаас бусад малын бэлчээр нь хаваржааны хот буудлын захаас эхлэн соргог өвстэй ус, хужиртаа ойр тийм бэлчээрийг хонь, ямаа, үхэр, тэмээндээ тохируулах хэрэгтэй. Нэн ялангуяа төллөх малыг тус бүрд нь тусгайлан сүрэглэж, дулаан байр бүхий саравчит хашаатай хаваржааг тохируулж, малаа төллүүлэх болно. 

	Төллөх шахсан буюу төллөж байгаа малдаа хээрийн бэлчээрээс гадна, нэмэгдэл тэжээлээр өдөр дараалан тэжээж байх нь чухал. Тийм учраас хаваржааныхаа дэргэд хадлан өвс ба шүүслэг буюу чанарлаг тэжээлийг айл өрх бүр бэлтгэсэн байх хэрэгтэй. 

	11. Сувай малаа хээлтэй буюу төллөх шахсан малаас ангид тус бүрд нь тусгайлан сүрэглэж, соргог өвс бүхий бэлчээр, ус, хужир ба хаваржааг тохируулан маллаж байх талаар орон нутгийн ардууд нь хоорондоо зөвлөлдөж, хүн бүлийн хүчин чадлын хэрээр хөдөлмөрөө нэгтгэн хоршоолж ажиллах нь үлэмж их ашигтай болно. Үүнийг малчин бүр ажил дээрээ анхаарах хэрэгтэй. 

	12. Хаврын хавсарга салхитай өдөр бэлчээрлэсэн малаа аль нөмөрлөг нуга газрын бэлчээрийг дагуулан маллаж, хавсарга, салхи, шороогүй өдөр хяр, хамар буюу уудам цээл газрын бэлчээрийг тэдгээр малдаа тохируулан маллаж байх нь чухал юм. 

	Ядарч доройтон яваа малын үс ноосны угт нь элс шороо шигж доройтуулдаг гэмийг анхаарч, тухай бүрд тэдгээр малын үс ноосонд хуралдсан элс шороог арилгаж байх хэрэгтэй. Чадвартай мал бол түүнийг сэгсрэн шилгээж цэвэрлэдэг болно. 

	13. Хаврын улиралд төрөл бүрийн малыг цасны хайлсан шар ус буюу хуучин хуршмал нуурын усаар битгий усал. Ундаргатай буюу урсгал усанд, өдөр бүр усалж байх хэрэгтэй. Тийм учраас малын ундлах ус нь бэлчээртээ ойр байвал зохино. Хэрэв уух ус нь хол бол мал үлэмжхэн тууваршиж, ядрах явдлаас асрамжлах хэрэгтэй. 

	14. Хаврын улиралд төллөх шахсан хээлтэй мал, сая төллөсөн эх малыг бэлчээрлүүлэн хариулахдаа ширүүн бөөгнөрүүлэн тууварлаж болохгүй. Бэлчээрлэн идшилж яваа байдлаар алгуур зөөлөн цугларуулан тууварлаж байх хэрэгтэй. 

	15. Хаврын улиралд говиос бусад орон нутагт төрөл бүрийн малд эрдэст тэжээл үлэмж шаардагдана. Тийм учраас адуунаас бусад малд нэг долоо хоногт 2 удаа сайн чанарын хужир, давс өгч байх хэрэгтэй. Харин адуугаа долоо хоног тутам 1 удаа хужирт оруулж байхыг чухалчил. 

	Хужир давсгүй удтал байсан малд гэнэт ихээхэн давслаг хужрыг идүүлэхийг болгоомжил. Бага шиг хэмжээгээр хужир давсыг идүүлж хужирсааг гаргах хэрэгтэй. Цочмог их хужир идсэн мал бол чацга алдахаас эхлэн, хэтэрвэл гэдэс нь дүүрч эмгэглэхэд хүрнэ. 

	16. Төллөх гэж байгаа ингээ алслан шилэрч, хээр ботголж, нялх ботго осолдохоос болгоомжилж, сайтар хямгадан хариулж байх хэрэгтэй. 

	17. Хаврын хавсарга салхитай өдөр, бэлчээрлэсэн тэмээ аль нэгэн нөмөрлөг газрыг түшиглэн хэвтэшлэх дуртай байдаг. Тийнхүү хэвтшилсэн тэмээгээ босгож, бэлчээрт нь хөдөлгөн идэшлүүлж байх хэрэгтэй. 

	18. Өвөл хаврын улиралд төрөл бүрийн малыг эцэж зүдэрмээр бол тэр даруйд нь нэмэгдэл тэжээлээр тэжээж байх хэрэгтэй. Зохистой цагт нь тэжээхгүй хожимдвол тэжээвч тэнхэрч чаддаггүй гэгчийг анхаар. 

	19. Хаврын улиралд, олонх малын үе гишүүн суларч, хүч тамир нь сульдах байдлыг харгалзаж, малын хөл шигдэх шавар намагтай газрын дэргэд битгий бэлчээрлүүл. 

	20. Сая төллөсөн хонь, ямаа, үнээний зарим нь нялх төлдөө санаашран хээрийн бэлчээр дэх ижил сүргээс салж төлийнхөө байр руу гүйдэг. Тэгж битгий заншуул. 

	21. Хаврын улиралд бэлчээрлэсэн малын дотор онц эцэнхий буюу турж ядарсан малтай бол хээр хэвтэж өеөдөх болзошгүй. Хэрэв тийм малтай бол сайтар сэрэмжлэн маллах хэрэгтэй. 

	22. Хаврын улиралд, төрөл бүрийн малыг тус бүрд нь бэлчээр, ус, хаваржааны байр зэргийг тохируулан яаж маллах ажиллагааны арга нь өвлийн улирал дахь арчлагаа маллагаанаас төдий л өөрчлөгдөхгүй. Гагцхүү илүү сэрэмжтэй идэвх зүтгэлийг гарган маллаж байх хэрэгтэй юм. Харин хаврын урин дулаан боллоо гэж мал ажиллагаа дээрээ санаа тайвширч хэрхэвч болохгүй нь мэдээжийн хэрэг. 

	Тэр үеэр манай олонх мал төллөж, эх малыг асрамжлан, төл малыг бүрэн тоогоор бойжуулан авах, бусад мал нь өвлийн тэсгэм улиралд хүч таргаа ихэвчлэн зарцуулж, бие махбод нь сулран сульдахад хүрэх байдлыг онцлон анхаарах хэрэгтэй юм. 

	23. Хаврын эцэс, зуны эхний үест хачиг, хувалз, ширх хорхой малд үүрлэн оршиж, малын арьс хөрсийг шархлуулж доройтуулах явдлаас хамгаалж, хачиг, хувалзыг байнга цэвэрлэн, газар дор булах буюу эсхүл шатаах зэргээр устгаж байх хэрэгтэй. Ялангуяа төл мал буюу бага малд үлэмжхэн тоогоор үүрлэн цугларч, идэшлэн доройтуулдаг, эсхүл эмгэглүүлэн үхүүлдэг ч явдал бий. Хачиг, хувалз бол малын үс, арьсны нимгэний дагуу шургалан байрлаж, малын шүүс шимийг сорж, арьс хөрсийг шархлуулан эмгэглүүлэхэд хүргэдэг хортой зүйл мөн болно. 

	Хачиг хувалз ба ширх хорхойн үүрт гар хүрч цэвэрлэсний дараа гараа халуун усаар сайн савандаж угаах хэрэгтэй. 

	24. Малын хашаа саравч байрны орчимд хулгана, оготно олноор үүрлэн нүхэлж хөндийлсөн байвал түүнийг цаг тухайд нь арилган устгаж байх хэрэгтэй. Хулгана, оготно аль нь ч олноор үүрлэн үлийлсэн газар хэвтэшлүүлсэн малд ширх хорхой шилжин үүрлэж, малыг үлэмжхэнээр доройтуулахад хүргэнэ гэгчийг анхаарч, тухай бүрд нь ширх хорхой үүрлэн оршиж бий эсэхийг шалган үзэж, хэрэв бий бол цэвэрлэн устгаж, малаа асрамжлан хамгаалах хэрэгтэй. Хулгана, оготно үлэмжхэнээр үүрлэх нь гагцхүү малын өвс бэлчээр сүйтгэж, ширх хорхой тараахаар барахгүй хүнд ч өвчин дэлгэрүүлж болох юм гэдгийг анхаарах хэрэгтэй. 

	25. Үхрээс эхлэн бусад малыг голчлон ээрдэг шар хэдгэнэ буюу эрээн ялаа бол малын тааваараа бэлчээрлэж тарга хүчээ авах явдалд сүрхий саад хийхээр барахгүй, үхрийн арьсны аль нимгэн хөрстэй цавь, хонго, борви, хөлийн сагаг, үс дагуулан үр өндгөө үй олноор хаяж, түүний үлдэгдэл нь малын амаар дамжин нэвтэрч, зарим нь малын арьс, махны завсраар орж шархлуулан, манай эдийн засагт сүрхий хохирол учруулдаг болно. 

	26. Шар хэдгэнэ буюу эрээн ялааны өндөг үхрийн үс, арьсанд цацсаны зарим нь түүний амаар буюу арьсаар нь дамжин нэвтэрч, яван явсаар үхрийн зоо нурууны арьс махны завсарт үүрлэн, өт болон өсөж үхрийн ширийг нэвтлэн цоолох зэргээр идэж шархдуулна. Үүнийг үхрийн гуур гэж нэрлэнэ. 

	Тэр нь ганцхан үхрээр хязгаарлагдахгүй бусад мал ба зээр, гөрөөсийг хүртэл шархлуулдаг хортой юм. Тийм учраас түүнийг хэрхэн яаж арилган устгах тухай 10 дугаар бүлгийн сүүлчийн хэсэгт тайлбарлан бичсэнийг үзнэ үү. 

	27. Хаврын эцэс, зуны эхний сард, мал хариулагч хүн бүр хадлан өвс ургадаг буюу ургах нөхцөл бүхий газраа малаа битгий бэлчээрлүүл. Хадлангийнхаа талбайг хамгаалж байх хэрэгтэй. 

	Мал идшилж, давтан гишгэлэгдсэн газрын хадлан өвс нөхөж үндэслэн ургах нь муу болдог. Тэр байдлыг харгалзан хадлангийн талбайг хөрсжүүлэхийн тулд малын баас, үнс гэх мэтчилэн зүйлээр бордож, ургацыг дээшлүүлэхэд юуны урьд бололцоотой газрын усыг ашиглан шуудуу татаж усжуулах буюу бололцоогүй бол цас тогтоож хунгарлуулахдаа анхны цасыг олон давхар зээглүүлэн хамарлуулж, дараа нь цас нэмж хунгарламагц дахин хамарлуулан овоолж, иймэрхүү аргаар цасыг хуралдуулж, хайлах үест нь хэрэгцээтэй талбай руу усыг шуудуулан татаж усжуулах ажлыг хаврын улирлын зохистой цагт хожимдуулалгүй зохион байгуулж ажиллах хэрэгтэй. 

	28. Хаврын сүүлчийн сард хээлтүүлэгч (бух, хуц, ухна)-ээ ялгаж тусгай бэлчээрт сүрэглэн онц сайнаар маллаж, тарга хүчийг эртхэн авхуулж, зохистой цагт нь мал нийлүүлгийн ажлыг зохион явуулахыг онцолж ажиллах хэрэгтэй. Оройтвол цаг алдаж малаа хээлтүүлэхэд хүрнэ. 

	Манай хөдөө аж ахуйн нэгдэл, ардын аж ахуйтан нар нь дээр дурдсан мал ажиллагааны аргыг зоотехникийн шаардлагатай хослуулан, орон нутаг дээр ажил хэргийн чанартай ёсчлон биелүүлэхийн төлөө шаргуу тэмцлийг тавин ажиллахыг гүнээ итгэнэ. 


ХОЁРДУГААР БҮЛЭГ : МАЛЫГ ОТОРЛОН МАЛЛАХ АРГА АЖИЛЛАГААНЫ ТУХАЙ

	Төрөл бүрийн малыг оторлох явдал бол өөрийн оршин нутаглаж байгаа малын бэлчээр, өвс тэжээлийн байдал нь дутагдаж ойр зэргэлдээ буюу орчин тойрондоо тэдгээр малын бэлчээрийг солих боломжгүй, өвс ногоо алин боловч дутагдалтай тийм цаг улиралд, төрөл бүрийн малыг алсалсан бэлчээрийг өөрчлөн сольж, малдаа хамгийн тохиромжтой бэлчээр, ус, хужрыг сонгон олохын тулд урьдаар явж тохиромжтой нутгийг судлан олмогц, тэр орон нутагт төрөл бүрийнхээ малыг арчлан хамгаалахын тулд хөнгөвчилсөн шуурхай зохион байгуулалттай нүүдэллэх нь отор нүүдлийн ажиллагааны нэгэн хэлбэр нь юм. Гэхдээ ганц адуун сүргийг дангаар нь оторлох ажил бол хээрэвчлэн аяны байдлаар хэзээд нүүж байхаар тийм зохион байгуулалттай ажилладаг туршлагыг хэрэглэх хэрэгтэй. 

	Төрөл бүрийн малыг оторлоход жилийн дөрвөн улирлын алинд ч тохиолдож болох юм. Жишээлбэл, уул нутагшсан малын бэлчээрийн өвс ногоо өргөн хэмжээгээр хүрэлцэхгүй бол тэр орон нутгаас түр зуур бүх төрлийн малыг буюу зарим олонхыг тусгайлан сүрэглэж, алслан оторлох ажлыг зохиох хэрэгтэй юм. Үүнд нэгдүгээрт зун намрын улиралд төрөл бүрийн малыг түргэн тэнхрүүлэн, сайн тарга хүч авхуулахын тулд оторлоно. 

	Хоёрдугаарт өвөл, хаврын улиралд дээрх малын өвс тэжээлийн хүрэлцээгүй байдлыг харгалзаж, малаа хаа ямар газрын шилдэг өвс, бэлчээр сайтай, ус унднаас эхлэн дулаан өвөлжөө байртай газрыг тохируулан олж, мал нэг бүрийг тарган чийрэг бөгөөд гарз хохиролгүй онд оруулахын төлөө отор нүүдлийн ажлыг зохиох хэрэгтэй юм. 

	Энэ хоёр зүйлийн зорилгыг биелүүлэхэд юуны өмнө төрөл бүрийн малыг алслан тууварлаж очихын өмнө нутаглах газрын малын бэлчээр, өвс, ногооны тэжээл, шимийн чанар ямар болох, түүнд зохицсон ус унд, өвөлжөө бууц, хашаа саравчны хүрэлцээгээр тус бүрдээ ямар, тэр орчим хүн малын халдварт өвчин бий эсэх, хэрэв байсан бол түүнд ариутгал хийсэн эсэх, уул нутгийн өвс ногооны ургац нь ямар төрлийн малд тохиромжтой болох, түүний элбэг ховор, хүрэлцээгээр ямар, ямар төрлийн хэчнээн малыг хэдэн хоног буюу сараар сэлгүүлэн маллаж, бэлчээрлүүлэн байж болохыг урьдчилан тус тусад нь нарийн тодорхой судалж мэдсэн байх хэрэгтэй. 

	Манай хөдөө аж ахуйн нэгдэл, ардын аж ахуйтан нар энэхүү отрын малд нутаг бэлчээрийг алслан явж сонгон олж тохируулах хүмүүсийг урьдчилан явуулахдаа хамгийн шилдэг, мал ажиллагааны туршлагатай малчин ба мал аж ахуйн мэргэжилтэн нарын бүрэлдэхүүнтэйгээр явуулж, төрөл бүрийнхээ малыг оторлох газрыг сонгон олох хэрэгтэй юм. 

	Отрын малд, нутаг бэлчээрийг сонгон олж тохируулах явдал бол ердийн малын бэлчээр нутгийг сонгон тохируулахтай адилгүй ихээхэн хариуцлагатай ажлын нэг мөн. Учир нь, тэрхүү төрөл бүрийн малыг уул идээшлийг олж нутагшсан газар нутгаас гэнэт өөрчлөн аялуулж, дасаагүй шинэ орон нутгийн өвс бэлчээр бүхий агаарт шилжүүлэн тохируулж байгаа явдлыг бас онцлон анхаарах хэрэгтэй. 

	Хөдөө аж ахуйн нэгдэл бол төрөл бүрийнхээ малыг оторлохдоо малын байнгын бригадын дотор суурь, сүрэг болгон маллаж байгаа мал тус бүрийн тоог тэр оторлон очих газрын өвс бэлчээр, ус, хужир, өвөлжөөний хүрэлцээнд яв цав тохируулан, төрөл бүрийн малаа сүрэглэж, хариуцан маллагчдын мал ажиллагаа дээр зайлшгүй хэрэглэгдэх зүйлийг бэлтгэн өгч, отор нүүдлийн ажлыг нарийн тодорхой төлөвлөгөөтэйгөөр зохиох хэрэгтэй. Тэр төлөвлөгөө бол тэдгээр мал оторлон очих газрын орчин тойронд бүрнээ зохицуулан төлөвлөсөн байх ёстой. 

	Түүнчлэн ардын аж ахуйтнаас төрөл бүрийнхээ малыг оторлохын өмнө сум, багаар буюу үгүй бол нэгэн ойр зэргэлдээ нутаг усаараа малчин» ардууд нь хоорондоо зөвлөлдөн хэлэлцэж саналаа нийлүүлэн, хөдөлмөрийн хүчийг эвсэн нэгтгэж отрын ба үл оторлох малаа хэн хэн, хэрхэн яаж арчлан хамгаалж маллах ажиллагааны талаар хөдөлмөрийн хоршооллыг сараар буюу улирлаар хуваарилан зохиож, тус бүрдээ хариуцлагатайгаар төрөл бүрийн малыг онц сайнаар маллаж арчлан хамгаалах ажлаа зохиох хэрэгтэй. 

	Энэхүү, нөхрийн хоршооллын хөдөлмөрөөр тус бүрийнхээ малыг арчлан хамгаалж, дээд зэргийн тарга хүч авхуулах буюу эсхүл малаа тарган чийрэг, гарз хохиролгүй онд оруулахын тулд өөрсдийн сайн дурын эвслээр ажиллагч, хичээнгүй ариун шударга хөдөлмөрийг гаргаж ажиллах үүрэгтэй. 

	Ер нь хөдөө аж ахуйн нэгдэл, ардын аж ахуйтнаас мал сүргээ аль ч улиралд, алслан оторлохдоо, хаа ямар ямар нэртэй газраар хэн хэн хэдэн төрлийн хэчнээн малыг яаж оторлон маллах тухай өөрийн харьяалах, баг, сумынхаа гүйцэтгэх захиргаандаа заавал мэдэгдэж, зөвшөөрлийн бичигтэйгээр төрөл бүрийнхээ малыг оторлож арчлан хамгаалах хэрэгтэй юм. 

	Тэгэхгүй өөрсдийн дур зоригоор нэг хоёроороо алслан нүүдэллэж болохгүй гэдгийг бас анхаарах хэрэгтэй. Энэ бол аль ч орон нутагт нүүдэллэн явахад дөхөм тустай бөгөөд сум, багаас зохион явуулах ажилд дөхөмтэй болж өгөх юм. 

	Оторлох төрөл бүрийн малыг тохиолдож байгаа буюу тохиолдох ган зудад хэлмэгдүүлэхгүйн тулд тэдгээр малыг аль өнтэй, өвс ногоо бүхий шилдэг бэлчээртэй нутагт даруй түргэн оторлож, тэнхрүүлэн тарга хүчийг авхуулах буюу тарган чийргээр онд оруулах хэрэгтэй. 

	Оторлох төрөл бүрийн малын дотор алсын замд явахад үүртэн туйлдаж, эцэж ядармаар малыг заавал тууварлан явуулж оторлуулах гэх хэрэггүй, заазлан, нутагт нь үлдээж, тэр малыг эцэж ядрахаас нь урьд хадаж авсан өвс ногоогоор тэжээхийн хамт, нэмэгдэл тэжээл болгон овьёос, вандуй, гурилын хивэг зэрэг хүчит тэжээл буюу төмс, манжин, лууван, таана, хөмүүлийн зэрэг шүүслэг тэжээлийн аль байгааг зохих нормоор тохируулан өгч, үхэл хорогдолгүй цөмийг онд оруулахын тулд арчилж хамгаалах ажлыг аль болохоор сайжруулан ажиллах хэрэгтэй. 

	Оторлох төрөл бүрийн малыг оторлон очих орон нутгийн байдал, өвс тэжээлээс эхлэн ус ундны хүрэлцээний байдалд тохируулан сүрэглэж маллах нь тэдгээр мал бүрд тохиромжтой бололцоог олгох болно. Тийм учраас дор үлгэрчилсэн тоог харгалзаж малаа сүрэглэвэл ямар гэдгийг өөрсдийн анхааралд санамж болгоно уу. 

	1. Хангай ба хангайн уулархаг бүсэнд оторлох адууг 800 хүртэл, үхрийг 300 хүртэл, эм хонь, ямааг 350 хүртэл, нэгэн нас хүртэлх төл буюу төлөг шүдлэнг 250 хүртэл. 

	Эр сувай хонь, ямааг 700 хүртэл, ботготой ингэ буюу хээлтэй ингийг 50 хүртэл, сувай эр тэмээг 70 хүртэл тус тус сүрэглэж болох жишээтэй юм. 

	2. Тал хээр буюу холимог хээр, дорнод талын районд, оторлох адууг 700 хүртэл, үхрийг 250 хүртэл, эм хонь, ямааг 250 хүртэл, 1 нас хүртэлх төл буюу төлөг шүдлэнг 200 хүртэл, эр сувай хонь, ямааг 500 хүртэл, ботготой ингэ, хээлтэй ингийг 80 хүртэл, сувай эр тэмээг 100 хүртэл тус тус сүрэглэж болох юм. 

	3. Говь, хээр буюу говь, цөл говийн бүсэнд оторлох адууг 400 хүртэл, үхрийг 50 хүртэл, эм хонь, ямааг 200 хүртэл, нэгэн нас хүртэлх төл буюу төлөг, шүдлэнг 150 хүртэл, эр сувай хонь, ямааг 500 хүртэл, ботготой ингэ, хээлтэй ингийг 80 хүртэл, бусад сувай эр тэмээг 150 хүртэл тус тус сүрэглэж болох байдалтай боловч дээрх үлгэрчилсэн тоог яг баримтлахгүй, тэдгээр малыг оторлон бэлчээрлүүлэх, тэр орон нутгийн өвс ногооны ургацын элбэг ховор, тэжээлийн шимийн чанар ямар, ус ундны хүрэлцээгээр аль хэр, ялангуяа өвөл, хаврын улиралд бол хотлон хэвтшилдэг малын өвөлжөө бууц, хашаа саравчны багтаамж зэрэгт тэрхүү малаа тохируулан сүрэглэх хэрэгтэй. 

	Ер нь үлэмж гантай буюу зудтай улиралд, төрөл бүрийн малыг аль болох цөөн тоогоор тус тусад нь нас хүйсээр нь ялгаварлан сүрэглэж маллах нь тохиромжтой бөгөөд арчлан хамгаалахад дөхөмтэй нөхцөл нь болж, орчин тойрон дахь гаднах нөлөөллөөс тэрхүү малаа асрамжлахад хялбар болж өгөх юм. Үүнийг бас анхаарах хэрэгтэй. 

	Отрын малыг эзэмшин маллаж яваа хүмүүс, өөрийн сүрэглэн маллаж байгаа ямар ч төрлийн малыг манай, танай гэж ялгаварлан үзэхгүй, цөмийг хайрлан хамгаалж, онцын гарамгай идэвх зүтгэлийг тавин ажиллах хэрэгтэй юм. Тэгж малласнаараа орон нутгийнхаа ард олны итгэл найдварыг ажил хэргээрээ харуулж үнэлэгдэх болно. 

	Отрын мал шилжин нүүдэллэж очиход тэр орон нутгийн нэгдэл ба ардын аж ахуйтнаас нутаг бэлчээр, ус ундаар гачигдуулахгүй, элэгсэг найрамдалтайгаар харилцан бие биестээ туслалцан ажиллах нь ард нэг бүрийн ариун үүрэг юм. 

	Түүнчлэн отрын мал хариулж яваа хүмүүс нэгэн адил нөхөр ёсны найрамдалтайгаар тэр орон нутгийн ардуудтай харилцан» зохицож, эв саналаа нийцүүлэн ажиллах ёстой. 

	Отрын адуу маллагч хүмүүс, тэр орон нутгийн нэгдэл буюу ардын аж ахуйтны хонь, үхрийн зэрэг хотлон хэвтшилдэг малын бэлчээрт оторлож байгаа адуугаа битгий бэлчээрлүүл. Алс холын соргог бэлчээрийг дагуулан маллах хэрэгтэй. 

	Отрын ямар нэгэн төрлийн мал хариулагч хүмүүс, өөрийн хариуцаж эзэмшин маллаж байгаа малыг өдөр тутам бүртгэж, өвс бэлчээр нь тохирч байгаа эсэх, нутагшин тогтворшиж идээшлийг олж, тарга хүчээ хэрхэн авч байгаа буюу мөн эцэж зүдрэхгүй, гэдэс, хэвэл сайтай байгаа эсэхийг үргэлжлэн судалж байх хэрэгтэй. 

	Ялангуяа адуун сүргийг өглөө, өдөр, оройн цагт тогтмол бүртгэж, өвс ногоо бүхий бэлчээрт байнга гаргаж сайнаар маллах хэрэгтэй. 

	Зун, намрын улиралд төрөл бүрийн малыг оторлож маллах явдал бол тэдгээр малыг түргэн тэнхрүүлж, тарга хүчийг дундаас дээш нэгэн жигд цөмийг сайн таргалуулахын тулд, бэлчээр, ус, хужрыг хооронд нь зохицуулан, сонгон тохируулж, өдөр бүрийн малын хариулга, маллагааны аргыг түүнд тохируулж, арчлан хамгаалж чадсаны хэрээр төрөл бүрийн мал нь гүйцэд тарга хүчээ авах болно. Тийм учраас адуу, хонийг аль нарийн шим бүхий өвс ногоотой бэлчээрт маллахыг онцлох хэрэгтэй. 

	Үхэр, тэмээнд өтгөн сахлаг, элбэг хүрэлцээтэй өвс ногоотой бөгөөд ус ундаар элбэг, хужир сайтай, зөөлөн хөрстэй, тийм бэлчээрийг тохируул. 

	Тэмээний бэлчээрт хужир, давстай, дэрс түнх олонтой, хирс, цахилдаг, бор улаан бударганатай бут, харгана бүхий тал, нам дор, хонхор хотгор газрын бэлчээрийг тохируулбал хүч таргаа улам нэмэгдүүлэн авах нь түргэн байдаг. 

	Өвөл, хаврын улиралд төрөл бүрийн малыг оторлон бэлчээрлүүлэхдээ, хэрэв ихээхэн цастай бол цасны аль нимгэн дээрх өвсний ургаа, соргог, шим тэжээл сайтай бэлчээрт ямар ч малыг сэлгүүлэн бэлчээрлүүлж, ус унд, хужрыг тохируулан өгч, арчлан хамгаалж, тэдгээр малыг нутаг бэлчээрээр тохь алдагдуулахгүй сайн маллаж, онд тарган чийрэг оруулахын төлөө малчин бүр өдөр тутам шаргуу хөдөлмөрөөр ажиллах ёстой. 

	Ер нь төрөл бүрийн малыг нас хүйсээр нь ялгаварлан сүрэглэж, тэрхүү оторлож байгаа газрын малын бэлчээрийг төрөл бүрийн нас хүйсээр ялгаварласан малд тохируулан хэсэглэн хуваарилж, бэлчээр усыг зөв ашиглах явдал бол малыг арчлан хамгаалахад зохион байгуулалтын талаар ашигтай болно. Энэ бол мал ажиллагааны сайн аргын нэгэн хэлбэр юм. 

	Оторлож байгаа төрөл бүрийн малыг намрын улиралд битгий ширүүн тууварла. Мал түргэн эцэж хайлах болно. Намрын эцэст хайлсан мал, өвөл хаврын улиралд эцэж турах нь хялбар байдаг. Мөн төрөл бүрийн малыг өвөл, хаврын улиралд алс холоос ширүүн хөөж битгий тууварла. Тэдгээр мал нь цан хүүрэг болж бээрэх, даарах явдлаас үүсвэрлэн эцэж турах буюу өвчилнө. 

	Ер нь өвлийн ид хүйтэн улиралд, хонь ямаагаа хамт сүрэглэж байсан бөгөөд хашаа саравчаа тохилог дулаан болгож чадаагүй бол хонин сүргээс ямааг гэнэт тусгаарлан сүрэглэх нь тохиромжгүй. Тийм хүйтэн улиралд хонины дулаан илчийг түшиглэж байсан ямааг салгаж, дангаар нь тохь муутай байранд байлгавал даарч бээрэх нь үлэмж байдгийг санах хэрэгтэй. 

	Алслан оторт явуулсан малыг өөрийн орон нутагт өнтэй болж, өвс ногоо тэгшээр жигдрэн бий болохоос өмнө тэрхүү оторлож байгаа ямар ч малыг отроос буулган яарч ирүүлэхгүй байхыг хичээвэл зохино. Хэрэв уул орон нутагт өнтэй болж чадаагүй үед отрын малыг яарч ирүүлэх юм бол нутаг бэлчээрээр тохь алдан, тарга хүчээ дутуу авах буюу өвөл хаврын улиралд эцэж турах нь их болно. 

	Төрөл бүрийн малыг зөв сайн зохион байгуулалттайгаар оторлож, арчлан хамгаалах явдал бол зун намрын улиралд малын тарга хүчийг гүйцэд авхуулж, өвөл хаврын улиралд малыг тарган чийрэг онд оруулахын үндсэн нөхцөл нь болж өгөх юм. Тийм учраас аль ч улиралд, төрөл бүрийн малыг зөв сайн зохион байгуулалттайгаар оторлож байх аргын тухай хөдөө аж ахуйн нэгдлийн малчин гишүүд, мөн орон нутгийн малчин ард нь өмнө дурдсан зүйлийг өөр өөрийн ажил дээр санаачилж бүтээлч хөдөлмөрөөр орчин тойрны тохиолдлын нөхцөл байдалд тохируулан ажиллах нь чухал юм. 

	Хөдөө аж ахуйн нэгдлийн байнгын мал бригадын эрхлэгч нар бол төрөл бүрийн малаа оторлон бэлчээрлүүлж байгаа үест тэдгээр малын суурь сүрэг бүр дээр байнгын биечилсэн хяналт шалгалтыг хийж тус бүрийн суурь сүрэг бүхэнд тохиромжтой бэлчээр, усыг олгож арчлан хамгаалах арга ажиллагаа дээр цуцалтгүй анхаарлыг тавьж, зохих заавар санамжийг малчдад өгсөөр байх хэрэгтэй. Энэ бол ганцхан отрын малаар ч хязгаарлахгүй, нутгийн мал ажиллагаа дээр ч үргэлжлэн хэрэглэгдэж байх болно. 

	Энэ бол байнгын мал бригадын эрхлэгч нарын гол ажил нь мөн юм. Түүгээр ч барахгүй, нэгдлийн суурь буюу сүрэг болгон маллаж байгаа малчны мал ажиллагаа дээр хэн нь өөрийн хариуцсан малдаа дээд зэргийн тарга хүчийг авхуулж, хэн нь малаа өвөл хаврын улиралд тарган чийрэг, гарз хохиролгүй сайнаар онд оруулж, чадлынхаа хэрээр бүтээл гаргаж байгааг дүгнэн, хийсний хэрээр нь зохих хөлс ашгийг малчин нэг бүрийн хөдөлмөрийн дэвтэрт алгасалгүй үнэн зөвөөр тодорхойлон бичиж, хөдөлмөр өдрийн хөлсийг цаг тухайд нь олгуулж, ажил дээр нь. улам урамшуулан хөгжүүлэх зэргээр ажиллаж байх үүрэгтэй юм. 

	Аль ч улиралд, оторлох малын нутаг бэлчээр, ус хужрыг судалж, олсон газарт ямар нэгэн төрлийн малыг чухам яаж арчлан хамгаалах өдөр тутмын хариулга маллагааны ажлын арга бол дээрх нэгдүгээр бүлгийн доторх зүйлээс тусгайлан онцолж ялгаварлах явдалгүй, тэр дурдсан зүйл бүхнийг сүрэглэсэн отрын малын байдалд яв цав тохируулан, нэгэн адил ажиллаж байх шаардлагатай учраас энэ бүлэгт давхарлан давтах хэрэггүй юм. Отрын ямар ч төрлийн малыг хариуцан маллах хүмүүс хэн боловч дээрх нэгдүгээр бүлгийн дотор дурдсаныг өөрийн ажил дээр тохируулан туршлагаараа баяжуулан ашиглахыг гүнээ итгэнэ.

	 


ГУРАВДУГААР БҮЛЭГ : МАЛД ТЭЖЭЭЛ БЭЛТГЭХ ТУХАЙ

	Манай орон нутгийн мал сүрэг нь аль ч улиралд бэлчээрийн өвс ногоог голчлон идшилж байгаа учраас хэрэв тэр орон нутагт нь бэлчээрийн өвс ногоо нь ургах явдал муу байх юм бол түүний аясаар төрөл бүрийн мал нь өвс тэжээлээр дутагдаж, өвөл хаврын тарчиг хатуу улиралд тэсвэрлэж чадахгүй, үлэмжхэн малыг зуд гачигт үхүүлж, гэнэт хүй бөөн хорогдол болж байсан явдал нь хэнд ч тодорхой юм. Үүнд:

	Манай хөдөө аж ахуйн нэгдэл, орон нутгийн бүх малчнаас өөрсдийн мал сүргийг зөвхөн цаг агаарын тохиолдол ямар байвал тийм байх юм гэж түүгээр хувь заяагаа шийдвэрлэх болно гэж гараа хумхин суух уу? Эсхүл өөрсдийнхөө малд өвөл, хаврын улиралд хүрэлцэхүйц өвс тэжээлийг урьдаас сайн бэлтгэж, төрөл бүрийнхээ малыг тэжээлээр хангаж, тарган чийрэг, гарз хохиролгүй онд оруулж, өөр өөрийн аж амьдралыг дээшлүүлэх зүй ёсны энэ шаардлагыг гүйцэтгэхийн тулд хүн бүр биечлэн, зохистой цаг үест нь шаргуу хөдөлмөрөөр малдаа хүрэлцэх хэмжээний арвин их тэжээлийг бэлтгэх талаар хүчтэй ажлыг зохиож, өөрсдийн өмнө оршиж байгаа сүрхий дутагдлыг арилгах асуудлыг хийх хэрэгтэй юү? Энэ бол малын амьдран хөгжихийн үндсэн нөхцөл мөн гэдгийг хэн ч өөрчлөхгүй нотолж байна. Тэгвэл манай хөдөө аж ахуйн нэгдэл, ардын аж ахуйтнаас юуны урьд өвөл, хаврын улиралд төрөл бүрийнхээ малын доторх нас гүйцээгүй бага жижиг мал, хээлтэй, төллөх насны бүх малаа дэс дараалан тэжээж, хүрэлцэх шим тэжээл бүхий хадлан өвсийг бэлтгэн авч, түүндээ хольцоо болгон эрдэнэ шиш, овьёосны холимог, улаан буудай буюу түүний хивэг, төмс, манжин, лууван, сонгино гэх мэтчилэн нэмэгдэл тэжээлээр дээрх малаа тэжээх анхны алхмыг хийх хэрэгтэй. 

	Мөн малдаа зохих хэмжээгээр эрдэст тэжээлийг бэлтгэхийн тулд хужир, ясны гурил зэргийг нөөцлөх нь чухал юм. 

	Ер нь төрөл бүрийн малын тэжээлийг зөв сайнаар тохируулан бэлтгэж тэжээх явдал бол малын бие махбодын хэвийн өсөлт, түүний ашиг шимийг сайжруулахад зохистойгоор нөлөөлж чадах юм. 

	Тэгэхдээ дан өвсөн тэжээлээр хязгаарлах юм бол малын үүлдэр угсааны удамшлын чанарыг сайжруулж, арвин их ашиг шимтэй мал болгон өөрчлөхөд гүйцэд ашигтайгаар нөлөөлж чадахгүй юм. Гэвч өвсөөр малаа байнга тэжээж байвал малын үхэл хорогдол ба өвчлөх явдлыг багасгахад ихээхэн ач холбогдол бүхий тусыг хүргэх юм. 

	Мал сүргийг өсгөн хөгжүүлэхэд газар тариалангийн аж ахуйг зэрэгцүүлэн хөгжүүлэхгүйгээр дангаар нь мал аж ахуйг хөгжүүлж болохгүй юм. Манай төрөл бүрийн мал бол тэжээлдээ түшиглэж өсөн хөгжих нь маргаангүй. Түүнчлэн газар тариалангийн аж ахуй нь мал аж ахуйн туслалцаатайгаар хөгжих ёстой юм. 

	Малыг хадлан өвсөөр ихэвчлэн тэжээж болох боловч малын бие махбодод хамгийн шимтэй тэжээл хослон шаардагдаж байдаг учраас малаа тэжээхийн тулд эрдэнэ шиш, овьёос, вандуй, төмс, тэжээлийн манжин, сонгино, саримсаг, лууван гэх мэтчилэн тэжээлийг тарьж малдаа тэжээл бэлтгэх хэрэгтэй. 

	Дээрх тэжээлийг манай хөдөө аж ахуйн нэгдэл, ардын аж ахуйтнаас ядавч өвөл, хаврын улиралд хээлтэй буюу бага насныхаа малд хүрэлцэх нэмэгдэл тэжээлийг бэлтгэхийн тул дор үлгэрчилсэн дундаж хэмжээгээр бодож хүчит ба шүүслэг тэжээлийг тарьж бэлтгэх ёстой юм. Үүнд:

	Нэг. Бод мал нэг бүрд нэгэн өдөр ногоон өвс 8 килограмм, гурилын хивэг 3 килограмм, арвай 2 килограмм, даршилсан эрдэнэ шиш 15 килограмм, овьёос 2 килограмм, вандуй 1 килограмм, шар будаа 1 килограмм, төмс 10 килограмм, манжин 15 килограмм, сонгино 4 ширхэг, саримсаг 2 ширхэг, лууван 500 грамм гэх жишээтэйгээр бодож малынхаа тэжээлийг бэлтгэх. 

	Хоёр. Бог мал нэг бүрд нэг өдөрт ногоон өвс 2 килограмм, даршилсан эрдэнэ шиш 2 килограмм, овьёос 500 грамм, вандуй 100 грамм, шар будаа 100 грамм, арвай 150 грамм, төмс 500 грамм, манжин 2 килограмм, сонгино 1 ширхэг, саримсаг 1 ширхэг, лууван 200 грамм, иймэрхүү хэмжээгээр бодож тэжээлийг бэлтгэх нь чухал юм. Тэр бэлтгэсэн хүчит ба шүүслэг тэжээлийг бод ба бог мал болон бага насны малыг тус бүрд нь тэжээхдээ дээрх хэмжээг яг баримтлахгүй, тэдгээр малын нас, бие бялдрын байдал болон урьд хожид тийм тэжээлд аль хэр дадлагажиж, биедээ шингэцийг авч тохирч байгаа эсэх байдалд тохируулан тэжээлийн норм хэмжээг өдөр тутамд тохируулж тэжээхэд дээрх хэмжээ ерөнхийдөө тохирох боловч жинхэнэ амьдрал дээр зарим тэжээлийг нэмэгдүүлэх, зарим тэжээлийг хасах зүйл ч байж болно. 

	Тэгэхдээ саалийн үнээний сүү нь улам элбэгширч байвал дээрх хэмжээнээс илүү тэжээлийг нэмэгдүүлэн өгөх нь мэдээжийн хэрэг. 

	Гурав. Өмнө дурдсан килограммыг барагцаалбал овьёос, шар будаа, вандуй тус бүр 1 килограмм нь дундаж хэмжээний шанагаар тус бүр нэг болох ба мөн эрдэнэ шишийн дарш 15 килограмм нь 10 литрийн хувингаар 2 болох жишээтэйгээр барагцаалан бодож болох юм. Гэвч дундаж хэмжээний шанаганы доторх багтаамжийн хэмжээг 1 килограммтай тэнцүүлэн жишээ авч, их бага шанаганы хэмжээг зохицуулан тохируулж болох шүү дээ, 

	Малын тэжээлд хэрэглэгдэх хүчит ба шүүслэг тэжээлийг тарьж бэлтгэхэд юуны урьд тариалангийн талбайг судалж сонгон олохдоо намаг, хужир, элс, хайргагүй, ус чийгийг хадгалах боломжтой, өвс ургамлын үндэс нь нягт, ургац сайтай бөгөөд хол ойр аль нэгэн газраас усыг шуудуулан усжуулж болох нөхцөлтэй тийм газрыг судлан олж, тэр талбайд хүчит тэжээл буюу эсхүл шүүслэг тэжээлийг ээлжлэн тариалах журмаар тарианыхаа талбайн тодорхой зургийг гаргасан байх хэрэгтэй. 

	Дээрх сонгож авсан тариалангийн талбайн хэсгүүд нь атар буюу хуучин тариалж байсан боловч тэр газрын хөрс нь хар шороотой буюу цайвар шороотой, эсхүл шаварлаг хөрстэй аль нь ч болов тэдгээр газрын хөрсийг хагалахдаа тракторын хүчээр бол 20-иос 22 сантиметр, морь, тэмээ, шар үхрийн хүчээр бол 16-аас 18 сантиметр орчим гүнзгий хагалдаг иймэрхүү туршлагыг манай орон нутагт хааяагүй хэрэглэх жишээ үүсэн дэлгэрч байна. 

	Ер нь тариалангийн талбай дахь газрын хөрсийг хагалахдаа хамгийн дээд давхарлаг хөрсийг гүйцэд хагалах нь ашигтай болох нь эргэлзээгүй юм. Тэгэхдээ бас газрын хөрсний нимгэн зузааныг харгалзаж, аль ашигтайгаар тохируулан хагалж, бэлтгэсэн үрээ зөв суулгаж, цөхрөлтгүй сайн арчлан хамгаалж байх явдал онц шаардлагатай бөгөөд цаг үеэ алдвал харамсалтай хохирол учирдгийг аж ахуй бүр зориуд анхаарах хэрэгтэй. Үүнд зориуд товчлон тэмдэглэх нь:

	Нэгдүгээрт, тариалах ажлыг зохистой хугацаанд нь зөвөөр үрийг суулган тарьж гүйцэтгэх:

	Хоёрдугаарт, тариалсан талбайгаа усжуулан бордож, зэрлэг ургамлыг байнга цэвэрлэн арчлан хамгаалж байх. 

	Гуравдугаарт, ургасан тарианы ургацыг гүйцэд боловсормогц цагт нь хураан авч байх. Энэ гурван зорилгыг идэвхтэйгээр хөдөлмөрлөн биелүүлэхэд үлэмжхэн ажлыг хийх ёстой юм. Жишээ нь: намрын улиралд тариагаа хураан авмагц тэр тариалангийн талбайн хөрсийг ашигтай хэмжээгээр хагалж, тэр хагалсан газрынхаа хамарласан (шан) шороог хавар задлан буталж тэгшлэхийн тул борнойдож үрээ суулгахын урьд богино хугацааны дотор сайн цэвэрлэж ариутгал хийж байх хэрэгтэй. 

	Цэвэрлэгээ буюу ариутгалыг хийхгүй бол ургацын чанарыг доройтуулах болно. Түүнчлэн хавар атар буюу хуучин газрыг паарлан хагалж бэлтгэхээс гадна хадгалж байгаа үрийг ус бороонд норгож, чийгтүүлэн халаах зэргээр тохиромжгүй байранд хадгалсан үр бол чанараа алддаг гэгчийг анхаарч хамгийн тохиромжтой байранд хадгалах. Сайн хадгалж байсан үрээр таривал тэр жилийн ургацын чанарыг дээшлүүлэхийн нэгэн нөхцөл нь болж өгөх юм. 

	Тарианы бүх бэлтгэл ажлыг дөрөвдүгээр сарын дотор цөм ширхэг дараалан бэлтгэж 5 дугаар сарын 1-нээс эхлэн мөн сарын дундуур хүртэлх хугацаанд хэрэгцээтэй тариагаа цөмийг тарьж гүйцэтгэх нь манай ажлын туршлагаас түүний чухлыг хэрэг дээрээ нотолж байна. 

	Гэвч тарилгын ажлыг орон нутгийн цаг агаарын онцлогт тохируулбал арвин их ургацыг авах нэг нөхцөл нь болно. 

	Тариалсан талбайгаа ус чийгээр хангахын тулд байн байн усалж байхын зэрэгцээгээр бууц , малын баас, химийн бордоогоор тариалсан талбайгаа бордож, хогийн ургамал зэрлэгийг ургах тутамд зулгааж цэвэрлэсээр байх хэрэгтэй. 

	Тарьсан үр тарианы ургац нь гүйцэд боловсормогц хураан авахдаа аль түрүүвчлэн боловсорсон хэсгээс эхлэн ээлж дараатай бөгөөд нарийн нягт сайн зохион байгуулалттай, цагийг алдахгүй ажиллаж чадсаны хэрээр малдаа төдий чинээ хүрэлцэх хэмжээний хүчит ба шүүслэг тэжээлийг арвин ихээр бэлтгэж чадах юм. Түүний үр дүнгээр малаа асрамжлан тэжээж, ашиг шимийг нэмэгдүүлэх болно. 

	Манай хөдөө аж ахуйн нэгдэл, ардын аж ахуйтан нь нийтээр тариалангийн техникжсэн багаж хэрэгслээр хангагдах завдал болоогүй үест, юуны урьд малын тэжээлийн арвин их ургац авах явдалд зөвлөгөө болгох үүнд:

	Хаврын урины амьсгал эхэлж, цас хайлж, тариалангийн газрыг усалсны дараа буюу газрын чийг гэсэхэд газраа хагалахын өмнө малын бууцыг тэр тариалах газрын талбайдаа нэгэн жигд тэгш тарааж, түүний дараа дээр дурдсан морин анжсаар тариалах газраа 16—18 сантиметрээс доошгүй гүнзгий бөгөөд нэгэн жигд хагалах хэрэгтэй. 

	Тариалах газрын талбайг хагалахдаа хооронд нь далан зай үлдээхгүй, цөмийг тэгшхэн жигд хагалах нь хамгийн чухал юм. 

	Хагалсан газраа бордоход хамгийн сайн бордооны нэг бол хөх ба шар өтөг бууц мөн. Тийм бууцаар газраа бордохдоо түүний дотор том том хөрзөн, том аргал зэргийг сайн буталж жижиглэх хэрэгтэй. 

	Үр тариаг тарихад овьёос, улаан буудай, арвайг хаврын хүйтний хүч нугарч, урины эхлэлт болохын зэрэгцээ, эртхэн тэдгээр үр тариаг тариалж болох нөхцөлтэй юм. Овьёос, улаан буудай, арвай бол тэсвэрийн хувьд бусад үр тарианаас илүү тэсвэрлэдэг байдлыг харгалзах хэрэгтэй. 

	Бог будаа (хар будаа) бол тариалсны дараа мөчирлөж үндэслэн, газрын хөрснөөс дээш цухуйж ургахдаа дулааны илчийг бусдаасаа илүү шаарддаг, хүйтний хүч даадаггүй, тэр байдалд нь тохируулж хаврын эцэс, дулааны хүч дийлэнх болохын зэрэгцээгээр тариалах хэрэгтэй. 

	Манай зарим ардын аж ахуйтнаас буйтик анжсаар газраа хагалахын өмнө урьдаар үрээ цацаад, дараа нь газраа хагалдаг. Ингэж үрээ газрын хөрсөнд хагалалтаар суулгаж байгаа хэдий боловч, буйтик анжисны хагалалтын гүнзгий нь бага, үр тарианы ургамлын үндэсний ихэнхийн орших хөрсний өнгөний үеийг сайн сийрүүлж, түүнд ус чийг, агаар ороход нь зохистой нөхцөлийг бүрдүүлж чадахгүй байдаг тэр дутагдлыг анхаарах хэрэгтэй. Учир нь, тийм хагалалтаар газрын хөрсөнд булагдаж байгаа үрийн суулгалтын гүн нь жигдгүй болж, үр тарианы ургацын цухуйлт нь увуу цувуу болж, уг тарианы цаашдын ургацын өсөлтөд нөлөөлж, тариалангийн талбай дахь тарьсан ургамал нь увуу цувуу болохоор барахгүй, сийрэг ургах зэргээр ургацын хэмжээг багасгахад хүргэнэ. 

	Одоо манай хөдөө аж ахуйн нэгдэл, ардын аж ахуйтны олноор хэрэглэж байгаа боловсон шинэ морин анжис бол хуучин буйтик анжистай адилгүй, газрын хөрсийг 18 сантиметр гүнзгий хагалж чадах ба мөн газрын хөрсний дээд үеийг сийрүүлж, түүнд тарьсан үрийн ургамалд маш чухлаар шаардагдах ус, чийг, агаар орох явдлыг нөхцөлдүүлж өгөх боломжтой юм. 

	Энэхүү морин, боловсон шинэ анжсаар тариа тарихдаа хуучин буйтик анжисны аргаар тариа тарьж болохгүй гэдгийг бас санах хэрэгтэй. 

	 

	ТАРИАЛАЛТАД ҮР БЭЛТГЭХ ТУХАЙ

	Тариалалтад үрийг бэлтгэхдээ юуны урьд үрийн чанарыг судалж үзэх хэрэгтэй. Жишээ нь, тариалах үр нь хорчгоргүй, нэгэн жигд томхон үрийг тариалалтад зориулан бэлтгэж, тэр үрээ тарихаас 10-аас 12 хоногийн өмнө нартай өдрийг тохиолдуулан 5-аас 6 сантиметр зузаан үеэр дэлгэн тарааж наранд сайн халаах хэрэгтэй. 

	Ингэж үрийг наранд халаахдаа цаг үргэлж модон хүрзээр хутгаж, нийт үрийг тэгш халаах нь чухал юм. 

	 

	ҮР ТАРИА ТАРИХ ХУГАЦААНЫ ТУХАЙ

	Манай орон нутгийн цаг агаарын байдал бол хангай, говь, хээр талын бүс болон хуваагдана. Тэдгээр орон нутгийн дотор цаг уурын байдал харилцан адилгүй эрс өөр учраас тариалах хугацаа нь мөн эрт буюу орой болох жишээтэй юм. Тэр байдалд зохицуулж тариа тарих хугацааг яг нэгэн зэрэг тогтоож болохгүй, газрын хөрсний гэсэлтийн байдлаас шийдвэрлэгдэх юм. 

	Иймд үр тариаг тарихдаа овьёосны үр бол газрын хөрсний өнгөний 10 сантиметр үеийн дулаан хүйтний хэмжээ нь 3-аас 4 градусын дулаанд, арвайн үр бол газрын хөрсний өнгөний 10 сантиметр, үеийн дулаан хүйтний хэмжээ нь 1-ээс 3 градусын дулаанд, улаан буудайн үр бол газрын хөрсний өнгөний 10 сантиметр үеийн дулаан хүйтний хэмжээ нь 6-аас 8 градусын дулаанд хамгийн сайн ургадаг онцлог байдлыг харгалзах нь хамгийн чухал юм. 

	Үр тарианы ургамлын дотроос овьёос, арвай, улаан буудай эдгээрийн тус бүрийн онцлог чанарыг харгалзан тэдгээрийн тарих хугацааг үлгэрчлэн барагцаалбал. Үүнд:

	Хангайн бүсэд 4 дүгээр сарын 20-ноос 5 дугаар сарын эхний 10 хоногийн дотор багтаан таривал хамгийн ашигтай хугацаа гэж үздэг туршлага бий. Түүнчлэн говийн бүсэд түүнээс өмнө эхэлж тарих нь илэрхий юм. 

	Үр тарианы үрийн суулгалтын гүн нь янз бүрийн хөрс шороотой газарт бас харилцан адилгүй бөгөөд дунджаар барагцаалбал 4-өөс 6 сантиметр гүнд суулгах хэдий боловч тарих газрын хөрс нь элсэнх хөнгөн буюу тарих үед уг газрын хөрсний өнгөний үеийн чийг хатсан байвал үр суулгалтын гүнг ихэсгэх ба мөн газрын хөрс нь шавранцар хөвдөвтөр буюу чийг ихтэй бол үр суулгалтын гүнг бага зэрэг багасгаж болох юм. 

	 

	ТАРИЛТЫН ТУХАЙ

	Өнгөрсөн жилийн зуны улиралд газраа паарлаж бэлтгэсэн буюу хавар хагалсан газар үр тариа тарихдаа хагалсан газрын хөрсөн дээрээ үрээ уг газарт жигд тарааж цацаад, дараа нь хагалсан шангийн хөндлөн чиглэлд морин борнойгоор давхар мөр борнойдоход үрээ булж өгөх нь арай илүү байдаг. 

	Ингэж тарьсан тариан дахь хөрс чийгтэй буюу услах бололцоотой бол ургацын цухуйлтыг жигдрүүлэх болно. 

	 

	ТАРИАНЫ УРГАЦЫГ ЗУНЫ ЦАГТ АРЧЛАН ХАМГААЛАХ ТУХАЙ

	Үр тариаг тарьснаас хойш цаг уурын дулаан хүйтний байдлаас болж 7-оос 10 хоногийн дотор үндэслэн цухуйж гарах ба энэ үеэр зэрлэг хог ургамал тарьсан тариатай хамт үндэслэн цухуйж гарах учир, түүнтэй тэмцэхийн тулд тарианы ургамлыг бутлах үед хөнгөн борнойгоор борнойдвол зэрлэг ургамлын цухуйлтыг устгаж, газрын хөрсний өнгөний үе сийрүүлэгдэж, ус чийгээ хадгалах ба агаар орох нь сайжирч, үр тарианы ургамлын цаашдын өсөлтөд сайнаар нөлөөлөх болно. 

	Зуны цагт тарианы завсар чөлөөгөөр ургасан элдэв зэрлэг хог ургамлыг 1—2 удаагаас цөөнгүй зулгааж цэвэрлэсээр байх хэрэгтэй. 

	 

	ТАРИА ХУРААХ ТУХАЙ

	Намар тариагаа хураахдаа үр тарианы ургамлын уураг нь боловсорсон бололтын ид үед хадах хэрэгтэй. Тэгэхдээ аль түрүүвчлэн боловсорсноос эхэлж хадаж хурааж авахдаа тухай бүрд боож бухалдаж хураасны дараа цохиж цайруулах хэрэгтэй. 

	Хэрэв тариа нь бүрэн боловсрон болох буюу хэтэрвэл боож зөөхөд үр нь унаж гээгдэх нь үлэмжхэн байдгийг анхаарах хэрэгтэй. 

	Намар тариагаа цохиж цайруулсны дараа үр тариагаа хадгалахын өмнө наранд дэлгэн тавьж заавал сайн хатаах нь чухал юм. 

	 

	ТӨМС ТАРИХ ТУХАЙ

	Газрын хөрсний өнгөний 10 сантиметр дахь үе нь 8-аас 10 градус халсан үед хавар төмсөө тарьж байх хэрэгтэй. 

	Төмс тарих арга бол мөрлүүлж, мөрний хооронд 60-аас 70 сантиметр зайтай, мөр дотроо ургамал тус бүрийн хооронд төмсийг 35-аас 40 сантиметрийн зайтайгаар суулгах хэрэгтэй. 

	Тарианы талбай дахь хазалж парласан газрын хамарлаж хатууршсан шороог бутлагч гар багаж

	 

	Үүнээс гадна төмсийг үүрлүүлж, дөрвөлжлөн тарих нөгөө нэгэн арга бол үүрийн хооронд яг 70 сантиметр зайтай бөгөөд нэг үүрэнд 2-3 ширхэг төмсийг суулгах хэрэгтэй. 

	Төмс тарихдаа үрд зориулж дундаж хэмжээний төмсийг шилж авах хэрэгтэй. Учир нь, хэтэрхий жижиг төмсөөр таривал ургац нь багадахын нэгэн нөхцөл болох ба хэтэрхий том төмсөөр таривал үрд маш их хэмжээний төмс орох болно. 

	Ийм учраас дунджаар 60-аас 80 граммын жинтэй буюу барагцаалбал адууны бүдүүн хомоолын хэртэй, ялзарч гэмтээгүй сайн төмсийг үрийн хэрэгцээнд зориулж авах хэрэгтэй. 

	Төмс тарихдаа дээрх хоёр аргын аль нэгээр тариалах бөгөөд тарихдаа морин анжсаар газраа хагалж тарих хэрэгтэй. 

	Хэрэв морин анжсаар дутагдалтай бол уг газрыг хааяа хүрзээр хагалж тарьдаг зарим туршлага байгаа юм. 

	Төмс суулгалтын гүн нь дунджаар 10-аас 12 сантиметрт төмсөө суулгаж, хангайн бүсэд 5 дугаар сарын дунд үесээс эхлэн мөн сарын 30 хүртэл энэ хугацаанд тарьж болохыг манай туршлага харуулж байна. 

	Тарьсан төмсөө арчлан хамгаалж ургуулахын тулд төмсөө соёолон цухуйхын өмнө тарьсны дараа 10 хоноод газрын хөрсийг морин борнойгоор борнойдох хэрэгтэй. 

	Дараа нь төмсний цухуйсан үеэс эхлэн цэцэглэж дуустал нь 2-3 удаагаас цөөнгүй зэрлэг хог ургамлыг цэвэрлэж, мөр бүрийн ургамлын хоорондох зайны хөрсийг сийрүүлж байх хэрэгтэй. 

	Тарианы талбай дахь хөрсийг зөөлрүүлж задлах ба хог ургамлыг цэвэрлэх гар багаж

	 

	Ус чийгээр элбэг буюу усалдаг газарт тарьсан төмсийг цэцэглэх үеэс эхлэн төмсний ёроолыг 1-ээс 2 удаа шороогоор сайн манаж байх хэрэгтэй. 

	 

	ТӨМС ХУРААХ ТУХАЙ

	Намар төмсний иш, навч нь шарлаж хатаж унах үед хураах бөгөөд хураахдаа төмс хураагч машинаар буюу үгүй бол хүрзээр гишгэж ухаж гаргаад, түүнийгээ түүж савлан авч хураадаг тэр туршлагыг хэрэглэж болох юм. 

	Төмсийг өвлийн улиралд хадгалахдаа аль ч орон нутагт тариалсан төмсөө хураахын өмнө сайн бэхжилтэй зоорийг бэлтгэж, тэр бэлтгэсэн зооринд төмсөө хийхийн урьд хураасан төмсөө сайн эврээж хатааж зооринд хийж хадгалах хэрэгтэй. 

	Төмсийг зоорилж хадгалахдаа ялзарч гэмтсэн буюу хагарсан, хэрчигдсэн төмсийг бусад төмстэй хамтатган зоорилж болохгүй. 

	 

	ТӨМСӨӨ ХЯЛБАРЧЛАН ХАМГААЛЖ ХАДГАЛАХ АРГА

	Төмсийг өвөлжөө, хаваржааны ойр нягт хөрстэй, ус тунахгүй газар гонзгой бөгөөд дөрвөлжин хэлбэрийн гүн нүх ухаж хадгалахдаа уг газрын хөрс хэчнээн гүн хөлддөгийг харгалзан түүнд тохируулан гүнзгийлэхээс гадна дээд хучлагыг сайн зузаалах хэрэгтэй. 

	Зоорилсон төмсөө хөлдөөхгүйн тулд хамгийн анхны цас ороход зоорилсон төмсний хучлагыг цасаар зузаалан хучих хэрэгтэй. 

	Гадаа зоорилсон төмсөө хавар дулаарсан хойно буюу дулаан өдөр ухаж гарган авч хэрэглэх нь тохиромжтой байдаг. 

	Суурин газар бол гэрийн шалны өрөн дор зоорь ухаж төмс ногоогоо хадгалдаг туршлагыг бас санах хэрэгтэй. 

	Ер нь гэрийн доторх зоорийг нэлээд гүнзгий ухаж, зузаан амсартай хийх нь тохиромжтой байдаг бөгөөд гэр буюу байшингийн дотор хийсэн зооринд хадгалсан төмсийг өвлийн цагт байнга авч байдаг боловч гэмтэх явдал бараг гардаггүй юм. 

	Малын нэмэгдэл тэжээлийг тариалж бэлтгэх ажил дээр орон нутгийн нэгдэл, ардын аж ахуйтнаас хүч хөдөлмөрөө хамтарч харилцан туслалцах зарчмаар ажиллахдаа агротехникийн анхны мэдэгдэхүүнийг хүн бүр идэвхийлэн мэдэж, ажлын туршлагыг улам баялагжуулан бүтээлчээр эзэмшихийн төлөө цуцалтгүй ажиллах нь чухлын чухал юм. 

	Жишээ нь, эрдэнэ шишийн үрийг хадгалахдаа боргоцойтой нь хамт салхи сайн орж байдаг хуурай байранд хадгална. 

	Ингэж хадгалж байгаа үрийн чийг нь 14%-иас хэтрэхгүй байвал зохих бөгөөд тариалахаас 7-гоос 10 хоногийн өмнө үрийг цайруулах хэрэгтэй. 

	Эрдэнэ шиш тариалах газрыг хагалахдаа цас хайлж, цасны ус шингэсэн газрыг анжисны хөмрөгт наалдахгүй болсон дунд зэргийн чийгтэй байхад нь далан гаргалгүйгээр 18—20 сантиметр орчим гүн жигд хагалж, морин борнойгоор борнойдно. Нэг га-д дунджаар 18—25 килограмм үрээр бодож тарина. 

	Эрдэнэ шишийг тарихдаа үүрлүүлэн дөрвөлжилж тарих нь ашигтай. Үүнд: үүрүүдийн хооронд 45X45, 60X60 см-ийн зайтай үүр бүхэнд 3-—5 үрийг хийж 8—10 см-ийн гүнд тарина. 

	Үр суулгалтын гүн нь газрын хөрсний байдлаас шалтгаалах бөгөөд тэгэхдээ хөрс нь элсэнцэр, хөнгөн бол үр суулгалтыг гүнзгийрүүлэх ба хөрс нь шавранцар чийгтэй байвал 5—7 сантиметрийн гүнд үрийг суулгана. 

	Цаг алдалгүй тарьсан үр нь 6—8 хоногийн дотор цухуйна. Цухуйсан эрдэнэ шишийг 3—4 навчтай болох үед нь үүр тус бүрд хамгийн сайн ургацтай 1—2 навчий нь үлдээн, бусдыг авч хаяна Мөн үед үүрийн хоорондох хөрсийг сийрүүлж, зэрлэг ургамлыг устгана. Дараачийн сийрүүлэлтийг 2—3 долоо хоногийн зайтайгаар 2 удаа хийнэ

	Манай хөдөө аж ахуйн нэгдэл, ардын аж ахуйтнаас, мал сүрэгтээ өвөл, хаврын улиралд хүрэлцэх хэмжээний тэжээлийг бэлтгэхийн тулд өөрийн нутаг дахь байгалийн баялгийг улам арвин их ашигтайгаар өөртөө ашиглахын тулд хадлангийн буюу тариалангийн талбайгаас өндөр ургацтай шилдэг шим тэжээл бүхий зүйлийг бэлтгэхэд юуны урьд дээрх талбай дахь газрын хөрсийг сонгон олж дов сондуул, чулуу, яс зэргийг цэвэрлэн засаж усжуулах нь нэн чухал юм. 

	Хадлангийн буюу тариалангийн талбайг усжуулахад хамгийн хялбар арга бол өвлийн эхний сараас хаврын улирлын эцэс хүртэл энэ хугацааны дотор цасыг зээглэн байн байн засаж, үлэмжхэн их цасыг хуралдуулан хунгарлуулж, хайлах цагийн өмнө хадлангийн буюу тариалангийн талбай руу шуудуулан татаж газрын хөрсийг усжуулах хэрэгтэй. Тэгэхгүй бол өөр тийшээ урсаж замхрах болно. Түүнчлэн хадлан тариалангийн талбайн орчим дахь буюу алсаас усыг шуудуулан татаж болох нөхцөл бүхий газрын гол, горхи, булгийн усыг хашиж, цөөрөм, усны санг бий болгож, тэр усны сангаас хадлангийн буюу тариалангийн талбай руу усыг шуудуулан татаж усжуулдаг туршлагыг улам дэлгэрүүлэх нь чухал юм. 

	Дээрх хадлан, тариалангийн талбайг усжуулахад, нэгдлийн гишүүн, ардын аж ахуйтнаас өөрсдийн хүч хөдөлмөрийг нэгэн хүн шиг нэгтгэн, хүн нэг бүрийн байдал, чадлын хэрээр зохицуулан зохион байгуулж зохистой цагт нь хамтраад хадлангийн буюу тариалангийн талбайг цэвэрлэх, усжуулах ажилд хүч чадлаа дайчлах хэрэгтэй. Хэрэв энэ ажил дээр хүч хөдөлмөр хүрэлцэхгүй бол ойр зэргэлдээ байгаа морин ба машин мал аж ахуйн станцтай хэлэлцээ байгуулж, зохих техникийн тусламжийг авч болох нь эргэлзээгүй юм. 

	Хөдөө аж ахуйн нэгдэл, ардын аж ахуйтны алин ч, төрөл бүрийнхээ малыг дээд зэргийн шимтэй тэжээлээр тэжээж, малынхаа үүлдэр угсааны удамшлын чанарыг сайжруулж, түүний ашиг шимийг эрс нэмэгдүүлэхийн тулд зоотехникчээс тус тусынхаа гүйцэтгэх ажил дээр зохих зөвлөгөөнийг авч байх хэрэгтэй. Эрдэнэ шишээр дарш хийхээс гадна овьёосны холимог, улаан буудайн хивэг буюу болсон төмс, манжин, лууван, сонгино гэх мэтчилэн зүйлийг нуга газрын навч, буурцаг бүхий ногоон өвс, тарианы янз бүрийн үлдэгдэл хаягдалтай хольж даршлах хэрэгтэй. 

	Дарш хийх арга бол малын тэжээлийг зөв исгэж, шим тэжээлийн нөөцийг хэвийн чанартай байдлаар байлгаж, малаа тэжээх гэсэн арга мөн. Зөв даршилсан тэжээл бол малын бие махбодын ердийн өсөлтөөс эхлэн түүний ашиг шимийн гарцыг эрс сайжруулахад зохих дэмжлэгийг үзүүлж чадах юм. 

	Түүнчлэн саалийн малыг тэжээж байвал сүү нь улам элбэгширнэ. 

	Дарш бэлтгэхдээ өвөлжөө бууц дахь хашаа саравч байрны дэргэд даршаа хийх хэрэгтэй. 

	Тэгэхгүй алс хол газар дарш хийх юм бол нэгдүгээрт даршилсан тэжээл нь зөөх замдаа хөлдөж, мал тэжээхэд тохиромжгүй болох, хоёрдугаарт, ачих буулгахаас эхлэн замдаа хаягдаж үрэгдэх, гуравдугаарт, хөсөг тээврийн илүү хэрэгцээг бий болгох юм. 

	Эдгээр байдлыг анхаарах хэрэгтэй. 

	Малын тэжээлд эрдэнэ шишийг манжинтай холих буюу эсхүл дангаар нь даршлах нь малд дээд зэргийн шимтэй тэжээлийн нэг мөн. Эрдэнэ шишийн дарш нь нэн ялангуяа саалийн үнээний сүүт ихээхэн хэмжээгээр элбэгшрүүлэх ач холбогдолтой тэжээл болох нь жинхэнэ амьдралын туршлагаар нотлогдож байгаа юм. 

	Эрдэнэ шишийг тарихдаа хангай газар бол энгэр, нээвч сайтай нарлаг газарт тариалах, говь орон нутагт бол байнгын салхи шорооны тусгал багатай чийглэг газарт тариалах нь тохиромжтой байж болох юм. Тарьсан эрдэнэ шишийн ургацыг дээшлүүлэхийн тулд түүний завсар чөлөөгөөр ургасан зэрлэг хогийн ургамлыг цэвэрлэх, сайн ургаж байгаа эрдэнэ шишийн хажуу дахь муу ургацтайг нь 10-аас 15 сантиметр болоход нь авч хаях хэрэгтэй. Жигдрэн ургаж байгаа даршлахаар тарьсан эрдэнэ шишээ боргоцойн үр гүйцэд бололтын нь үед хураах ба ер нь намрын хүйтний уур амьсгалтай болж хяруу унахаас өмнө ногоон байхад нь хураан авч жижиглэн хэрчиж даршлах хэрэгтэй юм. 

	Дарш хийхийн урьд нүхийг ухаж тохижуулан бэлтгэсэн байх нь чухал. Даршны нүхийг ухаж бэлтгэхдээ дунджаар нэгэн шоо дөрвөлжин метрт 500-аас 600 килограмм дарш багтахаар барагцаалан бодож даршлахаар тэжээлийн их багын хэмжээг харгалзан тохируулж нүхийг бэлтгэх хэрэгтэй. Ер нь ихээхэн тэжээлийг даршлах бол хэд хэдэн хэсэг нүхийг тохируулан ухаж бэлтгэх нь аяндаа хэрэгцээний байдлаас болох юм. 

	Даршийг бэлтгэхдээ нунтаг элс шороотой биш, дороос нь ус гарахааргүй, хөрслөг газар нүхийг амсар тал руугаа дэлбэгэрхэн шиг ухаж, дотор талыг нь нягтаар шавардах хэрэгтэй. Ингэж бэлтгэсэн нүхэнд даршийг нягтруулан дарахад тохиромжтойн дээр дарш нь чанартай сайн болж, мал тэжээхэд шим сайтай байдаг. 

	Даршилсан тэжээл бэлтгэх ажилд нийт малчин бүр өргөнөөр оролцож, малдаа шимтэй тэжээлийг нөөцлөн бэлтгэх нь чухал. Дарш хийхэд зөвхөн эрдэнэ шишээр хязгаарлаж болохгүй. Орон нутаг дахь өвөлжөө хаваржааны лууль, шарилж, агь, таана, хөмүүл, мангир зэргийн ургамлыг хиаг ногоо өвстэй хольж алаглуулан хигж, жижиглэн тэдгээрийн шим шүүсийг хооронд нь авалцуулахаар сайн нягтруулан хийж, түүний доторх агаарыг гадагш гаргаж, дараа нь даршилсан нүхний дээд талыг шороогоор битүүмжлэхдээ нүхний амсраас дээш зузаан шороог дөрвөлжлөн овоолж, дорогшоо нягтран суухад нь хонхойхгүй төвгөр байхаар зузаалах хэрэгтэй. 

	 

	ӨВС ХАДАХ БЭЛТГЭЛ АЖЛЫН ТУХАЙ

	Манай хөдөө аж ахуйн нэгдэл, ардын аж ахуйтан 5 дугаар сарын эцэс, 6 дугаар сарын эхний дотор өөр өөрийн малдаа өвөл хаврын улиралд хүрэлцэх тэжээлийг бэлтгэхийн тулд хэрэглэгдэх өвсний машин, багаж хэрэгслийг нэгд нэгэнгүй цөмийг шалгаж, сэлбэн засахын зэрэгцээгээр зайлшгүй хэрэглэгдэх запас хэрэглэл, мөн тослох зүйл бүхнийг цөмийг олж бэлтгэх хэрэгтэй. 

	Түүнчлэн хадланг морь тэмээ буюу үхрийн зүтгэх хүчээр хаддаг бол юуны урьд тэр зүтгэх хүчний малыг бусад эдэлбэрээс бүрнээ чөлөөлж, зөвхөн хадлангийн ажилд зориулан тарга хүчийг авхуулж, дараа нь машин техникт сураагүй морь, тэмээ, үхэр байгаа бол урьдаас сургаж дадлагажуулах хэрэгтэй. 

	Анх морь, тэмээг сургахдаа урьд сурсан дасамгай бөгөөд муу зан сураагүй тийм морь тэмээг шинэ сургах гэж байгаа морь, тэмээтэй машинд зэрэгцүүлэн оруулж, дасган хөтөлж номгоруулан сургах хэрэгтэй. Ингэж шинээр морь, тэмээг сургахад юуны урьд хэрэглэгдэх хом, тоног хөллөгөөний хэрэгслийг тэр морь, тэмээний биеийн их багын хэр хэмжээнд яв цав, эвтэй аятайгаар тохируулсан байх нь чухал юм. 

	Ер нь өвс хадах машинд морь буюу тэмээг зэрэгцүүлэн оруулахдаа тэр зүтгэх хүчний морь, тэмээний биеийн өндөр нам, тарга хүч, чадлын хувьд тэнцүү байх нь тохиромжтой байдаг. Хэрэв тэнцүүгүй морь буюу тэмээг хөллөвөл нэгэн жигд хүч чадлаа гаргаж зүтгэхгүй нэгэн нь дангаар хүчлэн зүтгэж явсаар тамирдахад хүрдгийг анхаарах хэрэгтэй. 

	Хадлан хадах хүмүүс бол урьдаас өвсний машин буюу гар хадуурын зэрэг хэрэглэгдэхүүнийг өөртөө тохируулан эвтэй аятай болгох юм бол хөдөлмөрлөн ажиллахад хөнгөвчлөлтэй байдаг. Жишээ нь, хадуурын ирнээс эхлэн иш, бариул, түүнчлэн өвсний ац, тармуурын иш хийх гэх мэтчилэн зүйлийг өө сэвгүй, гарт тохирсон бат бэх болгох хэрэгтэй. 

	Орон нутгийн ард нь багаараа буюу эсхүл нэгэн нутаг усны харьяагаар хоорондоо зөвлөлдөн хэлэлцэж, хүн бүлийн чадвар байдалд тохируулан хэн хэн хамтарч, ямар уналга хөсгөөр, хэн оромжийг гаргах, хоол хүнсийг юугаар яаж бэлтгэж, аль аль газрын хадланг хэдийгээс эхлэн хэдийд дуусахаар хадах гэх мэтчилэн хөдөлмөрийн хуваарийг хүн нэг бүрийн чадлын хэр хэмжээнд тохируулан зохиож, багийн захиргаанд мэдэгдэхдээ өөрсдийн малын тэжээлийн төлөвлөгөөг давуулан биелүүлэх, хөдөлмөрийн уралдааны үүргийг тус бүрдээ авч, тэр дүнгээ мэдэгдэх ёстой юм. 

	Говь орон нутагт дэрсний өвсийг хадаж авдаг туршлагыг өргөтгөж, хуучин дэрсийг жил бүрийн 4 дүгээр сард шатааж, шинэ ургаж байгаа дэрсний өвсийг ургахад нь сайн хамгаалж байгаад намар тэр өвсийг хадаж малдаа тэжээл болгох бэлтгэлийг хийх хэрэгтэй. 

	Аль ч орон нутгийн нэгдэл, ардын аж ахуйтнаас өвс хадах станцтай урьдчилан өвс хадуулж авах тухай гэрээ хэлэлцээг албан ёсоор байгуулж бэлтгэлийг хийлгэх хэрэгтэй. 

	Тэгэхдээ нэгэнт өвсний гэрээ хэлэлцээр хийж гар хумхихгүй өөр өөрийнхөө орон нутаг дахь хадлангийн өвсийг хадаж, хамж бэлтгэх ажлыг өчүүхэн ч сулруулж болохгүй. 

	Ер нь хадлангийн талбай дахь ургацыг дээшлүүлэх, ургасан буюу ургаж байгаа ногоо өвсийг малд идэшлүүлэхгүй, гал түймрээс хамгаалж байх явдал бол хүн бүрийн эх оронч ариун үүрэг мөн болно. Хадлангийн талбайд олон мал орж гишгэлсэн буюу идшилснээс болж ургацын хэмжээг муутгах явдал байдгийг бас санах хэрэгтэй. 

	Манай энд хадах өвс ургаагүй гэх буюу ерөөсөө хадах өвсгүй гэж шалтгаацах явдал байж болохгүй. Үнэхээр хадах өвсөөр ховор гэсэн ч, тэр газрын аль нэгэн жалга нугын өвс ногооноос эхлэн шарилж, таана, хөмүүл, агь, цахилдаг гэх мэтчилэн ногоо өвсийг хадах, хамах, түүвэрлэх ажилд хүн бүр өргөнөөр оролцон ажиллаж, малынхаа тэжээлийг зохистой цагт нь бэлтгэх хэрэгтэй. 

	Хадлангийн багаж хэрэгслийг бэлтгэн тохируулахад, гар хадуурын иш бол хоёр метр орчим бөгөөд бүдүүнээрээ нарийн үзүүр тийш 12-оос 14 сантиметр бөөрөнхий, хатсан, шулуун бөгөөд өө сэвийг зүлгэж өнгөлсөн, бэхжилтэйгээр хөнгөвчилсөн хус модоор хийх нь тохиромжтой. Иш дэх бариулыг тэр хадуурыг эзэмшин барих хүмүүсийн яг бүсний орчим хэмжээнд тохируулж, ишинд нь сайн бэхлэх хэрэгтэй. 

	Бариулын уртын хэмжээ нь 12-оос 15 сантиметр байж болох бөгөөд бөөрөнхий нь 8-аас 10 сантиметрээр тохируулж болох юм. Тэгэхдээ хадуурын ишийг бага зэрэг зорж, тэрхүү бариулыг тааруулан тогтворшуулж, төмөр утсаар бэхлэн боож хөдөлгөөнгүй болгохоос гадна мөн хадуурыг ишлэхэд ишлүүрийн товчийг зөв нүхлэн суулгаж боолтоор нь бэхэлж тохируулах хэрэгтэй юм. тийм учраас хадуурын боолт, чангалах эрэг гэх мэтчилэн хэрэглэгдэх запас хэрэгслийг урьдаас аж ахуйтан нэг бүр өөрсдөө хүрэлцээтэй бэлтгэхийн дээр хуучин хадгалж байгаа хадуурын ир зэргийг шалгаж, хэрэв мохож муудсан буюу эмтэрсэн байвал аль муудсан ирий нь 3 хагас буюу 4 миллиметрийн хэмжээтэйгээр дөшний төв тавцангийн ирмэг дээр тохируулан тавьж, алхаар зөөлөн шиг цохиж ирийг нимгэлэн давтаж ирлэх хэрэгтэй. Ер нь хадуурын ирийн өргөн нь 4-өөс 6 миллиметр хүртэл байж болох юм. 

	Хадуурыг ирлэхэд хэрэглэгдэх дөш ба нийлүүр, түүнчлэн өвс хураах, хамах төмөр, модон ац гэх мэтчилэн зүйлүүдийг сайн бэлтгэсэн байх хэрэгтэй. 

	Мөн зүтгэх хүчний малын хом, тоног хэрэгслүүд нь тохилог бөгөөд тус бүрийнхээ малд тохирсон байх хэрэгтэй. 

	Хэрэв тохироогүй хом тоног хэрэгсэлтэй бол зүтгэх хүчний морь тэмээ нь эцэж зүдрэхээс эхлэн биеийн үс арьсыг шалбалан зулгалахад хүрнэ гэгчийг анхаарах хэрэгтэй. 

	Дээрх бэлтгэл ажлыг сайн бэлтгэсэн байх юм бол жинхэнэ хадлангийн ажил эхлэхэд малдаа хүрэлцэхүйц өвс тэжээлийг бэлтгэж чадахын нэгэн чухал нөхцөл мөн. Ер нь хадлангийн багаж хэрэгсэл нь тохиромжтой бөгөөд тохилог бол өвс хадах ажилд биеийн хүч хөдөлмөрийг хөнгөвчлөх болно. 

	 

	ХАДЛАН ХАДАХ ТУХАЙ

	Хадлангийн талбай дахь өвс ногооны ургац нь цэцэглэн толгойлж жигдрэх үест хадлангийн кампанийн ажлыг заавал эхлэх хэрэгтэй. 

	Жишээ нь, хангайн бүсэд хадланг 7 дугаар сарын дундуураас эхэлдэг бол говийн бүсэд 8 дугаар сарын дундуур буюу сүүлчээр орох жишээтэйгээр өвс ногооны шим тэжээлийг байгалийн байдлаар жигдэрсэн үед нь идэвхийлэн хадаж бэлтгэх нь эрхэм, чухал юм. 

	Хэрэв тэр үеэс хэтэрвэл өвс ногооны шим тэжээл буурахад хүрнэ гэгчийг бас анхаарах хэрэгтэй. 

	Хадлангийн ногоо өвсийг хадахдаа баруун гарт хадуурын бариулыг барьж, зүүн гараар хадуурын ишийг барьж, баруун хөлөө 15-аас 20 сантиметр урагш гишгэж, зүүн хөлийн гишгэлтийг зүүн тийш бага зэрэг эргүүлэн, хөлийн хоорондох зайг ялимгүй зайтай зогсож, биеэ бага шиг бөхийж, хоёр хөл нь өвдгөөр нэгэн зэрэг нугарах хэлбэртэйгээр өвс хадах нь биед тохиромжтой байдаг. Хэрэв солгой хүмүүс бол дээрхийн нэгэн адил хэлбэрээр өөртөө тохируулан ажиллах хэрэгтэй. 

	Өвс ногоог хадахдаа уул хяр, нугын хадланг уруу нь дарж хадах, тал тэгш газрын хадланг аль боломжтой тийш нь хадаж болох юм. Бороо ус, чийгт хадлангийн өвс ногоо нь норсон байвал, тэрхүү өвс ногооны ус чийг нь шавхарч, агаарт замхарч эгшмэгц, өвс ногоог хадах ажилдаа орох хэрэгтэй. 

	Өвс ногооны ус чийгийг хатаах нэрийдлээр цагийг гарздуулж болохгүй. Тал газрын хадланг салхи сөргөн хадах нь тохиромжтой байдаг. 

	Хадсан өвсийг мөр мөрөөр буюу овоолж хатаахад 2-оос 3 цаг хэр болоход өвс нь бага зэрэг хатах байдалтай болоход төмөр буюу модон тармуураар тэрхүү өвсийг хамарлан мөрлөж хураахдаа өндрийн хэмжээ нь 30-аас 50 сантиметр орчим, өргөн нь 50-иас 100 хүртэл сантиметр байж болох юм. 

	Харин дэрсний буюу гол горхины бүдүүн ширхэгтэй салмай, суль өвс нь хүнд учир мөрлөж хураахад түргэн дотогш сууж нягтрах болно. Тэр өвсийг нэгэн жигд хатаахын тулд мөрлөж хураасан өвсний доогуур нарийн урт мод хийж сийрүүлсний дараа эргүүлэн хатаах хэрэгтэй. 

	Тэр мөрлөж хатаасан өвсөө томхноор хурааж, бухал болгох хэрэгтэй. 

	Мөрлөж хураасан өвс ногоог бөөгнөрүүлэн бухалдахдаа түүний навч, цэцэг, буурцгийг унагаахгүйгээр ажиллах нь чухал юм. Тэрхүү өвс ногооны навч, цэцэг, буурцаг гэх мэтчилэн зүйлийг хугалж унагаах юм бол тэрхүү өвс ногооны шимтэй тэжээлтэй нь гээгдэн хаягдах болно гэгчийг анхаарах хэрэгтэй. 

	Ер нь бухалдах өвсийг нугалах буюу мушгиж үзэхэд үл хугарах боловч өөрөө задрах ялимгүй чийглэг шиг байхад нь бухалдах хэрэгтэй. 

	Бухлыг тавихдаа алсын үер, ус халин урсаж ирэхгүй, төвгөр дэнж газрыг харгалзаж, хадсан өвсөө бухалдах нь чухал. Бухалдах өвсний өндөр нь 1 метр 80 сантиметр хүртэл, өргөн нь 2-оос 2 хагас метр орчим бөгөөд дээд талыг шовхолж, өвсний ширхгийг уруу нь унжуулан бөөрөөрөө цүлхгэр, доогуураа цомбойлгосон хэлбэртэй бухалдах нь тохиромжтой. Бухлыг номхон мориор 15 орчим насны хүүхэд чирэх нь тохиромжтой, морь зүдрэх нь бага байдаг. 

	Бухал тавих өвсийг хэтэрхий хатааж болохгүй. Өвсний чанар муудаж, хурааж авахад хугарч, эвдэрч, хаягдал гарах нь үлэмж болно. 

	Бухалдсан өвсийг нуруулдаж хадгалахдаа тэр орон нутгийн агаар салхи нь аль зүгээс олонх байдгийг харгалзаж орчин тойрондоо төвгөр шиг газарт нуруулдах өвсөө салхины дагуу хамарлуулан овоолж нуруулдахдаа юуны урьд хажуу ба булангийн өвсийг урьдал болгон хурааж, дараа нь голын өвсийг давхарлан хураавал тэр өвс нь нягтарч тохиромжтой болно.

	Нуруулдаж байгаа өвсний өндрийн дээд талыг 3-ны 1 хувиас дээш аажмаар нарийсгаж, ирмэглүүлсэн хэлбэртэй хурааж, тэр нуруулдаж байгаа өвсний гаднах талын өвсний ширхгийг уруу нь унжуулан хураах хэрэгтэй. Тэгэхдээ нуруулдах өвсний дор нь муу чанарын өвсөөр дэвсгэрлэж, дараа нь сайн чанарын өвсийг давхарлан хурааж, мөн нуруулдсан өвсний орой дээгүүр нь 25-аас 30 сантиметр орчим зузаан муу чанарын чийглэг өвсөөр давхарлаж тавих хэрэгтэй. Тэгвэл тэр нуруулдсан өвс нь салхи чийгээс хамгаалагдах болно. 

	Түүний нөгөө талаар нуруулдсан өвсний хажуу тал бүхнийг өвсний тармуураар уруу нь самнаж, өвсний ширхгийг жигдрүүлбэл зохихоос гадна нуруулдах өвсний хэмжээг дор үлгэрчлэн хэлбэл:

	Хангайн бүс буюу мөн хадлан бүхий нутагт нуруулдах өвсний өргөн нь 3-аас 4 метр, өндөр нь 5-аас 6 метр хүртэл, урт нь 7-оос 8 метр орчим хэмжээтэйгээр нуруулдаж болох юм. 

	Харин дунд бүслүүрийн тал хээрийн өвс хадлангийн ургацаар бага буюу говийн бүсэнд бол нуруулдах өвсний өргөн нь 2 хагасаас 3 метр, өндөр нь 2-оос 2 хагас метр хүртэл, урт нь 4-өөс 5 метр орчим байж болох юм. 

	Гэвч говийн орон нутагт нуруулдах өвсийг түүнээс бага хэмжээгээр ч нуруулдаж болох нь мэдээжийн хэрэг. Аль ч орон нутагт нуруулдсан өвсний гадуур эргэн тойрон төмөр утсаар хүрээлүүлэн 3-аас 4 метр зайтай буюу эсхүл гүн өргөн шуудуу татаж, тэрхүү нуруулдсан өвсийг хамгаалах хэрэгтэй.

	Дээрх өвс хадлангийн үед өвсний ургацаар дутмаг газарт өвс хадах, хамах, түүвэрлэхээр зориуд хүмүүсийг гаргаж ажиллуулах хэрэгтэй. Түүний нөгөө талаар мал хариулж яваа хүмүүс малаа тогтворших цагийг ашиглаж өдөр тутам бага ч гэсэн өвс ногоог хадах, хамах, түүвэрлэх зэргээр малынхаа тэжээлийг хуримтлуулан бэлтгэх хэрэгтэй. 

	Манай орны мал аж ахуйг хөгжүүлэхэд төрөл бүрийн малын тэжээлийг бэлтгэх явдал ямар ач холбогдолтой болох нь тодорхой байна. 

	Өнгөрсөн туршлагаас сургамж авч, өөр өөрийнхөө мал сүргийн дотроос хамгийн урьдаар хээлтэй төллөх мал ба мөн бага насны мал, түүнчлэн төл малаа өвөл хаврын улиралд цөмийг тэжээж хүрэлцэх өвс тэжээлийг урьдал болгон бэлтгэх хэрэгтэй. Хоёрдугаарт, тэр туршлагаар төрөл бүрийн малыг өвөл хаврын тэсгэм тарчиг хатуу улиралд цөмийг тэжээж чадах өвс тэжээлийн Фондыг аж ахуй нэг бүрд бий болгосон байхыг ойрын зорилго болгож ажиллах нь чухал байна. 

	Манай хөдөө аж ахуйн нэгдэл нь дээр дурдсан малын тэжээлийн хольцоо болгож хүчит ба шүүслэг тэжээлийг заавал бэлтгэсэн байх хэрэгтэй. Түүнчлэн ардын аж ахуйтан ч гэсэн малаа тэжээхэд мөн хүчит ба шүүслэг тэжээлээр тэжээх явдлын чухал ач холбогдлыг ухамсарлаж аль болохоор тийм тэжээлийг бэлтгэх хэрэгтэй юм. Тийм учраас мал аж ахуйг өсгөн хөгжүүлэхэд газар тариалангийн ажлыг өргөтгөн сайжруулах явдал салшгүй холбоотой тул малын тэжээлийн ногоог өргөн хэмжээгээр тариалах хэрэгтэй. 


ДӨРӨВДҮГЭЭР БҮЛЭГ : МАЛД УС УНДЫГ ТОХИРУУЛЖ ХАНГАХЫН АЧ ХОЛБОГДОЛ

	Манай хөдөө аж ахуйн нэгдлийн гишүүн ардын аж ахуйтан нар төрөл бүрийн малд ус ундыг тохируулан хангаж байх явдал бол өвс тэжээлийн нэгэн адил чухал зүйлийн нэг мөн. 

	Малд ус ундыг тохируулах гэдэг бол төрөл бүрийн мал нь ямар чанарын шим шүүстэй буюу эсхүл хуурай өвс тэжээлээр аль хэр тэжээл авч байгаа байдалтай нь нөхцөлдүүлэн ус, ундыг тохируулах болно. Түүнийг малчин бүр анхаарах ёстой юм. Жишээ. нь:

	Төрөл бүрийн малын идшилж байгаа өвс тэжээл нь хуурай буюу эсхүл чийглэг алин болох, мөн тохиолдож байгаа гаднах цаг агаар нь хуурай халуун буюу эсхүл бүрхэг чийглэг алин болох, тэрчлэн малын ашиг шимийн байдал зэрэг эдгээр нөхцөлтэй холбогдуулж малынхаа ус ундыг харьцуулан тохируулах хэрэгтэй юм. 

	Зуны халуун өдөр малаа 2-оос доошгүй тогтмол усалж байх хэрэгтэй бөгөөд ялангуяа саалийн үнээг өдөрт байн байн аль болохоор олон удаа усалж, сайнаар бэлчээрлүүлэн идэшлүүлэх нь түүний сүүний хэмжээг үлэмж нэмэгдүүлэх нөхцөлийн нэг гэдгийг санаж ажиллах нь чухал юмаа. 

	Малыг ус ундаар хангах арга нь ус ууж байгаа малын ундлах хэлбэр байдлаар нь хангах хэрэгтэй. Жишээ нь:

	Адуу, үхэр, хонь бол ус уухдаа усыг түргэн түргэн сорж ундалдаг. Тэмээ ямаа бол усыг бага багаар шимж аажмаар сорж, завсарт нь амтлан амарч ундалдаг. Тэр байдлыг харгалзан тавтай тааваар нь ус ундаар хангаж байх хэрэгтэй юм. 

	Төрөл бүрийн малыг аль цэвэр бөгөөд тунгалаг усаар хэзээд хангаж байх нь чухал юм. Бохир булингартай усаар мал гүйцэд ундалж чаддаггүй. Ус уусан малыг бэлчээрт нь гаргахдаа алгуур аажмаар тууварлан бэлчээрлүүлж байх хэрэгтэй. Сая ус уусан малыг, ширүүн тууварлах нь тохиромжгүй, тэр малыг амьсгаадуулан зүдрээх болно. 

	Зун намрын улиралд ямар ч малыг ундаргатай буюу урсгал боловч хүйтэн амьсгалын усанд усалж байх нь тохиромжтой. 

	Өвөл, хаврын улиралд бүлээн амьсгалтай ундарга бүхий усанд малаа цангаалгүй усалж байх хэрэгтэй. Хэрэв цангасан малыг гэнэт хүйтэн усаар ханатал нь усалбал хүйтэн ус цочмог их ууснаас болж осгож унах буюу ялангуяа хүйтэн жавар салхитай өдөр бол бээрэх, даарахаас эхлэн хэтэрвэл осгож үхдэг ч гэж бий. Тийм учраас үлэмжхэн цангасан малыг өвлийн хүйтэн өдөр услахдаа анх бага шиг усаар аажмаар дасгаж, завсарт нь түр амсхийн дулаацах байдалд нь тохируулан ахиулан ханатал нь услах хэрэгтэй. 

	Хөдөө аж ахуйн нэгдэл, ардын аж ахуйтан өөрсдийн төрөл бүрийн малд ус ундыг тохируулахдаа бог малыг өдрийн 12 цаг буюу 13 цагийн өмнө усалж, бод малыг 13 цагаас 17 цагийн дотор усалж байхаар ээлж хуваарь зохиож, нэгэн нутаг усны буюу орчмын мал хариулагч нартайгаа харилцан зөвлөлдөн тогтож, малаа услах хуваарийг тогтоож ажиллах юм бол бог мал нь өглөө идэшилж байгаад ус ууж, дараа нь бэлчээрлэн идэшлэхдээ тохиромжтой болно. Түүнчлэн бод мал нь бэлчээрлэн идшилж байгаад аажмаар ус ууж, дараа нь бэлчээрт гарч идшилсээр амрах нь тэдгээр малд тохиромжтой юм. 

	Ер нь өвөл хаврын улиралд хотлон хэвтшилдэг бэлчээрийн малыг үдэш орой хэвтэшлэх цагийн өмнө буюу өглөө эрт өлөн байхад нь услах нь тэдгээр малд төдий л тохиромжгүй, гагцхүү бэлчээрлэдэггүй, байранд нь байнга тэжээдэг малыг өглөө эрт бүлээн усаар усалж болох юм. 

	Ямар ч малыг хаврын улиралд, цасны хайлсан тогтмол ус буюу тунамал хуучин шар усанд битгий усал. Аль ч улиралд, малаа шорвог хужир ихтэй, тогтмол ундаргагүй тийм усанд битгий усал. Мал ундалж чадахгүй, цангасан мал, тийм ус их ууснаас болж гэдэс нь дүүрэх, чацга алдах зэргээр эмгэглэхэд хүрнэ гэгчийг анхаарах хэрэгтэй. 

	Урсгал гол буюу горхи усанд малаа услахдаа урсгалын өөд сөргөн өгсүүлж услах нь малд тохиромжтой. Учир нь, усны урсгалын эсрэг өгсөн явж усны тунгалгийг нэгэн жигдээр мал бүхэн ундалж чадах болно. Түүнийг харгалзахгүй урсгал усны эх талаас нь урсгалын дагуу малыг уруудуулан явуулж услах юм бол ус ууж байгаа мал нь ус гишгэлэн гаталж булингартай болгоход хүргэнэ. Тийм булингартай усаар мал гүйцэд ундалж чадахгүй. Зарим мал усны тунгалгийг эрэн гүйлдэх болно. 

	Төрөл бүрийн малыг зохион байгуулалттай бөгөөд тохиромжтой ус ундаар хангах явдал бол малын тарга хүчийг гүйцэд авхуулахаас эхлэн олсон тарга хүчийг өвөл хаврын улиралд алдагдуулахгүй чийрэг байлгах явдлын нэгэн чухал нөхцөл мөн. 

	Малын ундаасах явдал бол байгалийн нөлөөлөл, өвс тэжээлийн байдлаас болно. Шүүслэг шимтэй ногоон өвс зэргийг идшилж байгаа мал бол цангаж ундаасах нь багавтар байдаг. Агаарын халуун хуурай цагт буюу хатсан модорхог өвсийг голчлон идшилж байгаа мал бол цангаж ундаасах нь түргэн байдаг. Түүнчлэн хур тунадастай өдөр буюу хуурай халуун нар салхитай өдрийн байдлаар малын ус, ундыг тухай бүрд нь сайн тохируулж байх хэрэгтэй юм. 

Хотлон хэвтшилдэг хээлтэй малыг өглөө эрт өвсний цан хяруу арилаагүй байхад бэлчээрлүүлэн идэшлүүлэх нь тохиромжгүй. Үүнээс болж хээлтэй мал нь хээл хаяхад хүрдэг. Ялангуяа жижиг төл мал бол цантай өвс идшилсэн учраас уруул ам нь хүйтэн цанд хайрагдаж, түүнээс болон амруутах болно гэдгийг бас анхаарах хэрэгтэй. 

	Намрын анхны шинэ цас буюу өвөл хаврын хатуурч мөсөжсөн цасаар мал ундлах нь муу, хэрэв тийм цастай бол төрөл бүрийнхээ малыг худаг усанд, гол булгийн усанд усалж байх хэрэгтэй. 

	Өвөл, хаврын улиралд, төрөл бүрийн малыг худаг усанд буюу гол, горхи, булгийн усанд услахдаа орчмын цас, мөсний халтиргаатай бол түүнийг байнга цэвэрлэн арилгах хэрэгтэй. Түүнчлэн зун намрын улиралд, худгийн орчим дахь асгарсан усыг тогтмол шавхан цэвэрлэж байх хэрэгтэй. 

	Ер нь худгийн усыг ямагт ариун цэвэр байлгах талаар хүн бүр анхаарлаа тавьж ажиллах ёстой. Мал услах ба ус авахаас бусад цагт худгийн амсрыг байнга таглаж, усыг ариун цэвэр байлгахын тул хамгаалах нь чухал. Таглаагүй худагт цангасан бага мал унаж үхэх гэм бий. Түүгээр ч барахгүй, орчмын хог шороо нь худагт орж усыг бохирлоход хүрнэ. 

	Худаг усанд мал услахдаа, усны элбэг ховор, мөн онгоц ховооны их багын байдалд тохируулан тасалж цувуулан услах нь тохиромжтой. Хэрэв ус нь ховор буюу онгоц ховоо нь бага, тохь муутай бол олон малыг худгийн амсар, онгоцны орчимд дайрлан чихэлдүүлэх нь ялангуяа хээлтэй мал буюу бага төл малын бие махбодыг гэмтээхэд хүргэдэг. Тийм учраас түүнд тохируулан цөөн цөөнөөр тасалж услах хэрэгтэй юм. 

	Хэрэв задгай гол, ус буюу нуур булагт малаа услахад орчим дахь лаг шавар, намагтай бол тийм газраас малаа тойруулан тууварлаж, аль шавар намаггүй захын усанд байнга дагаж, сэрэмжтэйгээр хамгаалан явж услах хэрэгтэй. 

	Хүйтэн цас, бороо үлэмжхэнээр үргэлжлэн орохыг завдаж байгаа бол төрөл бүрийн малыг өрсөж услах хэрэггүй. Цас буюу бороо арилсны хойно усалж болох юм. Хүйтэн ус уусан мал, гаднах цас буюу борооны хүйтэнд бээрч даарахаас эхлэн чичирч хөлдөх зэргээр үхэх нь хялбар байдаг гэгчийг анхаарах хэрэгтэй. 

	Манай хөдөө аж ахуйн нэгдэл, ардын аж ахуйтан нар нь өөр өөрийнхөө орон нутаг дахь малын бэлчээрийг өргөтгөж, ус, ундыг элбэгжүүлэхийн тулд усаар ховор, өвс бэлчээр бүхий газар шинэ худгийг олшруулан гаргах ажлыг хүчтэй зохиох хэрэгтэй. Ялангуяа манай орны завсрын ба говь нутгуудад хээрийн соргог сайхан бэлчээр нь усгүйгээс болж үлэмжхэн хэмжээний бэлчээрийн газрууд ашиглагдахгүй явдал олонтоо байдаг. Иймээс шинэ худаг гаргах ажил дээр манай орон нутгийн ардууд хоорондоо зөвлөлдөн хэлэлцэж, тэр хэлэлцээрийн ёсоор зарим чадалтай залуучууд нь худаг ухаж, усны судлын гүнд хүртэл малтах ажилд идэвхтэйгээр оролцох, зарим хүн бүлээр мөхөс аж ахуй нь тэдгээрийн хоол ундыг зөөвөрлөн бэлтгэх, зарим чадалтай хүмүүс нь худгийн хашлага мод буюу чулууг зөөвөрлөн буулгах гэх мэтчилэн ажлын тодорхой хуваарьтайгаар ус ундаа элбэгжүүлэх хэрэгтэй юм. 

	Түүнчлэн хуучин худгийг засаж, ундарга усыг элбэгжүүлэн тохижуулах ажил дээр онцлон анхаарах хэрэгтэй. Жишээ нь: Хуучин худгийг алсын үер уснаас хамгаалж, түүний амсар бүүргийг алсаас өндөрлөн довжоолж мал услахад тохиромжтойгоор суурьшуулан бэхжүүлэх нь чухал юм. 

	Ер нь хуучин худаг бол он жил удах тутам түүний хашлага нь муудаж сугарах буюу доош суух, мөнхүү худгийн ёроол нь лаг шавар, шороо хуримтлан чигжирч, усны ундаргыг муу болгох явдал олонтоо байдаг. Тийм учраас хуучин худгийг цэвэрлэн лайдаж, усны ундаргыг сайжруулж байх хэрэгтэй. 

	Ус ундыг хэчнээн элбэг бөгөөд тохилог болгох явдал бол ганцхан малыг ус ундаар хангахаар хязгаарлагдахгүй, ард түмний аж амьдралыг дээшлүүлэн хөгжүүлэхэд асар их ач холбогдолтой юм. 

	Манай орны олонх нутаг нь усаар ховор учраас өвөл хаврын улиралд, хэрэв цас огт орохгүй бол төрөл бүрийн мал нь ус унданд татагдаж, бэлчээрийн өвс тэжээлийг алдаж, ширвэгдэн үхэх явдал цөөнгүй тохиолддог. Энэ нь ус ундыг аль ч орон нутагт элбэг хүрэлцээтэй болгож чадаагүйгээс гадна, малын тэжээл, өвсийг хүрэлцэхүйц бэлтгэх ажил муугаас ингэж гарз хохирлыг үзэж байгаа хэрэг юм гэдгийг манай хөдөө аж ахуйн нэгдэл, ардын аж ахуйтан зориуд анхаарч, ус ундыг элбэгжүүлэх, хадлан тариалангийн талбайг өргөтгөх, түүнийг усжуулах талаар үлэмжхэн их хөдөлмөрийг гаргаж, санаачлан ажиллах хэрэгтэй байна. 

	Ер нь байгалийн хувирал, түүний эрхшээл ямар байвал бид тийм байх юм гэж явцуу мөхөс түгжмэл байдлаар цагийг өнгөрүүлэлгүй, түүнийг өөрийн хэрэгцээнд тохируулан өөрчилж ашиглах далайцтай санаачилгыг хүн бүр тавьж, нэгдсэн хөдөлмөрөөр эх орныхоо ахуй байдлыг хөгжүүлэх ёстой юм. Жишээ нь: манай орон нутгийн байдлаас үзэхэд, Хангайн ой хөвч бүхий нутгууд ба ус чийг элбэг байдаг нутагт өвс ногооны үндэс нь нягт, ургац сайтай бөгөөд нутаг бэлчээр нь төдий л өргөн уудамгүй, харин тал хээрийн ба говь газар бол усаар ховор, малын бэлчээр нь ус ундаасаа алс хол болж байдгаар барахгүй, ерөнхийдөө хуурай халуун агаарын нөлөө нь өргөн хэмжээгээр нөлөөлдөг учраас тэдгээр орон нутгийн өвс ногооны үндэс нь сийрэг, ургац нь тачирдан тачирдсаар нэн ялангуяа говь цөлийн бүсэнд өвс ногооны үндэс нь энд тэнд тархай, ургац нь тачир бөгөөд хэрэв хур бороо үргэлжлэн элбэг орж байвал хааяагүй аль ч орон нутагт өвс ногооны ургац нь жигдрэн дээшилж, түүний үндэс нь хоорондоо ойртон нягтрах жишээтэй юм. 

	Манай говийн нутагт ургаж байгаа өвс ногооны ургац нь онц тачир тархай боловч шим тэжээлийн хувьд төрөл бүрийн малд тэжээл болох нь илүү юм. Дээрх байдал нь ганцхан ус ховроос болж байгаа нь хэн бүхэнд тодорхой юм. Тийм учраас манай орон нутгуудад ус үлэмж хэмжээгээр шаардлагатай байгаа нь илэрхий бөгөөд нэн ялангуяа говь нутгийн цөл газрыг Зөвлөлт Холбоот Улсын Хар-Кумын зэрэг цөл газрыг усжуулдгийн үлгэр туршлагаар усжуулах юм бол тэр орон нутгийн өвс ногооны үндэс ургац нь нягтран дээшилж сайжрах нь зайлшгүй. 

	Хадлан тариалангийн талбайг өргөтгөхөд тэр говь нутгийн дулаан агаар нь улам нөхцөлдөн тохирох нь зайлшгүй юм. Усгүй газрыг усжуулах явдал бол тэр орон нутгийн олон ард ус ховрын улмаас энд тэнд тархай нутаглаж, хэзээд тогтворгүй нүүдэллэж байдаг аж амьдралын байдал нь өөрчлөгдөн, айл аймгаараа ойртож тогтворшин, аж байдал нь дээшлэхийн дээр соёл, боловсролын хөгжил нь улам түргэн хөгжихийн нэгэн, чухал нөхцөл болж өгөх юм. 

	Юуны урьд манай аль ч орон нутагт, хүн малын ус ундыг малын өвс бэлчээрийн ба хадлан, тариалангийн аж ахуйг хөгжүүлж болох нөхцөлийг харгалзан түүнд тохируулан олшруулж элбэгжүүлэх нь чухал юм. Түүний үр дүнгээр газрын хөрсийг их бага аль нэгэн хэмжээгээр усжуулах зорилгын дор ажиллах хэрэгтэй. 

	Усгүй газарт, худаг малтаж устай болгосон туршлага бол манай ардын дотор олонтоо байдаг энэ туршлагаа улам өргөн хэмжээгээр дэлгэрүүлэх хэрэгтэй. Усыг элбэгжүүлэх явдал бол хүмүүсийн хөдөлмөрийн бүтээлээр бий болгодгийг хэн бүхэн мэднэ. 

	Ер нь шинээр худгийг ухаж гаргахдаа, намар ухаж усны ундаргын оргилд гүйцэд хүргэж, хавар чулуу буюу модоор доторлон хашиж тохижуулдаг туршлагыг өргөтгөх хэрэгтэй. 

	Шинэ гаргаж байгаа худгийн усны ундаргыг жинхэнэ судлын оргилд хүргэж, элбэг устай болгохын тулд анхны ундарч байгаа судлыг түр зуур чигжин бөглөж, жинхэнэ усны оргилыг олж, ёроолыг гүйцэд цэвэрлэж, дараагаар нь хашлаганы бат бэх суурийг тавьж, тэгшлүүлэн хашиж гүйцэтгэхийн зэрэгцээгээр дээрх усны судлын бөглөөг авах хэрэгтэй. Ер нь худгийн амсрыг үерийн ус буюу асгарсан усанд автагдахгүй болгон сайн бэхлэх хэрэгтэй. Түүний нөгөөтээгүүр орон нутагт байгаа хуучин, шинэ худгийг байн байн засамжлан бэхэлж, усыг ямагт ариун цэвэр байлгах нь тэр нутгийн ард түмний ариун үүргийн нэг нь мөн. Худаг ус бол улс нийгмийн хөрөнгө бөгөөд түүнийг засаж тохижуулан сэлбэх ажлаас хэн ч зайлсхийж болохгүй гэдгийг ухамсарлах хэрэгтэй. 

	Орон нутгийн доторх гол мөрөн, усны урсгалын аль нэгэн боломжтой газрыг судлан олж, тэр усны урсгалын түрэлтийг ашиглан аль нэгэн ашигтай нуга, талбай руу шуудуулан татаж урсгах зэргээр газрын хөрсийг усжуулж байгаа санаачилгыг хүн бүр дэмжиж, чадлын хэрээр туслалцан ажиллаж байхыг зориуд анхаарах хэрэгтэй.

	 


ТАВДУГААР БҮЛЭГ : МАЛАА ХҮРЭЛЦЭХ ХЭМЖЭЭНИЙ ТОХИРОМЖТОЙ ДУЛААН ХАШАА САРАВЧТАЙ БОЛГОХЫН ЧУХАЛ УЧИР НЬ

	Тус орны мал аж ахуйг хөгжүүлэх явдлын нэтэн чухал нөхцөл нь малдаа хүрэлцэх хэмжээний, тус бүрд нь тохирсон дулаан хашаа, саравчийг олшруулан барьж, малаа байгалийн эрхшээлээс бүрнээ асрамжлан хамгаалж ажиллах явдал хойшлогдошгүй хүчтэй шаардагдаж байгаа нь хэнд ч тодорхой хэрэг юмаа. 

	Манай орны цаг агаар нь эх газрын уур амьсгалтай, эрс тэс өөрчлөгдөж байдаг бөгөөд зун, намрын улирал нь богино, өвөл хаврын улирал нь урт, түүний нөлөөгөөр хүйтэн салхи жаврын тусгалаар нөлөөлөгдөн цасан шуурга буюу хүйтний хүч удаанаар үргэлжлэн тохиолдож байдгаас төрөл бүрийн мал нь өвөл хаврын улиралд тохиромжтой дулаан байр саравчаар бүрэн хамгаалагдаж чадаагүйгээс хотлон хэвтшилж байдаг мал нь нэн ялангуяа өвөл ба хаврын эхний тэсгэм хүйтэнд нэрвэгдэж, эцэж турахаас эхлэн бие махбод нь сулран доройтож эмгэглэхэд хүрдэг явдал үлэмжхэн тохиолддог байна. 

	Ихээхэн цас зудтай жил малд дулаан байр саравчны хүрэлцээгүй, хэвтэш байр нь хуурай дулаангүйгээс болж, өвлийн улирал дахь шөнийн уртад хотлон хэвтшилдэг мал нь гадна талаасаа хүйтэн салхи жаварт цохигдож, дороосоо хөлдүү нойтон хэвтшинд жигнэгдэн даарч, хөл туурайгаас эхлэн хөлдөх, осгох зэргээр тавтай амарч чаддаггүй нь илэрхий юм. 

	Иймээс мал сүрэг нь байгалийн эрхшээлд үлэмжхэн хэлмэгддэг. Үүнээс болж, манай мал аж ахуйд их хэмжээний гарз хохирол учирч байсан гашуун туршлагыг манай бүх малчин ард иргэд нийтээр мэдэж байгаа шүү дээ. 

	Зун, намрын дулаан цагийг ашиглаж, малдаа хүрэлцэх хэмжээний тохиромжтой саравч бүхий дулаан хашааг хүрэлцээтэй болгон барьж, малаа байгалийн эрхшээлээс асрамжлан хамгаалахын тулд хот айл өрх бүхэн хүчийг нэгтгэн хамтарч, хотлон хэвтшилдэг малдаа хүрэлцэх хэмжээний тохилог дулаан хашаа саравчийг өөр өөрийн орон нутаг дахь бололцоотой материалыг ашиглан барьж, өвөл хаврын улиралд мал сүргээ асрамжлан хамгаалж, мал аж ахуйгаа хөгжүүлэх нөхцөлөөр хангах гэдэг өргөн кампанийн ажил бол ганцхан малчдын идэвх санаачилга ба тэдний хөдөлмөрийн гараар бүтээн байгуулагдахаас өөр хэн биечлэн байгуулж өгөх юм бэ?

	Өвөл хаврын улирал дахь малын хашаа саравчийг ямар газарт барих нь ашигтай вэ? гэвэл: Нэгдүгээрт, малын өвөлжөө хаваржааны хашаа саравч бол төрөл бүрийн мал, ялангуяа үхэр, хонь, ямаа, тэмээний бэлчээрээр тэгш бөгөөд тэр нь ус ундандаа алслагдахгүй, хоорондоо нөхцөлдсөн тийм бэлчээр, усны дундыг харгалзан төвлөрүүлж барих нь чухал юм. 

	Хоёрдугаарт, дээрх өвөлжөө буюу хаваржааны байрын хоорондын зай нь бэлчээрлүүлэх малын өвс бэлчээр ба усны талаар алиндаа ч хавчигдан шахагдахгүй хааш хаашаа хотлон хэвтшилсэн малаа бэлчээрлүүлэх боломжтой бөгөөд ус ундаа бүрэн ашиглаж болох нөхцөлтэй тийм газарт малын өвөлжөө. хаваржааны хашаа саравчийг тохируулан байгуулах нь одоогийн ба ирээдүйд ч гэсэн өөрчлөн байгуулах шаардлага гаргахгүйгээр тохируулах хэрэгтэй. 

	Гуравдугаарт, хөдөө аж ахуйн нэгдэл, ардын аж ахуйтан алин боловч малынхаа тэжээлд дарш хийж бэлтгэдэг буюу ирээдүйд дарш хийх нөхцөл бүхий газрын дэргэд малаа тэжээх дулаан хашаа саравчийг барих хэрэгтэй. Ер нь өвөлжөө буюу хаваржааны малын хашаа саравч бол бэлчээрлэсэн мал уруудаж ирдэг газарт хашаа саравчийг тохируулан барих хэрэгтэй юм. 

	Өвөлжөө, хаваржааны орчим дахь ус унд нь байнгын харз устай байдаг буюу эсхүл худаг устай бол тэр нь хэзээд элбэг бөгөөд гацаж хөлдөхгүй, ундарга ус нь бүлээн амьсгалтай бол малд улам ч тохиромжтой байх болно. 

	Мал аж ахуйгаа хөгжүүлэхэд малд тохиромжтой тохилог дулаан хашаа саравчийг хүрэлцээтэй болгохгүйгээр малын хэвийн өсөлт, түүний ашиг шимийг эрс дээшлүүлж болохгүй нь мэдээжийн хэрэг юм. 

	Малын хашаа саравч бол малыг ганцхан хүйтэн улирлаас хамгаалахаар хязгаарлагдахгүй, малыг зохистой байдлаар арчлан хамгаалж, тэжээхээс эхлэн бүх талаар нь арчлагаа маллагааг зохицуулан сайжруулахад боломжтой нөхцөлийг өгөхөд дөхөм тусыг үзүүлэхэд зориулагдсан байх хэрэгтэй. 

	Малын хашаа саравчийг барихдаа ганцхан талыг баримтлалгүй малыг аль нэгэн талаар арчлан хамгаалахад байрын дотоод байдал нь тэдгээр малд зохицож, үнэхээрийн тусыг хүргэж чадахаар зохион байгуулалт ба хэлбэр нь тус тусын зорилгыг хангаж чадахаар бод ба бог малын байр саравчийг хүрэлцээтэй тохилгоор барьж, малаа асрамжлан хамгаалах хэрэгтэй юм. 

	Малдаа шинээр хашаа саравчийг барихдаа зөвхөн сүрэглэсэн малын тоонд яг тохируулахгүй, тэдгээр малын үржин өсөж олшрох ба түүний үүлдрийн чанар, ашиг шимийг сайжруулахад чиглүүлж, зай хэмжээний талаар нөхцөлдүүлэн тохируулж, цаашдаа өргөтгөж, тохижуулан дулаалах ба угсран нэмэгдүүлж болохуйц байдалтайгаар бод, бог малын болон төлийн хашаа саравч, пүнзийг барих нь чухал юм. 

	Дээрх малын хашаа саравчийг хот айл нь хоорондоо зөвлөлдөн хэлэлцэж, хаа ямар газарт, хэн хэн хамтарч, ямар материалаар хэзээнээс эхлэн хэдийд дуусахаар, ямар төрлийн хэчнээн малын багтаамжтай саравчит хашааг барьж гүйцэтгэх тухай хүн бүлийн чадлын хэрээр хөдөлмөрийг тохируулан хуваарилж, хүч хөдөлмөрөө нэгэн жигд оролцуулан ажиллаж, хашаа саравчтай болох хэрэгтэй. 

	Малдаа хүрэлцэх хэмжээний хашаа саравч, пүнзийг барихад өөрсдийн орон нутаг дахь материалыг голчлон ашиглах нь чухал юм. Үүнд:

	1. Хангай ба хангайн орчин дахь ой модонд нутагладаг нэгдэл, ардын аж ахуйтнаас орчмын мод шургаагийг ашиглаж, малдаа саравчит хашаа ба төлийн пүнз барьдаг туршлагаа улам боловсон тохилог дулаан болгож олшруулан барих хэрэгтэй. 

	2. Ой модноос хол орон нутгийн нэгдэл, ардын аж ахуйтан бол дээрх нөхцөл бүхий газрын орчим дахь чулуу, шавар, зэгс, бургас зэрэг аль бололцоотой материалыг ашиглаж малдаа хүрэлцэх хэмжээний саравчит хашаа ба төлийн пүнзийг хамтын хүчээр олшруулан барих талаар онцлон анхаарч ажиллах хэрэгтэй. 

	3. Энэхүү малын саравчит хашаа, төлийн пүнзний эргэн тойрон ханыг дан шавраар барьж болохоос гадна, чулууг шавардаж холимгоор бэхлэн барьж зөвхөн дээвэрт нь шургааг буюу бургас, заг гэх мэтчилэн модоор битүүлж, дээр нь дэрс, сүрэл буюу өвсөөр дээвэрлэн, шавраар давхарлан шавж барьдаг иймэрхүү туршлагыг өргөнөөр хэрэглэж болох бөгөөд ийм материалаар барьсан малын хашаа саравч бол ямар нэгэн гал түймрийн аюулд автагдахгүй байх жишээтэй юм. 

	4. Зэгстэй газар бол малын саравчит хашаа, пүнзийг барихдаа зэгсийг ашиглаж, түүнийг тусгай хавчаарт шахан ханачилж, төмөр утсаар хооронд нь бэхлэн боох ба ханыг газарт нь 40 см хэртэй суулгаж, битүүлэн барихын дээр хаалга, цонх, агаар оруулагчийг модоор хийх нь тохиромжтой. Харин модтой газар бол бургасаар сүлжмэл саравчит хашаа ба төлийн пүнзийг олшруулан барьж болно. 

	5. Үржлийн малын саравчит хашаа пүнз бол, гаднаас цэвэр агаар зохих хэмжээгээр тогтмол орж, доторх бохир агаар нь гадагшлан гардаг бөгөөд доторх ердийн дулаан нь үхрийн байр бол нэмэх 8-аас 10 градус, бог малын байр бол нэмэх 4-өөс 5 градусын хэмжээтэйгээр барагцаалан тохируулж болох юм. 

	6. Бог малын төлийн байр пүнз бол нэмэх 6-аас 8 градус орчим, тугалын байр нь нэмэх 10-аас 12 градус орчим, дулааны буюу сэрүүн нь хэзээ ч нэгэн жигд бөгөөд өдрийн цагт гэрэлтэй, хэвтэр нь ямагт маш хуурай цэвэр байлгаж болох нөхцөлтэй. Нялх ба хөрөв төлийг тус бүрд нь ялгаварлан байрлуулж байхад зохицсон тасалгаатайгаар тохируулан барих хэрэгтэй. 

	7. Малын саравчит хашаа, байр пүнзийг барихдаа энгэр нээвч, нарлаг газарт тохируулах хэрэгтэй. Тэгэхдээ мал орж гардаг тал нь өдрийн нар хэзээд тусаж байхаар чиглүүлэн барих хэрэгтэй. Ингэж барьсан саравчит хашаан дахь малын хэвтэр нь цантахгүй, чийг нь эгшиж хуурай болж байдаг болно. 

	8. Нялх төл ба хөрөвжсөн төлийг тус бүрд нь ялгаварлахгүй нэгэн байранд байлгах юм бол хөрөвжсөн төл нь нялх төлөө дайрлан түлхлэх буюу гишгэлж зүдрээхээр барахгүй эмгэглүүлэхэд хүргэж болох юм. 

	9. Нялх төлийн байранд, гал түлж утаа манаруулан байх нь төл малд тохиромжгүй. Тийм байранд байсан төлийн уушгинд гэм олгож эмгэглүүлэх нэгэн нөхцөл нь болох юм. 

	Малын хашаа саравчны дотоод багтаамжийн зайг сүрэглэсэн малын тоог харгалзах боловч цаашдын өсөж олшруулахад нөхцөлдүүлж, нөгөө талаар үржлийн мал ба хэрэгцээний малд тус бүрд нь тохирсон багтаамжийн зайтай хашаа саравчийг тохируулан барих нь чухал юм. Үүнтэй холбогдуулж, малын хашаа саравчны доторх багтаамжийн зайг дор үлгэрчилсэн хэмжээг баримтлан тохируулах талаар анхаарна уу !

	Нэг. Үржлийн малын ашиг шимийг дээшлүүлэхэд тохилог бөгөөд зохицсон уужим байр саравчийг тэдгээр малд тохируулах нь чухал юм. Тийм учраас үржлийн үнээн сүргийг байрлуулах байр, саравчны доторх хэвтрийн зайг тохируулахдаа үнээ нэг бүрд дунджаар урт нь 190-ээс 220 сантиметр, өргөн нь 130-аас 150 сантиметр талбайн зайтайгаар бодож барих хэрэгтэй. Түүнчлэн тугалын байрыг барихдаа 6 сар хүртэлх настай тугал нэг бүрд дунджаар урт нь 130-аас 150 сантиметр, өргөн нь 90-ээс 120 сантиметр талбайн зайтай тасалгааг тохируулан барих хэрэгтэй. 

	Хоёр. Хэрэгцээний буюу эр сувай үхэр сүрэгт бол нэгэн үхэр тутамд дундыг баримталбал урт нь 190-ээс 200 сантиметр, өргөн нь 120-оос 140 сантиметр орчим талбайн зайтайгаар бодож тэдгээр малын хашаа саравчийг тохируулан барьж болох юм. Энэ нь нас гүйцсэн ба гүйцээгүй бага насны үхэрт ч гэсэн өсөж томрох байдлыг нь бас харгалзах хэрэгтэй юм. 

	Гурав. Үржлийн бог малын байр, саравчны доторх хэвтрийн зайг тохируулахдаа мал тутам дунджаар урт нь 130 сантиметр, өргөн нь 1 метр талбайн зайтайгаар бодож барих хэрэгтэй. Харин төлийн пүнзийг барихдаа төл нэг бүрд дунджаар урт нь 70 сантиметр, өргөн нь 50 сантиметр талбайн зайтайгаар барих боловч тэдгээр төлийн өсөж торних байдалд зохицуулан запас зайтай барих нь чухал юм. 

	Дөрөв. Эр сувай бог малын саравчит хашааны доторх хэвтрийн зайг тохируулахдаа мал тутамд дундыг баримталбал урт нь 120 сантиметр, өргөн нь 80 сантиметр орчим талбайн зайтайгаар бодож барих хэрэгтэй. Тэгэхдээ жил бүр тэдгээр малын тоо олшрон нэмэгдэх байдлыг харгалзах нь мэдээжийн хэрэг. 

	Тав. Хөдөө аж ахуйн нэгдэл бол дээрх малын хашаа саравчийг барихдаа нас хүйсээр ялгаварлан сүрэглэсэн малын тус бүрийн тоо зэргийг харгалзан тус тусад нь хашаа саравчийг бэлчээр усанд нь тохируулж, аль болохоор олшруулан барих хэрэгтэй. 

	Зургаа. Дээрх малын хашаа саравчны үлгэрчилсэн хэмжээ бол байрлан хэвтэшлэх малын хэвтэх, босох, эргэхэд тайван чөлөөтэй байлгах ба тэдгээр малд зохих тэжээлээр тэжээж, ус ундаар хангаж байх явдлыг эрхбиш харгалзах хэрэгтэй. 

	Үржлийн малыг бие биест нь шахцалдуулсан давч байртай саравчит хашаанд байрлуулбал тэдгээр малын ашиг шимийг олигтой дээшлүүлж чадахгүй, муугаар нөлөөлөхийн нэгэн нөхцөл нь болно. 

	Ер нь ямар ч малыг давч, битүү хашаанд байрлуулснаас болж тэрхүү мал нь тавтай амарч чадахгүй, тохь алдагдахаас эхлэн нэн ялангуяа хонь, ямаа ба түүний төл нь бие биен дээрээ гишгэлэн үс ноосыг бохир болгон ширэлдүүлж шарлуулан чанарыг муутгахад хүрнэ. 

	Малдаа хүрэлцэх хэмжээний хашаа саравчийг зун намрын урин дулаан цагт зохистой бэлчээр усыг бүрэн ашиглах нөхцөлд тохируулан хотлон хэвтшилдэг мал бүхэндээ тохилог дулаан хашаа саравчийг барьж, хуучин хашаа саравчаа сэлбэн засаж тохижуулан дулаалж чадсаны хэрээр өвөл, хаврын тэсгэм хүйтэн, цас шуурга болоход малаа дааруулан зутраахгүй тааваар нь амруулахын зэрэгцээгээр алдаж осолдохгүй сэтгэл амар байх болно. Малдаа хүрэлцэх хэмжээний хашаа саравчгүй байсны улмаас олон тооны малыг үхүүлэх буюу алдаж үрэгдүүлэхээр барахгүй, малаа дагаж эзэн хүн нь хүртэл хүйтэн цас шуурганд хөлдөж эрэмдэг болох буюу амь биеэ үрэгдүүлж байсныг анхаарах хэрэгтэй шүү дээ. 

	Зун намрын дулаан улирал дахь малын хашаа бол дээр дурдсан хэмжээнээс өргөн уужим бөгөөд дээгүүрээ битүүмжилсэн саравчгүй задгай, нүүдлийн байдалд тохируулж нэгэн газраас нөгөө газар шилжүүлэн зөөвөрлөж болох бөгөөд хооронд нь угсран эвлүүлж барихад яв цав тохирсон тийм хашааг бэлтгэх хэрэгтэй юм. 

	Тэрхүү малын хашаа бол нэгэн буудал дээр удаан байрлуулах биш, цаг тухайд нь цэвэр эрүүл хөрстэй газар сэлгүүлэн барьж байх хэрэгтэй. Тэх юм бол түүнд байрлан хэвтшилж байгаа мал нь ямагт цэвэр агаар амьсгалан, үс ноосноос эхлэн өнгө зүс сайтай байх бөгөөд тэдгээр мал нь өглөө эрт идэшлэх бэлчээрлэхдээ хүртэл хөнгөн гавшгай байх болно. Үүнийг малчин бүр анхаарах хэрэгтэй. 

	Өвөл, хаврын улиралд малын хашаа саравч дахь өвөлжөө, хаваржааны бууцыг хуурай дулаан бөгөөд мал хэвтэшлэхэд тэгш, тохиромжтой байлгахын тулд тэдгээр өвөлжөө, хаваржааны бууцыг намрын дулаан улиралд тэгшлэн засамжилж, нягтарч, дагтаршсан хөрзөн зэргийг ховхлон бутаргаж, дэлгэн хатаах зэргээр засамжилсаар байх хэрэгтэй. Түүнчлэн тэрхүү өвөлжөө, хаваржааны буудлын орчин тойрон дахь хог новшийг арилган цэвэрлэж байхаас гадна малын хашаа саравчинд урьд халдвартай өвчин бүхий мал байрлаж байсан бол тэрхүү хашаа саравчийг мал эмнэлгийн байгууллагын тусламжтайгаар цаг тухайд нь ариутгалыг хийлгүүлж байх нь малчин бүрийн үүрэг мөн болно. 


ЗУРГААДУГААР БҮЛЭГ : МАЛЫН ТӨЛИЙГ БҮРЭН ХҮЛЭЭН АВЧ БОЙЖУУЛАН ӨСГӨХ ТУХАЙ

	Төрөл бүрийн малын төлийг бүрэн бойжуулан авахын үндсэн чухал нөхцөл бол зөвхөн мал төллөх үесээр буюу гарсан төл малыг тохиромжтой сайнаар арчлан хамгаалж малласнаар хязгаарлагдахгүй юм. 

	Төл малыг бүрэн хүлээн авч өсгөн бойжуулахад урьдаас ихээхэн бэлтгэл ажлыг сайн зохион байгуулалттайгаар гүйцэтгэх хэрэгтэй юм. Үүнээс урьдал болгон анхаарах зүйлийг дурдвал:

	Хөдөө аж ахуйн нэгдэл ба ардын аж ахуйтан нь өөрийн үндсэн хөрөнгөний ба хувийн төрөл бүрийн хээлтэгч малыг цөмийг хээлтүүлж, хээлтэй малын үр боловсрон тогтож байгаа тэр үест, малын хээл маш эмзэг байдаг бөгөөд тэрхүү үрийн эс нь аажмаар бүрэлдэн хөгжиж, төл болон торниж гарах хүртэл нь нялх төлийн хэвийн өсөлт хөгжилтийн нөхцөлийг бүрэлдүүлэхийн тулд хээлтэй эх малын арчлагаа маллагааны аргыг онцлон сайжруулж асрамжлах хэрэгтэй юм. Учир нь, хээлтэй малыг хэчнээн сайн арчлан хамгаалж чадсанаар төлийг бүрэн хүлээж авахын нөхцөл нь болох бөгөөд үүнийг манай хөдөө аж ахуйн нэгдэл, ардын аж ахуйтан нараас тус бүрийнхээ хээлтэй малыг орон нутгийн орчин тойрны нөхцөл бололцоог бүрэн ашиглах талаар нэн ялангуяа нэгдэл бол тодорхой төлөвлөгөөг зохиож, түүний үндсэн дээр хээлтэй малаа бүхий л аргаар арчлан хамгаалах хэрэгтэй. 

	Сайн арчлан хамгаалж байсан хээлтэй малын төл бол эрүүл чийрэг бөгөөд өсөж торних нь түргэн байдаг. Хээл олсон анхны саруудад төлийн өсөлт нь аажмаар бүрэлдэн хөгжин хөгжсөөр түргэсэн өсдөг байна. Энэхүү төлийн өсөж хөгжих сүүлчийн хоёрдугаар үе хугацаа буюу хээл нь томорч төлийн яс ба уураг эс нь бүрэлдэн бэхжиж өсдөг энэ үед хээлтэй малыг эрдэс ба уургаар элбэг чанар бүхий тэжээлээр тэжээх нь чухал юм. 

	Эхийн хэвэлд байгаа төл малын дотоод эрхтэн, яс булчин, мах үүсэж байгаа үедээ хүрэлцэх хэмжээний уураг эрдэс ба витамин зайлшгүй шаардагдах болно. Тийм учраас хээлтэй малаа дээрх тэжээлээр тасалдуулахгүй тохируулан тэжээхийг онцлон анхаар. 

	Хэрэв тэр үест хээлтэй малд хүрэлцэх хэмжээний уураг бүхий шимтэй тэжээл ба эрдсийн хольцоотой тэжээлээр дутагдуулах юм бол хээлтэгч малын хэвэлд байгаа төлийн өсөлт хөгжилтөд нөлөөлж, сул дорой бие махбодтой буюу өвчинд нэрвэгдэхдээ хялбархан тийм төл гарахад хүрнэ. 

	Тийм сул дорой бие махбодтой төлийг хүлээн авч бойжуулахад ихээхэн асрамж, арчлагаа маллагаа шаардагдах болно. Түүгээр ч барахгүй тийм нялхаасаа сул дорой биетэй байсан төл бойжиж мал болсон ч биеийн өсөлт хөгжилт нь гүйцэд өсөж чадахгүй, бие нь жижгэрэх буюу ашиг шимийн хувьд дутагдалтай болж үүлдрийнхээ сайн чанарыг өөрчлөн алдагдуулахад хүрэх болно. 

	Манай хөдөө аж ахуйн нэгдэл, түүний малчид болон, ардын аж ахуйтан нар нь өөрийн үндсэн хөрөнгөний ба хувийн хээлтэгч мал бүхнийг тэжээх хүрэлцэх тэжээлийг урьдаас сайн бэлтгэх хэрэгтэй. Үүнд хадлангийн сайн чанарын ногоо өвсийг хүрэлцэхүйцээр нөөц болгон бэлтгэхээс гадна хээлтэй малдаа өгөхөөр нэмэгдэл хүчит тэжээлээс овьёос, вандуй, цулхир, гурилын хивэг, хөмүүл, шүүслэг тэжээлээс төмс, манжин, лууван, байцай, дарш зэрэг тэжээлийг бэлтгэж, хээлтэй малаа зохих үест нь тохируулан тэжээж байх нь чухал юм. 

	Үүнд малын тэжээлийн нормыг тогтооход малын нас биеийн байдал ба тэжээлийн шимийг авч шингэцтэй боловсруулж заншсан байдлыг харгалзаж тэжээх хэрэгтэй. Үүнийг тайлбарлавал:

	Хээлтэй үнээний амьдын жин нь 300-гаас 450 килограмм бол өдөрт цэвэр давс кальци тус бүр 15-аас 20 грамм, фосфор 8-аас 12 грамм өгдөг байсан бол мөн амьдын жин нь 450-аас 600 килограмм том биетэй үнээнд өдөрт давс, кальци тус бүр 23-аас 30 грамм, фосфор 13-аас 15 граммаар нэмэгдүүлэн өгөх жишээтэй юм. 

	Бүтэн буюу хагас бэлчээрлэн тэжээл авч байдаг хээлтэй үнээ нэг бүрд дунджаар өдөрт ногоо өвс 8 килограмм, гурилын хивэг 2 килограмм хүртэл, арвай 1-ээс 2 килограмм хүртэл, даршилсан эрдэнэ шиш 10-аас 15 килограмм хүртэл, овьёос 1-ээс 2 килограмм хүртэл, вандуй, шар будаа тус бүр 1 килограмм, төмс 8-аас 10 килограмм хүртэл, тэжээлийн манжин 10-аас 15 килограмм хүртэл, сонгино 4 ширхэг, саримсаг 2 ширхэг гэх мэтчилэн хэмжээгээр тэжээлийг тохируулж болох юм. 

	Хээлтэй үнээгээ байнга байран тэжээдэг бол үнээ нэг бүрд өдөрт 3-аас 4 удаа ногоо өвс 10 килограмм, эрдэнэ шишийн дарш 20 килограмм, гурилын хивэг 3 килограмм, наран цэцгийн шимэлдэг 1 килограмм 500 грамм, овьёос 2 килограмм, вандуй, шар будаа тус бүр 1 килограмм 200 грамм, төмс 10 килограмм, тэжээлийн манжин 15 килограмм, давс 125 грамм гэх мэтчилэн тус бүрд нь нэмэгдүүлэн тэжээж болох бөгөөд ялангуяа төллөснөөс хойш саалийн цагаар тэрхүү хэмжээгээр тэжээж байвал зүгээр. 

	Хээл нь томорч байгаа буюу төллөсөн эм хонь нь бэлчээрлэн идшилж байдаг бол нэмэгдэл тэжээл болгож өдөрт 1 буюу 2 удаа тэжээхдээ дунджаар ногоо өвс 1 килограмм 500 грамм, эрдэнэ шишийн дарш 1 килограмм, овьёос, вандуй, арвай тус бүр 50-иас 100 грамм, давс хужир 2-оос 5 грамм орчмоор тэжээж, өдөрт бүлээн усаар 2 удаа усалж байх хэрэгтэй. 

	Мөн хээлтэй буюу төллөсөн хонио байнга байранд нь голчлон тэжээдэг бол хонь нэг бүрд өдөрт ногоо өвс 2 килограмм, даршилсан эрдэнэ шиш 2 килограмм, овьёос 500 грамм, вандуй, шар будаа 100 грамм, арвай 150 грамм, төмс 500 грамм, лууван 500 грамм, манжин 2 килограмм, сонгино, саримсаг тус бүр 1 ширхэг, давс хужир 30 грамм хүртэл, бүлээн усыг өдөрт 3 удаа өгч иймэрхүү хэмжээгээр тэжээж, арчлан хамгаалах хэрэгтэй. Түүнчлэн хээлтэй эм ямааг тэжээхдээ хонины тэжээлээс тус бүрд нь 15—20 хувийн хэмжээгээр багасган тэжээж болох байдалтай юм. Гэвч амьдрал дээр нь судалж тохируулах хэрэгтэй. 

	Гүүний хээл нь томрох үеэс буюу төллөөд унага нь хөрөвжиж торниж, ногоо өвс идшилж чадах хүртэл гүүний бэлчээрийн өвс тэжээл нь төдий л хангалттай үл хүрэлцэх байдлыг харгалзаж, нэмэгдэл тэжээл болгож гүү нэг бүрд өдөрт ногоо өвс 5-аас 6 килограмм, овьёос 1 килограмм 500 грамм, давс 15-аас 20 грамм гэх мэтчилэн нэмэгдэл тэжээлээр тэжээж байх хэрэгтэй. 

	Ер нь байранд байнга тэжээдэг сайн чанарын үржлийн гүү нэг бүрийг өдөрт ногоо өвс 10 килограмм хүртэл, овьёос 2 килограмм 500 грамм, гурилын хивэг 1 килограмм, соёолсон тариаг эхлээд 100-гаас 200 граммаар дасгалыг олгож аажмаар 400-аас 500 хүртэл нэмэгдүүлэн тэжээж, хужир, давс 20 грамм хүртэл хэмжээгээр тэжээж өдөрт 3-аас 4 удаа цэвэр усаар усалж байдаг туршлагыг амьдрал дээр улам баялагжуулан арчлан хамгаалж ажиллах хэрэгтэй. 

	Хээл нь томорч ботголох шахсан ингэн тэмээ ба нэн ялангуяа сая ботголсон ингэн тэмээний ботго нь торниж ус өвсөнд гүйцэд орж хөрөвжих хүртэл нь ботготой ингэн тэмээ бүрд хадаж бэлтгэсэн өвснөөс өдөрт 8-аас 10 килограмм хүртэл өвсийг нэмэгдэл тэжээл болгон өгч сайн чанарын хужир, давс 50 грамм хүртэл өгч өдөр бүр ханатал нь усалж, арчлагаа маллагаагаа эрхэмлэн сайжруулах хэрэгтэй. Ингэж малласан ингэн тэмээний ботго нь эрүүл чийрэг, торних нь түргэн бөгөөд махалж таргалах болно. 

	Хээлтэй малыг бусад эр сувай малаас тусгаарлан сүрэглэж, анх хээл олж байгаа тэдгээр малын хээлийг батжуулахын тулд бүх арчлагаа, маллагаагаа өдөр тутамд сайжруулж, шим тэжээл бүхий тохиромжтой өвс ногоог идэшлүүлэн, ус унд ба хужир давсаар дутагдалгүй хангаж байх хэрэгтэй. 

	Ер нь сая хээлтүүлж байгаа том мал буюу мөн хээл олж байгаа малыг тэр үест нь ямар нэгэн эдэлбэрээс түр чөлөөлөх хэрэгтэй. Тэдгээр малын хээл нь бэхжиж бүхий үеэс хойш хээлтэй гүү ба ингийг ойр зуурын хөнгөн эдэлбэрт ашиглаж болох боловч, тэдгээр малын хээл нь өсөж бүхий үе буюу 4 сар болоод төллөх гүү, ингийг эдэлбэрээс бүрэн чөлөөлөх хэрэгтэй. 

	Тийнхүү хээл нь түргэсэн өсөж байгаа хээлтэй малыг хамгийн богино ойр бэлчээрт гаргаж шим тэжээл сайтай нарийн өвс ногоогоор тэжээхдээ нэмэгдэл хүчит буюу шүүслэг тэжээлийг зохицуулан тэжээл болгон өгч 2-оос 3 өдөрт тогтмол сайн чанарын хужир, давсыг өгч бүлээн усаар ундлуулан байхын зэрэгцээгээр хэрэв дээрх нэмэгдэл тэжээл хүрэлцээгүй бол цулхирын ба гурилын шингэн зутан, шар будааны шөл зэргээр тэжээж байх нь хэрэгтэй. 

	Мөн төллөх хээлтэй малаа бэлчээрийн нөхцөлд хэрхэн тохируулан, арчлан хамгаалах, тухай жишээ болгоход:

	Төллөх хээлтэй малын хээл нь өсөж яваа буюу төллөх шахамдсан ба төллөж байгаа малын бэлчээр бол өнгөрсөн намар өвлийн улиралд, мал төдийлөн соргогчлон идэшлээгүй буурцаг, навч, шилмүүстэй шилдэг өвс, бэлчээр бүхий бөгөөд өвөлжөө бууцандаа ойр, ус, унд хужрын харьцаа нь хол биш тийм нөхцөл бүхий нутгийг судлан тохируулах хэрэгтэй. 

	Ингэж тохируулах юм бол хээлтэй малын өдөр тутмын бэлчээрлэн явах явдал нь богиносож, ядарч зүдрэх нь багасах болно. Ялангуяа бог малын бэлчээр, ус, хужир, өвөлжөөний байрыг энэ нөхцөлд тохируулахын тулд онцлон анхаарах хэрэгтэй. 

	Бас хээлтэй малдаа хэвтшийг нь тэгш бөгөөд, хуурай, цэвэр агаар бүхий уужим дулаан байрыг тохируулан бэлтгэх хэрэгтэй. Тийм учраас төллөх шахамдсан хээлтэй малын хашаа саравч бол бусад малын хашаа саравчнаас ялгавартай уужим байх нь чухал юм. 

	Төрөл бүрийн хээлтэй малыг хэчнээн сайн арчлан хамгаалж малласнаараа төл малыг бүрэн хүлээн авч бойжуулан өсгөхийн эх үүсгэл нь болж өгөх юм. Жишээлбэл: Төллөж байгаа эх мал нь хэчнээн тарган чийрэг байвал төллөх цаг үестээ тамирдан зүдрэх нь бага, төллөсний дараа эхийн уураг сүү нь тослог бөгөөд элбэгширч, төл малаа цадтал тэжээж хүрэлцэхүйц уураг сүүтэй байдаг. 

	Тийм уураг сүүгээр тэжээсэн төл мал бол өсөж бойжих нь түргэн бөгөөд чийрэг бие бялдартай болж, ямар нэгэн гаднах муу нөлөөлөлд автагдах нь цөөн байх болно. 

	Хээлтэй малаа ингэж арчлахын зэрэгцээгээр төрөл бүрийн малыг төллүүлэхийн урьдах бэлтгэл ажлыг сайнаар зохион байгуулж хангах нь чухал. Үүнд манай орон нутгийн малчдын олонх нь хот айл болж, хөдөлмөрийн ээлж хуваарийг малын тоо толгойд тохируулан зохиож, малаа маллахдаа хотын ахлагчийг томилж өдөр тутмынхаа мал ажиллагаа дээрээ зохих зөвлөгөөг авч ажилладаг тэр туршлагаа нэн ялангуяа мал төллөх үед онцлон дээшлүүлэх хэрэгтэй. Жишээ нь: төрөл бүрийн малын эрүүл мэндээс эхлэн тэдгээр малын тэжээл, бэлчээр, ус, хужрын хүрэлцээний байдал болон өвөлжөөн дэх хашаа саравч, төл малын пүнз байр, хэвтэшний тохиромж ба ариун цэврийн зүйлүүдийг байнга шалган үзэж, нөхөр ёсны буюу ахмадын хуваарь зохих заавар зөвлөгөөг сэтгэл харамгүй өгч байх ба түүнийг үндэслэн бүх малчид нь өдөр тутмын мал ажиллагааны арга техникийг сайжруулахын зэрэгцээгээр төл малыг эх барьж хүлээн авах, шөнийн дежурийн хариуцлагыг зориуд дээшлүүлэх хэрэгтэй. 

	Ялангуяа мал олноор төллөх үед төл малыг эх барьж авах малчдыг дежурлэн ажиллуулдаг заншлыг улам хариуцлагатай болгох хэрэгтэй. Тэр дежурлэн ажиллах хүмүүс бол хэзээ, ямар зүсмийн мал төллөх гэж байгааг ажиглаж, тэрхүү төллөх гэж байгаа мал нь төллөхдөө зүдэрч байгаа эсэх, ямар тусламж үзүүлбэл зохих зэргийг судлах зэргээр байнга эргэж, тэдгээр малыг төллөх цаг үест нь төлийг эх барьж авах үүрэгтэй юм. 

	Тэгэхдээ ялангуяа анх төллөж байгаа эх малд нь сая гарсан төлийг заавал үнэртүүлэн долоолгож, хооронд нь сайн танилцуулах зэргээр ажиллах хэрэгтэй. Энэ ажил дээр танай, манай гэж алагчлан үзэхгүй хэний боловч тэр эх төл малыг онц сайнаар асрамжлах үүрэгтэй юм. 

	 

	ТӨЛИЙГ ЭХ БАРЬЖ АВАХ ТУХАЙ

	Төлийг эх барьж авах явдал бол төллөж байгаа эх мал ба мөн гарах гэж байгаа нялх төлийн алиныг ч асрамжлан хамгаалахад ихээхэн чухал ач холбогдолтой юм. 

	Төл малыг эх барьж авах ээлжийн дежур (хүмүүс) бол төллөх гэж байгаа эх малын төл нь зөв эгцэрч чадсан эсэхийг сайнаар ажиглан үзэж, хэрэв төл нь гажсан байдалтай бол түүнийг засаж эгцрүүлэх хэрэгтэй. 

	Тийнхүү зөвөөр засах дадлага туршлагаар дутагдалтай хүмүүс бол, тэр даруйд нь зохих мэргэжил дадлага бүхий хүмүүсийн тусламжийг авах хэрэгтэй. 

	Төллөж байгаа малын төл нь зөв эгцэрсэн бол төлийн хошуу нь урд хоёр хөлийн сагагийн хамт цухуйдаг. Хааяа малын төл нь хойд 2 хөл ба сүүл хондлой нь цухуйж төллөдөг явдал бий. Тэрхүү төлийн хошуу ба урд хоёр хөлийн сагаг буюу хойд хоёр хөлийн сагаг, хондлойг цухуйж гараагүй байхад хальсыг хагалж, усыг асгаж болохгүй. Тэр хальсны усыг цагийг болоогүй байхад хагалбал савны хүзүүвч нь дутуу нээгдэж төрөх явдлыг удаашруулж, эх малыг зүдрээхэд хүргэнэ гэгчийг анхаарах хэрэгтэй. 

	Төл малын хошуу ба урд хоёр хөлийн сагаг нь лавхан цухуйж гарсан цаг үест нь тэр устай бүрхсэн хальсыг хагалах хэрэгтэй. Харин усыг хагалж гаргахгүй удаашруулбал төл мал нь бүтэх явдал тохиолдоно гэдгийг хослуулан бодож асрамжийг үзүүлэх хэрэгтэй. 

	Төллөж байгаа эх мал нь төрөхдөө удааширч, зүдэргээтэй байвал эх барьж авах хүмүүс нь ариутгасан цэвэр гараар төлийн цухуйж байгаа урд хоёр хөлийн нарийн шилбийг толгойн хошуу буюу дух, магнайтай чацуу болгон засаж эх малын дүлэх хүчийг тохиолдуулан уруу нь дарсан маягтайгаар зөөлөн бага багаар гадагш нь татаж толгой ба урд хоёр хөлийг гаргах хэрэгтэй. 

	Тэгэхдээ гарч байгаа төлийн урд хоёр хөлийн нэг нь цухуйж, нөгөө хөл нь нугарсан байвал дээрх байдлаар шууд татаж болохгүй. Тэр цухуйж байгаа хөлийг дотогш нь ухруулж, нөгөө нугарсан хөлийг гарын хоёр хуруугаар эгцрүүлэн гадагш гаргаж эвлэрүүлэх тусламжийг үзүүлэх хэрэгтэй. 

	Хэрэв төл малын толгой нь нугарч мухар цээжээр хэлбэгдсэн хэлбэртэй байвал цэвэр гараар тэрхүү түрж байгаа төлийн цээжийг дотогш нь ухруулан, нугарсан толгойг эгцрүүлэн эвлэрүүлж, хошууг нь гадагш цухуйлган, мөн хоёр хөлийн хамт зөөлнөөр татаж авах хэрэгтэй. 

	Бас төл мал нь заримдаа хойд хоёр хөл ба хондлойгоороо гардаг. Хэрэв тийм байдалтай бол төл малын хойд хоёр хөлийг сүүл, хондлойн хамт эх малын дүлэх хүчийг тохиолдуулан аажмаар бага багаар гадагш нь татаж бүрмөсөн гаргах хэрэгтэй. 

	Хэрэв дутуу орхивол төл нь дотроо бүтэж бүгтрэхэд хүрнэ. 

	Төлийг ингэж эх барьж авахдаа эх малын сүвний дээд талыг задрах явдлаас хамгаалж, төрж байгаа төлийн толгой ба хөлийг гадагш нь татахдаа сүвний доод өнцөг тийш эвтэй зөөлнөөр дарж бага багаар татаж гаргах хэрэгтэй юм. 

	Эхээс сая гарсан төл малын хамрын нүх, уруулын орчим ба аман дахь салайрыг сайн цэвэрлээд, төлийн үсэнд байгаа нойтон салайрыг эхэд нь сайн долоолгох хэрэгтэй. Ялангуяа анх төллөж байгаа бага насны эх мал бол төлөө үнэртэн долоохгүй байж магадгүй, түүнийг анхаарч тэр эх малыг төлийн дэргэд байлгаж ээнэгшүүлэн долоолгох хэрэгтэй. 

	Нялх төлийн нойтон салайртай үсийг сая долоосон эх малын хальс нь түргэн унахад тустай юм. Мөн эх мал нь төлөө үнэртэн таних, нялх төлийн үс нь түргэн эгших болно. 

	Хэрэв эх мал нь төлөө долоож үсийг эгшээж чадаагүй бол тэр нялх төлийн нойтон үсийг хуурай, элдэв үнэргүй цэвэр алчуураар цэвэрлэн арчиж үсийг хуурай болгох хэрэгтэй. 

	Төл малын хүй нь голдуу өөрөө тасардаг боловч тасарсан хүйгээс ихээхэн цус гарах буюу бохир зүйлээр нян орж болох юм. Ямар ч төлийн хүйг тасрахын урьд иодын уусмалаар ариутгасан утсаар чанга боож дараа нь таслах хэрэгтэй. 

	Хурга ишиг, тугалын хүйг 5-аас 6 сантиметр, унага, ботгоны хүйг 10-аас 12 сантиметр зайтай иодын уусмалаар ариутгасан утсаар чангалан боож, мөн иодын уусмалаар ариутгасан хайчаар таслан хайчилж, хүйн үзүүрийг иодын уусмал буюу керолиныг түрхэх хэрэгтэй. 

	Тэгээд нялх төлийг дулаан, хуурай зайтай байранд байрлуулж, хөл дээр нь аажмаар гишгэлүүлэн дасган дасгаж тэнцүүлэх хэрэгтэй. Эрүүл чийрэг торниж байгаа төл бол тэнцэж босох нь түргэн байдаг. 

	Ер нь сул дорой биетэй, өсөлт хөгжилт нь гүйцээгүй төл бол тэнцэж босох нь удаан, ядруу бөгөөд эхийн хөхийг олж амлан хөхөх нь муу байдаг болно. Түүнийг анхаарч сайнаар арчлан асрамжийг үзүүлэх хэрэгтэй. 

	Сая төллөсөн хонь, ямаа 2—3 цаг, ингэ, үнээ бол 6-аас 8 цагийн дотор хальсаа гээх ёстой. Ер нь гүү бол 30-аас 35 минутаас хэтрэхгүй хальс нь унадаг. Хэрэв төллөсөн малын хальс нь гарахгүй удаашрахад хүрвэл төлийн хамт гарч байгаа хүрэн усыг цэвэр шилэн саванд авч хүйтэн газар хадгалж байгаад, хальс нь гарахгүй эх малд цутган өгвөл хальс нь түргэсэн унахад тусыг хүргэнэ. 

	Үнээний хальс унахгүй саатах явдал олон байдаг. Хэрэв үнээний хальс унахгүй байдалтай бол дээрх төлийн усыг 3 литр хүртэл хэмжээгээр цутган өгвөл эхийн саванд наалдаж саатсан хальс нь гадагшлан унахдаа түргэсэх болно. 

	Төллөж байгаа малын хальс унахгүй бол эх малыг доройтуулан эмгэглүүлэх буюу түүнээс болж хээлийн саванд гэм олгож, бүрмөсөн сувайруулахад хүргэдэг гэдгийг анхаарах хэрэгтэй. Сая гарсан төл малын үс нь эгшиж, хөл дээрээ гишгэж тэнцмэгц, эхийн дэлэн хөхийг бүлээн усаар цэвэрлэн арчиж, ялангуяа хонины хөхийн үсийг хайчлан авч цэвэрлээд төл малыг амлуулан хөхүүлэх хэрэгтэй. 

	Төл мал нь эхийн хөхийг олж, уураг сүүгээ хэрхэн хөхөж тэжээл авч чадаж байгаа эсэхийг байнга ажиглаж, дадлагажуулах хэрэгтэй. Сая гарсан төл малыг хөрөвжтөл сайн асрамжлах нь чухал юм. 

	Нялх төлийн бие махбодыг эрүүл чийрэг болгоход эхийн уураг маш чухал. Иймд төл малыг эхийн уураг сүүгээр 30-аас 40 минутад амлуулан хөхүүлж, тогтмол нэгэн жигдээр эхэд нь хөхүүлж, хуурай дулаан уужим, ариун цэвэр бөгөөд цэвэр агаартай, жигд гэрэл тусаж байдаг тийм пүнз хашаа байранд байлгах хэрэгтэй. 

	Төл малыг бүгчмээр дулаацуулан, халууцуулж байгаад гэнэт дааруулах явдлаас болгоомжлох хэрэгтэй.

	Түүнчлэн төл малыг өлсгөж байгаад гэнэт их хэмжээгээр эхийн уураг сүүгээр цатгавал төл малын бие махбодод харшилж уураг сүү нь зангиран өвчлөх болно шүү дээ. Төл малын ходоод гэдэсний ажиллагаа бол 10-аас 15 хоногийн дотор бэхжилийг олж чадаагүй сулавтар байдаг. Тийм учраас хөхсөн уураг сүүгээ боловсруулахад нь хэрэв асрамж арчлагаа маллагаагаар дутагдалтай байлгавал тэр хөхсөн уураг сүүгээ шингээж чадахгүй чацга алдахад хүрнэ. 

	Тэгээд түүнийг хайхрахгүй байлгавал нэрвэгдэн өвчлөх болно. Төл мал нь эхийнхээ уураг сүүг хөхөхгүй удсан бол өлссөний улмаас төлийн бие махбодыг сулруулан дорой болгоход хүргэнэ. Ийм учраас төл малыг эхэд нь 2-оос 3 цагийн зайтай тогтмол бага шигээр хөхүүлж байх хэрэгтэй. 

	Ингэж зөв сайн тэжээсэн төл бол эхийн сүүгээ бүрэн шингээн боловсруулж, тамир тэнхээгээ олж өсөж торних нь түргэсэх болно. Тэжээл нь зөв тохирч байгаа төл бол ямар нэгэн орчны нөлөөлөлд нэрвэгдэх нь бага, махалж тарга хүчээ авч, халдваргүй ямар ч өвчнийг эсэргүүцэх чадварыг олох нөхцөл бүхий болно. 

	Төл малыг асрамжлан бойжуулахад эхийн уураг сүү нь маш их ач холбогдолтой тэжээл мөн. Тийм учраас төллөсөн эх малыг хэчнээн сайн тэжээж арчлан хамгаалж чадвал, эх малаас гарах сүүний хэмжээ төдий чинээ нэмэгдэж, чанар нь сайжран, төл малыг тэжээлийн чухал зүйлээр хангаж чадна. 

	Эх малыг сайн чанарын шимт ногоон өвсөөр тэжээхдээ тариа, будааны хивэг төмс, сонгино, байцай буюу түүний хальс, дарш зэргийн нэмэгдэл тэжээлийг өгч, давс хужир ба бүлээн усаар дутагдуулалгүй ундлуулан аятайгаар арчлан хамгаалж байвал төллөсөн эх мал нь сүү шимээр элбэг байх нь хэнд ч тодорхой хэрэг шүү дээ. 

	Нялх төл малд халдварлан дэлгэрдэг цагаан чацга өвчний анхны үүсгэлийн нэгэн нөхцөл бол нялх төл малыг бөөн олноор нь нар, салхи орохгүй битүү бөгөөд нойтон чийгтэй байранд байлгаж, гэнэт тэнцвэргүй халуун хүйтэн агаарт байлгаж, тохь алдагдуулснаас болж нялх төл малын бие махбод нь хямралын тохиолдлоос болж бие нь суларч доройтон өвчнийг эсэргүүцэх чадвар муудсанаас нөхцөлдөн эхийн сүүг өөртөө боловсруулан шингээж чадахгүй цагаан чацга алдаж, бусад төл малд нөлөөлөн халдварладаг байна. 

	Цагаан чацга өвчин бол анхандаа гашилсан үнэртэй сүүний өнгөтэй буюу шар чацга алдаж байгаад сүүлдээ өнгөртсөн цагаан цайвар бөгөөд хөөсөрхөг чацга алдах болно. Ийнхүү өвчилсөн төл мал нь эхээс гараад 5 хоносон бол түүнд 50-аас 200 грамм хэмжээний зөв бүрэлдсэн таргийг өдөр бүр өгч байхад зүгээр. Эсхүл малын эмчид үзүүлэн зохих тусламжийг яаралтай авах хэрэгтэй. 

	Төл малыг хөрөвжин торних хүртэл тэрхүү төл малын баас зунгагийг байнга арчин цэвэрлэж байх нь чухал. Хэрэв түүнийг арчин цэвэрлэж байхгүй бол төл малын баас зунгаг нь үс ноосондоо барилдан хатах буюу ялангуяа хурга ишигний зунгаг нь сүүлний үстэй барилдаж, баахад нь саад учруулна гэдгийг анхаарах хэрэгтэй. 

	Төл малд эхийн уураг сүү нь шингэх тутам сүүг нэмэгдүүлэн байн байн хөхүүлж байх нь чухал юм. Төл мал нь хөрөвжин бойжихдоо хурга, ишиг бол 2-оос 3 долоо хоногт эхлэн ус өвсөнд ордог. Тугал, унага бол 3-аас 4 долоо хоногт ус өвсөнд ордог, ботго бол 4 долоо хоногийн орчимд ус, өвсийг амтлан ордог байна. Ер нь эх малын сүү улам шингэрч төл малын хооллох нь нэмэгдэх тутам, тэдгээр төл малыг юуны өмнө хамгийн нарийн ширхэгтэй зөөлөн өвс, ногоог бага багаар тавин өгч, үнэртүүлэн амтлуулж дасган дасгасаар өвс ногоог идэшлүүлж сургах хэрэгтэй. 

	Тийнхүү өвс ногоог идшилж дадлагажих тутам, төл мал нь ус уух болно. Тэр үест нь төл малд цэвэр бүлээн усыг багаар үнэртүүлэн амтыг авхуулж ундлуулан дасгалыг олгох хэрэгтэй. 

	Төл мал бол анх өвс буюу усанд орохдоо шууд идшилж ундлах дадлагагүй байдаг шүү дээ. Тийм учраас малчдын тусламжаар дадлагаждаг болно. 

	Түүнийг ажил дээрээ сайн анзаарахгүй бол хурга, ишиг зэрэг төл мал нь өвс ногоо идэшлэх шаардлагаас болж, ижилдэн байгаа хурга ишигний үс ноосыг хүртэл зулгааж өвчин олоход хүрдэг. Түүнчлэн цангасан төл мал нь салхи шимж амтлах зэргээр мөрөөсөж байдаг. Тийм байдалд хүргэхгүй, төл малаа цөмийг өвс ногоо идэх, ус уухад дасган сургах хэрэгтэй. 

	Ус өвсөнд сайн орж чадсан төл мал бол сүүгээр нэмэгдэл тэжээл болгон тэнхэрч бойжиж болно. Тийнхүү ус өвсөнд орж байгаа төл малд хужир давсыг бага багаар долоолгон идэшлүүлж байх хэрэгтэй. 

	Энэ үед эх ба төл мал болон бусад малд ч гэсэн витамин ихээхэн хэрэгтэй болно. Витамин дотроо олон зүйл бий. Витамин дутвал, янз бүрийн өвчин тусна. Жишээ нь «C» (Ц) витамин дутвал чийг бам тусна. 

	Учир нь, манай малын олонх нь хаврын улиралд төллөдөг бөгөөд өвлийн хүйтэнд олонх малын тарга хүч нь буурч, хаврын улиралд тамир тэнхээ нь суларч ядрах зүдрэх нь хялбар байдаг. Мөн хаврын улирал нь онц эрс тэс бөгөөд хахир хатуу гэж нэрлэдэг, хавсарга салхи үлэмж тохиолддог шүү дээ. Энэ үед витамин бүхий шимт тэжээлийг төрөл бүрийн малд нэмэгдэл тэжээл болгон өгч байх нь эрхэм чухал юм. 

	Энэ витамин нь нэлээд олон янз байхын гадна малын бие махбодод маш чухал хэрэгтэй бөгөөд ялангуяа төл малын өсөлт, хөгжилт ба амьсгалах, тэжээлийг шингээн боловсруулах, ялгах эрхтнүүдийн салслаг хальсны ажиллагаа зохицуулах зэрэг малын бие махбодыг хэвийн ажиллагаатай байлгахад онцын ач холбогдолтой юм. 

	Эдгээр витамины аль нэгэн нь малын тэжээлд дутагдвал ялангуяа саявтар гарсан, өсөж торниж гүйцээгүй төл малыг чацга алдуулах, эсхүл баас нь хатах хүйс нь өвчлөх, үс ноос нь бөөгнөрч өнгө зүсээ алдах, арьсны хөрс нь уян хатан чанараа алдах, мөн юм идэх дургүй болох, үе мөч нь сулран нугарах буюу хавдах, ясжих нь удаашран хэврэгжих зэрэг байдалд хүргэнэ. 

	Ийм учраас витамин ихтэй тэжээлээр мал, төлөө тэжээхийг онц анхаарч ажиллах хэрэгтэй. 

	Зуны цагт ногоо бэлчээрийн өвс ургамал нь витамин ихтэй учир төрөл бүрийн мал нь витаминаар дутагдахгүй байдаг. Иймд өвөл, хаврын улиралд төрөл бүрийн малыг витаминт тэжээлээр дутагдуулахгүйн тулд ногоон өвсийг витамин тэжээлтэй цагт нь хангалттай хадаж бэлтгэх нь малын тэжээлд ихээхэн ач холбогдолтой юм. Үүнд буурцагт ургамлын ногоон өвс, мөн толгойлж цэцэглэх үест нь хадланг хадаж бэлтгэх нь чухал юм. 

	Тэр хадсан өвсөө бороо усанд норгож чийгийг нь эргүүлэн хатаахгүй, даршуулан хөгцрүүлэх буюу харлуулан ялзруулахгүй зөвөөр хатааж чадсан ногоон өвс бол сайн чанарын витаминт тэжээлтэй байж чадна. 

	Түүнээс гадна төлийг уураг сүүгээр тогтмол тэжээж байх нь чухал бөгөөд төлийг тэжээл идэх болсон цагаас эхлэн шар лууван, чанасан манжин, луувангийн шүүс, сайн чанарын дарш, ногоон өвс зэргийг бусад тэжээлийн хуваарьт оролцуулан тэжээж байвал тэдгээр төл ба бусад мал нь доройтохгүй тэнхэрнэ гэдгийг санаж ажиллах хэрэгтэй. 

	Дээрх витамин бол, сайн чанарын ногоо, ногоон өвс, түүний дарш, сүүний айраг, мөн айргийн шар ус зэрэгт элбэг байдаг. Эдгээр зүйлийг малын тэжээлд оролцуулан тэжээл болгон өгч байх юм бол эх мал нь төл малаа бүрэн тэжээж чадах болно. Түүгээр ч барахгүй, тийм витамин сайтай тэжээлийг идэж байсан ямар нэгэн мал доройтохгүй, харин тэнхрэлийг олно гэдгийг анхаарч ажил хэрэг дээрээ биелүүлэх хэрэгтэй юм. 

	Хөдөө аж ахуйн нэгдлийн малчид бол хариуцан маллаж байгаа малын тэжээл нь тэр малдаа бүрэн тохирч байгаа эсэхийг анхаарч үргэлж санаачилгыг тавьж ажиллах ёстой. Тэжээл нь тохирч байгаа эх малын сүү нь нэмэгдэж, бие махбод ба үе мөч нь чангаран тамиржиж махлан таргалах болно. 

	Эх ба төл малаа арчлан хамгаалахад чухам ямар зүйлээр дутагдаж байгаагаа өөрийн харьяалах мал бригадын дарга буюу ахлагчаар уламжлуулан нэн даруй зохих туслалцааг үзүүлж байх үүрэгтэй юм. 

	Малын төлийг бүрэн бойжуулж авахын төлөө цуцалтгүй хөдөлмөрлөхдөө хэрэв эх мал нь сүүгээрээ төлөө цатгахгүй бол тэрхүү төлийг өөр сүү ихтэй малд тэлээлүүлэн хөхүүлэх буюу үгүй бол гашилж чанар нь муудаагүй шинэ сүүг бүлээн болгоод угжиж тэр төлийг ус өвсөнд гүйцэд ортол нь өдөрт 3-аас 4 удаа 1-ээс 2 литр хүртэл сүүгээр сайн тэжээх хэрэгтэй. 

	Ингэж тэжээхдээ төл мал нь эхийн уураг сүүг хөхөж байгаа бол өөр малын шингэн сүүг хутгалдуулан тэжээж болохгүй. Түүнчлэн эхийн шингэн сүүг хөхөж байгаа төл малыг бусад малын уургаар тэжээх нь зохимжгүй болдог гэгчийг бас анхаарах хэрэгтэй. Ер нь сүүгээр дутагдсан төл малд үхрийн шингэн сүүгээр нэгэн өдөрт хурга ишиг бол 3-аас 4 удаа 1 литр, тугал буюу ботгонд 2—3 литр буюу тэдгээр төлийн өсөлтийн байдалд тохируулан нэмэгдүүлэх буюу багасгах алин болохыг амьдралд нь зохицуулан тэжээх нь чухал юм. 

	 

	ДЭЭРХ ТӨЛИЙГ ТУС БҮРИЙН ОНЦЛОГ БАЙДЛЫГ ЭРХБИШ ХАРГАЛЗАЖ АСРАМЖЛАН ЗӨВ ТЭЖЭЭЖ БОЙЖУУЛАХ ЗАРИМ НЭГЭН АРГЫГ НЭМЖ ТАЙЛБАРЛАВАЛ

	Тугалаа бойжуулахад

	Нялх тугалыг тэнцмэгц эхэд нь амлуулан хөхүүлэхдээ урьдаар эхийн дэлэн хөхийг бүлээн усаар угааж цэвэрлээд хөхүүл. Эхийн уураг сүүг тугалд өдөр бүр 3-аас 4 удаа дулаан байранд хөхүүлж бай. Эхийн уураг сүүг шингэрэхэд нь тугалдаа үнээний шингэн шинэ сүүгээр зохимжтой сайн бүрэлдсэн таргийг эхлээд 100-200 граммаар нэмэгдэл тэжээл болгон өгөхөд зүгээр. Тугалаа өсөж торних байдлыг харгалзан аажмаар таргийг нэмэгдүүлэн 1 сар болоход нь 1 килограмм хүртэл өгч болох юм. 

	Хэрэв тугалын гэдэс дотор нь өвчилж чацга алдвал эхийн сүүг багасгаж, таргийг 1 хагасаас 2 дахин ч нэмэгдүүлэн өгдөг туршлагыг санах хэрэгтэй. Нялх тугал нь торниж 15-20 хоногоос эхлэн цэвэр сайн чанарын хүчит тэжээлийг 3 сар хүртэл эхийн шингэн сүүтэй хольж найруулан тэжээх хэрэгтэй. 

	Хүчит тэжээлийг урьдаар бяцалж бүлээн усанд дэвтээж тугалд анх өгөхдөө 50 грамм хүртэл хэмжээгээр дасгал болгон, өгч аажмаар нэмэгдүүлэн тэжээх хэрэгтэй. Дээрх хүчит тэжээлийн дотроос тугалд хамгийн сайн тэжээл нь овьёос юм. Тугал бол 2 долоо хоногоос эхлээд их төлөв ус өвсөнд ордог. Тэгэхэд нь цэцэглэх үеэр хадаж авсан ногоон өвс буюу ялангуяа царгас зэрэг буурцагт ургамлаар тэжээхийн зэрэгцээгээр эхийн сүүгээр хослуулан тэжээх хэрэгтэй. 

	Ер нь тугалыг 2 сар болоход шүүслэг тэжээл шар лууван, манжин, төмс, сайн чанарын дарш зэргээр өдөрт 100-аас 200 граммаар тэжээхдээ даршнаас бусад тэжээлийг сайн цэвэрлэн угааж жижиглэн хигж тэжээдэг туршлага бий. Тэр туршлагыг хэрэглэхдээ тугалын өсөж бойжих тутам тэжээлийг тохируулан нэмэгдүүлж болох юм. 

	Хөрөвжиж байгаа тугалыг үс, өвсөнд орох үесээс эхлэн өдөр бүр давс, шохой, ясны нунтгаар тэжээхдээ эхлээд 10 граммаар тэжээж, дараа нь бага багаар нэмэгдүүлэн 10 сар болоход нь 35-аас 40 грамм хүртэл нэмэгдүүлэн тэжээдэг туршлагыг анхаарах хэрэгтэй. 

	Тугалыг дөнгөж гарсан даруйд нь хуурай өвс, сүрлээр дэвсгэрлэсэн дулаан байранд байлгахдаа дулааны 9 градусаас дорогш байвал тугалаа нэмнэх хэрэгтэй. Тугалаа 3-аас 4 хоносноос хойш уужим дулаан саруул байр буюу эсхүл нарлаг дулаан өдөрт 30 орчим минутаар сэлгүүцүүлэн явуулж тоглуулах хэрэгтэй. Тугалын хэвтэш байрыг байнга хуурайлан цэвэрлэж, цэвэр агаар оруулж байх нь чухал юм. 

	6 сараас дээш 12 сартай тугалд өдөрт 2—5 килограмм ногоо өвс, 1-ээс 10 килограмм дарш, 05-аас 1, 5 килограмм хүчит тэжээлээр өдөрт 3 удаа тэжээж, бүлээн усаар 3 удаа усалж байх хэрэгтэй

	 

	Хурга ишгээ бойжуулахдаа

	Сая гарсан хурга ишгийг зөв тэжээх, арчлан хамгаалж асрамжлах ажил онцгой шаардагдана. Нялх хурга ишиг бол эхээсээ гараад 20 хонотлоо зөвхөн эхийн сүүгээр тэжээл авч байдаг учраас хурга, ишгийг хөрөвжтөл нь өдөрт 3-аас 4 удаа эхэд нь хөхүүлэх хэрэгтэй. Эх нь сүү муутайгаас болж цадахгүй байвал сүү элбэгтэй хонь ямаанд тэр хурга, ишгээ тэлээлүүлэн хөхүүлэх буюу эсхүл өөр сүүтэй хонь буюу үнээний шингэн сүүгээр угжин тэжээдэг туршлагыг хэрэглэх хэрэгтэй. 

	Хурга ишиг бол их төлөв 20 орчим хоног буюу зарим өсгөлөн, түргэн торниж байгаа хурга ишиг нь 2 долоо хоногийн дараагаар ус өвсөнд ордог. Ингэж ус, өвсөнд орох үесээс эхлэн эхийн сүүгээр тэжээхийн нөгөөтээгүүр нарийн ширхэгтэй ногоо өвсөөр тэжээхдээ давс, хужрыг долоолгож, бүлээн усыг эхийн сүүний элбэг, ховрын байдлыг харгалзан 1 буюу 2 удаа усалж байх хэрэгтэй. 

	Хурга, ишгээ эхэд нь хөхүүлэхдээ 2 цаг хэртэй эхийн хамт байлгаж түр зуур амруулан тоглуулж байх хэрэгтэй. Тэгэхдээ хүйтэн өдөр бол дааруулж болохгүй. Ер нь хурга, ишгийг хааяа хааяа дулаан нарлаг өдөр гадагш гаргаж зугаацуулан өвс, ногоо идэшлүүлж сургах хэрэгтэй. Хурга ишигний алин ч 6 сар өнгөртөл эхийн сүүнд түшиглэн, өвс ногоо идшилж торнидог байдалд нь тохируулан тэжээх ба арчлан хамгаалж асрамжлах ажлыг зохиох хэрэгтэй. 

	Үүнтэй холбогдуулж нэгэн хурганд өдөрт өгөх тэжээлийн нормыг килограммаар дурдвал:

	Эхээс гараад 20-иос 30 хоног орчим болсон хурганд нарийн ногоо өвс 500 грамм, гурилын хөвөө 60 грамм, 30-аас 40 хоног болсон хурганд ногоо өвс 800 грамм, гурилын хөвөө 100 грамм, овьёос 20 грамм, 40-өөс 60 хоног болсон хурганд ногоо өвс 1 килограмм, гурилын хөвөө 100 грамм, овьёос 50 грамм, 60-аас 75 хоног болсон хурганд ногоо өвс 1 килограмм 200 грамм хүртэл, гурилын хөвөө 100 грамм, овьёос 100 грамм, 75-аас 90 хоног болсон хурганд ногоо өвс 1 килограмм 500 грамм хүртэл, овьёос 300 грамм, мөн 90-ээс 120 хоног болсон хурганд ногоо өвс 1 килограмм 800 грамм буюу овьёос 400 грамм хүртэл хэмжээгээр барагцаалан тохируулж болох юм. Гэвч хурга нь эхийнхээ сүүг дагнан хөхөж, шинэ хөх ногоотой өвс бэлчээрт бэлчээрлэж гүйцэд тэжээл авч байдаг бол тийм тэжээлээр заавал тэжээх гэх явдал онцлон шаардагдахгүй байж болох юм. 

	Хурга бол эхийнхээ сүүг 6 сар болтол хөхөж байдаг. Ишиг бол 7 сар өнгөртөл эхийн сүүгээр нэмэгдэл тэжээлийг авч байх жишээтэй болно. Эдгээр байдлыг харгалзан тэжээлийг тохируулахад эхийн сүү шимээр хэрхэн тэжээл болгож байгааг эрх биш зохицуулах нь чухал юм. 

	 

	Унагыг бойжуулахад

	Нас гүйцэж байгаа залуу гүү бол төллөсний дараа эхний үед өдөрт 10 гаруй литр хүртэл сүүгээр нялх унагаа хөрөвжих хүртэл тэжээж чадах элбэг сүүтэйгээр ивлэж байдаг. Энэ үед гүүтэй адуугаа аль сайн өвс ургацтай бэлчээрт маллаж арчлалт хамгаалалтыг сайжруулж байвал сүү нь төдий л багасахгүй байж болох юм. 

	Бага насны байдсан гүү бол өдөрт 10 хүрэхгүй литр сүүтэй байж болох бөгөөд ялангуяа бэлчээр муутай, эцэнхий туранхай гүү бол нялх унагаа гүйцэд тэжээж хүрэлцэхгүй сүүтэй байдаг. Тийм гүүний унагыг өөр гүүнд тэлээлүүлэн хөхүүлэх буюу эсхүл үнээний сүүг цэвэр усаар шингэлж тэр унагаа угжиж түр зуур тэжээдэг туршлагыг хэрэглэж болох боловч даацтай тэжээл болгон ашиглаж чаддаггүй, ер нь сүү элбэгтэй гүүнд буюу даагатай сувай гүүнд тэлээлүүлэн хөхүүлэх нь ашигтай юм. 

	Унага бол эхийнхээ сүүг 12 сар хүртэл хөхөж, нэмэгдэл тэжээл хэрэглэх жишээтэй. Эхийнхээ сүүг байнга хөхөж байсан унага бол түргэн торниж махалж, тарга хүчээ гүйцэд авдаг юм. 

	Нялх унагыг эхээс гармагц хуурай дулаан нэмнээгээр нэмнэх хэрэгтэй. Ялангуяа байдсан гүүний унагыг заавал нэмнэж байх нь чухал. Тэгж нэмнэхдээ ариун цэвэр бөгөөд тусгай үнэргүй тийм тохирсон нэмнээгээр нэмнэх хэрэгтэй. Тэгэхгүй утаатай буюу өөр онцлог үнэртэй бохир эсгий нэмнээгээр нэмнэвэл эх нь унагаа голдог гэгчийг анхаарах хэрэгтэй. Унаганыхаа нэмнээг байнга засамжлан тохируулж байх нь чухал юм. 

	 

	Ботгыг бойжуулахад

	Хээлтэй ингэн тэмээ ботголоход нь эх барьж авах ажлыг онцлох хэрэгтэй. Нэн ялангуяа гунжин тэмээг ботголоход нь заавал эх барьж авах нь чухал бөгөөд түүний онцлог нь тэмээний нялх ботго гарахдаа өвчүүний бүдэрхий буюу урд бөхний сэрвээ нь гадагш гарахгүй, эх нь ихээхэн хүчлэн дүлж зүдрэх байдлыг харгалзаж, эх барьж асрамжлан авах ажлыг гүйцэтгэх хэрэгтэй. 

	Хээлтэй ингэн тэмээ ботголохын өмнө шилэрч алслан явж хээр ботголдог. Тэр үест нь ботголох шахсан тэмээг байнга хямгадан маллаж гаднаа ботголуулах хэрэгтэй. 

	Сая эхээс гарсан нялх ботго бусад малын төлөөс ялгавартай онцлог бөгөөд гаднах нөлөөлөлд нэрвэгдэх нь тун хялбар байдаг. Нялх ботгыг гарсан даруйд нь дулаан цэвэр байранд байлгаж, түүний хэвтрийг 25-аас 30 хавтгай дөрвөлжин метр талбайд 20-иос 30 сантиметр зузаан цэвэр хөх бууц буюу сүрэл өвсөөр дэвсгэрлэж нялх ботгоны гадуурх салсыг цэвэрлэн зөөлөн өвс зэргээр арчиж, дараа нь хөл дээр нь тэнцүүлэх хэрэгтэй. Нялх ботго бол өөрөө босож хөл дээрээ тэнцэх нь удаан байдаг. Түргэн тэнцүүлж дасгахын тул зохих дэмжлэгийг үзүүлэх хэрэгтэй. 

	Нялх ботгыг эхээс гарснаас хойш 2 цагийн дотор гүйцэд тэнцүүлж босгомогц эхэд нь анх хөхүүлэхийн урьдаар эхийн дэлэн хөхийг давстай цэвэр хар цайгаар угааж арчсаны дараа ботгоо амлуулан хөхүүлэх хэрэгтэй. Нялх ботго бол эхийн уураг сүүг гүйцэд шавхан хөхөж барахгүй, уургийг дэлэнд нь үлдээдэг. Тэр үлдэгдэл уургийг тухай бүрд нь сааж байх хэрэгтэй. Тэгж саахгүй бол тэр хуримталсан сүү нь хөхсөн ботгоны гэдсийг өвчлүүлэхэд хүрнэ гэдгийг санах хэрэгтэй. 

	Нялх ботго нь эхээс гарснаас хойш 3 долоо хоног буюу 1 сар шахам хугацаанд дан эхийн сүүгээр тэжээл авч байдаг бөгөөд өдөрт 4-өөс 5 удаа хүртэл, шөнө 3 удаа хүртэл эхийн сүүг хөхөж байх жишээтэй юм. Нялх ботгыг хөрөвжиж гүйцэд торниж, ус өвсөнд ортол тэр хугацаанд эхийн бэлчээрийг сайн тохируулахын зэрэгцээгээр сайн чанарын хужрыг тасалдуулалгүй өгч, дулаан нэмнээгээр нэмнэж байхдаа мөн ботгыг нэгэн адил нэмнэж, хүйтэн салхи жаварт дааруулахгүй, халуун нарны илчинд жигнүүлэхгүй, цэвэр агаартай дулаан байранд торниулах хэрэгтэй. 

	Хөрөвжиж ус өвсөнд орж байгаа ботгыг ойр зуур эхтэй нь хамт бэлчээрлүүлж, өвс ногоо идэшлүүлэн бойжуулж, зун намрын дулаан улиралд дээрх нэмнээг авч, сэрүүн газар хэвтэшлүүлэн ус бэлчээрээр тохируулан хангаж байх ба өвлийн хүйтэн эхэлмэгц ботгоны нарийн шилбэ ба толгойн магнайг эсгийгээр ороож дулаалахын хамт мөн дулаан нэмнээгээр дахин нэмнэж хүйтэн жавраас хамгаалдаг туршлагыг хэрэглэх хэрэгтэй. 

	Ботгыг бойжуулан өсгөхөд түүний эхийг хэчнээн сайн арчлан хамгаалж, өвс бэлчээр, ус хужраар хангаж байснаараа бойжиж байгаа ботго нь түргэн чадваржин торниж, хүч таргаа авч өсөх болно гэдгийг манай бүх малчид анхаарах хэрэгтэй. 

	 

	ТӨЛИЙГ ЭХ МАЛ БУЮУ БУСАД МАЛААС ТУСГААРЛАН МАЛЛАХ ТУХАЙ

	Унаганаас бусад төл малыг эх мал буюу бусад малаас тусгаарлан сүрэглэж маллах нь төл малыг арчлан хамгаалахад ихээхэн ач холбогдолтой бөгөөд дөхөмтэй бололцоог олгох юм. Учир нь төл мал бол бойжиж 6 сар хүртэлх хугацааны дотор төлийн бие махбодын өсөж торних нь гаднах нөхцөлөөс ихээхэн шалтгаалагдах байдлыг харгалзаж, тэдгээр төл малыг цөөн тоогоор сүрэглэх нь манай орны байдалд зохицуулахад дөхөмтэй |юм. 6 сараас дээш настай болохдоо төл мал нэлээд бойжлыг олж торних юм.. 

	Энэ байдалд нь тохируулан төл малын тоог нэмэгдүүлэн сүрэглэж болох юм. Ер нь ус, өвсөнд орж торниж байгаа тугал, ботго, хурга ишгийг тусгайлан сүрэглэж бэлчээрлүүлэн маллавал улам тохиромжтой. 

	Хэрэв төл малыг том малтай хамтатган сүрэглэж маллахад, тэрхүү төл мал нь сувай, бүдүүн малын адил холын бэлчээрт явахдаа зүдрэх бөгөөд түүндээ үүртэж шим тэжээл бүхий өвс, ногоог өөртөө хүрэлцэхүйцээр соргогчлон идшилж чадаагүйгээс нөлөөлөгдөн хүч таргаа гүйцэд авч чадахгүй дутуу дулим таргалахын нэгэн нөхцөл нь болно. 

	Төл малыг бүдүүн малтай хамтатган услахад том малын адил нэгэн зэрэг ундалж чадахгүй. Шахцалдсаны улмаас дутуу хагас ундалж, том малын энг гүйцэхгүй түргэн ундаасах жишээтэй юм. Мөн том малтай хамт төл малыг бэлчээрлүүлэхэд том мал нь хааяа үргэх, цочих зэргээр үймэлдэхдээ жижиг мал буюу төл малаа дайрч унагахаас эхлэн бие махбодыг нь гэмтүүлэх явдал бас цөөнгүй байдаг. 

	Төл малын бие махбод нь түргэн боловсрохын наана тэдгээр төл мал бол зуны хурц наранд нарших нь түргэн байдаг. Тийм үест төл малыг сүүдэр дагуулан бэлчээрлүүлэх нь чухал. 

	Төл мал хүйтэн салхинд цохигдох нь хялбар, байдаг. Салхинаас хамгаалахын тулд аль нөмөртэй газрыг дагуулан бэлчээрлүүлэх хэрэгтэй. Тэрчлэн төл мал бол хүйтэн усан бороо буюу цас шуурганд бээрч даарахаас эхлэн осгож унах ба хэтэрвэл хөрж үхэх явдлаас урьдчилан хамгаалж, дулаан байранд нь идэш тэжээлээр хангах хэрэгтэй болно. 

	Энэ мэтийн тохиолдол бол манай орон нутгийн цаг улирлын эргэлтэд цөөнгүй тохиолддог шүү дээ. Түүнээс төл малаа асрамжлан хамгаалахын тулд тэрхүү төл малыг сувай, бүдүүн малаас эрхбиш тусгаарлан сүрэглэж, ойр зуурын богино тохиромжтой, аль соргог шим тэжээлтэй нарийн өвс ногоо бүхий бэлчээрийг дагуулан онц сайнаар маллаж, ус унд ба чанар сайтай хужрыг дутагдалгүй өгч, арчлан хамгаалж маллах нь чухал юм. Үүнд: манай хөдөө аж ахуйн нэгдэл бол өөрийн үндсэн хөрөнгөний адуунаас бусад малын төлийг том малаас тусгаарлан сүрэглэж маллахдаа тэдгээр төл малыг бүтэн нэгэн нас хүртэл нь нэг малчинд бүрнээ хариуцуулан өгч маллуулах нь ашигтай юм. Тийм учраас тугалчин, ботгочин, хургачин гэх мэтчилнээр дор бүрнээ хуваан өгч тэр малчдыг уул төлөө, малаа өсгөн бойжуулахад улам дадлагажуулах хэрэгтэй. Тийнхүү нэгэн төрлийн төл малыг багаас нь эхлэн бүтэн нэгэн нас гүйцтэл нь малласан малчин бол тэжээлийн зохицлоос эхлэн төлийн өсөлт, хөгжилтийн байдлыг өөрийн практик ажил дээр судлан туршлагажиж, арчлалт, хамгаалалтаа улам сайжруулах болно. 

	Тийм учраас унаганаас бусад төл малыг дор үлгэрчилсэн байдлаар сүрэглэн маллах тухай нэгдлийн гишүүдэд зөвлөгөөн өгөх нь:

	Энэхүү үлгэрчилсэн тоог харгалзаж, төл малаа орон нутгийн байдалд тохируулан сүрэглэж маллах нь төл малыг асрамжлахад тохиромжтой болно. Дээрх сүрэглэсэн төл малын дотроос өвөл хаврын улиралд хэрэв заазлагдсан төл малыг аль болох цөөн тоогоор бусад төл малаас тусгаарлан сүрэглэн дулаан байранд нь сайн чанарын ногоо өвсөөр тэжээхийн хамт хүчит тэжээл буюу шүүслэг тэжээлийг нэмэгдэл болгон тасралтгүй өгч, бүлээн усаар ундлуулан арчлан хамгаалах ажлыг зохион байгуулах хэрэгтэй. 

	Түүнчлэн ардын аж ахуйтан нар өөр өөрийн малынхаа төлийг нэгэн нутаг усаар буюу айл саахалтын хуваарь ч гэсэн тус бүрд нь том малаас тусгаарлан сүрэглэж бэлчээрлүүлэн маллах талаар хөдөлмөрөө нэгтгэж төл малаа арчлан хамгаалах нь чухал юм. Энэ бол зөвхөн саалийн үеэр ч биш, тэрхүү төл малыг нэгэн нас гүйцтэл нь том малаас тусгаарлан маллахын төлөө санаачилгыг тавих хэрэгтэй юм. Ялангуяа өвөл, хаврын хүйтэн улиралд төл малыг бэлчээрлүүлэхдээ тугал, ботгыг дулаан нэмнээгээр нэмнэж байх хэрэгтэй. Ялангуяа ботго бол толгойн магнай ба урд хоёр хөлийн нарийн шилбийг дулаалан бүрвэл даарч, эцэж турах явдлаас хамгаалахад хэрэгтэй юм. 

	Хөдөө аж ахуйн нэгдлийн тугалчин, ботгочин, хургачин, ишигчин бол өөрийн хүлээн авч бойжуулан өсгөж байгаа тоо бүхий төл малыг толгой дараалан дундаас дээш тарга хүчтэй байлгахын төлөө хэрэглэгдэх өвс тэжээлээр хангаж, зоо мал эмнэлгийн шаардлагыг бүтээлчээр эзэмшиж, төл малынхаа хэвийн өсөлт хөгжилтийг богино хугацааны дотор нэмэгдүүлэн дээшлүүлэхийн төлөө хөдөлмөрийн уралдааныг хоорондоо байгуулж, нэг ч төл малыг үрэгдүүлэхгүй, хамгийн дээд зэргийн хүч таргыг авхуулж, эрүүл чийргээр өсгөн торниулж тус бүрдээ хөдөлмөрийн өдрийн нормыг давуулан биелүүлж, малчин ард түмний өмнө үлгэр жишээгээ үзүүлэх хэрэгтэй. 

	Түүнчлэн манай ардын аж ахуйтан нар малынхаа төлөөс нэгийг ч хорогдуулахгүй өсгөн бойжуулахын төлөө шаргуу хөдөлмөрлөн ажиллах хэрэгтэй. 

	Төл мал бол хэчнээн сайн арчлагаа маллагаатай байх тутам төдий чинээ түргэн өсөж, түүгээр ч хязгаарлагдахгүй насанд хүрч, том мал болохдоо бие бялдар сайтай, чадал хүч бүхий, ашиг шимтэй мал болно. 

	Энэхүү төл малыг арчлан хамгаалж өсгөн бойжуулах ажил дээр манай айл хөрш ах дүүгийн хамгийн дотнын найрамдалт Зөвлөлт Холбоот Улсын ард түмний социалист мал аж ахуйн доторх төл малыг өсгөн бойжуулж байгаа баялаг туршлагыг манай хөдөө аж ахуйн нэгдэл, ардын аж ахуйтан нараас, өөрсдийн мал ажиллагаа дээр бүтээлчээр эзэмших нь маш чухал ач холбогдолтой юм. Түүнийг манай малчин ард бүр тус бүрдээ идэвхтэйгээр ухамсарлаж өөрийн орон нутгийн байдалд тохируулан ажиллах явдал бол хойшлуулшгүй чухлаар шаардагдана. 

	Хөдөө аж ахуйн нэгдэл, ардын аж ахуйтан нараас гүүгээ олноор төллөх үест аль өвс ногоо бүхий шилдэг бэлчээрт, шөнө бүр, бөөн байдлаар сайн манаж байх хэрэгтэй. 

	Адуучин хүн бол хариуцан маллаж байгаа гүүний дотор хэзээ ямар зүсмийн гүү дэлэгнэж, хэдийд унагалах гэж байгааг толгой дараалан андахгүй урьдаас мэдэж, нялх унагаа нэмнэх нэмнээг хүртэл бэлтгэж арчлагаа маллагаагаа сайжруулах ёстой. 

	Анх унагалж байгаа байдсан гүүний нялх унагыг эхэд нь сайн үнэртүүлэн таниулж дасгах хэрэгтэй. Ер нь байдсан гүүний унага бол эхээс гармагц тэнцэхдээ аажим байдаг. Тэнцэж байгаа нялх унагыг эхэд нь амлуулан хөхүүлж дадлагажуулах хэрэгтэй. 

	Унагалж байгаа гүүг ижил адууг дагуулан явуулж зүдрээхгүйн тулд бусад ижил сүргийн адууг тэр үест нь сайн тогтворшуулан дэргэд нь байлгах хэрэгтэй. Тэгэхдээ сая гарч байгаа нялх унагыг эхээс нь бусад адуу омоорч цугларах явдлаас нялх унагыг сэрэмжлэн хамгаалах хэрэгтэй. 

	Үдшийн харанхуй, үүр гийхийн өмнө бэлчээрлэсэн адуу унтаж амрах нь үлэмж байдаг. Тэр үест адуу манаж байгаа хүн адуугаа эргэн тойрч сэрэмжтэй сайнаар манаж байх хэрэгтэй. 

	Түүнчлэн нялх унага бол зуны хурц халуун нартай буюу халуун салхитай өдөр хэвтэж унтах нь үлэмж байдаг тул цаг тухайд нь унагыг сэрээж эхийг дагуулан ижил сүргээс нь сарниулахгүй маллах хэрэгтэй. 

	Нялх унагатай, гүү адууг тогтмол буюу урсгал гүнзгий усанд усалдаг бол байнга сэрэмжлэн нялх унагаа уснаас хамгаалах хэрэгтэй. 

	Нялх унагатай гүү, адууг, ширүүн тууварлаж болохгүй. Унага нь эцэж зүдрэхээс эхлэн бүдүүн адуу нь түлхлэн дайрч гэмтээх буюу нялх унаганы ул туурай нь муудна. Тийм учраас, нам тэгш зөөлөн хөрстэй газрыг дагуулан аажмаар тууварлан маллах хэрэгтэй. 

	Үлэмжхэн цас, бороо орох үес, нялх унагаа дулаан нэмнээгээр нэмнэж эхэд нь дасгалыг олгох буюу эсхүл эхийн хамт дулаан хашаанд нь байрлуулж, гүүг шимтэй өвс тэжээлээр тэжээх хэрэгтэй. 

	Гүү унагалж, унагыг хөрөвжиж гүйцэд торнин ус өвсөнд орж чийрэгжихийн өмнө азаргыг унаж эдлэх эдэлбэрээс чөлөөлөх хэрэгтэй. Азаргагүй гүү, адууг өөр азарга буюу бусад эр сувай адуу үймүүлж нялх унагыг хазаж өшиглөх зэргээр гэмтээх явдал байдаг. Түүгээр ч барахгүй гүүг сувайруулах нөхцөл бүхий болно. 

	Ер нь гүү олноор унагалах үест, гэдгээр унагалах шахсан гүүг тусгаарлан сүрэглэж, унагыг торнитол холчлон бэлчээрлүүлэхгүй, хашаанд нь ногоон өвс, овьёос, вандуй зэрэг шимтэй тэжээлээр тэжээж байгаад, унагыг ус өвсөнд гүйцэд орж идэшлэх болмогц эхийн хамт хөх ногоо бүхий бэлчээрт гарган бэлчээрлүүлэх нь тохиромжтой юм. 

	Байдсан гүү нь хэрэв сүүгээрээ унагаа тэжээж хүрэлцэхгүй бол унагыг нь өөр сүү ихтэй бүдүүн гүүнд тэлээлүүлэн хөхүүлж сургах хэрэгтэй. Ер нь байдсан гүүний унагыг торнитол онц сайнаар асрамжлах нь чухал юм. 

	Нялх унага нь нийтээр хөрөвжиж бойжин өсөж, махлан тарга хүчээ авч, унаган үсээ гээж, шинэ үс нь ургаж гүйцэд торнисон байдалд нь тохируулж гүү адуугаа барьж саах нь тохиромжтой. 

	Анх барьж уясан унага бол цангах нь түргэн байдаг. Тийм учраас даруй даруйхан унагыг хөхүүлэн, олон удаа сааж байвал сүүшрэх болно. 

	Дээрх байдлыг харгалзахгүй, гүүг таргалж завдаагүй, туранхай байхад буюу ялангуяа нялх унагыг хөрөвжиж махалж таргалахын урьд барьж, хүч таргыг авхуулахгүй шарлуулах юм бол тэрхүү унага нь бие давжаа буюу хатангир биетэй болдог, тэр мэтчилэнгээс үүсвэрлэн удамшлын чанар нь сулран доройтохын нэгэн нөхцөлийг бий болгох юм гэгчийг бас анхаарах хэрэгтэй юм. 

	 

	ТӨЛ МАЛЫГ ЗОХИХ ХУГАЦААНД НЬ ХӨНГӨЛӨХ ТУХАЙ

	Төл малыг хөнгөлөх хугацаа бол мах өөхний хэрэгцээтэй мал болгох уу? эсхүл зүтгэх хүчний эдэлбэрийн мал болгох уу? гэдгийг харгалзаж чухам хэдийд хөнгөлөх нь тохиромжтой болохыг шийдвэрлэн тогтоодог туршлагатай юм. 

	Мал эмнэлгийн ухааны үүднээс авч үзвэл, хурга, ишгийг 4-өөс 6 сартай байхад нь хөнгөлөх, тугалыг нэг ба хоёр насанд нь хөнгөлж байвал туйлын зохимжтой байдаг нь практик дээр нотлогдож байгаа юм. Хэрэв мах, өөхний мал болгох юм бол наад захын хугацааг баримтлах хэрэгтэй. 

	Харин ажил эдэлбэрт хэрэглэх мал болгох юм бол цаад захын хугацааг баримтлах нь зүйтэй. Хэрэв мах өөхний мал болгоход бага насанд нь хөнгөлсөн учраас тэрхүү малын мах өөхний чанар сайжрах нь мэдээжийн хэрэг юм. 

	Түүнчлэн адуу, тэмээг 3 насанд нь агталж хөнгөлөх нь тохиромжтой. Тэгэхдээ тэмээг 4 дүгээр сарын эхэн дундуур буюу эсхүл 10 дугаар сарын сүүлчээр, адууг 6 дугаар сарын эх буюу эсвэл 10 дугаар сарын дундуур үест агталж байх нь тохиромжтой. 

	Гэвч тэмээ, адууг энэ хоёр хугацааны алинд нь агталбал зохих нь тэдгээр малын хүч тарга ба эрүүл мэнд, гүйдэл орох эсэх байдлыг харгалзан тохируулах хэрэгтэй юм. 

	Малын төлийг хөнгөлөхдөө мал эмнэлгийн ажилтан хэрэв хүрэлцээгүй бол урьд төрөл бүрийн малыг хөнгөлж дадсан туршлагатай хашир малчдаар малаа хөнгөлүүлэх биз ээ. 

	Тэдгээр төл малыг хөнгөлөхдөө мал эмнэлгийн ухааны ариун цэврийн анхны шаардлагыг маш хатуу сайн журамлаж, ажиллах хэрэгтэй. Үүнд анхаарвал зохих нь:

	1. Мал эмнэлгийн ухааны ариун цэврийн анхны шаардлагыг зөрчиж болохгүй. 

	2. Хөнгөлөх багаж хэрэгсэл, эмийн зэрэг зүйлийг урьдаас дутагдалгүй цөмийг бэлтгэсэн байх хэрэгтэй. 

	3. Малаа хөнгөлөх хүн бол саван хэрэглэж гараа цэвэрхэн усаар сайн угааж, тусгай эмээр ариутгасан байх хэрэгтэй. 

	4. Жинхэнэ хөнгөлөх арга ажиллагааны хувьд өөрийн гараар эзэмшин дадах зэргээр ажиллах хэрэгтэй. 

	Дээрх малыг хөнгөлөх арга бол хоёр янз байдаг. Нэгдүгээрт төмсний зөвхөн арьсыг хагалж, түүний доторх хальсыг огтлохгүй битүү чигээр нь орхиод нэг гарын хуруугаар төмсний угаар чимхэж, нөгөө гараар төмсийг эргүүлэн мушгисан маягтай эрж тасална. Энэ аргыг битүү засах арга гэдэг ба энэ нь цус их гаргахгүй, хэтэрхий их задгай шарх гардаггүйн хувьд ашигтай юм. 

	Хоёрдугаарт, төмсний арьсыг түүний дотуур хальсны хамтаар давхар зүсэж хагалаад, төмс гарч ирмэгц түүнийг нааш нь бага зэрэг татаж нэг гараар судсыг нэлээд доогуур чимхэж, нөгөө гарын хуруугаар судсыг чанга хавчиж байгаад, тас татан төмсийг авдаг. Энэ аргыг задгай арга гэх боловч энэ нь шарх их гарч цус илүүтэй гарах ба гаднаас халдвар орох бололцоогоор илүү юм. 

	Манай малчдаас хурга ишиг, тугалыг засаж хөнгөлөхдөө төмсний арьсыг давхар хальсны хамт хагалж төмсийг суга татан авдаг тэр арга бол судсыг хүчээр тасалсан учраас цус алдахад хүргэж болох учир, мал эмнэлгийн зүгээс түдгэлздэг байна. 

	Ер нь ямар ч малыг хөнгөлөхдөө дор нь цэвэр брезент гэх мэтийн зүйлийг дэвсэж шороо тоос болгохгүй, ариун цэврээр ажиллах хэрэгтэй юм. 

	Мал хөнгөлөх эмнэлгийн хутгатай бол түүнийг цэвэр усанд буцалгах буюу эсхүл спиртээр арчих зэргээр ариутгах хэрэгтэй. 

	Хэрэглэгдэх хөвөн марлиас гадна, иод, үнэр бүхий эм иодформ, креолин гэх мэтийн эмийг уг шархны нүхэнд хуурайгаар хийх буюу уусмал болгон хийж угаах хэрэгтэй. 

	Мал хөнгөлөх хүмүүс нь багаж хутгаа ариутган цэвэрлэсний дараа гарын хумсыг цэвэрлэн авч, савантай цэвэр усаар сайн угааж, гарын хуруу бүхэнд иод түрхэж ариутгах хэрэгтэй. Хамтран туслах хүмүүс бол төмсний гаднах үсийг хайчлан авч төмсний хагалах арьсанд нь иод түрхэж цэвэрлэн ариутгах зэргээр бэлхнээ болгох хэрэгтэй юм. 

	Төл малыг хөнгөлөхдөө бололцоотой бол мал эмнэлгийн тусламжийг юуны урьд авч байх нь чухал юм. 

	 

	ЗАСАЖ ХӨНГӨЛСӨН МАЛЫГ АСРАМЖЛАН ХАМГААЛАХ ТУХАЙ

	1. Хурга, ишиг, тугалыг засаж хөнгөлмөгц тусгаарлан сүрэглэж, ширүүн тууварлаж болохгүй. Хэрэв шархандаа эмзэглэн хэвтэх буюу тэрийж байвал тэр даруйд нь хүзүү цээжний орчмоос хөтлөн босгож, алхшийг аажмаар гэлдрүүлэн бэлчээрлүүлж, сэрүүн байранд дангаар нь хэвтэшлүүлэх хэрэгтэй! Бэлчээр ба ус ундыг ойртуулан тохируул. Ер нь тэр даруйд нь холчлон явуулахыг цээрлэ!

	2. Засаж хөнгөлсөн адуу тэмээг нэгэн долоо хоногийн дотор ижил сүргээс тусгаарлан ус, ундны ойр бэлчээрлүүлж байхдаа, маш зөөлөн аргаар хөдөлгөн тууварлаж байх хэрэгтэй. Хэрэв хүйтэн цас, бороо тохиолдвол тэдгээр малын нуруу, зоо, хондлойг нь чийгтүүлэн норгож дааруулахгүй дулаан нэмнээ буюу тохом зэргийг татаж биеийг арчлан хамгаалах хэрэгтэй. 

	3. Засаж хөнгөлсөн ямар нэгэн малын төмсний шархыг эдгэртэл толгой дараалан ажиглаж, арчлагаа маллагаагаа сайжруулах хэрэгтэй. Хэрэв хөнгөлсөн шарх нь хүндэрч хавагнан, эдгэрэх нь удааширч өвчлөх байдалтай бол тэр даруйд нь мал эмнэлгийн тусламжийг авч түргэн эдгэрүүлэх талаар арга хэмжээ авч байх нь чухал юм. 


ДОЛООДУГААР БҮЛЭГ : МАЛЫН ҮҮЛДЭР ҮРЖЛИЙН ЧАНАРЫГ САЙЖРУУЛАХ ТУХАЙ

	Манай хөдөө аж ахуйн нэгдэл, ардын аж ахуйтнаас, мал сүргийнхээ тоог олшруулан өсгөхийн зэрэгцээгээр малын үржил, үүлдрийн чанарыг сайжруулж, ашиг шимийн гарцыг дээшлүүлэн, мал аж ахуйгаа хөгжүүлж, аж амьдралаа улам боловсон чинээлэг болгох зорилгын дор ажиллахад юуны урьд анхаарах нь:

	Нэгдүгээрт, сайн чанарын их ноос өгдөг мах, ноосны чиглэл бүхий хонийг өсгөн олшруулах, мөн мах, сүүний буюу сүү махны чиглэлтэй үхэр сүргийг үржүүлэн өсгөх;

	Хоёрдугаарт, дээд зэргийн ашиг шимтэй сайн үүлдрийн малыг нутгийн үүлдрийн шилдэг малтай нийлүүлж эрлийзжүүлэх, үүнд, нутгийн малын онцлог (тэсвэр хатуужил ба мах, сүүний) чанарыг сулруулахгүй хадгалж байхаар үржүүлэн өсгөх;

	Гуравдугаарт, ганцхан сайн үүлдрийн хээлтүүлэгч малыг нутгийн үүлдрийн шилдэг хээлтэгч малтай нийлүүлж эрлийз төлийг гаргаж авснаар хязгаарлаж болохгүй, тэр эрлийз нялх төлийн чанарыг сулруулахгүйн тулд чанар сайнтай тэжээлээр зохицуулан хангаж дээд зэргийн арчлагаа, маллагаагаа идэвхийлэн сайжруулж, төлийг зөв бойжуулж чадсанаар нэгэн үеийг шийдвэрлэх юм. 

	Нэгэн хээлтүүлэгч малын төлүүдийг дотор нь нийлүүлж үржүүлэхгүй, өөр холын цусны шилдэг малтай нийлүүлж цаашид үржүүлэхдээ тэр, малын гарал үүсэл, ашиг шим, түүнээс гарсан төлийн чанарыг заавал мэдэх хэрэгтэй. Тэгэхдээ гарсан төлийн чанар нь хээлтүүлэгч мал буюу эсхүл хээлтэгч малын аль нэгний сайн чанарыг хадгалсан байх ёстой. Хэрэв тэр чанар шингээгүй бол үржлийн аргыг буруу хэрэглэсний уршгаар нөлөөлөгдсөн гэж ойлгох хэрэгтэй. 

	Малын үүлдэр, удамшил, үржлийн чанарыг сайжруулах нь хээлтүүлэгч ба хээлтэгч малын сайн чанарыг төлөөр дамжуулан бататгахад чиглэгдсэн байх нь зүй ёсны хэрэг. Иймд мал аж ахуйтан бүр өөрийн сүргийн дотроос аль их ашиг шимтэй, бие бялдар, чанарын хувьд чийрэг сайн өсгөлөн том тийм хээлтүүлэгч ба хээлтэгч малыг сонгон авч үржлийн хэсгийг байгуулж ажиллах хэрэгтэй. 

	Ер нь аж ахуй бүр өөрийн хэрэгцээнд тохируулан судалж авсан буюу үлдээсэн хээлтүүлэгч малыг хээлтэгч малтай нийлүүлэхдээ түүнээс гарч байгаа төлийн чанарыг судлан мэдэж, тэр малын чухам ямар хэмжээний ашиг шим нь нэмэгдэж, чанар нь сайжирч гадаад орчны нөхцөл байдалд яаж нөлөөлөгдөн хувирч байгааг байнга ажиглаж байх хэрэгтэй. 

	Эрлийз төлийг хээлтүүлэгч болгохдоо жинхэнэ цэвэр сайн үүлдрийн малын чанарыг олж удамших чанар нь батжиж, орчин тойрны нөхцөл байдалд зохицож чадсан эсэхийг хэзээд судалгаа хийж байх нь чухал юм. 

	Хэрэв ямар нэгэн эрлийз хээлтүүлэгч малын үүлдрийн сайн чанар түүний удамшлын чанар нь орчин байдалдаа зохицож чадаагүй бол нутгийн малын үүлдэр угсаа, ашиг шимийг дээшлүүлж чадахгүйд хүрнэ гэдгийг урьдаас анхаарах хэрэгтэй. 

	Манай орон дахь хонь үржүүлэх сангийн аж ахуйд прекос үүлдрийн мах ноосны чиглэлийн хонь үржүүлэн өсгөж байна. Тэр хонь бол нэгэн жигд нарийн ноостой, мах ноосны чиглэлтэй юм. Түүний дээд зэргийн хониноос жишээ авч хэлбэл: нас гүйцсэн хуцын биеийн амьдын жин нь 90-ээс 100 килограмм, ноос нь 5-аас 6 килограмм, мөн нас гүйцсэн эм хонины амьдын жин нь 50-иас 60 килограмм буюу дээд хэмжээ нь 80 килограмм бөгөөд ноос нь 4 килограмм 500 грамм орчим юм. 

	Үржлийн байдал нь 100 тооны эм хонь тутмаас 130-аас 140 хурга авч байгаа бөгөөд ингэж олноор ихэрлэж байдаг туршлага үзэгдсээр байна. Ингэж олноор ихэрлэсэн нялх төлийг бүрэн бойжуулахын тул түүнийг байгалийн байдалд зохицуулах маш их ажлыг цуцалтгүй хийж, гаднах нэрвэгдлээс онцлон арчлан хамгаалж маллах хэрэгтэй. Тэгэхгүй бол тэр ихэр төл буюу нэн ялангуяа түүний нэг нь сул дорой биетэй байж болох нь эргэлзээгүй юм. 

	Цыгай үүлдрийн хагас нарийн ноост хонь бол бие чийрэг, бэлчээрийн нөхцөл байдалд нэлээд тэсвэртэй, тарга хүч авахдаа сайн бөгөөд гаднын үл зохилдох муу нөлөөнөөс болж өвчлөх нь цөөн юм. Хэдий тийм боловч энэ үүлдрийн хонийг онц сайнаар тэжээж арчлан хамгаалах ажлыг үргэлжид зохицуулан сайжруулж чадсанаараа тэдгээр хонины өсөлт хөгжилтийг түргэн байлгаж, удамших чанарыг алдагдуулахгүй, улам их ашиг орлоготой сайн үүлдрийн хонь олшруулж, хөдөө аж ахуйн нэгдэл ба ардын аж ахуйтны хонин сүргийн үүлдрийн чанарыг сайжруулахад ихээхэн ач тустайгаар нөлөөлөх болно. 

	Энэ үүлдрийн нас гүйцсэн хуцын биеийн амьдын жин нь 75-аас 110 килограмм, ноосны гарц нь 5-аас 8 килограмм орчим, мөн нас гүйцсэн эм хонины амьдын жин нь 55-аас 60 килограмм, ноос нь З-аас 6 килограмм болж байгаа юмаа. 

	Мөн аж ахуйд ашиглаж байгаа цэвэр үүлдрийн алтай хуцын амьдын жин нь 98-аас 120 килограмм, ноос нь 13 килограмм хүртэл, мөн гурван үүлдрийн эрлийз охин төлөгний амьдын жин нь намрын байдлаар үзвэл дунджаар 45 килограмм, ноос нь 3, 2 килограмм болж байна. 

	Үржлийн хувьд 100 эм хонь тутмаас 130-аас 140 хурга төллөх жишээтэй байна. Ерөөгийн аж ахуйд үржүүлж байгаа цэвэр үүлдрийн 18 тооны цыгай эм хониноос 26 хурга бойжуулан авчээ. 

	Чойбалсан аймгийн Хэрлэн цагаан талбай дахь хөдөө аж ахуйн нэгдэлд нутгийн монгол хонийг цыгай үүлдрийн хуцтай эрлийзлүүлснээс үзэхэд, монгол-цыгайн нэгдүгээр үеийн эрлийз эр төлөгний амьдын жин нь 46 килограмм, ноос нь 2,2 килограмм болж байгаа нь ноосны гарц ба амьдын жин эрс дээшилснийг харуулж байна. 

	Мөн Өмнөговь аймгийн Булган сумын Туяа нэгдэлд үржүүлж байгаа эрлийз эм хонины биеийн амьдын жин нь 52 килограмм, ноос нь 2,4 килограмм, эрлийз төлөгний биеийн амьдын жин нь 43 килограмм, ноос нь 2,2 килограмм хүрч байгаа нь монгол хониныхоос бараг 1 дахин давуу болжээ. 

	Дээрх үүлдрийн хуцыг авч өөрийн нутгийн шилдэг хоньтой нийлүүлж, түүний удамших чанарыг алдагдуулахгүйн тулд ямар нэгэн улиралд арчлагаа маллагааг нь сайжруулж тохиромжтой тэжээл, ус ундаар хангаж, тохилог дулаан байранд арчлан хамгаалж, хонин сүргийнхээ үүлдрийг сайжруулахын төлөө цуцалтгүй хөдөлмөрлөх хэрэгтэй. 

	Түүнчлэн манай Жаргалантын сангийн аж ахуйд үржүүлэн бий хасгийн цагаан толгойт гэдэг сайн үүлдрийн үхэр бол том биетэй, мах, сүүний чиглэлтэй юм. Энэ үүлдрийн үхрийг баруун Казахстаны Акмол, Чкалов зэрэг мужид үржүүлэн өсгөж олшруулсан байна. 

	Тэр үүлдрийн үхрийг зүүн өмнөд Казахстаны сангийн аж ахуй, Мөн Карагандын сангийн аж ахуйд мах, сүүний чиглэлтэй болгон үржүүлэн өсгөсөн юм. 

	Энэхүү үүлдрийн үнээ ба түүний төлийг зөв сайнаар арчлан хамгаалж, сайн тэжээлээр тэжээж ажилласны үр дүнгээр тэрхүү үхрийн биеийн амьдын жин нь эрс нэмэгдэж ирсэн байна. Жишээ нь:

	6 сарын настай охин тугалын амьдын жин нь 161 килограмм, мөн 8 сарын настай охин тугалын амьдын жин нь 251 килограмм, мөн 18 сарын настай охин бярууны амьдын жин нь 346 килограмм, мөн 6 сарын настай эр тугалын амьдын жин нь 195 килограмм, мөн 8 сарын настай эр тугалын амьдын жин нь 337 килограмм, мөн 18 сарын настай эр бяруу нь 473 килограмм хүрч иймэрхүү түргэн бойжин өсөж байгаа явдал бол тэрхүү төл малын тэжээлийг зөв сайнаар тохируулж зүйл зүйлээр арчлан хамгаалж бойжуулан өсгөсний бүтээл нь юм. 

	Тэрхүү хасгийн цагаан толгойт үхрийн зөвхөн тугал, бярууны өсөж торних байдал нь ийм болохоос гадна энэ үүлдрийн бөгөөд анх удаа тугалласан гунжин үнээний биеийн амьдын жин нь 484 килограмм, сүү нь 300 хоногт 2306 литр хүрч байсан. Түүнчлэн хоёрдугаар удаа тугалласан үнээний биеийн амьдын жин нь 505 килограмм, сүү нь мөн хоногт 2535 литр хүрчээ. Мөн гуравдугаар удаа тугалласан үнээний биеийн амьдын жин нь 546 килограмм, сүү нь мөн 300 хоногт 2726 литр хүртэл нэмэгдэн гарах жишээтэй юм. 

	Тэр үүлдрийн үнээний дотор шалгарсан, бие бялдар сайтай, сүү ихтэй үнээ олон байна. Жишээ нь, дээд зэргийн үнээний биеийн амьдын жин нь 700 килограмм хүрдэг бөгөөд сүүний гаралт нь 300 хоногт 3000-аас 6700 литр, тэр сүүний тослог нь 3, 8-аас 4, 2 % хүрдэг болно. 

	Мөн тэр үүлдрийн 3-аас дээш (8 буюу түүнээс дээш) настай бухын биеийн амьдын жин нь 770-аас 1000 килограмм хүрдэг явдал цөөнгүй байна. 

	Тэрхүү үүлдрийн үхэр бол манай орны байгалийн аль нэгэн үзэгдэлд зохицон тохирч нутагшихын хувьд дөхөмтэй бөгөөд ердийн бэлчээрийн өвс тэжээлээр голчилж чадах ийм тэсвэр бүхий юм. 

	Бас манай сангийн аж ахуйд үржүүлэн өсгөж байгаа сычев үүлдрийн сайн угсааны үхэр олширч байна. Тэр үүлдрийн үхэр бол Зөвлөлт улсын Смоленск муж дахь Дугино, Сычевка зэрэг сангийн аж ахуйгаас ирүүлсэн сайн үүлдрийн үхэр болно. Тэр үүлдрийн үхэр бол мах ба сүүний чиглэлийн үхэр юм. Энэ үүлдрийн нас гүйцсэн үнээний биеийн амьдын жин нь 554 килограмм буюу дээд хэмжээ нь 843 килограмм хүрэх бөгөөд түүний сүү нь 300 хоногт 3000-аас 8000 литр хүрдэг байна. Бас 3,36-аас 3,66 хувь хүртэл тийм өтгөн тослог сүүтэй юм. 

	Тэр үүлдрийн 5 настай бухын биеийн амьдын жин нь 946 килограмм хүрэх жишээтэй юм. Энэхүү үүлдрийн үнээнээс гарсан тугалын өсөлт нь: 3 сарын настай охин тугалын биеийн амьдын жин нь 90 килограмм, мөн 6 сарын настай охин тугалын биеийн амьдын жин нь 132 килограмм, мөн 9 сарын настай охин тугалын биеийн амьдын жин нь 183 килограмм бөгөөд үүнтэй эр тугалыг зэрэгцүүлэн үзвэл, 3 сарын настай эр тугалын биеийн амьдын жин нь 98 килограмм, мөн 6 сарын настай эр тугалын биеийн амьдын жин нь 148 килограмм, мөн 9 сарын настай эр тугалын биеийн жин нь 191 килограмм хүрч иймэрхүү түргэн өсөлт хөгжилтөө олдог чанартай юм. Тэр чанарыг нь алдагдуулахгүй өсгөн бойжуулахын тулд тэрхүү үүлдрийн тугалыг нялх багаас нь эхлэн тэжээлийг тохируулан сайн тэжээж, арчлагаа маллагааны аль нэгэн ажлыг тасалдуулалгүй асрамжлан хамгаалж ажиллах нь чухал юм. 

	Дээр дурдсан сайн үүлдрийн хонь, үхрийн доторх хуц, бухыг орон нутгийнхаа үүлдрийн шилдэг эм хонь, үнээтэй нийлүүлж, эрлийзлүүлэн, өөрсдийнхөө малын үүлдэр угсааг онцлон сайжруулж, түүний ашиг шимийн гарцыг дээшлүүлэх тэмцлээр манай хөдөө аж ахуйн нэгдэл, ардын аж ахуйтнаас зориуд анхаарч хүчтэй идэвх зүтгэлийг гарган ажиллах хэрэгтэй. Үүнд жишээ болгон тайлбарлаж хэлбэл, өөрийнхөө нутгийн үүлдрийн хонин сүргийг жигд бөгөөд хагас нарийн ноостой, мах ноосны чиглэлийн хонь болгохын тулд Орхон дахь улсын аж ахуйгаас цэвэр прекос хуцыг худалдан авч, өөрийн хонин сүрэг дэх хээлтүүлэх насны эм хонийг тусгаарлан сүрэглэж тэр хуцын үрээр бүх хонио хээлтүүлж, түүнээс гарсан эрлийз охин төлийг тусгайлан маллаж байгаад хээлтүүлгийн насанд хүрэхэд нь дээрх хуцаар хээлтүүлэхгүй, өөр Гомбын маллаж байгаа цэвэр үүлдрийн прекос хуцаар тэрхүү эрлийз эм хонио хээлтүүлэх ба мөн Гомбын маллаж байгаа хонин сүргээс гарсан эрлийз охин төлийг хээлтүүлгийн насанд хүрэхэд нь Доржийн худалдан авсан прекос хуцаар хээлтүүлэх жишээтэй. Тийнхүү нэгэн төрлийн цусыг хооронд нь холдуулан, солилцуулах аргаар ямар ч малын үүлдэр угсааг сайжруулах арга ажиллагаа дээр зоо-мал эмнэлгийн шалгарсан арга туршлагаар ажиллаж, тэдгээр малын орчин тойрны гаднах нөлөөлөлтэй нөхцөлдүүлэн арчилгаа, маллагааны ажлыг өдөр тутамд цуцалтгүй зүйл зүйлээр нь зохицуулан ажиллах юм бол манай нутгийн үүлдрийн хонин сүргийг богино хугацааны дотор өндөр ашиг шимтэй хонь болгон өөрчилж, үржүүлэн өсгөх нь эргэлзээгүй юмаа. 

	Мөн манай нутгийн үүлдрийн үхэр, адууг дээд зэргийн илүү ашиг шимтэй сайн үүлдрийн бух, азаргатай, дээрх хонины нэгэн адил, цус хольцолдуулан нийлүүлж үржүүлэн өсгөвөл чанар нь улам сайжирч, ашиг шим ихтэй үхэр, адууг олшруулан өсгөж болох юм. 

	Тэгэхдээ манай хөдөө аж ахуйн нэгдэл, ардын аж ахуйтнаас өөрсдийн малыг ганцхан сайн үүлдэр угсааны малтай нийлүүлж, түүний үүлдрийн чанарыг удамшуулан сайжруулах юм гэж хэлтгий ухамсарлаж болохгүй. Манай орон нутгийн доторх аль шилдэг малыг сонгон олж, түүний хээлтүүлэгч малыг мөн нутгийн шилдэг илүү ашигтай бөгөөд чанар сайтай хээлтэгч малтай нийлүүлэн цус хольцолдуулж малынхаа чанарыг дээшлүүлэн, ашиг шимийн гарцыг нэмэгдүүлэх ажлыг хослуулан явуулах хэрэгтэй юм аа.

	Нэгэн төрлийн ойр цусны малыг хооронд нь цус хольцолдуулан нийлүүлэх юм бол тэдгээр малын төлийн чанар доройтож, бие бялдар нь өсөлт муутай болоход хүрнэ. Тийм учраас хээлтүүлэгч малыг сонгон олохдоо, алсын буюу өөр аймаг, сум, багийн ба ядавч өөр нутаг усны малын дотроос сонгож авах нь чухал юм. 

	Малын үүлдрийг сайжруулахад хээлтүүлэгч малын чанарыг сонгож олохын хамт хээлтэгч малынхаа шилдэг ашиг шим бүхий малыг олшруулах ажлыг зохиох хэрэгтэй. Түүгээр ч барахгүй, тэдгээр малын төлийг эхийн хамт сайнаар арчлан хамгаалж, тохиромжтой тэжээлээр зөв тэжээж, сайтар асрамжилж чадсанаар малын үүлдэр ба түүний ашиг шим нь улам сайжрах болно. 

	Ер нь ямар нэгэн ашиг тустай малыг үржүүлэн олшруулах явдал бол эзэмшиж байгаа хүмүүсийн санаачилга ба хөдөлмөрийн бүтээлээс болно. Тийм учраас малын үүлдрийг сайжруулахад өөрсдийн хэрэгцээний шаардлагад тохируулж, төрөл бүрийн малын үүлдэр угсааг өөрчлөн сайжруулж, түүний ашиг шимийн гарцыг нэмэгдүүлэхийн төлөө хөдөлмөрийн тэмцлийг цуцалтгүй хийх хэрэгтэй юм. 

	Манай орон нутгийн үүлдрийн мал бол чанарын хувьд муугүй, өөрийн орчин дахь байгалийн бэрхшээлд шалгарсан тэсвэр хатуужилтай бөгөөд нарийвчлан судалбал бие бялдрын хувьд ялгавартай онцлог, үс ноос, сүү шимийн гарц нь бусад малаас илүү, амьдын жингээр давуу, тийм мал, манай ардын аж ахуйтны мал сүргийн дотор цөөнгүй байна. 

	Тус улсын хэмжээн дээр төрөл бүрийн малыг нарийвчлан судалж, онцлог илүү ашиг шимтэй малыг илрүүлж, малчин олон түмний ухамсрыг татаж идэвхжүүлэн ажиллуулах нь чухал юм. 

	Манай орон нутгийн малчин ард нь, өөрсдийнхөө мал сүргийн зөвхөн тоог олшруулахаар ажлаа хязгаарлахгүй, тэдгээр малынхаа үүлдэр угсааг сайжруулан илүү ашиг шимтэй малыг үржүүлэн олшруулах хүсэл хүн бүрд оршиж байгаа боловч хэрхэн ямар арга туршлагаар өөрийн малын үүлдрийг яаж сайжруулах тухай тууштайгаар тулгуурлан ажиллах аргыг амьдрал дээр түгээмлээр ухамсарлаж чадаагүй байна. Үүнээс болж, нутгийн үүлдрийн хээлтүүлэгч мал нь өөрийн үр төл болох угсааны малыг хамран хээлтүүлж байдаг, тэжээл арчлагаа, маллагааны аргыг тогтмол сайжруулж чадаагүй явдал нь тэдгээр малын үүлдрийн чанарыг дээшлэх байтугай, сулруулан доройтуулахын нэгэн нөхцөл нь мөн болдгийг манай малчин ард бүхэн гүнээ ухамсарлаж, өөрийн сүргийн доторх ойр цусны хээлтүүлэгч ба хээлтэгч малыг хооронд нь нийлүүлэн хээлтүүлгийн кампанийг зохион явуулж нийцэхгүй, харин холдуулах зарчмаар идэвхийлэн ажиллах хэрэгтэй юм. 

	Тийм учраас өөрийн сүргийн дотроос ашиг шимийн хувьд илүү гэж сонгож үлдээсэн хээлтүүлэгч малыг тэр сүрэгт нь хээлтүүлэгчээр тавихгүй, түүнийг өөр сүрэглэсэн нэгэн цусны биш хээлтэгч малд шилжүүлэн тавих хэрэгтэй. Түүнчлэн өөр сүргийн дотроос судлан сонгож авсан хээлтүүлэгч малаа дээрх хээлтүүлэгчгүй байгаа хээлтэгч сүргийн дотор шилжүүлэн тавьж солилцуулан хээлтүүлэх зарчмаар ажиллахдаа, тус тусын сонгож авсан хээлтүүлэгч мал бол зөвхөн нэгэн үеийн хээлтэгч мал буюу эсхүл өөр сүргийн хээлтэгч малыг жил дараалан хээлтүүлэхээс биш, түүнээс гарсан өөрийн үр төлийг дамжин хээлтүүлж болохгүйг анхаарах хэрэгтэй. Тийм учраас тус бүрд нь ялгах тэмдэгтэй байх нь чухал юм. 

	Манай хөдөө аж ахуйн нэгдэл бол төрөл бүрийнхээ малыг жил дараалан нас хүйсээр нь ялгаварлан тус тусад нь сүрэглэж малладаг учраас, мал нийлүүлгийн компанийн ажлыг цаг тухайд нь зөвөөр зохион байгуулж хээлтүүлбэл зохих насны малыг бүрнээ хээлтүүлэх, түүний үүлдрийн чанарыг дээшлүүлэн сайжруулах арга ажиллагааг хослуулан явуулахад бүрэн бололцоог бий болгож болох нөхцөлтэй юм. 

	Манай нэгдэл бол малынхаа үүлдэр угсааг сайжруулж, ашиг шимийг эрс дээшлүүлэх ажлын бүтээлээр ардын аж ахуйтны өмнө үлгэр туршлагаа үзүүлэх ёстой. Тэр туршлагаас үндэслэж манай ардын аж ахуйтан өөрсдийнхөө мал, сүргийн доторх хамгийн их ашиг шимтэй хээлтүүлэгч малыг сонгон олох ба мөн хээлтэгч малаа шилж үлдээх зэргээр мал нийлүүлгийн компанийг зөв зохистой цаг үест нь шалгаруулан зохион байгуулж, зориуд санаачлан ажиллах хэрэгтэй байна. Жишээлбэл, энэ завсар манай Шинжлэх Ухааны Хүрээлэнгээс орон нутгийн малын чанар байдлыг урьдчилан судалж үзсэн зарим нэгэн баримтаас жишээ болгон авч дурдвал:

	Увс аймгийн доторх зарим нутгийн хонийг 1952 онд судалж үзсэн баримтын дотор хуцын биеийн амьдын жин нь дунджаар 62-оос 79 килограмм хүрч байна. 

	Түүнчлэн биеийн амьдын жин нь дунджаар 51 килограмм хүрэх эм хонь олон байна. 

	Говь-Алтай аймгийн Биж-Алтай суман дахь нутгийн ардын хонин сүргийн шилдэг хэсгийн дотор хуцын биеийн амьдын жин нь хаврын байдлаар, дунджаар 53-аас 78 килограмм, ноос нь 2,3-аас 4 килограмм хүрдэг бөгөөд ноосны сорын урт нь 13-аас 21 сантиметр байх жишээтэй. 

	Мөн эм хонины биеийн амьдын жин нь хаврын байдлаар 38-аас 54 килограмм, ноосны гарц нь 1 килограммаас 2 килограмм 400 грамм байх бөгөөд эдгээр хонины сайн чанарын ноос нь ямаан хялгасгүй учраас хагас бүдүүн ноостой хонь болох юм. 

	Мөн 1953 оны баримтаар, Чойбалсан аймаг дахь баргын хонин сүргийн дотор хуцын биеийн амьдын жин нь дунджаар 67—79 килограмм хүрч байна. 

	Түүнчлэн мөн эм хонины биеийн амьдын жингийн дундаж нь 42—52 килограмм болно. 

	Үүний нөгөө талаар, ноосны гаралтын байдал: Чойбалсан аймгийн Хөлөнбуйр суман дахь ардын аж ахуйтны хонины ноосны гаралтын хамгийн дээд хэмжээ нь хуцын ноос нь 2,1 килограмм, эр хонины ноос нь 3, 6 килограмм болж байв. 

	Мөн аймгийн Цагаан-овоо суман дахь ардын аж ахуйтны хонины ноосны гаралтын хамгийн дээд хэмжээ нь хуцын ноос 2,2 килограмм, мөн эм хонины ноос 1 килограмм 167 грамм болж байв. 

	Мөн аймгийн Жаргалант суман дахь ардын аж ахуйтны хонины ноосны гаралтын хамгийн дээд хэмжээ нь хуцын ноос 2 килограмм грамм, мөн эм хонины ноос 2 килограмм 500 грамм орчим юм. Энэ мэтийн баримтыг өргөн хэмжээгээр гүнзгий нарийвчлан, зохистой цаг үест нь судлан боловсруулбал үүнээс илүү, бие бялдар сайтай, үс ноосоор элбэг хонь байж болох юм. Жишээ нь:

	Сүхбаатар аймгийн Хонгор сумын 6 дугаар багийн ард Самданы хонин сүргийн дотор нас гүйцсэн эр хонины амьдын жин нь 90 килограмм хүрдэг байна. Түүнчлэн Увс аймгийн Тэс сумын 8 дугаар багийн малчин Жансаны тэмээн сүргийн дотор 18 килограмм ноостой буур байдаг. Мөн 1 дүгээр, багийн малчин Магнайн тэмээн сүргийн дотор 13килограмм ноостой буур бий. Шинэ амьдрал нэгдлийн нэгэн буурын зөвхөн зогдор нь 9 килограмм бөгөөд зогдрын урт нь 73 см хүрэх жишээтэйгээс гадна улсын сайн малчин Намчины нэг үнээ өдөрт 8—9 литр сүү өгдөг байна. Мөн 11 дүгээр багийн Санжийн Сайжрахын үхэр сүргийн дотор 1 үнээ 1 өдөрт 10-11 литр сүү өгдөг. Түүнчлэн мөн аймгийн Сагил суман дахь Ялалт гэдэг хөдөө аж ахуйн нэгдлийн хонин сүргийн дотор 4 килограмм хүртэл ноостой хоньд бий. Мөн Өмнөговь сумын ардын аж ахуйтанд биеэр том, өтгөн ноолууртай ердийн ямаанаас илүү чийрэг ямаа байна. 

	Түүнчлэн манай үхэр сүргийн дотор бие бялдар сайтай, сүү шимийн хувьд багагүй, өтгөн тослог сүүтэй үнээ хааяагүй олон байна. Ер нь манай үнээний сүү бол өтгөн, 5-аас 6 хувийн тослогтой юм. Ер нь монгол үнээний сүүний гарц бага байгаа нь ганцхан шимтэй тэжээлээр зохистой цагт нь хангаж чадахгүй, арчлагаа маллагааны арга ажиллагааны сул дутагдлаас нөлөөлж байгааг зориуд анхаарах хэрэгтэй. Түүнээс биш манай үхрийн чанар муу гэж үзэж болохгүй юм. Манай орны нутгийн шилдэг үүлдрийн малыг үржүүлэн олшруулах явдлыг онцлох хэрэгтэй. Нутгийн үүлдрийн мал бол тус орны байгалийн эрс тэс өөрчлөлтөд шалгарлыг олсон бөгөөд тэсвэрлэх талаар ч гэсэн, удамшил үүлдрийн чанарыг хадгалахын хувьд ч гэсэн онцлог сайн чанар бүхий болсон байна. Тийм учраас нутгийн шилдэг үүлдрийн малыг нарийвчлан судалж, түүний үржлийг улам удамшуулан сайжруулахад тухайлбал, хонийг мах ноосны чиглэлээр шалгаруулах нь чухал бөгөөд манай хонин сүргийн дотор 2 килограммаас дээш ноостой хонь хааяагүй олон байна. Түүнчлэн Увс аймгийн зарим сумын ардын аж ахуйтны хонин сургийн дотор 4 килограмм орчим ноостой хонь байх жишээтэй юм. Иймэрхүү ашиг шимтэй малыг өргөнөөр судалж, нутгийн шилдэг үүлдрийн малыг олшруулан үржүүлэх нь маш чухал юм. 

	Малын үүлдэрт үржлийн чанарыг сайжруулахад төрөл бүрийн малыг зохистой цаг үест нь зөв арчлан хамгаалах, маллагааны аргыг өдөр тутамд сайжруулах явдал салшгүй холбоотой юм. Хээлтүүлэгч ба хээлтэгч малд сайн чанарын тэжээлийг зүйл зүйлээр ханган тохируулж арчлан хамгаалж, идэвхтэй сайн маллаж байвал тэмээнээс бусад малыг жилийн ямар ч улиралд хээлтүүлэгт оруулж болох юм. 

	Хээлтэгч малын ороо ирэх явдал нь тэжээлийн байдалтай нягт холбоотой байдаг. Хээлтэгч малын тэжээлд амьдруулагч бодис (витамин), уураг ба эрдэс бодисоор баялаг, сайн чанарын тэжээл байгаа бол ороо нь хүчтэй байх ба өндгөн эсийн чанар хүртэл сайн байх болно. 

	Хээл олсон малын ороо дахин ирдэггүй, хээлтэгч малын ороо нь ирсэн үед тэр мал тогтворгүй болдог. Ялангуяа үнээ ба эм хонь ямаа бол сүү нь багасах, бусад сувай мал дээр харайх, бэлгийн сүв нь цэлийх, мөн сүвнээс өтгөн унжралдсан салс гарч байн байн шээрэх, бух, хуц, ухна ойртоход эелдэг, дуртай байдаг. Түүнчлэн гүү бол сүүлээ шарваж азарга ойртоход бага багаар шээрч байхаас гадна ингэ бол ороо нь орохдоо хэвтэмхий болж, ялангуяа унаж явахад босох дургүй болдог. Хөгшин малын ороо ирэх нь удаан, гарах нь түргэн байдаг. Иймэрхүү байдлаар малын ороо ирж байгаа эсэхийг мэдэж болох юм. 

	Хээлтүүлэгч ба хээлтэгч малыг хээлтүүлэгт оруулж эхлэх зохистой насыг дор хэлбэл:

	Нутгийн үүлдрийн бухыг 2 жил 10 сартай болоход нь үнээтэй нийлүүлэх, түүнчлэн гунжин үнээг бүтэн 2 жил хагас, азарган үрээ ба байдсан гүүг бүтэн 3 жил буюу 36 сартайд нь, хуц, ухна ба эм хонь, ямааг 18-аас 20 сартайд нь, бууран тайлаг ба гунжин тэмээг 4 настайд нь тус тус хээлтүүлэгт оруулах нь тохиромжтой. 

	Сайн үүлдрийн бөгөөд сайн чанарын тэжээлээр байнга шахам тэжээж, арчлан хамгаалж байдаг үржлийн бухыг 18-аас 20 сартай болоход нь, мөн гунжин үхрийг бүтэн 2 жил 10 сартай болоход нь, азарган үрээ ба байдсан гүүг бүтэн 2 жил 10 сартай болоход нь, хуц, ухна ба эм хонь, ямааг 16-аас 18 сартайд нь тус тус хээлтүүлэгт оруулдаг туршлагыг хэрэглэх хэрэгтэй. 

	Малын бэлгийн эрхтэн нь биеийн өсөлт гүйцэхээс өмнө боловсордог. Хонь, ямаа бол 5-аас 6 сартайдаа, адуу 9-өөс 18 сартайдаа, үхэр 6-аас 8 сартайдаа бэлгийн боловсрол гүйцдэг байдлыг харгалзаж, тэдгээр малыг нас, хүйсээр ялгаварлан сүрэглэж маллах ажлыг нэгдэл бүр өөрийн ажил дээр авлага болгох хэрэгтэй. 

	 

	Хээлтэгч мал төллөснөөс хойш хэдий чинээн хугацаа өнгөрөөд дахин ороо нь ирдэг өдрийн байдлыг дор дурдвал:

	Гүүний ороо нь 14—21 дэх хоногт, үнээний ороо нь 21-ээс 28 хоноод, мөн хонь, ямааны ороо нь 21—28 хоноод тус тус ирдэг. Ингэний ороо бол нэгэн жил өнжих жишээтэй юм. Эдгээр байдлыг анхаарах хэрэгтэй. 

	Дээрх малын ороо үргэлжлэх байдал нь: гүү бол 5-аас 7 хоног буюу заримдаа 24—36 цаг, үнээ ба эм хонь, ямаа 24—36 цаг, ингэ 15-аас 45 хоног тус тус үргэлжилж байх жишээтэй юм. Гэвч тэдгээр малын тэжээл, арчлагаа маллагаанаас голчлон шалтгаалах болно. 

	Дур зоригийн чөлөөтэй хээлтүүлгийг явуулахад хээлтүүлэгч нэг малд хэдэн хээлтэгч малаар тохироог тогтоох нь тохиромжтой болох үүнд:

	Нэг бухад 12—15 үнээгээр тохируулж болох боловч, бухын чанарыг харгалзаж үнээний тоог цөөвчлөх явдал байж болно. Жишээ нь бух нь хүч таргаар сайнгүй, эсхүл бие нь хүндэрч гэдэслэсэн буюу хөгширсөн зэрэг байдлыг харгалзах хэрэгтэй. 

	Түүнчлэн нэг азарганд 15—20 гүү, нэг буурт 12—18 ингэ, нэг хуцанд 20—25 эм хонь, нэг ухнад 25—30 эм ямаа тус тус байвал тохиромжтой юм. 

	Гэвч эдгээр хээлтүүлэгч малын чанар байдлыг дээрх бухын нэгэн адил харгалзан хээлтэгч малын тус тусын тоог тохируулах хэрэгтэй. Жишээ нь: сая хээлтүүлэгт орж байгаа бага настай хээлтүүлэгч мал эсхүл насжиж хөгшрөхөд хүрсэн, үгүй бол хүч таргаа гүйцэд олж чадаагүй буюу өдөр тутмын бэлчээрийн тэжээл, ус ундны байдал нь аль хэр зохицож байгаа зэрэг байдлыг заавал харгалзаж хээлтэгч малын тоог тохируулах хэрэгтэй. 

	Гар хээлтүүлгийн аргаар малаа хээлтүүлэхэд нэг хээлтүүлэгч малаар нэлээд олон хээлтэгч малыг хээлтүүлдэг туршлагатай юм. Нэг бухад 80-аас 100 үнээ, нэг азарганд 50-аас 80 гүү, нэг хуц ба ухнад 60-аас 70 эм хонь, ямааг тус тус тохируулан хээлтүүлэх жишээтэй. 

	Зохиомол аргын хээлтүүлэг бол, малын үржил ба ашиг шимийн чанарыг дээшлүүлэхэд маш их ач холбогдолтой юм. Учир нь:

	1. Сайн үүлдрийн бөгөөд өндөр ашиг шимтэй нэг хээлтүүлэгч малын үрээр сайн чанарын олон төлийг авч болох юм. 

	2. Эзэн хүн нь өөртөө ямар ашиг тустай малыг үржүүлэн өсгөх хэрэгцээний байдалд тохируулан сайн чанарын хээлтүүлэгч малаар малаа бүрэн хээлтүүлж чадахаас гадна мөн хээлтүүлэгч малыг ашиглах хугацааг урт болгох боломжтой юм. 

	3. Зохиомол хээлтүүлэг бол малын сувайрлыг багасгах, хээлтэгч мал нь хэдийд төллөх хугацааг урьдчилан мэдэж арчлан хамгаалах бэлтгэл ажлыг тохируулах бололцоог бий болгох. 

	4. Малд нийлүүлгийн үесээр халдварладаг элдэв халдварт өвчнөөс урьдчилан сэргийлэх сайн арга юм аа. 

	5. Дээрх зохиомол хээлтүүлгийн арга бол олон тооны хээлтүүлэгч малын тоог цөөвчлөх болно. Жишээ нь, мал нийлүүлгийн хугацаанд зохиомол аргаар нэг бухын үрээр дундаж нь 150-аас 200 үнээ, нэг азарганы үрээр 100-аас 200 гүү, нэг хуцын үрээр 250-аас 500 хүртэл эм хонь хээлтүүлж болох туршлага ч байна. Тэр хээлтүүлэгч малын тэжээл ба арчлагаа, маллагааг зөв тохируулж байвал түүнээс ч илүү тооны малаа хээлтүүлж болох юм. 

	Энэхүү зохиомол аргын нийлүүлгийн ажлыг манай нэгдэл, ардын аж ахуйтнаас өргөн далайцтайгаар дэлгэрүүлэн ашиглах ажил дээр малчин бүр идэвхтэй оролцох хэрэгтэй. Зохиомол нийлүүлгийн ажил явагдах үест хээлтүүлэгч малын тэжээлийн хэмжээг дунджаар хэлбэл:

	Бухаа тэжээхэд түүний нас, амьдын жин ба тэжээл боловсруулж дадлагажсан байдал зэргийг харгалзаж 4 ба 5 сараас эхлэн бухын амьдын жингийн 100 килограмм тутамд бух нэг бүрд нэгэн хоногт ногоо, өвс 1-ээс 5 килограмм, идэшний ногоо төмс, лууван, манжин, тус бүр 800 граммаас 1 килограмм хагас хүртэл, сайн чанарын дарш 800 граммаас 1 килограмм хүртэл, давс 8-аас 10 грамм, гурилын хивэг 1 килограммаас доошгүй, үр тариа, хүчит тэжээл, овьёос, арвай, вандуй бүгд 1-ээс 5 килограмм хүртэл, эрдсэн тэжээл яс махны гурилыг хүчит тэжээлтэй хольж тэжээдэг туршлагыг эзэмших хэрэгтэй. 

	Хуц, ухныг тэжээхдээ бэлчээрийн ногоо, өвсний чанар, түүний элбэг ховрын байдлыг харгалзаж хэрэв дутагдалтай бол 7 дугаар сарын сүүлч, 8 дугаар сарын турш нэмэгдэл тэжээлээр тэжээх бөгөөд тэхдээ нэг хуцад өдөрт зөөлөн сайн чанарын нарийн ногоо өвс 2 килограмм хүртэл, овьёос буюу арвай, дарш тус бүр 400—500 грамм хүртэл, мөн сайн чанарын хужир давс 3-аас 5 граммыг өгөх хэрэгтэй. 

	Ингэж тэжээлийг тохируулахдаа нэг ухнад өгөх тэжээлийг дээрх хуцын тэжээлийн нормоос зохисоор тус бүрд нь багасган тэжээж болох юм. 

	Азарганы бэлчээр муу байгаа буюу эсхүл ихэвчлэн тэжээдэг бол нэг азарганд өдөрт сайн чанарын ногоо өвс 5-аас 8 килограммаас доошгүй, төмс, лууван тус бүр 4 килограмм хүртэл, овьёос, арвай, вандуй тус бүр 1-ээс 2 килограмм хүртэл, соёолсон тариа 100-аас 200 грамм хүртэл давс 20 грамм, гурилын хивэг 1 килограмм хүртэл хэмжээгээр өгч болох юм. 

	Дээрх малыг тэжээхдээ тогтмол цагийг баримтлахаас гадна тэжээлийн байдлаар зун, намар бол 4 удаа, хавар бол 3 удаа гэх мэтчилэн ханатал нь усалж байх хэрэгтэй. 

	Буур бол жинхэнэ ороо нь орсон хугацаанд бэлчээрлэн явж төдий л гүйцэд идшилдэггүй, гэдэс хэвлээ татаж хөнгөрүүлдэг юм. Гэр байдлыг харгалзаж буурын ороо нь ирэхийн урьд хамгийн шилдэг тохиромжтой бэлчээрт бэлчээрлүүлж, хужир, усыг сайн тохируулж тарган чийрэг байлгаж ороонд нь оруулах хэрэгтэй. 

	Түүнчлэн хээлтэгч төрөл бүрийн малын бэлчээр, өвс ногооны шим, чанарын байдлыг судалж, хэрэв хангалтгүй байдалтай бол мөн нэмэгдэл тэжээлээр тэжээх, тэхдээ хээлтүүлэгч малын тэжээлийн хэр хэмжээг үндсэнд нь баримтлан тэжээж болох боловч саалийн үнээнд бол дээрх хэмжээнээс илүүгээр нэмэгдүүлэн зарим тэжээлийг өгч болох юм. 

	Бод мал ба бог малын нийлүүлгийн хугацааг тогтоохдоо тэдгээр малын орчны нөхцөлд зохицсон тэсвэрийн чанарыг харгалзан орон нутгийн цаг агаарын эргэлт дэх байгалийн нөхцөл байдалд тохируулж төрөл бүрийн малын онцлог байдлыг харгалзах хэрэгтэй. 

	Түүнийг харгалзахгүй бол төллөх эх мал ба гарсан төлийг орчны элдэв нөхцөлд зохицуулан зөвөөр өсгөн бойжуулахад гаднах ямар нэгэн нөлөөлөлд нэрвэгдэх нь хялбархан бөгөөд түүнээс арчлан хамгаалахад бэрхшээл тохиолдох нь эргэлзээгүй юм. 

	Малаа хээлтүүлж байгаа хугацаанд ямар зүсмийн буюу ямар насны мал хээлтэж байгаа ба ямар нь хээлтэж чадаагүй явааг сайтар ажиглан мэдэх хэрэгтэй. Жишээ нь: хээлтээгүй малын шинж тэмдэг нь үнээ ба эм хонь, ямаа алин ч бол, бух, хуц, ухна нь тус бүрийн төрлөөр үнэртэн дагаж төсөр бэлчээрлэн явах дуртай байдаг. Эсхүл сувай мал дээр харайх, тогтворгүй холхих, бэлгийн сүвний гаднах нь цэлийж, ялимгүй бамбайх, мөн сүвнээс хааяа өтгөн унжралдсан салс гарч байх буюу явахдаа байн байн бага, бага шээрэх болно. 

	Гүү бол азарга ойртоход тонгорч, сүүлээ шарваж бага багаар шээрч явахаас гадна байдсан гүү бол азарга хүсэж, ижлээсээ салж өөр сүргийн адуу руу шилжин гүйх жишээтэй байдаг. 

	Ингэн тэмээ бол сүүлээ сөхөж шээрэн, явахгүй, хэвтэмхий болохоос гадна хээлтсэн ингэн тэмээ бол явахдаа толгойгоо гэдийлгэж, сүүлээ үргэлж сөхөж, бага багаар байн байн шээрэн явах ба унаж эдлэхэд босон харайх жишээтэй, хөл нь хөнгөрсөн байдаг. 

	Ер нь хээлтэж чадаагүй малын дэргэд бух, хуц, ухна, азарга, буур алин ч гэсэн ирж тэр малыг үнэрлэж мэдээд, хээлтүүлэх гээд сонирхон хөөцөлдөх шинж тэмдгийг үзүүлнэ. 

	Манай мал, хээлтсэн өдрөөс эхлэн төллөх хүртэл хээлтэй явах хугацаа нь харилцан адилгүй бөгөөд төрөл бүрийн малын хээлтэй явах хугацааг дор дурдвал:

	1. Эм хонь, ямаа тус тус 5 сар буюу 150 хоног. 

	2. Үнээний хээл нь 9 сар орчим. 

	3. Гүүний хээл нь 11 сар орчим. 

	4. Ингэний хээл нь 13 сар орчим жишээтэй боловч тэдгээр малын төллөх хугацаа нь уг малын байдлаас цөөн хоногоор хээлээ илүү тээж явах буюу мөн дутуу хоногоор төллөх явдал байдаг. 

	Учир нь, хээлтэй малын үүлдрийн чанараас гадна түүний нас хөгширсөн буюу тэжээлийн чанар муугаас төллөх хугацаа нь хэд хэдэн хоногоор хойшлогдох буюу нас залуу бөгөөд тарган чийрэг, тэжээл ба арчлагаа маллагаа сайтай байсан бол малын хээлийн өсөлтөд нөлөөлж, цөөн хоногоор урагшилж болох, иймэрхүү байдалтай юм. 

	Малаа хэдийд хээлтүүлж олсон хээлийг сайн арчлан хамгаалж хэдийд төллүүлэх хугацааг тодорхой мэдэж, төрөл бүрийнхээ малын төлийг бүрэн хүлээн авч бойжуулах бэлтгэл ажлыг урьдаас тохируулан бэлтгэх явдал бол малчин хүн бүрийн зайлшгүй хөдөлмөрлөн гүйцэтгэх үүрэгт ажил мөн бөгөөд малаа төллүүлэхдээ эрхбиш орон нутгийн цаг агаарын ба байгалийн нөхцөл байдлыг харгалзах хэрэгтэй. Жишээ нь: Говь орон нутагт бог малаа 9 дүгээр сарын 15-ны орчим хээлтүүлж, хоёрдугаар сарын 15-ны орчим төллүүлдэг бол хангай орон нутагт бог малыг 10 дугаар сарын 10-ны орчим хээлтүүлж, 3 дугаар сарын 10-ны орчим төллүүлэх иймэрхүү байдлыг ажлын туршлага дээр судалж, аль ашигтай цаг хугацааг олж малаа төллүүлж байх нь чухал юм. Төрөл бүрийнхээ малыг хээлтүүлэгт оруулахын урьд хээлтүүлэгч малын эрүүл мэндийг урьдаар малын эмч буюу сувилагчаар сайн шалгуулах хэрэгтэй. 

	Тэр хээлтүүлэгч малын дотор хэрэв насжиж хөгширсөн мал байвал тэр дор нь сольж, өөр залуу шилдэг үүлдрийн чанар сайтай, илүү ашиг тус бүхий хээлтүүлэгч малаар нөхөж тавих хэрэгтэй. 

	Нас хөгширсөн малын төл нь сул дорой, бие махбодтой байдаг. Түүнээс шалтгаалан удамшлынхаа чанарыг сулруулдаг болно. 

	Малын тоог олшруулахад хуц, ухна буюу эм хонь, ямааны алин ч гэсэн ихэрлэдэг удамшилтай хээлтүүлэгч, хээлтэгч малыг хооронд нь нийлүүлбэл үр төл нь удамшлаа дагаж ихэр төл гаргадаг учир тийм туршлагыг хэрэглэж болох юм. Тэгэхдээ ихэр төл малын нэг нь нөгөөгөөсөө чадварын хувьд сул дортой байдаг, тийм төлийг бусад төлөөс онц ялгавартай сайнаар арчлан хамгаалж бойжуулах хэрэгтэй. Манай нутгийн үүлдэр дэх малын дотроос хээлтүүлэгч малыг практик дээр судалж, сонгон олж тавихад юуны урьд анхаарвал зохих хэдэн зүйлийг товчлон дурдвал:

	 

	ХУЦЫГ СОНГОЖ ТАВИХ ТУХАЙ

	Хуц тавихдаа нялх хурга байхаасаа эхлэн хөрөвжиж гүйцэд торних хүртлээ бие махбод нь чийрэг бөгөөд чадварлаг, бие бялдар нь тэгш, хөл мөч нь тэнцүү, цээжээрээ өргөн, сэрвээ нь өндөрлөг, өвчүү нь төвгөр, хэвэл нь цүлхгэргүй тэнцүү, ууцаараа дөрвөлжин хэлбэртэй, сүүл нь дугараг, хоншоор нь шөвгөргүй, бүх биеийн ноос нь дан цагаан бөгөөд ширхэг нь нягт нарийн өтгөн ноостой болж чадахуйц, зөвхөн хар нүдэн буюу халзан, эвэр туурай багатай иймэрхүү хэлбэрийн хургыг шилэх хэрэгтэй. Тэгэхдээ бас эхийн нь чанар ба ашиг шимийн гарцыг хослуулан судалж сонгох хэрэгтэй. 

	 

	УХНЫГ СОНГОЖ ТАВИХ ТУХАЙ

	Ухна тавихдаа эхийн чанарыг голчлон судлах хэрэгтэй. Жишээ нь, бие бялдрын хувьд том, сүүгээр элбэг, үс нь ноолуур ихтэй, эвэр нь бага, сахал нь шингэн, хөлийн үе мөч нь тэгш бөгөөд биедээ харилцан тэнцүү, нуруугаар хотгоргүй, шулуун бөгөөд зузаан, булчин шөрмөс сайтай иймэрхүү хэлбэрийн эхтэй, түүний ишиг нь өөрөө тэр чанарыг хадгалж байгаа шинжтэй бол тийм ишгээр ухна тавивал зүгээр. 

	 

	БУХЫГ СОНГОЖ ТАВИХ ТУХАЙ

	Бух тавихдаа үүлдрийн чанарыг сайн судалж, сүү, махны буюу мах, сүүний чиглэл нь аль хэр чанарлаг бөгөөд ашиг шимийн гарцаар сайн, тийм чанараа тугал нь удамшуулан хадгалж байгаа эсэхийг тэр тугалын өсөж торних явцын дунд шалгаруулан ажиглаж, зохицсон байдалтай бол түүгээр бух тавьж болно. Өсгөлөн том бөгөөд махлаг биетэй, булчин сайтай, хүзүү сэрвээгээр өндөрлөг, дал цээж нь өргөн, нуруу нь шулуун, борви нь тэнүүн, тагалцаг нь богино, ул туурай сайтай, толгойгоор томгүй, эвэр нь бага шиг бөгөөд алцгар буюу хумбангүй тэнцүү, тийм шинж хэлбэр дүрстэй тугалаар бух тавьж, түүний дутагдлыг үржлээр нь шалгаруулах хэрэгтэй. 

	 

	АЗАРГЫГ СОНГОЖ ТАВИХ ТУХАЙ

	Азарга тавихад уналгын хурдлах адууг үржүүлэх буюу эсхүл зүтгэх хүчний ачаа тээвэрт хэрэглэх адууг үржүүлэх, энэ хоёр чиглэлийн алинаар нь адууныхаа үүлдэр, удамшлыг сайжруулах тэр хэрэгцээнийхээ байдлаас болж, азаргыг сонгон тавьдаг туршлагатай юм. 

	Үүнд товчлон дурдвал:

	 

	УНАЛГЫН БУЮУ ХУРДАН БОЛГОХ ЗОРИЛГООР АДУУНДАА АЗАРГА ТАВИХ ТУХАЙ

	Азарга тавихдаа эх нь буюу мөн азарга нь унаж эдлэхэд чадварлаг, эцэж цуцах нь удаан бөгөөд удаа дараач хурдалж байсан буюу хурдалж байгаа туршлагаар нь унагыг шалгаруулан судалж, түүний өсөж торнин, даага, шүдлэн болох явцын дундуур өөрийн удамшлын чанарыг хадгалж чадсан эсэх байдлыг судлан үнэхээр удамшлаа олсон байдалтай бол түүгээр азарга тавьж болно. Тэгэхдээ юуны урьд биеийн цогцсыг судлах хэрэгтэй. Үүнд үлгэрчилсэн жишээг дурдвал:

	1. Биеийн гаднах ерөнхий байдал нь аль ч талаараа тэнцүү бөгөөд хөнгөн цогцостой, сэрвээгээрээ ялимгүй өндөрлөг боловч нуруу нь хотгоргүй тэгш шулуун, хондлойгоороо тэнцүү бөгтрөгтэй бөгөөд бөгс, ташаа нь тэнцүү, дүгрэг өнцөгтэй, аарцгаараа уужим зайтай, гэдэс хэвлээрээ цээл, сүврэг сайтай, түүний 4 хавирганы матаас нь уужим, бүх биеийн арьс нь ерөнхийдөө нимгэн бөгөөд элбэг, дэл сүүл нь шингэвтэр боловч хялгас нь бүдүүн бөгөөд хатуу ширхэгтэй, хөх мах сайтай, өвчүүгээрээ өргөн, далаараа зузаан иймэрхүү хэлбэртэй байна. 

	2. Дээрх судалж байгаа азарганы толгой нь бага шиг бөгөөд туранхай байдалтай, хамрын нүх нь уужим бөгөөд гадагшаа эргэсэн, ирмэг сайтай, уруул нь нимгэн, хоншоор нь шөвгөрдүү, шүд нь цул бөгөөд шүдний цөгц нь гүнзгий, мөн шүдний гаднах ширхэг нь томруу судалтай, дух магнайгаараа тэнүүн, нүдний харц нь дээгүүр, хөмсөг сайтай, нүдний сормуусны үс нь урт, ухархай нь бүлтгэр дүүрэнгүй, чихний үзүүр хурц сэргэлэн, аман хүзүүгээрээ бүдүүн, далан сайтай, эрүүний холбоо яс нь уужим, эрүүл чийрэг байх хэрэгтэй. 

	3. Дөрвөн хөлийн булчин нь зангирсан бөгөөд судас шөрмөс сайтай, борви нь тэнүүн, сагаг нь эгц бөгөөд богино, шилбэ нь бэх, туурай нь цомбон хурцлаг омогтой, туурайн гаднах ширхэг нь тод, гахай таваг нь гилгэргүй гүнзгий, хөлийн шөрмөс нь томруун бөгөөд зайтай, сагагийн үс нь шингэн, хөлийн гишгэлт нь эгц бөгөөд алхаш нь нэгэн жигд, давхихдаа урд хоёр хөлийн самралт нь дээгүүр, хойд хоёр хөлийн гишгэлт нь тэгш, харайлт нь хол, иймэрхүү хэлбэр дүрстэй адууг унахад сайн гэх буюу хурдлах шинж тэмдэгтэй гэдэг хуучин туршлага бий, түүнийг хослуулан судалж, даага буюу шүдлэн үрээгээр азарга тавьж турших хэрэгтэй. 

	 

	ЗҮТГЭХ ХҮЧНИЙ БУЮУ АЧАА ТЭЭВЭРТ ХЭРЭГЛЭХ ЗОРИЛГООР АДУУН СҮРЭГТ АЗАРГА ТАВИХ ТУХАЙ

	1. Биеийн гаднах ерөнхий байдал нь тэгш, нуруу нь шулуун, бөгтрөгтэй, ташаагаараа өргөн, цээжний хөх мах нь гадагш бөгөөд өргөн цээжтэй, бие махбод нь чийрэг бөгөөд махлаг зузаан томруун биетэй, эдэлгээнд явахдаа чадварлаг байдалтай байна. 

	2. Дөрвөн хөл нь тус бүрдээ булчин сайтай, үе мөч нь бат бэх, эгц, хөлийн сагаг нь шулуун бөгөөд богинохон, хоншоор нь монхор, шүд нь нягт цон, аман хүзүүгээрээ бүдүүн, сэрвээ сайтай, толгой нь махлаг, чих нь дунд зэрэг, дэл сүүл нь өтгөн, иймэрхүү хэлбэртэй. 

	3. Энэхүү азаргыг олж тавихдаа дээрх байдлыг харгалзах боловч түүний эх буюу мөн азарганы удам нь алсын хүч чадал сайтай байдлыг заавал хослуулан судалж анхаарах нь чухал юм. 

	 

	БУУРЫГ СОНГОЖ ТАВИХ ТУХАЙ

	Буур болгон сонгож тавих ботго тормыг судлахдаа тэр нь өөрийн эх ба буурын биеийн байдал болон үс ноос, хүч чадлын чанарыг хадгалж чадсан эссэнийг онцлон анхаарах хэрэгтэй. 

	Буур тавих гэж байгаа бууран тайлаг нь жирийн тэмээнээс биеэр том, үс ноосоор элбэг, хар мах сайтай, хоёр бөх нь хоорондоо уужим, хондлойгоороо тэгш зузаан, булчин сайтай, дөрвөн хөл ба үе мөч нь биедээ тэнцүү эгц, сагаг нь босоо бөгөөд бахим, тавгийн ерөнхий байдал нь махлаггүй, хоншоор нь монхор, шүд нь жигд бөгөөд цон шүдтэй, өвчүүгээрээ өргөн, дал харцагаараа зузаан, ааш зан нь дөлгөөн номхон, нүд нь уужим байвал зохино. Ингэж судлан олж тавьсан буурын үржил төл нь аль хэр ашиг шимтэй бөгөөд эдэлбэрт тэсвэр хатуужилтай болохыг ажлын туршлагаар шалгаруулж улам ашигтайгаар тэмээн сургийн үүлдрийг сайжруулах нь чухал юм. 

	Дээрх хээлтүүлэгч мал ба мөн хээлтэгч малыг сонгохдоо тэдгээр малын өнгө зүсийг өөртөө шилж тохируулах хэрэгтэй. Жишээ нь: хонь, тэмээнээс бусад малын зүс нь бүхэлдээ дан цагаан зүстэй бол манай байгальд зохицохоор муу юм. Учир нь улцан цагаан адуу, үхэр бол өвөл, хаврын битүү цасанд буюу наранд нүд нь саргиж гялбах, юм үзэх нь муу, өвчлөх нь хялбар байхаас гадна адуу, үхэр, ямаа бол хүйтэн салхи шуурганы зэрэг жаварт даарч бээрэх нь илүү, түүнээс болж эцэж турах нь хялбар байдаг. Гагцхүү хонь тэмээ бол өтгөн ноостой учраас даарч бээрэх нь бага бөгөөд онцлон ялгаварлах явдалгүй юм. 

	Ер нь хээлтүүлэгч малын, зүсийг сонгохдоо азаргыг хээр буюу хар хүрэн бор зүсмээр, бухыг хүрэн улаан буюу хар хүрэн зүсмээр, хуцыг хар нүдэн бөгөөд дан цагаан зүсмээр, ухныг хар хөх буюу хөх, хар зүсмээр, буурыг хар хүрэн буюу улаан, бор хүрэн зүсмээр тавих нь тохиромжтой. 

	Дээр дурдсан, малынхаа үржлийн чанарыг дээшлүүлж ашиг шимийн гарцын хэмжээг нэмэгдүүлэх явдал бол ганцхан хүмүүсийн хөдөлмөрийн хүчээр, санаачлан ажиллаж байсны үрээр бүтэх зүйл мөн болно. 

	Малын үүлдрийн угсааг удамшуулан сайжруулахад арвин их тэжээлийг бэлтгэж, тэр бэлтгэсэн тэжээлээр малаа зохицуулан тэжээж, малаа дулаан байранд байлгаж, арчлагаа маллагааг нь хэчнээн сайн тохируулж байсны хэрээр малын чанар нь төдий чинээн сайжрах болно. 


НАЙМДУГААР БҮЛЭГ : МАЛААС ГАРАХ АШИГ ШИМИЙГ ДЭЭШЛҮҮЛЭН АШИГЛАХ ТУХАЙ

	Манай оронд, төрөл бүрийн малаас гарах ашиг шимийг дээшлүүлэх явдал бол тус орны мал аж ахуйг хөгжүүлэхийн нэгэн чухал хэсэг нь мөн. 

	Одоогийн манай малаас гарч байгаа ашиг шимийн гарцыг хэчнээн ихээр дээшлүүлэн, түүний чанарыг төрөл бүр дээр нь сайжруулж чадах юм бол манай орны мал аж ахуйн хөгжилтөд үлэмж хүчтэй түлхцийг өгч, нөгөө талаар хөдөлмөрчин ард түмний аж амьдралыг эрс дээшлүүлэхийн эх сурвалж нь болж өгөхөөр барахгүй, манай эдийн засгийн хөгжилд маш чухал үнэтэй ашиг орлогыг нэмэгдүүлэх юм. 

	Манай эдийн засаг хэчнээн баялагжиж байхад манай хөдөлмөрчин ард түмний аж амьдрал нь улам боловсон, чинээлэг болон хөгжихийн эх ундрал нь оршиж байна. Та бид нар өөрийнхөө орны мал аж ахуйгаас гарах ашиг шимийг ахиулан дээшлүүлэхэд урьдчилан юу хийх вэ? Үүнд: Зөвлөгөө болгож дор товчлон дурдсан зүйлийг ажил хөдөлмөр дээр эрхбиш анхаарч, улам их ашигтайгаар үйлдвэрлэн гаргаж ажиллахыг гүнээ итгэх нь:

	Манай орны малын тоо бол хүн амд нь харьцуулан үзвэл дэлхий дээр хамгийн нэгдүгээрт тооцогдох боловч мал нэг бүрээс нэгэн жилд гарч байгаа ашиг шимийн гарц, чанар нь манай орны эдийн засгийн хөгжлийн шаардлагад хүрч чадаагүй байгаа нь мэдээжийн хэрэг. 

	Түүнчлэн манай ардын аж ахуйтан, хөдөө аж ахуйн нэгдлийн дотоод хэрэгцээний шаардлагыг нэгэн адил ханган гүйцэтгэхэд мөн л хүрэлцээ багатай байгаа нь илэрхий юм. Тийм учраас юуны урьд тус орны үхэр, хонин сүргийг тус тусад нь сүү махны ба ноос-махны чиглэлээр бүхий л аргаар олшруулан өсгөхийн зэрэгцээгээр, тус орны доторх шилдэг ашиг шимтэй үржлийн малыг хослуулан өсгөхөөр манай нам засгаас тавьж байгаа чухал зорилгыг хангаж биелүүлэхийн тулд үлэмж их шаргуу хөдөлмөрийг гаргаж ажиллахын хажуугаар одоогийн байгаа малаас гарах ашиг шимийн гарцыг дээшлүүлэн, бүрэн дүүрэн ашиглах явдал нэгдүгээр зорилго болон шаардагдаж байна. 

	Тэр зорилгоо биелүүлэхийн тулд юу хийх вэ?

	 

	МАЛААС ГАРАХ СҮҮГ ЭЛБЭГШҮҮЛЭН АШИГЛАХ ТУХАЙ

	Манай нутгийн үүлдрийн үнээг гагцхүү шимтэй тэжээлээр тэжээж, арчлагаа маллагааг нь сайжруулан чадах юм бол сүү нь нэгэн хэвдээ байхгүй элбэгшрэх нь илэрхий. Манай үхрийн сүүнээс гарах тослогийн чанар нь багагүй юм. Тийм учраас нутгийн үүлдрийн үхэр сүргийн тэжээл, арчилгааг улам сайжруулан сүрэглэсэн үнээгээ зун, намрын улиралд, тохиромжтой шилдэг сайн өвс ногоо бүхий бэлчээрээр хангаж, сайн чанарын ус, хужраар тэнцүүлэн арчлагаа, маллагааг сайжруулах хэрэгтэй юм. 

	Түүнчлэн намар, өвлийн улиралд, бэлчээрийн өвс идүүлэхээр хязгаарлахгүй, үнээ бүрийг хадлангийн цэвэр, шимтэй ногоо өвснөөс гадна шүүслэг, чанартай тэжээлээр тогтмол тохируулан тэжээж, эрүүл агаар, цэвэр дулаан байраар хангаж, эелдэг зөөлөн харьцаатай арчлан хамгаалж, маллагааны ажлыг өдөр цаг дараалан нэгэн жигд сайжруулан чадах юм бол манай нутгийн үүлдрийн үнээ бүрээс гарах сүүний хэмжээ нэмэгдэн элбэгшрэх нь манай одоогийн ажлын туршлагаар тодорхойлогдож байна. 

	Жишээ нь, зөв сайн тэжээж, арчлагаа маллагааг сайжруулан тохируулсны үр дүнд нэгэн жилд 800-аас 1000 гаруй литр сүү өгч байгаа үнээ олон байна. Тэр туршлагаа дэлгэрүүлж, саалийн үнээг өвснөөс гадна эрдэнэ шишийн дарш, тэжээлийн манжин гэх мэтчилэн тэжээлээр тэжээж, сайн чанарын ус, давс, хужрыг тэнцүүлэн өгч, арчлагаа, маллагаагаа өдөр тутамд онцлон сайжруулах юм бол манай нутгийн үүлдрийн үнээ тутмаас гарах сүүний хэмжээ нь нэгэн жилд 1000 литрээс дээш гарах нь ердийн хэрэг болж, түүнээс илүү их сүүг авч ашиглах нь эргэлзээгүй юм. 

	Тэгэхдээ саалийн үнээний тэжээлд шар манжин, саримсаг, сонгино, агь гэх мэтчилэн зүйлээр голчлон тэжээвэл тэрхүү үнээний сүүний амт нь өөр болон хувирах явдал байж болохыг анхааран цээрлэх хэрэгтэй. 

	Үнээ нэг бүрийг тугаллах насанд хүрсэн буюу үнээний бэлгийн эрхтний ажиллагаа гүйцэд хөгжсөн байхад нь тугаллуулж байвал үнээний дэлэнгийн доторх сүүний булчирхай 4-өөс 5 удаагийн тугаллалт хүртэл үргэлжлэн улам хөгжиж боловсрогдон гарах сүүний хэмжээ ба чанар нь нэгэн адил нэмэгдэнэ. 

	Нэн ялангуяа 4-өөс 6 буюу 8 хүртэл удаа тугалласан үнээ бол хамгийн их сүүтэй, сүүний тослог, нь их байх болно. Түүнээс хойш үнээний сүүний хэмжээ нь багасах байдалд шилжиж магадгүй, гэвч үнээг зохих хугацаанд нь хээлтүүлж, хээлтэй байхаас нь эхлэн тугалаа бойжуулах хугацаанд зөв сайц арчлагаа, маллагаатай, тэжээлийг өдөр бүр тохируулж чадвал гарах сүүний хэмжээг багасгахгүй байлгаж болох юм. 

	Сая тугалласан үнээний уураг нь 8 буюу 10 хоног болсны дараа хэвийн сүү болж хувирна. Эхний 5-аас 8 хоногийн дотор үнээний саамших тутам уураг сүүг нэгэн өдөрт хэд хэдэн удаа сааж байх хэрэгтэй. 

	Нэн ялангуяа анх тугалласан гунжин үнээг бол эхний нэгээс хоёр сарын дотор сүүний нь, гаралтын их багыг харгалзахгүй нэгэн өдөрт 3 удаагаас цөөнгүй тогтмол цаг хугацаанд сааж байвал тэрхүү бага насны үнээ нь улам сүүшрэх болно. Учир нь: нэг ба хоёр удаа тугалласан үнээний дэлэн дэх сүүний булчирхайны ажиллагаа нь сайжрах болно. Үнээний дэлэн бол булчирхайт эсээр хэчнээн баялаг болох тутам төдий чинээн сүүг ихээр боловсруулдаг байна. 

	Үнээг саахдаа, ариун цэврээр ажиллах явдал бол нэгдүгээрт, үнээний сүүг элбэгшрүүлэхийн нэгэн нөхцөл нь мөн. Хоёрдугаарт, үнээнээс сааж авсан сүү нь ариун цэврээр үйлдэхүүнд шилжихдээ зохимжтой байдгийг анхаарч, үнээ нэг бүрийг саахын урьд дэлэн хөхийг цэвэр бүлээн устай алчуураар арчиж, дараа нь сааж байхыг нийтийн заншил болгох хэрэгтэй. 

	Үнээг саахын урьд дэлэнг 2-оос 3 минут илж барилах хэрэгтэй. Үүнд дэлэнгийн баруун хэсгийг илж барилсны дараа мөн зүүн хэсгийг илж барилах бөгөөд тэгэхдээ дэлэнгийн дотор хуримтлагдаж байгаа сүүг хөхний тийш гүйлгэх хэлбэртэй, хоёр гараа эвтэй зөөлнөөр бие бие рүү нь шахаж дэлэнг бага шиг дээш дэмжин өргөх маягаар барилбал зохино. Тэгээд тунарч байгаа сүүтэй хөхийг сарвайлгах мэт байдалтай болмогц барилан илэхээ зогсож тэрхүү сүүширсэн саамыг идэвхийлэн сааж байх хэрэгтэй. 

	Ер нь үнээдийг саахдаа айлган сүрдүүлэх буюу зодож өвтгөх зэргээр цочоох, мэдрэлийг ихээр догдолгоход хүргэвэл тэр үнээний сүүний булчирхайд цус ирж цутгах явдал зогсож, сүү боловсрогдох нь багасахад хүрнэ. Учир нь, сүүний булчирхайд сүүг ялган гаргах ажиллагаа удирдах хэсгийн мэдрэлийн системд ихээхэн нөлөөлөгдөнө. Тийм учраас саальчин бүр үнээгээ саахдаа маажиж, илбэж, эелдэг зөөлөн аргаар ажиллаж байвал үнээ нь ижил дасал болж, сүү шимээ өгөх нь улам нэмэгдэж, дөлгөөн номхон болно гэдгийг анхаарах хэрэгтэй. 

	Одоо манай орон даяар үнээний сүүг арвин ихээр ашиглахын тул ардын аж ахуйтан, хөдөө аж ахуйн нэгдэл нь өөр өөрийнхөө үнээгээ тохиромжтой бэлчээр усаар хангаж нэгэн өдөрт 3 удаа сааж үнээгээ сүүшрүүлэх гэдэг хөдөлгөөн яриа олон байна. Тэр туршлагыг дэлгэрүүлэхэд хамгийн онцлон чухалчилж анхаарах зүйл бол саалийн үнээнд хамгийн шилдэг шимтэй сайн бэлчээр, ус хужрыг тохируулан тэнцүүлэхийн хамт тэднийг нэмэгдэл хүчит буюу шүүслэг тэжээлээр тэжээж, арчлагаа, маллагаагаа онцлон сайжруулж, үнээ нэг бүрийг зөв саах явдал мөн болох юм. 

	Түүнийг анзаарахгүй зөвхөн үнээг нэгэн өдөрт 3 буюу 4 удаа саах гэж хоосон санаачилж илүү хөдөлмөр гаргах юм бол тийм ашигтай тусыг үзүүлж чадахгүй нь мэдээжийн хэрэг. 

	Ер нь үнээг саахдаа тогтмол цагийг хатуу баримтлах хэрэгтэй. Тэр цагийг баримтлахгүй бол үнээ нэгэн жигд сүүшрэхгүй болно. Хэрэв үнээгээ өдөрт 3 удаа саах боломжтой гэж үзвэл үнээг өглөөний 4 буюу 5 цагаас 6 цаг хүртэл, мөн өдрийн 1 цагаас 2 цаг хүртэл, түүнчлэн оройн 8 цагаас 9 цаг хүртэл саах жишээтэйгээр заншуулж, тэр хугацаандаа идэвхийлэн сааж байх хэрэгтэй. 

	Тэгж үнээгээ саасны дараад хээрийн, шилдэг шим тэжээлтэй, өвс ногоо жигдэрсэн бэлчээрт гаргаж бэлчээрлүүлэхдээ замд нь зүдрээхгүй, ундаргатай буюу урсгал тунгалаг цэвэр усанд усалж, давс хужраар дутагдалгүй болгон сайн маллаж байхыг онцлон анхаарах хэрэгтэй. Ингэж өдөрт үнээг олон удаа саах эсэх явдал бол ганцхан тэжээлээс шийдвэрлэгдэнэ. 

	Саалийн үнээний тэжээл хэдий чинээн муу байвал төдий чинээн сүү нь багасахаар барахгүй, тослогийн чанар хомсдох болно. Саалийн үнээний хээрийн бэлчээрт ялаа, шумуул үлэмжхэн үүрлэж байдаг бол тэр газарт бэлчээрлэсэн үнээний сүү ховордож, тарга хүчээ хүртэл гүйцэд авч чадахгүйд хүрнэ. Тиймэрхүү ялаа шумуултай бол бэлчээр, усыг даруй өөрчлөх хэрэгтэй. 

	Хэрэв үнээг нэгэн өдөрт 3 удаа саадаг бол өдрийн саахыг хээрийн бэлчээр дээр сааж заншуулбал, сүүний гарц нь нэмэгдэж, үнээ нэг бүр тарга хүчээ олж авахад нь саадгүй юм. 

	Ер нь анх тугаллаж байгаа гунжин үнээний нялх тугалыг эхэд нь хөхүүлэхгүй салгаж үнээг хайдагшуулан сааж сургах нь эх ба тугалдаа тохиромжтой болно. Учир нь, нялх тугалыг эхээс нь тусгайлж, эхийн уураг сүүгээр өсөлт хөгжилтийн байдалд нь тохируулан тогтмол цагт, тэжээж байвал тугалын өсөж бойжиход зохих нөхцөлүүдийг бүрдүүлэх тодорхой боломжийг бий болгох юм. 

	Түүнчлэн үнээний сүүний гарцыг тогтмол цагаар хэмжин үзэх нь бас түүнд тэжээлээс эхлэн арчлагаа, маллагааны байдал аль хэр тохирч байгааг судлан мэдэхэд дөхөмтэй бөгөөд тусгайлан тугалд нь ивэлгэх гэж илүү ажлын цаг зарцуулагдахгүйн дээр, хээрийн бэлчээр дээр үнээг саахад улам дөхөмтэй юм. Ийм зарчмаар үнээ, тугалыг арчлан хамгаалах ажлыг тус бүрд нь нарийн тодорхой зохион байгуулалттай ажиллавал зүгээр юм. 

	Манай хөдөө аж ахуйн нэгдэл, ардын аж ахуйтнаас өөр өөрийнхөө саалийн үнээг өвөл, хаврын улиралд цөмийг толгой дараалан тэжээж хүрэлцэх шимтэй сайн тэжээлийг бэлтгэж чадах юм бол зөвхөн зун намрын улиралд үнээний сүүг ашиглахаар хязгаарлахгүй, өвөл, хаврын улиралд үнээний сүүг арвин ихээр ашиглаж болох нь эргэлзээгүй юм гэдгийг дахин давтан анхааруулъя. Энэ бол ганцхан тэжээлийн бэлтгэл ба тэжээлийн хэмжээ, нормыг зөв тохируулж, арчлалт, хамгаалалтыг сайжруулснаас болно. 

	Манай одоогийн ажиллагааны байдлаас үзвэл намрын өвс ногоо шарлаж, түүний шим тэжээл муудахын зэрэгцээгээр, тэр тэжээлийн аяыг дагаж үнээний сүү нь нэгэн адил багасаж, өтгөрөн ховордсоор ширгэдэг байна. 

	Тэр бол үхрийн үүлдрийн чанарын муугаас голчлон шалтгаалагдаж байгаа хэрэг биш, гагцхүү тэжээлийн хүрэлцээгүйгээс буюу арчлагаа, маллагааны сул муугаас нөлөөлөгдөж байгаа хэрэг юм. Тийм учраас малд элбэг хүрэлцэх шимтэй сайн тэжээл бэлтгэх ба арчлагаа, маллагааг онцлон сайжруулах нь ямар их ач холбогдолтой болохыг ухамсарлан анхаарах хэрэгтэй. 

	Манай хөдөө аж ахуйн нэгдэл, ардын аж ахуйтан нь өөрсдийнхөө үнээний сүүг элбэгшрүүлэн хэчнээн арвин ихээр боловсруулан ашиглаж чадах тутам төдий чинээн их ашиг орлогыг нэмэгдүүлж, аж амьдралын хэрэгцээг хангахын нэгэн чухал түлхэц нь болно. Түүгээр ч барахгүй, эх орныхоо эдийн засагт үлэмж их ашиг орлогыг оруулахын нэгэн чухал салаа мөчир нь болж өгөх юм. 

	Тус орны доторх сүү тосны завод, тасгийн ажиллагаа бол дээрх малын бэлчээр, усны байдалд шууд захирагдаж, өөрийн зохион байгуулалтыг түүнд зохицуулан ажиллах хэрэгтэй. Тийм учраас цаг улирлын байдлаар сүү авах тасгийн суурьших эсэх явдал бол гагцхүү орон нутгийн өвс ногооны ургац, ус ундыг түшиглэж байгаа саалийн үнээ малд аль хэр тохирч байгаа эсэхээс шийдвэрлэгдэх нь бас мэдээжийн хэрэг юм. 

	Манай хөдөө аж ахуйн нэгдэл, ардын аж ахуйтан үнээний сүүг сааж авмагц тэр дор нь өөрсдийн хүчээр сүүний машиныг ашиглан машиндаж, тослогийг ялгаруулан цөцгийгөөр нь цэвэр сайхан тос боловсруулан ашиглах ажлыг санаачлах хэрэгтэй. 

	Түүнчлэн бусад малын сүүг өөрсдийн аж ахуйд арвин ихээр ашиглах явдал бол мал аж ахуйгаа хөгжүүлэхэд үлэмж их түлхэцтэй нөхцөл нь мөн. 

	Та бид нар, ганцхан үнээний сүүг элбэгшрүүлэн ашиглахын тул бүх анхаарлаа тавиад хязгаарлахгүй, хонь ямаагаа хургалж, ишиглэсэн өдрөөс эхлэн 5 буюу 6 дугаар сарын туршид үлэмжхэн их сүүг сааж болохыг цөмөөр мэдэж байгаа боловч чухам саалийн цагаар хонь, ямааны сүүг зөвхөн өдөр тутмын хэрэгцээнд зориулан хэрэглэхээс өөр илүүчлэн ашиглах тэмцлээр ажиллах явдлыг зохих шаардлагад хүргэж чадаагүй байгааг санах хэрэгтэй байна. Үүнд санамж болгох нь:

	Сая төллөсөн хонь, ямааны уураг нь 3-аас 5 хоногийн дараа шингэрч хэвийн сүү болж хувирдаг. Хонь, ямааг саахдаа дэлэн хөхийг тухай бүр чийгтэй нойтон цэвэр алчуураар арчиж төллөсөн эхний өдрөөс эхлэн өглөө, үд, оройн тогтмол цагт нялх хөрөв хурга ишгээ эхэд нь хөхүүлэн өдөр бүр 2 удаа сааж сүүшрүүлэх хэрэгтэй. 

	Хонь, ямааг саалийн хугацаанд өдөр тутам 2 удаа, өдөр дунд ба оройн цагт тогтмол цагаа: алдалгүй сааж заншуулах юм бол илүү хэмжээний сүүг нэмэгдүүлэн авах болно. 

	Хонины сүү бол өтгөн бөгөөд ялгаруулж чадвал тослог ихтэй юм. Ямааны сүү нь түүнээс шингэвтэр боловч гарцын хувьд хонины сүүнээс илүү гарах жишээтэй юм. Хонь, ямааны бэлчээрийг түргэн түргэн сэлгүүлэн сольж байвал сүү нь нэмэгдэн элбэгшрэх болно. 

	Сая ботголсон ингэний уураг нь 5-аас 8 хоногийн дараа шингэрэн сүү болж өөрчлөгдөнө. Ингийг ботголсон өдрөөс эхлэн дэлэн хөхий нь давстай хар цайгаар цэвэрлэн угааж, нялх ботгыг эхэд нь амлуулан хөхүүлж нэгэн өдөрт 5 буюу 6 удаа ботгоо хөхүүлэх бүрд бага багаар сааж байвал улам сүүширч байх болно. 

	Хонь, ямаа, ингэний сүүг элбэгшрүүлэхэд хээрийн шимтэй өвс ногоотой ойрын бэлчээрт бэлчээрлүүлж, эрүүл агаарт явуулан хуурай, дулаан цэвэр хэвтшээр хангаж, ундаргатай тунгалаг ус, ундаар хангаж, сайн чанарын хужрыг тохируулан өгч байх нь ихээхэн ач холбогдолтой болно. 

	Ингэний сүү бол өтгөн бөгөөд тослог ихтэйн гадна ахар ноос нь жигдрэн ургаж хөлөрч таргалах тутам сүү нь нэмэгдэж, тослог ихтэй болно. Ботгоны зэлийг түргэн түргэн сэлгүүлэн сольж бай. 

	Хонь, ямаа, ингэний сүүг ариун цэврээр авч боловсруулан ашигладаг туршлагаа улам сайнаар ашиглахын төлөө санаачилж, арвин их сүүг ашиглаж нийтийн хэрэгцээг хангахаар цагаан идээгээ арвижуулан авч, түүний үйлдэхүүний нэр төрлийг олшруулан чанар, амттай цэвэр сайхнаар үйлдвэрлэх юм бол манай хөдөө аж ахуйн нэгдэл, ардын аж ахуйтан болон нийгмийн махны хэрэгцээний хэмжээг аль болохоор багасгахын нэгэн нөхцөл нь болж өгөхөөр барахгүй, хөдөлмөрчин ард түмний бие махбодын эрүүл мэндийн байдалд нөлөөлөх ийм их ач холбогдолтой юм. 

	Манай малчин ард бол эртнээс нааш зун, намрын улиралд нийгмээрээ гүүгээ барьж, гүүнийхээ саамаар айраг боловсруулж хэрэглэдэг сайхан туршлагатай юм. Тэр туршлагаа улам баялагжуулан, гүүнийхээ саамыг ариун цэврээр ажиллаж арвин их айраг болгон ашиглах явдал бол манай хөдөлмөрчин ард түмний өдөр тутмын хэрэгцээнд үлэмжхэн их ашиг тусыг хүргэх болно. Учир нь:

	Гүүний сүү бол чихэрлэг бөгөөд хайлмаг тослогоор үлэмж юм. Тийм учраас тэрхүү гүүний саамыг зөв исгэж айраг болгон ашиглахад хүмүүсийн биед нэн шингэц бүхий бөгөөд тохиромжтой байдаг нь мэдээжийн хэрэг шүү дээ. 

	Гүүнийхээ сүүг хэдийд яаж ашиглах нь тохиромжтой вэ? манай хөдөө аж ахуйн нэгдэл, ардын аж ахуйтан нь өөрсдийнхөө сүрэглэсэн гүүнийхээ унагыг ус өвсөнд орж гүйцэд торниж, эх унага нэгэн адил махлан таргалж, тэнхрэл олох байдлыг харгалзан, хэрэв зуншлага сайтай бол 7 дугаар сарын эхээр гүүгээ нийтээр эхлэн барьж 10 дугаар сарын эхэн дундуур сөл ногоотой байх хүртэл хугацаанд, гүүнийхээ саамаар айраг боловсруулж, өөрсдийн хэрэгцээнд буюу бусад олон нийтийн хэрэгцээг хангахын тулд идэвхийлэн ажиллах нь чухал юм. 

	Анх барьж байгаа гүүний бэлчээр усыг хамгийн ойроор тохируулбал гүү нь элбэг бөгөөд түргэн түргэн саамширна. 

	Сая барьсан унагаа 1 өдөрт 5-аас 6 удаа эхэд нь хөхүүлэн ивэлгэн сааж байвал улам сүүширдэг, гүүгээ өдөрт хэчнээн сааж байх тутам, тэр байдлаар саамширч заншдаг болно. Үүнийг саальчин хүн бүр анхаарах хэрэгтэй. 

	Гүүгээ саахдаа эелдэг зөөлөн аргаар ажиллах хэрэгтэй. Гүүний дэлэн дэх саамширч байгаа сүүг хэчнээн түргэн саах тутам гарах саам нь илүү байна. Тэгэхгүй, удаан саах юм бол бага саам гарах болно. 

	Унаганы зэлийг татахдаа чийгтэй буюу сэрүүн агаартай, тэгш зөөлөн хөрстэй газарт татах нь тохиромжтой. Ялангуяа анх барьсан унага бол цангах буюу наршиж эмгэглэх нь хялбар байдаг. Тийм учраас халуун нартай өдөр унагыг эхэд нь даруй даруйхан хөхүүлж, дор нь хүйтэн ус асгаж сэрүүцүүлэн байлгах нь тохиромжтой байдаг. 

	Гүүгээ саахын урьд хувин саваа сайн цэвэрлэж, ариун цэврээр саамыг авч, цэвэрлэсэн хөхүүр саванд хийх тухай бүрдээ хөөсөртөл нь олон бүлж байвал тэрхүү саам нь зөв исэж зохимжтой сайхан айраг болдог. 

	Хэрэв цөөн бүлж байвал тэр айраг нь гүйцэд боловсрон чадахгүй язмагтай буюу эсхүл хурц исэглэн болж хувирахад хүрнэ гэдгийг анхаарах хэрэгтэй. 

	Хааяа зарим нэг орон нутагт гүүнийхээ айрагт ус хийж арвижуулан олон нийтийг гэнэдүүлэн мэхлэх гэдэг тийм хортой аргыг манай хөдөлмөрчид нийтээрээ сүрхий жигшдэг юм. Тэр бол хүмүүсийн бие махбодод үл зохилдох зүй бус үйлдэхүүний нэг нь мөн. 

	Манай хөдөө аж ахуйн нэгдэл, ардын аж ахуйтнаас өөрсдийнхөө гүүний айргийг зун, намрын улиралд ариун цэвэр, арвин ихээр хуримтлан авч, өвөл, хаврын улирал дахь шаардлагатай хэрэгцээндээ хэрэглэж байх юм бол үлэмжхэн их ашиг тустай юм. 

	Нэн ялангуяа манай хөдөө аж ахуйн нэгдэл нь гүүнийхээ айргийг улам ихээр ашиглахын тулд өөрсдийн боловсруулсан айргийг хаа хэнд ямар үнээр хэдийд өгч авч байх тухай хариуцсан тусгай хэлэлцээтэйгээр ажиллаж байх нь чухал юм. 

	 

	МАЛААС ГАРЧ БАЙГАА НООС ҮСИЙГ ГАРЗДУУЛАХГҮЙ АВЧ АШИГЛАХЫН ТУЛД ЯАЖ АЖИЛЛАХ ВЭ?

	Манай хонь, тэмээний ноос, ямааны ноолуур бол үлэмж их үнэтэй түүхий эдийн нэг нь мөн. Хонь, тэмээ, ямааны ноос, ноолуурыг цаг тухайд нь нэг ч граммаар гээгдүүлэн гарздахгүй, цөмийг идэвхийлэн авч байхын тулд хөдөө аж ахуйн нэгдэл, ардын аж ахуйтан та нөхдөд зөвлөгөө болгох нь:

	1. Хонины уртын ноос бол, юуны урьд, хонины хүзүү, цээж булчингаас эхлэн захчилан хөндийрч эхэлдэг, тэгж хөндийрөхөд нь хонь нэг бүрийн унжсан санжсан ноосыг өдөр тутам өглөө, үд, орой бүр алгасалгүй түүвэрлэх буюу хайчлан авч байхдаа, хонины бүх биеийн ноос нь хөндийрч байгаа эсэхийг байнга шалган үзэж хэрэв ноос нь хөндийрсөн бол тэр даруйд нь цас бороогүй хуурай цэлмэг дулаан өдрүүдийг тохиолдуулан хониныхоо уртын ноосыг хярган авч байх хэрэгтэй. 

	2. Хонийг бөөнөөр барьж хяргахын өмнө хэсэглэн холбож ус, бэлчээрээс 6—10 цаг орчим сойж хонины гэдсийг хөнгөрүүлэх хэрэгтэй бөгөөд тийнхүү ахар буюу уртын ноосыг хяргахдаа хойд хөлийн булчингаас эхлэн, хажуугийн ба зоо нурууны ноосыг хяргаж, нөгөө тал руу нь буулган хяргах нь тохиромжтой юм. Иймэрхүү хэлбэрээр уртын ноосыг хяргаж авахдаа хэсэг хэсгээр урж таслахгүй, нэгэн үргэлжээр авах нь ашигтай бөгөөд чанар нь муудахгүй болно. 

	3. Хонины уртын ноосыг хөндийрөөгүй байхад нь хагаслан дээгүүр нь хайчлан авах нь ашиггүй бөгөөд ноосны чанарыг муудуулах болно. Түүнчлэн хурганы ноосыг хяргаж авахдаа мөн бүдүүн хонины ноосыг хяргаж авдгийн нэгэн адил ажиллах нь тохиромжтой юм. 

	4. Хонины уртын ба ахрын ноосыг хяргахдаа урьдаар тусгай саравч, байрыг бэлтгэж, хяргах хонины ноосны гаднах хог шороог цэвэрлэж, дараа нь хониныхоо дор цэвэр эсгий буюу брезент гэх мэтчилэн зүйлийг дэвсгэрлэж, хонины ноосыг хог тоос, шороо болгохгүй цэврээр авч байх нь чухал юм. 

	5. Хонио хяргахын урьд, хайчаа сайн хурцалж, хонь нэг бүрийн ноосыг 10 минутаас хэтрэхгүй хугацаанд түргэн хяргаж байх хэрэгтэй. Тэгэхдээ хонины арьсыг шалбалах буюу эсгэж хэрхэвч болохгүй гэдгийг сайн анхаарч, болгоомжтой ажиллах хэрэгтэй. Хурц хайч бол хоньдыг зүдрээхгүй, хөдөлмөрийг ч хэмнэх болно. 

	6. Уртын буюу ахрын ноосыг нэгэн хоёр өдрийн дотор багтааж нийтээр кампаничлан хяргаж байвал бусад ажиллагаанд дөхөмтэй бөгөөд тэгэхгүй унжруулж, уван, цуван хонио хяргах нь ноосыг гээгдүүлэхийн нэгэн нөхцөл нь болж, нөгөө талаар намрын хонийг олон дахин хөөж барих нь тохиромжгүй, хонь эцэж хайлахад хүрнэ. 

	7. Манай хөдөө аж ахуйн нэгдэл, ардын аж ахуйтнаас хонин сүргийнхээ уртын буюу ахрын ноосыг хяргахдаа нийтээрээ гараар хяргаж ирсэн туршлага бол үлэмжхэн хөдөлмөр хэрэглэгдэж байгаа бөгөөд гар хайчаар хяргагдах ноос нь тэгшгүй автагдах жишээтэй юм. 

	Ер нь гараар хонийг шаламгайлан хяргахад нэгэн өдөрт нэг хүн 25-аас 30 хонийг хяргана. Ингэж ажиллахдаа хэрэв хайчны бариул тохиромжгүй бол гар холгогдож цэврүү болон шархлахад хүрдэг байна. 

	8. Цахилгаан машиныг эзэмшиж дадлагажсан хүмүүс бол нэгэн өдөрт 70-75 хонины ноосыг нэгэн жигд тэгш хяргаж чадах юм. 

	Ингэж ноосыг тэгш хяргасан учраас гар хяргалтыг бодвол үлэмжхэн их хөдөлмөр хэмнэж, дунджаар хонь тутмаас 100 буюу 200 грамм хүртэл ноосыг илүү ашигтайгаар авч чадах юм. Хонийг цахилгаан машинаар хяргахад өргөн нь 1 метр хагасаас 2 метр, өндөр нь 30-аас 50 сантиметр ийм бандан бэлтгэж түүн дээр хонийг хэвтүүлэн хяргах нь тохиромжтой юм. 

	9. Хонины уртын ба ахар ноосыг хяргахдаа хамуутай буюу маагуу гэх мэтчилэн халдварт өвчин бүхий хонь байгаа бол тийм хонийг хяргахгүй, хамгийн түрүүнд эр хонь, дараа нь хурга, хуц, түүний дараа эм хонийг дэс дараалан хяргаж, хамгийн эцэст хамуутай буюу маагуутай гэх мэтчилэн өвчилсөн хонийг тусгайлан хяргаж авсан ноосыг ангид байлгах хэрэгтэй юм. 

	10. Хөдөө аж ахуйн нэгдэл, ардын аж ахуйтны хонин сүргийн дотор янз бүрийн үүлдрийн хонь байж болох учир хонио хяргахдаа юуны урьд бүдүүн ноостой хонь, дараа нь хагас бүдүүн ноостой буюу хагас нарийн ноостой хонь, хамгийн сүүлд нарийн ноостой хонийг хяргах, иймэрхүү эрэмбэ дараатай хяргалтын ажлыг зохион байгуулж ажиллах нь зүйтэй. Ер нь хагас нарийн ноостой буюу нарийн ноостой хонийг нэгэн жилд нэгэн удаа хяргадаг юм. Хэрэв нэгэн жилд 2 удаа хяргавал тэр ноос нь хэтэрхий богино болж нэхмэлийн бүтээгдэхүүнийг үйлдвэрлэхэд тохиромжгүй болдгийг бас санах хэрэгтэй. 

	11. Хонины уртын буюу ахар ноосыг хяргасны дараад хонин сүргээ олон зүйлээр арчлан хамгаалж, хариулга маллагаагаа онцлон сайжруулах хэрэгтэй. Гэнэт нүцгэрсэн хонь бол хүйтэн салхи, цас, бороонд цохигдон даарах, бээрэх нь үлэмж байдаг. Түүнчлэн хурц халуун наранд хайхрамжгүй байлгавал бас муугаар нөлөөлдөг гэгчийг ухамсарлан анхаарч асрамжлан, арчлагаа маллагааг сайжруулан хамгаалах хэрэгтэй юм. 

	12. Хонины ахар, уртын ноосыг савлахдаа уртын ба хурганы буюу ахрын гэж тус тусад нь ялгаварлан савлаж, зэрэг дугаарыг хооронд нь хутгалдуулахгүй» худалдааны газарт худалдаж байвал хэн алиндаа ашигтай юм. 

	13. Ямааны ноолуурыг самнаж авахдаа ямаа нэг бүрийн ноолуур нь үснийхээ угаас хөвсийж хөөрөх цагт нь хэд хэдэн удаа даруй даруйхнаа эвтэй зөөлөн аргаар самнаж, ноолуурыг авч байх хэрэгтэй. 

	14. Ямааны ноолуур хөндийрөн гарах нь ганцхан удаа бөөнөөр хөвсийж үснээсээ хөндийрдөггүй, ямаа тэнхэрч махлах байдлаар ноолуур нь байн байн арвижин хөндийрдөг, түүнд тохируулан ямааг тухай бүр идэвхийлэн самнаж байвал ноолуурыг гээгдүүлэхгүй авч байх юм. 

	15. Ямаа бүрээс самнаж авсан ноолуурыг самнаас нь салгалгүй, хольцолдсон хялгасыг түүвэрлэн ялгаж авах нь ажилд дөхөмтэй, тэгэхгүй ноолуурыг хялгастай нь хольцолдуулан савласан бол дараа нь ноолуурын доторх хялгасыг ялгаж авахад нэлээд төвөгшилтэй илүү хөдөлмөр хэрэглэгдэнэ. 

	16. Ямааны ноолуурыг хэчнээн цэвэр ноолуур болгох тутам төдий чинээн үнэ бүхий болно. Ноолуурыг 100 хуваарь цэвэр ноолуур болгохын тул онц идэвхийлэн ажиллах хэрэгтэй. 

	17. Ямаагаа самнаж ноолуурыг бүрэн гүйцэд авсны дараа сүрэглэсэн ямаагаа махалж таргалах байдалд нь тохируулан үлдсэн хялгасыг хайчлан авах нь тохиромжтой юм. 

	18. Тэмээнийхээ ноосыг авахдаа, юуны урьд өвдөг, зогдрын ноосыг урьдчилан хярган авч, дараа нь тэмээ нэг бүрийн ноос хүзүү, цавь, хонгоны зэрэг аль нимгэн хөрснөөс эхлэн захчилж хөндийрдөг тэр цагаас эхлэн өдөр тутам 3-аас 4 удаа тэмээ бүрийн ноосыг нэг ч туг ширхгээр хаягдуулахгүй түүвэрлэн авч байх хэрэгтэй Тэмээ хариулдаг хүн бүр хээр бэлчээрлэж яваа тэмээнийхээ ноосыг байнга хямгадан авсаар явах хэрэгтэй. 

	19. Тэмээ бол үс ноос нь хөндийрч гуужих тутам тогтворгүй явамхай болдог, тэр үест тэмээний хариулга, маллагааг онцлон сайжруулахын хамт үс ноосыг хаяж гээгдүүлэхгүй, унжсан буюу хөөрч байгаа ноос бүхнийг тухай бүрд нь түүвэрлэн авч байх хэрэгтэй. 

	20. Тэмээний ноосыг авахдаа бүхий л ноосыг гэнэт бөөнөөр зулгаах буюу эсхүл цөмийг хярган авч болохгүй, гэнэт нүцгэрсэн тэмээ бол тэнхэрч таргалах нь удаан, нар салхинд цохигдох нь хялбар, ялангуяа ялаа шумуултай газарт тогтворшиж чадахгүй болдгийн дээр хүйтэн цас, бороонд даарч осгох нь тун хялбар байдаг. Тэр байдлыг харгалзаж, тэмээнийхээ ноосыг хөндийрч унахын өмнө цувуулан авч байх хэрэгтэй. 

	21. Ботго, торомны ноос бол хамгийн нарийн ширхэгтэй дээд зэргийн үнэтэй ноос мөн. Ботго, торомны ноосыг бүдүүн тэмээний ноостой нийлүүлэхгүй, тусгай цэвэр саванд савлаж, худалдааны газарт зэрэг дугаараар нь худалдаж байх хэрэгтэй. 

	22. Дээр дурдсан хонь, ямаа, тэмээний ноос, ноолуур, үсийг хог шороо болгож, ус чийгт норгох зэргээр хооронд нь ширэлдүүлэн бөөгнөрүүлж чанарыг алдагдуулахгүй сайнаар хамгаалж, хувийн хэрэгцээнд буюу худалдааны газарт зохих үнээр нь шилжүүлэн худалдаалж байвал өөрсдийн ашиг орлогыг улам дээшлүүлэх болно. 

	 

	ҮХЭР, АДУУНЫ ХӨӨВӨР, ХЯЛГАС АШИГЛАХ ТУХАЙ

	1. Үхэр, адууны хөөврийг гүйцэд ашиглахын чухал учир бол ганцхан зохистой цагийг алдалгүй, тэр цагт нь, үхэр, адуугаа. толгой дараалан байн, байн самнаж, хөөврийг гээгдүүлэхгүй авах явдал мөн. 

	2. Үхэр, адуу бол бусад малаас ялгавартай, хөөвөр үс нь эрт гуужиж унах нь түргэн байдаг. Тэр цаг үест нь онц идэвхийг гаргаж, үхэр адууныхаа хөөврийг гээгдүүлэхгүй авч ашиглах хэрэгтэй. 

	3. Үхрийн хөөврийн үсийг хөндийрч байгаагийн хэрээр өглөө орой бүр алгасалгүй самнан хөөвөрлөж байх хэрэгтэй. 

	4. Адуун сүргээ хөөвөрлөхдөө хээр бэлчээрт нь, эсхүл хот буудлынхаа захад авчирч, юуны урьд аль тарган чийрэг адуунаас эхлэн хөөвөрлөж дараа нь даага, шүдлэнгээ хөөвөрлөж байх нь тохиромжтой. 

	5. Адууны хөөврийг авахдаа нэгэн хоёр удаа биш, хэд хэдэн удаа адуу нэг бүрийн хөөврийг даруй даруйгаар самнан авч байх хэрэгтэй. Ингэж адуугаа хөөвөрлөхөд нэгэн нутаг усны буюу хот айлууд хоорондоо зөвлөлдөн хэн хэнийхээ адууг хэзээ хаа хэдэн удаа хэн хэн хамтарч хөдөлмөрөө нэгтгэн хамтын хүчээр хөөвөрлөхийг хэлэлцэж ээлжлэн адуун сүргийнхээ хөөвөр ноосыг нэг ч грамм хаягдуулахгүй ашиглан авах ажлыг зохион байгуулж ажиллах нь чухал юм. 

	6. Адуугаа хөөвөрлөх цагт онцын ороо догшин адууг барьж ижилд нь номхон адуутай холбож бэлчээрлүүлэн байгаад, түүний хөөврийг хаягдуулахгүй авч байх хэрэгтэй. 

	7. Адуугаа хөөвөрлөхдөө тарган чийрэг, эмнэг догшин адууны хөөврийг урьдал болгон авч, дараа нь дөлгөөн номхон адууны хөөврийг авч байхаар ажлаа зохион байгуулах нь тохиромжтой. 

	8. Үхэр, адуугаа хөөвөрлөхдөө залхуурч нэгэн бөөнөөр хөөвөр, үсийг хайчлан хяргаж авбал хөөврийн чанар муудахаар барахгүй, тэгж хяргасан үхэр, адуу хүйтэн цас бороо тохиолдвол даарч осгож үхэхэд хүрнэ. Битгий хяргаж бай. 

	9. Адуугаа дэллэхдээ ялангуяа морьдыг зун намрын улиралд дахин давтан дэллэж, хялгасыг ашиггүй хагаслан үрэгдүүлэх нь харамсалтай юм. Түүнийг анхаарч нэгэн жилд 1 удаа морьдоо хаврын эцсээр цөмийг дэллэж байх нь ашигтай. Ганцхан хааяа нэг хурдан морьдыг бол тусгайлан дэллэж, цэвэр үзэмжтэй байлгах эсэх нь өөрсдийн үзэмжийн хэрэг биз ээ. 

	10. Үхэр, адууны хөвөөр хялгасыг хооронд нь нийлүүлэхгүй, тус бүрд нь цэвэр саванд агуулж, цас бороонд норгохгүй, нар салхинаас хамгаалж, зохистой хэрэгцээндээ зарцуулж байх нь чухал юм. Хэрэв анхаарал муутай, салан задгай ажиллавал хөөвөр, хялгасны чанар нь доройтож, өөрийн ашиг орлогыг хомстгох болно. 

	 

	МАЛЫН АРЬС ШИРИЙГ ЗӨВӨӨР АШИГЛАХЫН ТУЛД ЯАЖ АЖИЛЛАХ ВЭ?

	Манай орны доторх төрөл бүрийн малаас гарч байгаа арьс шир бол маш үлэмж үнэтэй эдлэхүүний нэг нь мөн. 

	Малынхаа арьс ширийг нэг ч ширхгээр гажуудуулахгүй авч, чанарыг нь алдагдуулахгүй ажиллах юм бол манай эдийн засгийн хөгжилд чухал ашиг тусыг хүргэхийн дээр хөдөлмөрчин ард олонд үлэмж их ашигтай үйлдэхүүн болж, өдөр тутмын аж ахуйн хэрэгцээнд салшгүй чухлаар хэрэглэгдэх нь хэнд ч тодорхой юм. 

	Малаас гарч байгаа арьс ширийг зөвхөн тоо ширхгээр нь авахаар ажлаа хязгаарлаж болохгүй, түүний чанарыг алдагдуулахгүй цаг тухайд нь идэвхийлэн ажиллаж байх явдал бол манай хөдөө аж ахуйн нэгдэл, ардын аж ахуйтны өмнө хойшлуулшгүй чухлаар шаардагдаж байна. 

	 

	Малынхаа арьс ширийг яаж ажиллах нь ашигтай болохыг дор дурдвал:

	Нэг. Малынхаа арьс ширийг авч ашиглахдаа жилийн дөрвөн улирал гэж тус бүрд нь ялгаварлахгүй, ямар нэгэн малын арьс ширийг хаягдуулахгүй цөмийг авч ашиглах хэрэгтэй юм. Тэгэхдээ ганцхан мал эмнэлгийн магадалгаагаар илэрсэн халдвартай өвчнөөр үхсэн бөгөөд мах арьсыг авч болохгүй гэсэн малын арьс ширнээс бусад малын арьс ширийг их, бага гэж ялгаварлахгүй цөмийг авч чанарыг алдагдуулахгүй ашиглах хэрэгтэй. 

	Хоёр. Ямар нэгэн малын арьс ширний чанарыг муутгахгүйн тулд алж идсэн буюу үхсэн малын арьс ширийг эсгэж огтлохгүй эвтэй аятайгаар тэр дор нь өвчиж авмагц, арьс ширнийхээ улаан шүүсийг бүлээн ус түрхэн авч, шар мах, өөх зэргийг цэвэрлэж, 2 буюу 3 цагийн дараа давсалж, нар чийгт автагдуулахгүй сэрүүн газраа нэгэн жигд дэлгэн хатааж байх хэрэгтэй юм. Арьс ширийг өөрийн нь халуун шүүстэй байхад нь давслах нь тохиромжгүй. 

	Гурав. Арьс ширийг өвчиж авахдаа буюу авсны дараа түүний үс ноосыг зулгаах буюу хяргаж авбал арьс, ширний чанарыг доройтуулахын нэгэн нөхцөл нь болно. Үүнийг ажил дээрээ анхаарч үс, ноостой байлгах хэрэгтэй. 

	Дөрөв. Үхсэн малын арьс, ширийг тэр дор нь өвчиж авахгүй удаашруулбал арьс ширний чанар нь муудна. Арьс шир бол их төлөв уургийн бодисоос бүтсэн байх тул тэр хэвээр байхдаа богино хугацаанд илжирч гэмтэх нь тун хялбар юм. Үүнийг онцлон анхаарах хэрэгтэй. 

	Тав. Сая өвчиж авсан нойтон арьс шир бол, тус бүрдээ 65-аас 70% хүртэл ихээхэн хэмжээний шүүслэгтэй байдаг бөгөөд ямар нэгэн микроб түүнд үржиж үүсэх нь хялбар учир арьс ширний хөрс өнгийг амархан ялзруулах гэмтэл учруулахад хүрнэ. Тийм учраас яаж арьс ширээ хамгаалан ажиллах аргыг товчлон тайлбарлавал:

	1. Арьс ширний чанарыг муудуулахгүйн тулд юуны урьд арьс, ширээ давслахдаа арьс шир нэг бүрийн хүндийн жинг 100 хуваарь бодож, түүний 25-аас 30 хувь хүртэлх хэмжээний цэвэр сайн чанарын хуурай давсыг арьс шир нэг бүрд уусган, түрхэж давслах хэрэгтэй. Тэр түрхсэн давс нь арьс ширний дотоод давхарлагт нэвтэрч оршсон шүүс буюу тослогтой усархаг чийгийг гадагш хөөн гаргах болно. 

	2. Арьс ширийг өвчиж авсныхаа дараа хөлдөөж хатаахын урьд нойтон байхад нь заавал давсалж тэнэгэрээр дэлгэн хатаах хэрэгтэй. Арьс ширээ давслахын урьд хөлдөөх буюу нарны хурц илчтэй газраа тавьж хатаах юм бол арьс ширний өнгө хөрсөн дэх хөндлөн судлын ширхэг нь тасран гэмтэхэд хүрнэ гэдгийг онцлон анхаарууштай юм. 

	3. Арьс ширийг өвчин авмагц цус, шүүс бүхий нойтон халуун байхад нь давслахгүй, тэр цус, шүүсийг бүлээн усаар угааж сайн цэвэрлээд, дараа нь давсны хүчит уусмалд дүрж, хөрсөнд нь хуурай давс асгаж нэгэн жигд давсалж байвал арьс ширний чанар муудахгүй ашигтай болно. 

	4. Арьс ширийг өвчихдөө эсгэж огтлох зэргээр эдийн засагт хохирол учруулахгүйн тулд ихээхэн болгоомжтой ажиллах хэрэгтэй. Эсгэж огтолсон арьс шир бол эдлэхүүн болгож хэрэглэхэд ашиггүй гологдол болох нь мэдээжийн хэрэг. Түүнчлэн өөрсдийн хэрэгцээнд хэрэглэхэд ч олигтой эдлэхүүн болж чаддаггүй гарзтай байдгийг хүн бүр туршлагаасаа анхаарах хэрэгтэй. 

	5. Элдэж талхигдсан арьс шир бол зөвхөн ялзралын нөлөөнөөс хамгаалагдаж байгаагаас өөр, эдэлгээний хувьд жинхэнэ үйлдвэрийн үйлдэхүүнд тэнцэхгүй болдог гэгчийг бас санах хэрэгтэй юм. 

	6. Хонины нэхийний дотоод давхаргад бусад малын арьс ширнээс илүү тослог агуулагдсан байдаг. Зарим хонины нэхий бол 30 хувийн тослог ч шингэсэн байдаг. Тийм нэхийд давсыг ихээхэн хэмжээгээр уусган нэвтэлгэж, тослог шүүсийг гадагш гаргахын тул идэвхийлэх хэрэгтэй. 

	7. Ямааны арьсны хөрс бол хонины нэхийнээс чигжүү ширхэгтэй бөгөөд гурван давхарлагаар бүрдсэн, чанарын хувьд дээд зэргийн шевро үйлдвэрлэж болох үнэтэй материал мөн. Түүнчлэн нялх тугал, унаганы арьсыг гэмтээлгүй сайнаар ашиглах юм бол мөн нэгэн адил үнэ бүхий эдлэхүүнийг хийж болох нь мэдээжийн хэрэг. 

	8. Нялх ботгоны арьс бол хамгийн хялбар ажиллагаагаар ашиглах түүхий эд мөн бөгөөд тэр арьсны шүүсийг авч сайн давсалж идээлгээ оруулсныхаа дараа чанарыг алдагдуулахгүй зөвөөр элдүүрийг хангаж, өвөл цагийн дээл хийхэд ямар ч хүйтэн жавар нэвтрэхгүй, маш дулаан хувцас болдгийг санах хэрэгтэй. 

	Тэрчлэн хурга, ишигний арьсыг зөв сайнаар элдэж боловсруулан дээл хувцас хийхэд тохиромжийн хувьд үнэг, хярс, хэрэм, чонын арьснаас дутуугүй, эдэлж хэрэглэхэд илүү эвтэй, аятай байдгийг та бид нар тодорхой мэднэ шүү дээ. 

	9. Дээр дурдсан арьс ширийг ашиглах явдал бол ямар ч улирлыг ялгаварлахгүй. Цөмийг дээрх ажиллагааны аргаар, арьс шир нэг бүрийг алгасалгүй сайн давсалж, чанарыг алдагдуулахгүй хатааж байх юм бол манай хөдөө аж ахуйн нэгдэл, ардын аж ахуйтанд үлэмж их ашиг орлогыг оруулах болно. Тийм учраас өөрсдийнхөө малаас гарах арьс ширийг бүрэн гүйцэд давсалж хүрэлцэх чанарын давсыг урьдчилан бэлтгэх хэрэгтэй. 

	Нэн ялангуяа хавар, зун, намрын улиралд гарах арьс шир нэг бүрийг заавал давсалж, ямар нэгэн гэмтлээс хамгаалж ашиглахын төлөө шаргуу тэмцлийг тавин ажиллах хэрэгтэй. 

	10. Намрын улиралд бог малыг үлэмж шивээ ургасан газар бэлчээрлүүлэн хариулсны уршгаас болж хонь бүр шивэгдэж, тарга хүчээ авахад нь саад болохоор барахгүй, арьсны хөрсөнд шивээ нэвтэрч шархлуулан арьсны чанарыг муудуулдаг гэгчийг анхаарах хэрэгтэй. 

	Тэрчлэн арьсны хөрсийг шархлуулсны улмаас микроб орж мал түүнийг хазлан маажих зэргээр өвчний үүсгэлийн нээлт болдог ч байж болно. 

	11. Дээрх арьс ширийг давсалсны дараа хөлдөөхгүй байлгахдаа нарны халуун гэрэлгүй нойтон чийгийн дусаалгүй тийм газарт арьс ширнийхээ год, зах сэжүүрийг хүртэл нэгэн жигд тэнийлгэн дэлгэж хатаах нь чухал гэдгийг онцлон анхаарах хэрэгтэй. 

	12. Ямар нэгэн арьс ширийг чанарыг нь муудуулахгүй хадгалахын тулд тусгай саравчинд буюу эсхүл нар, салхи, чийг нэвтрэхгүйгээр сайн бүтээлгээр бүтээж, өт, хорхой ба цагаан эрвээхэйд идүүлэхгүй сайн хамгаалах нь чухал юм. 

	13. Давсалж хатаасан арьс ширийг ачиж тээвэрлэхдээ хаяж шидэхээс эхлэн нугалж хугалах явдлаас хамгаалж, ариг гамтайгаар тээвэрлэж, яс чанарыг алдагдуулахгүй ажиллаж байхыг нийтийн журам болгох хэрэгтэй. 

	14. Ер нь тээвэрлэж яваа арьс ширийг замын зуур цас, бороонд норгохгүй, сайн бүтээлгээр хамгаалах хэрэгтэй. 

	15. Нэн ялангуяа хурга, ишиг ба унага, тугалын арьсыг бол тусгайлан цэвэр саванд хайрцаглан тээвэрлэж байх нь тохиромжтой. 

	16. Төрөл бүрийн малаас гарч байгаа арьс ширээ гарз хохиролгүй бөгөөд чанарыг муудуулахгүй сайнаар хамгаалж ашиглахын төлөө онц идэвх зүтгэлийг гарган ажиллах нь манай эх оронч хөдөлмөрчин ард иргэн нэг бүрийн ариун үүрэг мөн. 

	Манай мал аж ахуйгаас гарч байгаа маш их баялаг түүхий эдийн зүйлийг цөмийг боловсруулан ашиглаж сурах хэрэгтэй. Тэр түүхий эд, материалаас өчүүхэн ч зүйлийг хаяж гээгдүүлэхгүй ашиглах юм бол ард түмний өргөн хэрэгцээнд үлэмж их ашиг тустай үйлдэхүүнийг гаргаж болох юм. 

	Малаас гарах ашиг шимийн доторх онцлог томоохон зүйлүүдийг дурдахад ийм байна. Үүнээс цааш малын мах өөхнөөс эхлэн бусад зүйлийг хэчнээн боловсон цэврээр үйлдвэрлэн ашиглах юм бол төдий чинээн үлэмж их ашиг орлогыг нэмэгдүүлэх нь маргаангүй хэрэг юм. Үүнээс хамгийн жижиг зүйлээр жишээ болгож хэлбэл:

	1. Тарган чийрэг малынхаа ясыг хаяхгүй хурааж, цөмийг хэсэглэн хэмхэлж чанаад тосыг бүрэн ашиглаж байвал жирийн өөхөн тосноос илүү чанарлаг тос гарах нь мэдээжийн хэрэг. Тэр тосолсон ясаа нунтаглаж, өвөл хаврын улиралд малын тэжээлийн хольцоо болгон ашиглах талаар ажиллах юм бол малд тустай тэжээлийн нэмэрлэг болох юм. 

	2. Нядалсан малаас гарч байгаа бохирын зүйлийг хамаагүй энд тэнд хаяхгүй, эмх журамтай нэгэн газар хураамжлан авч үнстэй хольцолдуулан, хадлан тариалангийн буюу ногоо тарилгын талбай дахь газрын хөрсийг бордоход үлэмж ашигтай ургацыг дээшлүүлэх болно. 

	3. Үхрийн ба ямааны эвэр туурайг хаялгүй түүгээр дээлийн янз бүрийн товч, гэзэгний сам хийж болохоор барахгүй, үхрийн эврийн хамгийн нимгэн талыг зүсэж, хэлний хусуур ч хийж болох юм. Мөн эврийн цул үзүүр ба тугалмай ясаар шатар даам хийж болох жишээтэйн дээр хамгийн муу чанарын эвэр туурайг хандалж цавуу болгон ашиглаж болох шүү дээ. 

	4. Тэрчлэн бод малын шилбэний яс бол ямар нэгэн урлалын ба тоноглол болон товч зэргийг үйлдвэрлэн ашиглаж болох материалын нэг нь мөн. Эдгээрийг санаачлан ашиглах хэрэгтэй. 

	5. Манай ардын аж ахуйтнаас нядалж идсэн малынхаа цусыг асгаж гарздуулахгүй өөрсдийн идэшний хэрэгцээнд цөмийг ашигладаг туршлагыг хаяхгүй, улам амтлаг бөгөөд ашигтайгаар боловсруулан ашиглаж байх тухай өргөн санаачилгыг гарган ажиллах биз ээ. 


ЕСДҮГЭЭР БҮЛЭГ : ЗҮТГЭХ ХҮЧНИЙ МАЛЫГ ЯАЖ АРЧЛАН ХАМГААЛЖ ЭДЛЭХ ТУХАЙ

	Малыг зөв арчлан хамгаалж эдлэх явдал бол малыг өсгөн олшруулахын нэгэн нөхцөл нь мөн. Зүтгэх хүчний мал бол малчин ардын аж амьдралд ихээхэн туслалцааг үзүүлж байдгийг манай хөдөө аж ахуйн нэгдлийн гишүүд ба ардын аж ахуйтан бүр өөрсдийн ажил хөдөлмөр дээр анхаарч түүнийг дор дурдсан аргаар, арчлан хамгаалж эдлэхийн тулд зөвлөгөөн болгох үүнд:

	 

	АДУУГАА УНАЖ ЭДЛЭХ САЙН ТУРШЛАГЫН ТУХАЙ

	Эмнэг догшин адууг дааганаас нь эхлэн уналгад дасган сургаж номгоруулан номхон дөлгөөн болгож, эдэлгээнд дасгахдаа ойр зуурын ажилд уналга болгон ашиглаж дадлагажуулан, дараа нь шүдлэн насанд нь аль болохоор бага хөнгөн эдэлбэрлэх хэрэгтэй. Учир нь, ямар ч мал шүдлэх насандаа тэсвэр муутай, тарга хүчээ гүйцэд авах нь удаан байдаг бөгөөд өвөл хаврын хүйтэн улиралд эцэж турах нь хялбархан байдгийг анхаарах хэрэгтэй юм. 

	Адууг бүтэн нэгэн настай буюу дааганд нь уналгад сургахдаа хаврын эцэс, зуны эхний хагас улирлын дотор унаж сургах нь тохиромжтой. Анх уналгад сургаж байгаа дааганд хөнгөн, тохирох эмээлийг тохож, урьдаар хөтөлж зүгшрүүлэн дараа нь унаж яаралгүй хөдөлгөн явуулж, дасган дасгасаар газрын тэгш талбайд шогшуулах зэргээр унаж яваад, ууж эмээлийг авч нурууг амруулж байхдаа тохирсон давч чөдрөөр чөдөрлөж сургах хэрэгтэй. 

	Хэрэв уужим чөдрөөр чөдөрлөх юм бол явамхай болдог. Эмнэг даагыг унаж сургахдаа анх мордмогц ширүүн гуядаж давхиулан булгиулах зэргээр хүчлэн сургах гэж оролдох юм бол даага нь улам догширч, хөл шөрмөсөндөө гэм олохоос эхлэн ярдаглан булгих, эргэлдэн хоргодох зантай болоход хүрнэ. 

	Аль зөөлөн эвээр илж, маажиж малтах зэргээр алгуур зөөлөн дуу чимээ өгч биедээ дасгаж унахдаа ташуураар зөөлөн гуядаж, зөвхөн зүгшрүүлэх аргаар явуулж сургах хэрэгтэй. 

	Ингэж даагыг сургахдаа газрын уруу давхиж хөлд нь гэм олгохыг хэзээд болгоомжилж, газрын ялимгүй өөд буюу тэгш газар явахдаа бага зэрэг шогшуулан зүгшрэн номгорч дассаны нь дараа хатиргах зэргээр сургах хэрэгтэй. Ийнхүү аргаар унаж дасгалыг олгон олгосоор ойр зуурын богино эдэлбэрт уналга болгон ашиглах, хонь хурга хариулах ажилд уналга болгож, нөгөө уналгын бүдүүн морьдын эдэлгээнд хөнгөвчлөлийн туслалцаа болгох хэрэгтэй. 

	Эмнэг адууг дааганд нь унаж эдэлбэрт сургахгүй, бүдүүн болсон хойно нь сургаж унахад хялбар биш, эдэлбэрт дасаж дадлагажих нь удаан хөшүүн байдаг бөгөөд ярдаглаж өвчлөн эмгэглэхэд хүрдэг явдал олонтоо байдгийг бас анхаарах хэрэгтэй юм. 

	Морьдыг унаж эдлэхдээ юуны урьд бага шиг шогшуулж явсаар дараа нь ергөх хатирах явцын дундуур хэсэг хэсэг сажилж мориныхоо амьсгалыг дарж амруулан унаж эдлэх нь тохиромжтой. 

	Тэгэхгүй мордмогц ухасхийн үргэлжлэн хурдлан давхиулж байвал унааширч яваа морь нь удаан хугацаагаар эдэлбэрийг өгч чадахгүйд хүрнэ. 

	Унасан морио хайрлахгүй, газрын өөд уруу ба шавар намагтай буюу дэрс, довцог, хайр чулуутай газрыг үл хайхран хурдлан давхиулбал ул туурайд нь цус буулгахаас эхлэн хөл шөрмөсөнд нь гэм олгодог гэгчийг хэзээд анхаарах хэрэгтэй. 

	Унах мориныхоо ул туурайг үргэлжлэн гамнаж ариг гамтай эдэлбэрлэх юм бол морь нь үлэмж их ашиг тусыг хүргэж чадах болно. 

	Ер нь морийг зөв унаж эдлэх юм бол хэдэн зуун километр газар ч аялан явж чадах тэсвэр хатуужилтай юм. Манай морины онцлог чанар нь үүнд оршино. 

	Мориор аялан явах хүн унасан мориныхоо амыг сул тавьж ухасхийн, хоёр хөлөө хавсран давирч давхиулах юм бол тэр уналгад яваа морь нь түргэн ядарч зорьсон ажлаа бүтээж үл чадахад хүрч болох юм. 

	Ер нь байнгалан унах моринд хөнгөн богино ташуур тохиромжтой. Морийг гуядахдаа нэгэн газар нь үргэлжлэн гуядвал морины гуя ташаа нь хөндүүршин өвчилж, түүнээс халшран шарвах, тонгорох зантай болдог. Унаж яваа морио байнгалан гуядаж зүдрээхгүй, хааяа нэг зөөлөн гуядаж явуулах хэрэгтэй. 

	Унасан мориныхоо толгой цээж рүү ороолгон шавхарч байвал морь нь далдиран хазайж явах зантай болохоос эхлэн эсхүл нүдийг гэмтээхэд хүрнэ. 

	Сохор морийг эдлэхэд аль нүд нь сохроос шалтгаалан хазайж тэгш биш явах ба нүх шуудуу, хад чулуунд таварцаглан бүдэрсээр явж хөлөө гэмтээхэд хүрдэг болно. 

	Ер нь морины толгой, цээж рүү шавхарч зодохыг хэзээнээс эхлэн манай ард түмэн цээрлэсээр ирснийг ажил дээрээ мартаж болохгүй. Унаж яваа морио услахын урьд ихээхэн амьсгаалсан байвал түр амруулан амьсгалыг нь дарж дараа нь усалбал морь гүйцэд ундлах болно. Унаж яваа морийг аль ундарга бүхий буюу урсгал усанд ундлуулах хэрэгтэй. 

	Морио услахдаа эмээлийн хойд олмыг сулруулж ханатал нь услаад, дараа нь мордож явахдаа ойр зуурын газраа сажилж яваад, дараа нь ергөх, хатирах зэргээр аялан явах нь моринд тохиромжтой. 

	Тэгэхгүй, зүдэрсэн морийг бүгчим амьсгалж байхад нь усалбал усыг тавтай ханатал ундалж чадахгүйд хүрнэ. Түүнчлэн эмээлийн хойд олмыг сулруулахгүй хэвээр усалбал морины гэдсэнд шигдэж гүйцэд ундлахад нь саад болно. 

	Ус уусан морийг тэр даруйд нь сажилж явахгүй ухасхийн давхих буюу ялангуяа салхи сөрөн газрын өөд хүчлэн давхиулж амьсгалуулах юм бол тэр морь нь бүгчимдэн амьсгалснаас болж ханиалгахаас эхлэн эмгэглэхэд хүрнэ гэгчийг анхаарах хэрэгтэй. 

	Өвөл хаврын улиралд унаж яваа морины идэш тэжээл нь хүрэлцээтэй бол өдөрт нэгэн удаа услах хэрэгтэй. Гэвч зун намрын улиралд унаж яваа морийг өдөрт 2 удаа буюу халуун нартай бол 3 удаа услах хэрэгтэй. Хаврын улиралд морийг услахдаа хайлмаг шинэ цас идүүлэх буюу мөн цас мөсний тунамал шар усанд битгий усал. Унаж ядарсан морь чинь нуруугаа авч эмгэглэх болно. 

	Унаж эдэлбэрлэсэн морь бол сул бэлчээрлэн байгаа адуутай адилгүй эдэлгээндээ ядарч ундаасах нь түргэн байдаг. Унд ба идэш тэжээлийг сайн тохируулж арчлан хамгаалах хэрэгтэй. 

	Унаж яваа морины ул туурайг явдлын дундуур шалган үзэж байх хэрэгтэй. Түүнчлэн морины хөлсийг байнгалан хусаж цэвэрлэсээр явах хэрэгтэй. Тэгэхгүй бол өвөл хаврын хүйтэнд даарч жихүүцэхээс эхлэн эцэж турахын нэгэн нөхцөл нь болно. Зун намрын улиралд хатсан шаварлаг хөлс нь үстэй барилдан хатаж морины өнгө зүсийг доройтуулна. 

	Морийг намрын улиралд унаж эдлэхдээ залуу бага насны морьдыг голчлон унаж байх, өвөл хаврын улиралд эдэлбэрт хатуужсан бүдүүн номхон морио унаж эдлэх нь илүү ашиг тусыг хүргэх болно. 

	Ямар нэгэн ажилд яаралтай унаж давхиулсан морийг тэр дор нь хөдөлгөхгүй зогсоовол хөлд нь цус тунаж яван явсаар хөл муутай болдог байна. Тэгж давхиулсан морины амьсгал нь уужирч намдтал бага сага хөтлөн эргэлдүүлэн явуулж биеийн ба хөлийн хөшөөг гаргах хэрэгтэй. 

	Хол газар аялан явах хүн морин дээр биеэ цэгцхэн авч явбал морь гуйвж зүдрэх нь бага, түүнийг үл хайхран муруй хазгай сууж гуйван дайвж морио битгий зүдрээ. Мориныхоо жолоог хэтэрхий гэдрэг чанга биш бөгөөд тэгш богино шиг барьж яв. Морь сульдран зүдрэх нь багасах болно. 

	-Унасан морио аль ч улиралд бууж аажмаар амруулахдаа эмээлээ авч нурууг амруул. Тэгэхдээ эмээлээ дээш сэвж мориныхоо нуруунд тохмоо татаж амруулах хэрэгтэй. Ер нь үдшийн хар чийг манантай үест мориныхоо эмээлийг авахдаа заавал мориндоо тохмоо татах буюу эсхүл хуурай үнсийг нуруунд нь үрж эмээлээ авах хэрэгтэй. 

	Халуун нартай өдөр бол морины эмээлийг авахдаа нойтон чийгтэй өвс ногоог үрж, дараа нь эмээлээ авдаг заншлыг хэрэглэх хэрэгтэй. 

	Морийг унаж эдлэхдээ хүзүү толгойг илж маажиж биедээ эрхшүүлэх зэрэг зөөлөн аргаар ажиллаж байвал морь улам дөлгөөн номхон болж, эзэн хүний халамжид эрхэмсэн дасаж ижилдэн, сулравч эзэн хүнээ явгалан орхихгүй эргэлдэн хоргодох болно. 

	Морьдыг эдлэхдээ зодох занчих зэргээр айлган сүрдүүлж байвал улам аймхай догшин, хурц зантай болж үргэх өшиглөх байдалтай ч болж болно. 

	Морийг унж эдэлдэг хүн бол мориндоо эмээл хазаараа хэзээд тохируулан хэрэглэж явах хэрэгтэй. Моринд тохирсон тохилог эмээл, хазаар бол эдэлгээний морьдыг зүдрээх нь бага болно. Тийм учраас морины эмээлийн хавтас нь уртлаг байвал морины зоог уужим дарж морины чадалд тохирч, зүдрээх нь бага бөгөөд тогтвортой байх болно. 

	Морины эмээлийн олом жирмийг зөөлөн аятай материалаар тохируулан хийвэл морины үсийг үл халцлах болно. Ер нь эмээлийн олмыг бөс даавууны зэрэг материалаар хавтгай хэлбэртэйгээр сүлжиж хийвэл зохино. Хатуу сур буюу олс, дээсээр хийвэл морины хөлсөнд норж чангарч, хатаж сулрах зэргээр морины гэдэсний үсийг халцлан зүлгэж элэгдүүлэх буюу арьсны хөрсийг шалбалж эцэстээ эрээн цагаан үстэй болгон хувиргана. 

	Моринд эмээлээ тохохдоо нурууны үсийг хойш нь илж эмээллэх нь тохиромжтой. Тэгэхгүй эмээлээрээ үсийг сөргөн тохож эмээллэвэл морины нуруун дахь үсийг халцлан зүлгэхэд хүрнэ. Эмээлийн олом жирмийг эрчгүйгээр эгцлэн татаж байх хэрэгтэй. 

	Өндөрлөг сэрвээтэй моринд эмээлийг урагш нь тох. Гудгар сэрвээ цээжтэй моринд эмээлийг хойш нь тохвол эмээл тогтвортой байна. Морины эмээл тогтворгүй холбилзож байвал унаж яваа морь зүдрэх нь илүү. Унасан мориноосоо буух, мордохдоо тухай бүрд нь олом жирмийг шалган үзэж чанга сулыг тохируулж байх хэрэгтэй. 

	Түүнчлэн эмээлийн тохмыг хааяа шалгаж морины хөлсөнд хатуурсан байвал түүнийг зөөлрүүлж аятай болгосоор байх хэрэгтэй. 

	Морийг унаж эдлэхдээ хазаарыг мориныхоо толгойд сайн тохируул. Хазаар нь элбэгдэх буюу эсхүл давч бол морины хацар, шил, хамрыг халцалдаг гэм бий. Хазаарын сурыг нарийвтар зөөлөн сураар тохируулан зангидаж хийх хэрэгтэй. 

	Хазаарын амгайч төмрийг хэтэрхий бүдүүн биш, онцын нарийн ч биш, байдалд нь тохируулахдаа өө сэвгүй хөнгөвчилсөн маягтай байх нь тохиромжтой, хазаарын амгайч нь хэтэрхий бүдүүн бол морины амыг хүйтэнд хайрч шүдийг элэгдүүлнэ. Бас онц нарийхан бөгөөд өө сэвтэй буюу ирмэгтэй амгайч нь морины завжийг шалбална. 

	Морины хазаар ногтыг олс дээсээр буюу хялгасаар хийвэл ус чийгт норох тутам морины толгойд чангарч барих ба хатаж эгшихдээ сунаж тохиромжгүй болж морины толгойн шил, хацар, хамрын орчим дахь үсийг зулгалах гэм бий. 

	 

	МОРЬДЫГ ТЭРГЭНД СУРГАЖ ЭДЛЭХ ТУХАЙ

	Морьдыг тэргэнд сургаж эдэлбэл хөдөө аж ахуйд үлэмж их ашигтай тээврийг гүйцэтгэх болно. Морьдыг олноор тэргэнд сургаж тээврийн ажилд ашиглах юм бол зун намрын улиралд тэмээн хөсгийн тээврийг өөрчлөн чөлөөлөх боломжийг өгөх юм. Түүний үр дүнгээр эдэлбэрийн тэмээд нь зун намрын улиралд тарга хүчээ гүйцэд авч, өвөл хаврын улиралд тээврийн гол үүргийг гүйцэтгэх болно. 

	Морьдыг тэргэнд сургаж эдлэхдээ урьдаар сургах морьдоо уужим чөдрөөр өрөөлдөж хөнгөн ачаатай тэргийг хөллөж хазаарын жолооны хоёр талаас хоёр хүн богино шиг барьж анх явганаар жолоодон хөтөлж дасгалыг авхуул. 

	Дараа нь тэр сургаж байгаа морьдыг хэд хэдэн удаа дээрх аргаар тэрэг хөллөж зүгшрүүлэн дасгаад уул морьд нь хөллөсөн тэрэгнээс онцлон үргэж цочихгүй номхон дөлгөөн болж ирэхэд тэргэнд дассан номхон морийг унаж тэрхүү сая тэргэнд сургаж байгаа мориндоо тэргээ хөллөж ойр зуурын тээвэрт хөтлөн явж сургах хэрэгтэй. 

	Ер нь тэргэнд гүйцэд дадлагажиж сураагүй морийг тэргэнд хуучин сургасан номхон морьтой хамтатган хөтөлж дасган сургаж номгоруулах хэрэгтэй. Тэгж морийг тэрэг хөллөж тун эвтэй аргаар сургавал цаашдаа тээврийн ажилд үлэмж их тусыг хүргэнэ. 

	Анх тэргэнд сургаж байгаа морийг хүчлэн зодож занчих зэргээр аашилбал тэр морь нь тэргэнд сурах боловч эдэлгээнд явахдаа олон янзын халширсан зан байдалтай болж хазах, өшиглөх, үргэх, цочих нь үлэмж болно. 

	Анх тэргэнд хөллөн сургаж байгаа моринд хүнд ачаатай тэрэг хөллөж хүчлэн зүтгүүлбэл нуруу зоонд нь гэм олгох буюу үгүй боловч тэгж зүтгүүлсэн морь нь халшран зүрхшиж тэргэнд ойртон орж хөллүүлэхээс бэрхшээн зайлсхийх зан авиртай болдог. 

	Тэрэг хөллөсөн морины толгой цээж рүү шавхарч гуядах нь моринд тохиромжгүй. Хэрэв явуулах шаардлагатай бол морины гуя ташааны орчим хааяа нэг шавхран гуядах аргаар явуулах хэрэгтэй. Тэгэхгүй, морины жолоог дугтран толгой цээж рүү нь ороолгон шавхарсаар байвал тэр морьд нь замаар явахдаа хэзээд далдиран хазайж санаашран зүрхших болно. Тэрэгний морийг тэгж эдлэхэд тохиромжгүй. Алс холын аянд явах тээврийн морины туурайг тахалж эдлэх хэрэгтэй. 

	Тахтай морь бол халтиргаатай буюу хатуу газарт явахдаа зүтгэх хүч нь илүү бөгөөд хөл нь улдахгүй байх болно. Ер нь тэрэгний морины хөл туурайг байнга шалган үзсээр явах хэрэгтэй. 

	Морин тэрэгний тоног хэрэгсэл нь хөллөх мориндоо яв цав тохирсон байх нь чухал юм. 

	Тэрэгний тоног хэрэгсэл нь хэчнээн зөөлөн аятай байвал зүтгэх хүчний морь нэгэн жигд зүтгэж хүчээ өгч чадна. 

	Алс хол аялан явах хүмүүс бол морин тэрэгний тоног хэрэгслийг сэлбэн засах сэлбэгийг бэлтгэн авч явах хэрэгтэй. 

	Хэрэв тэрэгний тоног хэрэгслийн хэмжээ нь харилцан тохироогүй тэгш биш буюу тэр нь хатуу, тохиромжгүй материалаар хийгдсэн байвал зүтгэн яваа морь нь гүйцэд зүтгэж чадахгүй, эцэж ядрахаас эхлэн үс арьс нь зулгаран халцрах зэргээр гэмтэх болно. 

	Морин тэрэгний тоног хэрэгслүүдийг цаг тухайд нь байнгалан шалган үзэж засамжлан тохижуулсаар байх хэрэгтэй. 

	Морин тэрэгний ачааны хүндийн хэмжээг нэгэн жигдээр тогтоож болохгүй юм. Учир нь, тэргэнд хөллөн явуулж байгаа морины хүч чадал харилцан адилгүй, түүнчлэн тэр орон нутгийн аялан явах газрын хол ойр, тэрчлэн явах замын бартаатай эсэх эдгээрийг харьцуулан зохицуулж тэрэгний тээвэрлэх ачааны хүндийн дундаж хэмжээг тохируулах хэрэгтэй байдаг. 

	Гэвч өнөөдрийн тэргэнд хөллөсөн морины ачаа тохирсон юм шиг байвч маргааш нь үлэмж өөд өндөрлөг газраар зүтгүүлэх бол тэр морин тэрэгний ачааг зохицуулан хөнгөвчлөх явдал аяндаа шаардагдах нь мэдээжийн хэрэг. 

	Эцэж цуцаж яваа морин тэрэгний ачааг хөнгөлөн бага болгох хэрэгтэй. Тийнхүү морьдын хүч чадлыг зөвөөр тээвэрт ашиглан хэрэглэх явдал нь манай орны мал аж ахуйд ихээхэн туслалцаа үзүүлж чадах юм. 

	Манай хөдөө аж ахуйн нэгдэл, ардын аж ахуйтан нь морин тэргийг олноор үйлдвэрлэж, зүтгэх хүчний морийг тэргэнд хөллөж дадлагажуулан сургах хэрэгтэй. 

	Түүнчлэн хангайн бүс, тал хээрийн бүс дэх хөдөө аж ахуйн нэгдэл, ардын аж ахуйтнаас өвөл хаврын улиралд богинын тээвэрт зориулж морь, тэмээнд хөллөх чаргыг олшруулан үйлдвэрлэж үлэмжхэн цастай байхад морь буюу тэмээндээ чарга хөллөж ачаа тээврийг нэвтрүүлэн ашиглах нь чухал юм. Чарга бол хийхэд хялбар, цастай цагт морь буюу тэмээний зүтгэх хүч төдий шаардагдахгүй гэдгийг ухамсарлах хэрэгтэй. 

	Адуун сүргийг эдэлбэрлэхдээ азаргыг 1 дүгээр сараас эхлэн 7 дугаар сарын дундуур хүртэл хугацаанд эдэлбэрээс бүрнээ чөлөөлөх хэрэгтэй. 

	 

	ТЭМЭЭГЭЭ ХЭРХЭН ХАМГААЛЖ АШИГЛАН ЭДЛЭХ ТУХАЙ

	Бага тэмээг анх эдэлгээнд сургахдаа бүтэн хоёр насанд нь буйл хатгаж 3 насанд нь эдэлбэрт сургавал тохиромжтой. Тэмээг хаврын дулаан өдөр буюу намрын сэрүүн эхэлж бүхий үед анх унаж сургах бөгөөд тэхдээ урьд хоёр хөлий нь таваглаж богочлон хэвтүүлэх ба босгож заншуулаад дараа нь унахдаа давч ногтоор ногтолж туйлуулахгүйн тул ногтны шижмийг бурантагтай тэнцүүлэн барьж, толгойг гэдрэг нь гэдийлгэн аажмаар зөөлөн аясыг дагуулан явуулж зүгшрүүлнэ. 

	Тийнхүү сургаж байгаа тэмээг уналгад дасмагц бэлчээрлэсэн хонио хариулах буюу ойр зуурын ажилд унаж шударгашуулан сургах хэрэгтэй. 

	Сургаж байгаа тэмээг хэвтүүлэхгүй, босоо байхад нь бууж мордох зэргээр сургах юм бол хожимдоо тэр тэмээ нь хэвтэхгүй болох буюу хэвтэвч босон харайх муу зантай болдог. Уналгад сургахдаа хэзээд хэвтүүлж сургах хэрэгтэй. 

	Бага тэмээг давч ногтоор ногтлохгүй бол орилоо бархираа болж сэвсээ хаях зантай болдог. 

	Бага тэмээг уналгад дадлагажин сурч номхон дөлгөөн болмогц эвдэрч хэмхрэхгүй хөнгөн бага сага ачааг нуруунд нь ачиж сургах хэрэгтэй. Тэгэхдээ урд хоёр хөлийг нь богочлон хэвтүүлж, ачаагаа ачиж дуустал хэвтүүлж сургах хэрэгтэй. Сайн богочлон хэвтүүлж сургахгүй бол босомхой болдог шүү дээ. 

	Тэмээгээ унаж ачих ажилд сургаж эдэлбэрлэхдээ зодож занчихгүй, аль зөөлөн эелдэг аргаар ажиллаж байвал улам номхон болно. 

	Тэмээ унахдаа нурууны үс ноосыг уруу нь дарж илэн тохшилж, унаалан явахдаа урьдаар зөөлөн алхлуулж, дараа нь тэгш газар зогдор хөдөлгөж явах нь тохиромжтой. Түүнийг харгалзахгүй, газрын өөд уруу гүйлгэн тэшүүлж байвал, хөлд нь гэм олгоход хүрнэ. 

	Унаж эдэлж хөлөргөсөн тэмээг бэлчээрт нь тавьж идэшлүүлэхдээ нуруунд нь тохом татаж бай. Тэгэхгүй бол салхи цохиж өвчлүүлэхэд хүрч болох юм. 

	Тэмээгээр унаалан явахдаа газрын аль нам зөөлнийг дагаж явбал тэмээнд тохиромжтой. Харин хад чулуун дундуур буюу газрын бэрхлэгийг харгалзахгүй явбал ул тавагт нь чулуу шаахаас эхлэн хөл шөрмөсөнд нь гэмтэл учруулахад хүргэнэ. Ялангуяа тэмээ эгц уруу газар явахдаа бусад малаас ялгавартай байдгийг харгалзах хэрэгтэй. 

	Зун, намрын улиралд тэмээгээ унаж эдлэхийг аль болохоор цөөвчилж тарга хүчийг авхуулж ул тавгийг бэхжүүлэхийг хичээх хэрэгтэй. 

	Буурт сая гарсан, хээл олсон ингийг тэр даруйд нь битгий уна. Ялангуяа тохошгүй зайдан унавал сувайрдаг гэдгийг санах хэрэгтэй. Алс хол унаалан явах тэмээний тохшийг зузаал. Нимгэн тохош бол тэмээний нурууг халцлан өвчлүүлэх болно. 

	Хөсөг тээврийн аянаар яваа хүн замын хажуу дахь нутгийн айлаар хэсүүчлэн явбал унасан тэмээ нь зүдэрч эцэж турахаас эхлэн ул таваг нь нимгэрэн муудна. 

	Ер нь унаалан яваа тэмээний унд хоолыг тэнцүүлэн явахыг чухалчил. Уналгын буюу ачаа тээврийн тэмээг арчлан хамгаалж аятай зөөлөн эдэлбэл алс холын газрыг туулан давж аль зорьсон хэрэг ажлаа бүтээж чадна. 

	Тэмээн хөсгөөр ачаа тээврийг нуруу ачиж алс хол аялан явах бол хөсгийн тэмээг 15 буюу 25 орчим тоогоор угсран хөтлөхөөр нэгэн суурь болгох хэрэгтэй. Түүнээс илүү олноор угсран хөтлөх нь тэмээнд тохиромжгүйн дээр ачаагаа ачих буулгахад удааширч, сүүлчийн тэмээ үлэмжхэн зүдрэх жишээтэй юм. 

	Ер нь тэмээн хөсгөөр намрын сэрүүн улирал болохоос эхлэн хаврын дулааны улирал ойртож, үс ноос нь хөндийрөн унах хүртэл тээврийн ажил хийх нь тохиромжтой. Аян жинд аялан явахын өмнө явах хөсгийнхөө тэмээг хэдэн хоногоор сэрүүн газар сойруулан уяж гэдсийг нь хөнгөрүүлээд аялан явбал тэмээ нь хөлөрч ядрах нь бага байна. 

	Аяны тэмээг шөнө ихэвчлэн явж үүр цайхын өмнө тэмээний нойр хүрэх цагийг харгалзан буудаллаж хэвтэшлүүлэн амруулаад, өглөөний нар гармагц бэлчээрлүүлэн идэшлүүлж байгаад үдээс хойш 3 цагийн орчимд тогтмол цагаар нэгэн жигд алгуураар аялан явах нь тэмээнд тохиромжтой. 

	Ийнхүү аялан явахдаа тэмээний идэш бэлчээр, усыг тэнцүүлэн хоног буудлын газрыг тохируулах хэрэгтэй Тийм учраас замнан явах замын дагуу хаа ямар нэртэй газар аяны тэмээний идэш бэлчээр, ус ундны хүрэлцээгээр ямар болохыг урьдаас мэдэж, хоног буудлыг зохицуулсан төлөвлөгөөтэйгөөр аялан явах хэрэгтэй. 

	Тийнхүү аялан явахдаа бага залуу тэмээг түрүүн эгнээнд угсран хөтөлж, түүний дараа нь ачаа тээвэрт явж дадлагажсан бүдүүн тэмээг угсран нэгэн жигд алхшаар тохируулан явбал тэмээнд тохиромжтой. 

	Түүнийг харгалзахгүй бүдүүн тэмээг түрүүчлэн хөтөлж, бага тэмээг сүүлд нь угсрах юм бол бага тэмээ нь бүдүүн тэмээний алхшийг гүйцэв ядаж явсаар эцэж зүдрэх нь үлэмж. Түүгээр ч барахгүй буйл бурантгаа сугалан авч хоцроход хүрнэ. Ер нь түрүүчийн тэмээ нь хоног буудлын газраа очоод ачсан ачаагаа буулгаж нуруу нь амсхийж байхад сүүлчийн тэмээ нь ачаагаа буулгаж амжаагүй байх жишээтэй юм. 

	Тэрчлэн тэмээндээ ачаа ачихдаа юуны урьд бүдүүн тэмээний ачааг урьдал болгон ачиж, дараа нь бага залуу тэмээний ачааг ачих хэрэгтэй. Тэрхүү тээврийн ачааг ачихын урьд нийт тэмээний хомыг сайтар тэгшлэн засах хэрэгтэй. 

	Тэмээний хомыг тэгшлэн засамжлахдаа тэмээний үс ноосыг сөргөлгүй уруу илж дотуур нь нимгэн зөөлөн бамбай ширдгээр ороож, гадуур нь зузаан бамбай ширдгээр давхарлаж хомнох хэрэгтэй. Сэрвээ өндөртэй тэмээний хавчлагыг урагш нь ялимгүй гулдайлгаж хомнох, хотгор сэрвээтэй буюу бага тэмээний хавчлагыг хойш нь гэдийлгэн хомнох нь тохиромжтой, тэгвэл тэгнэсэн ачаа нь тэгш байх болно. 

	Аян жинд яваа хүн бол тэмээний буйл бурантаг, тэмээний ул тавгийг тахлах тахны шөвөг хэрэгслийг бэлтгэн авч явах хэрэгтэй. Аялан яваа тэмээний ул таваг нь нимгэрэн муудаж байгаа эсэхийг байнга ажиглан хянаж яв. 

	Ялангуяа тэмээний замнан явах замын цас нь мөсөжиж халтиргаатай болсон буюу үргэлжилсэн өвстэй газарт тэмээний ул таваг хойш урагшаа холгож зүлгэгдсээр нимгэрэн муудах нь хялбар байдгийг анхаар

	Аянд явах хүн бол тээвэрлэн яваа ачааны баглаа боодлыг тухай бүрд нь шалгаж тэгнэх гогцоо нь сунаж урт болсон байвал богино болгон тохируулж байх нь чухал. Баглаа боодлын тохиромжгүйгээс болж тэмээ зүдрэх нь илүү байдгийг бас санах хэрэгтэй. 

	Ачиж яваа ачаагаа замын зуур цас борооны зэрэг нойтон чийгээс үргэлжид хамгаалах хэрэгтэй. Хэрэв ачаагаа норж чийг авсан байдалтай бол тэр даруйд нь залхууралгүй задлан хатааж гэмтэл учруулахгүйн төлөө санаачлан ажиллах нь чухал. 

	 

	ТЭМЭЭГ ТЭРГЭНД ХӨЛЛӨЖ ЭДЛЭХ ТУХАЙ

	Тэмээг тэргэнд хөллөж ачаа тээвэрт эдэлбэрлэх ажлыг манай хөдөө аж ахуйн нэгдэл, ардын аж ахуйтнаас өргөн хэмжээгээр дэлгэрүүлэх нь чухал юм. 

	Тэмээг нуруу ачиж эдлэхэд, ачааг өдөр бүр хоног буудал бүхэнд буулгах ачихаас эхлэн баглаа хүлэх хүртэл багагүй хэмжээгээр хүний үлэмжхэн хөдөлмөр шаардагдахын дээр тэмээг нуруу ачсанаас тэмээгээ тэргэнд хөллөж ачаа тээвэрлэхэд хүний өдөр тутмын хөдөлмөр хэмнэгдэж үлэмж илүү ачааг тээвэрлэх болно. 

	Тэмээг тэргэнд хөллөж сургах ажил бол төдий л үлэмж ажиллагаа шаардахгүй. Гагцхүү тэмээг 3 насанд нь анх тэргэнд сургах нь тохиромжтой. Үүнд, урьдаар тэргэнд дасгаж, дараа нь хөнгөн бага сага ачаатай тэргэнд хөллөж номхон тэмээг зэрэгцүүлэн хөтөлж дасган дасгасаар тэрэгний эдэлбэрт сургах хэрэгтэй. 

	Ер нь анх тэргэнд сургаж байгаа тэмээг урьд тэргэнд хөллөгдөж сурсан тэмээний хамт угсран хөтөлж дадлагажуулах хэрэгтэй. Тэгвэл тэргэнд сая сургаж байгаа тэмээ нь тэрэгнээс үргэж цочих нь бага, дасгалыг олж түргэн номхон болж сурдаг. Тэмээн тэргийг олноор үйлдвэрлэн хийж тэмээн тэргээр тээвэрлэх ажлыг хөгжүүлэх хэрэгтэй. 

	Тэмээн тэргийг олшруулбал аялан явах тэмээний бие махбодод гэм олгох нь бага. Нуруу ачихад тэмээний хавирга, хондлойг хомоор холбох буюу тэгнэсэн ачааны хүндээс болж бөхийг холгох, биеийн хэлбэрийг өөрчлөхөд хүрдэг явдал цөөнгүй байдаг. Ачааг ачиж буулгах гэж тэмээг түлхлэн зүдрээх явдлаас чөлөөлөх болно. 

	Тэрэг хөллөсөн тэмээний бөх нь хэлбэрээ алдахгүй үзэмжтэй байх нь мэдээжийн хэрэг. Нуруу ачих тэмээнд хом шат, татлага гэх мэтчилэн олон зүйлийн шаардлагатай бол тэр нь хэмнэгдэж зөвхөн тэрэгний хөллөгөөр хязгаарлагдах жишээтэй юм. 

	Тэмээн тэргээр хол ойрын тээвэр гүйцэтгэж байх юм бол тээвэрт олон тооны хөсгийг цөөвчлөх нөхцөлтэй болно. Тэгж тэмээний тоог цөөвчилснөөр үлдсэн тэмээ нь өдөр тутмынхаа аж ахуйн хэрэгцээнд туслалцаа үзүүлэх боломжоор хангагдах юм. 

	Тэргэнд хөллөсөн тэмээг угсран хөтлөхдөө 12-оос 18 хүртэл тоогоор тохируулах нь холын аянд тохиромжтой. Тэргэнд хөллөсөн тэмээг угсран хөтөлж явуулахдаа нуруу эдэлсэн тэмээний нэгэн адил ажиллах хэрэгтэй. Жишээ нь: ойрмог тэргэнд сургасан залуу бага тэмээг түрүүнд нь, сурамгай бүдүүн тэмээг дараад нь угсран хөтлөх хэрэгтэй. 

	Тэрчлэн өдөр шөнө аялан явах байдал ба үдлэх хоноглохдоо тэмээгээ амруулж идэшлүүлэн бэлчээрлүүлэх цагийг ашиглаж, тэргэнд ачсан ачааны баглаа даруулгыг байн байн чангалж, тэрэг нэг бүрийг шалган үзэж засамжлах зэргээр аялан явах хэрэгтэй. 

	Тэрчлэн тэмээний хөллөг тоногийг шалган үзэж засамжлан тохижуулж явах нь эдэлбэрийн тэмээг зүдрээх нь бага болно. 

	Тэмээн тэргээр аялан явахдаа тэрэгний тоног хэрэгслийн сэлбэгийг мөн тэргээ сэлбэн засах багаж хэрэгслийн хамт бэлтгэн авч явах нь чухал. 

	Алсын өөд газар аялан явах бол тэрэгний ачааг урагшлуулан ач. Хэрэв уруу газар удаанаар явах бол мөн ачааг хойшлуулан ачих хэрэгтэй. 

	Тэмээн тэргээр аялан явах зам нь нуруу ачсан тэмээний замнан явах замаас уужим, хад чулуу багатай тэгширхүү байвал тэмээ ба тэргэнд ч тохиромжтой. 

	Ер нь аяны хүн бол хоног буудлын газарт авч яваа ачаа ба хөсгийн малаа шөнийн цагт ээлжлэн манаж сэрэмжтэй явах хэрэгтэй. 

	Аялан явахдаа тогоо шанагаа тэр дор нь цэвэрлэж бай. Цасгүй бол уух усаа тээж яв. Түүнчлэн орой нар шингэхийн өмнө түлшээ түүвэрлэн бэлтгэж явах хэрэгтэй. 

	Хэрэв үргэлжилсэн цастай бол аяны тэмээг хэвтэшлүүлэхээр тэр газрын цасыг сайн арилгаж, тээвэрт яваа тэмээгээ хэзээд арчлан хамгаалсаар явах хэрэгтэй. Үүний тул хол, ойр аялан явах хүмүүс нь төмөр буюу модон малтуур хүрзийг авч явах нь мэдээж хэрэг. 

	Ер нь ердийн ямар нэгэн хөсгөөр аялахдаа хөдөлмөрөө нэгтгэж хамтран эвсэж ажиллах, мөн газар сайн мэдэх бөгөөд аяны дадлага туршлагатай хүнийг майхны ахлагч болгон ажил дээрээ түүний сургамж зөвлөгөөг авч эв нэгдэлтэй, ажил хөдөлмөрөө алагчлалгүй чадлын хэрээр эвсэн эмх журамтай ажиллаж явах хэрэгтэй. Хөсгийн малыг бэлчээр усаар дутагдалгүй болгох явдал бол аянчин хүний гол анхаарах үүрэг нь мөн. 

	Тэмээг эдэлбэрлэхдээ буурыг 10 дугаар сарын 1-нээс 4 дүгээр сарын 1 хүртэл эдэлбэрээс бүрэн чөлөөлөх хэрэгтэй. Түүнээс бусад улиралд бага сага эдэлбэрлэж болох юм. 

	 

	Үхрийг тээврийн эдэлбэрээс чөлөөлж асрамжлахыг хөдөө аж ахуйн нэгдэл, ардын аж ахуйтнаас эрх биш анхаарууштай юм 

	Үүнд зөвлөгөөн болгох нь:

	Эр үхрийг ямар нэгэн тээврийн зүтгэх хүчинд ашиглах явдлыг ойрын ирээдүйд бүрмөсөн чөлөөлж, түүний оронд морин тээврийг тус орны хэмжээн дээр зориуд өрнүүлэн хөгжүүлэх нь үлэмж илүү ашигтай юм. Шар үхрийг тээврийн ажилд жинхэнэ эдэлбэрлэх хугацаа богино бөгөөд эдэлбэрт яваа үхрийн аялал нь удаан хугацаатай, харьцааны хувьд дөхөмгүй байдлыг харгалзаж манай хөдөө аж ахуйн нэгдэл, ардын аж ахуйтнаас морин тэргийг олноор үйлдвэрлэж өөрсдийнхөө хөсөг тээврийн ажилд морин тээврийг хөгжүүлэн үхэр сүргийг тээврийн ажлаас чөлөөлөх боломжийг бий болгох хэрэгтэй юм. Тийм учраас хөдөө аж ахуйн нэгдэл, ардын аж ахуйтнаас үхэрт хөллөх тэргийг нэмэн үйлдвэрлэх явдлыг аль болохоор цөөвчилж оронд нь моринд хөллөх тэргийг олшруулан үйлдвэрлэхийн хамт морин тэрэгний тоног хэрэгслийг хүрэлцэх хэмжээгээр тохижуулан бэлтгэж морийг тэргэнд хөллөн сургаж, айл өрх бүр морин тээвэртэй болохын тулд дор бүрнээ санаачлан ажиллаж чадах юм бол өдөр тутмын аж амьдрал дээр үлэмжхэн ашиг тусыг олох болно. 

	Үхэр сүргийг хөсөг тээврийн ажлаас чөлөөлж, түүний арчлагаа маллагааг сайжруулан асрамжлах явдал бол үхэр сүргийг өсгөн хөгжүүлж, ард түмний аж амьдралд үлэмж илүү ашиг тусыг хүргэх юм. Энэ зөвлөгөөг ойрын жилүүдэд биелүүлэхийн тулд өөрсдийн анхааралд авахыг гүнээ итгэхийн хамт одоогийн тээвэрт эдэлбэрлэж байгаа үхрийг арчлан хамгаалж эдэлбэрлэх тухай зөвлөгөө болгох зүйлийг дор дурдвал:

	1. Эр үхрийг эдэлбэрт анх сургахдаа бүтэн 2 настайд нь дөрлөж, 3 настайд нь хөнгөн ачаатай тэрэг хөллөж, зүгшрүүл. Дараа нь ойр буюу түр зуурын өдөр тутмын богино тээврийн ажилд дадлагажуулан сургах хэрэгтэй. Тэгэхдээ хүнд ачаатай тэрэг хөллөж хүчлэн зүтгүүлэх нь тохиромжгүй. 

	Анх тэрэг хөллөж тээвэрт сургаж байгаа үхрийг ширүүнээр хүчилбэл тэрхүү үхэр нь ярдаглан мушгилдаж халшрах заншилтай болдог. Тийм учраас үхрийн зүтгэх байдалд нь тохируулж ташуурын сураар зөөлөн залах маягаар гуядаж хөтлөн зүгшрүүлж дасгах хэрэгтэй. 

	Анх тэрэг хөллөж байгаа үхэр бол тэрэгний буулгад дасаагүй учраас хүчлэн зүтгэх нь муу байдаг. Түүндээ удаандаа дасаж зүтгэх нь ахидаг болно. Тэр байдлыг харгалзаж ойр зуурын газраас ус түлшний зэрэг зүйлийг түр зөөвөрлөх зэргээр хөнгөн эдэлбэрт явуулж дасган дасгасаар ахиулан сургах хэрэгтэй. 

	Эдэлбэрт сургаж байгаа үхэр бол эмнэгших нь түргэн байдаг. Тиймээс даруй даруйхан нэг хоёр өнжөөд хоёр буюу 3 цагийн хугацаагаар эдэлбэрлэж байх хэрэгтэй. Тэгэхдээ өдөр бүр эдэлбэрлэх хэрэгтэй гэж байгаа юм биш, тээвэрт сургаж дадлагажихад нь тэрэг хөллөсөн бүдүүн үхрийг дагалдуулан богинын тээвэрт явуулж, дараа нь тэр үхрийн байдалд тохируулж уртын тээвэрт эдэлбэрлэх хатуужлыг олгох хэрэгтэй. Ер нь үхрийг шүдлэн насанд нь уртын тээвэрт явуулахгүй, эдэлбэрээс чөлөөлөн гамнах хэрэгтэй. 

	2. Үхрийг тээврийн ажилд эдлэхдээ хаврын эцэс. зуны эхний тэргүүн хагаст тээврийн ажлаас түр чөлөөлж махлуулан таргалуулахыг чухалчил. Түүнчлэн намрын сүүлчийн хагасаас 11 дүгээр сар хүртэл хугацаанд үхрийг эдэлбэрээс чөлөөлөх нь чухал юм. Тийм учраас үхрийг эдэлбэрлэх тохиромжтой хугацаа бол 7 дугаар сараас 8 дугаар сарын 15 хүртэл, мөн 11 дүгээр сараас 1 дүгээр сар хүртэлх хугацаа мөн болно. Холын тээвэрт явуулахын урьд 3-аас 5 хоног хүртэл бүтэн идэшлүүлэхгүй, цөөн цагаар уяж гэдсийг хөнгөрүүлэн сайн эдэлбэрлэх хэрэгтэй. 

	Ялангуяа намрын тарган үхрийг заавал уяж сойх нь чухал юм. Зуны улиралд үхэр тэргээр аялан явах хүн бол өдөр үхрээ амруулж идэшлүүлээд үдшийн сэрүүн ормогц аялан яваад үүр цайхаас өмнө буудаллаж, аяны үхрийг амруулах нь тохиромжтой. Түүнчлэн намрын эцэс, өвлийн эхний улиралд бол оройн жавар орохоос эхлэн шөнө хүйтнийг ихэвчлэн аялж үүр цайхын өмнө буудаллаж үхрээ амруулахаар хоног буудлын бэлчээр, ус өвсийг тохируулах хэрэгтэй. Тэр байдлыг харгалзахгүй, өдөр аялан яваад шөнө үхрээ амруулах гэдэг бол буруу юм. Өвлийн хүйтэнд хөлдүү газар удаан хэвтэшлэх тутам үхэр даарч бээрэх явдлаас болж эцэж турах нь үлэмж байдаг. Нөгөөтээгүүр, шөнийн цагт үхэр гүйцэд идэшлэн бэлчээрлээд амарч чадахгүй нь мэдээжийн хэрэг. Тийм учраас дээр дурдсан зарчмаар аялан явах нь аяны үхэрт тохиромжтой юм. Хоног буудлын газарт үхэр нэг бүрийн хэвтэшлэх газрын цас зэргийг арилган цэвэрлэж өгөх хэрэгтэй. 

	Түүнчлэн өвлийн хүйтэнд эдэлбэрт яваа үхрийн биед хуралдсан цан хүүрэг ба хамрын дөрд хөлдсөн мөс цасыг тухай бүр арилган цэвэрлэж яв. Аялан явах замын дагуу үргэлжлэн хөрлөж хатуурсан цастай бол аяны үхрийг нэгэн өдөр алгасаад ундаргатай буюу урсгал харз усанд усалж явах хэрэгтэй. Ганцхан аяны үхрээр хязгаарлахгүй, бусад хөсгийн морь, тэмээг иймэрхүү зарчмаар усалж байх хэрэгтэй. 

	Зуны улиралд бол хөсгийн малыг өдөрт хоёр удаа усалж явах нь тохиромжтой юм. Тэгж услахдаа урьдаар бага зэрэг идэшлүүлэн бэлчээрлүүлж байгаад усалж, дараа нь ахин идэшлүүлэн бэлчээрлүүлэх жишээтэйгээр аялан явж байх хэрэгтэй. 

	Үхэр тэргээр аялан яваа хүн бол зуны улиралд нэгэн өдөрт 12—15 километр, намрын эцэс, өвлийн эхний улиралд бол нэгэн өдөрт 15-18 километрээс холгүйгээр бодож хоног буудлыг тохируулан үхрийнхээ бэлчээр усыг зохицуулан арчлан хамгаалсаар явах хэрэгтэй юм. 

	Тэгэхдээ үд, хоногийн газарт тэрэг тоногоо байнга шалган үзэж сэлбэн засаж тохижуулахын хамт тээвэрлэж яваа ачааны баглаа хүлгээс эхлэн тэгшитгэн засаж авч яваа тээврийн ачаагаа хэзээд арчлан хамгаалж явах үүрэгтэй юм. Түүний нөгөөтээгүүр тэрэг тоногоо сэлбэн засах багаж хэрэгслүүдийг бэлтгэн авч явах хэрэгтэй. 

	Үхэр тэргээр аялан явах хүн бол угсран хөтлөх үхрийг 15—20 хүртэл тоогоор тохируулах нь үхэр нэг бүрийг зам зуураа арчлан хамгаалахад тохиромжтой юм. Үүнээс илүү тоогоор үхэр тэргийг угсран хөтлөхөд аяны үхэрт зүдэргээ тохиолдох явдал цөөнгүй гардаг. Нэгэн хэсэг болгож угсран хөтлөх үхрийн хамгийн түрүүнд эдэлбэрт дадлагажсан бүдүүн үхрийг явуулж түүний дараа саяхан эдэлбэрт орж байгаа үхрийг угсарч, сүүлчийн хэсэгт нь эдэлгээнд явж сурсан бүдүүн үхрүүдийг угсрах жишээтэйгээр аялан явбал үхрийн алхшийг тохируулах боломжийг олгох болно. 

	Үхэр тэргээр аялан яваа хүн эдэлбэрт яваа үхрээ арчлан хамгаалахын тулд онцлон анхаарвал зохих зүйл нь:

	1. Хөллөж яваа тэрэгний цөн буюу дугуй нь элэгдэж өнцөг булан болсноос болж үхрийн зүтгэх хүчийг үлэмж зарцуулдаг гэмийг анхаарч тэрэгний цөн буюу дугуйн мөөрийг шалган үзэж засамжилсаар явах хэрэгтэй. 

	2. Тэрэгний буулга ба шоохой нь хөллөх үхэрт тохироогүй бол тэр үхэр нь ачаатай тэргийг сэрвээ зоогоороо хүчлэн зүтгэж үлэмж зүдэргээтэй байдгийг анхаарч, тоног хэрэгслийг үхэр нэг бүрд сайн тохируулах хэрэгтэй. 

	3. Тэрэг нэг бүрд ачсан ачааг явах газрын байдалд тохируулан ачих нь чухал юм. Хэрэв газрын өөд явах бол тэрэгний ачааг урагш нь ач, уруу газар бол ялимгүй хойш ачих хэрэгтэй. Ачааны даруулгын татлага баглааны сул муугаас болж хөллөн яваа үхэр ба морь, тэмээг үлэмж зүдрээхэд хүрдэг болно. 

	Бухыг хээлтүүлгийн үед ямар нэгэн эдэлбэрээс бүрмөсөн чөлөөлөх хэрэгтэй. Хээлтүүлгийн хугацаа өнгөрсний дараа ойр зуур хөнгөн ажилд эдэлж болох юм. 

	4. Аялан яваа хүн замын дагуу үд, хоногийн төлөвлөгөө зохиохдоо тохиолдох замын бартаатай хүнд буюу хөнгөнийг харгалзаж хөсөг тээврийн малыг хаа ямар газарт амруулах, мөн аялан явах өдрийн хэмжээг богино болгох буюу уртатгах зэргийг анхаарах хэрэгтэй юм. Жишээ нь: газрын өөд буюу шавар намагтай хүнд замд 1 өдөрт аялан явах газрын холын хэмжээг багасгах, хөсгийн амралтын цагийг нэмэгдүүлэх, түүнчлэн тэгш буюу бартаа багатай шавар намаггүй, эсвэл цас багатай хөнгөн замд бол аялан явах газрын холын хэмжээг зүй зохисоор нэмэгдүүлэх жишээтэйгээр тохируулах хэрэгтэй, тэхдээ хөсгийн малын үдлэх, хоноглох газрыг заавал өвс бэлчээр, усаар тохируулсан байх ёстой. 

	5. Замын дагуу онцлон үзэх цас зудтай бол ямар ч хөсгөөр аялан явах хүн замын дагуу хөсгийн малаа тэжээх өвсийг хүрэлцэхүйцээр тээвэрлэн явах буюу эсхүл тохиолдох орон нутгийн бэлтгэсэн өвсөөр хөсгийн малыг тэжээхээр холбогдох газар буюу хүмүүстэй хэлэлцээ хийж хөсгийн малыг цаг тухайд нь асрамжлах ажлыг зохион байгуулах хэрэгтэй. 

	6. Ердийн хөсгөөр аялан явах хүн бол тэмээ, морь, үхэр аль ч хөсгөөр аялан явахдаа нэгэн хэсэг явах хөсөг бүрд нэг хоёр хөнгөн бага ачаатай хөсгийг авч явах хэрэгтэй. Замын зуур ямар нэгэн шалтгаанаар хөсгийн мал нь эдэлбэрээс зайлшгүй чөлөөлөгдөх шалтгаан тохиолдвол түүний ачааг саадгүй тээвэрлэх бололцоотой байх нь чухал юм. Үүнийг аянчин бүр анхаарах хэрэгтэй. 

	7. Дээр дурдсан эдэлбэрийн бүх малыг манай хөдөө аж ахуйн нэгдэл, ардын аж ахуйтнаас өөр өөрийн ажил хөдөлмөр дээр зөв сайнаар арчилж, хамгаалж ашиглан эдэлбэрлэх явдал бол малын тоог өсгөн хөгжүүлэхэд салшгүй холбоотойгоор барахгүй, өөрсдийн аж ахуй ба аж амьдралыг дээшлүүлэн хөгжүүлэхэд хүчтэй туслалцаа үзүүлэх болно гэдгийг малчин бүр ухамсарлах хэрэгтэй. Эдэлбэрийн малыг зөв зохион байгуулалттай бөгөөд зохистойгоор асрамжлан хамгаалж, түүний хүчийг зөвөөр ашиглаж чаддаггүйгээс үндэслэж олон тооны малын хүчийг гарздуулахын дээр зүй бусаар эмгэглүүлэн үхүүлэх, хүч таргыг алдагдуулан доройтуулах зэргийн зохимжгүй явдлыг эрс өөрчилж, өөрсдийн ажил хөдөлмөр дээр дээрх зөвлөгөөнийг авч улам ашиг тустай бүтээлийг гарган ажиллах нь чухал болно.

	 


АРАВДУГААР БҮЛЭГ : МАЛАА ЭЛДЭВ ӨВЧНӨӨС УРЬДЧИЛАН СЭРГИЙЛЖ ХАМГААЛАХ ТУХАЙ

	Малын арчлагаа маллагааны аргыг хэчнээн сайн зохион байгуулалттай гүйцэтгэж чадсаны хэрээр малд тохиолдох элдэв өвчин төдий чинээн эрс багасаж малаа эрүүл чийрэг байлгахын үндсэн нөхцөл нь болох юм. 

	Манай мал сүргийн дотор халдвартай ба халдваргүй гэж нэрлэдэг өвчнүүд чухам яаж үүсвэрлэн дэлгэрдгийг манай малчин ард түмэн өөрсдөө ухамсарлаж, өдөр тутмын гүйцэтгэх ажил хэрэг болгож эсэргүүцэн тэмцэх хэрэгтэй юм. Үүнд:

	Нэг. Малд тохиолдох халдварт өвчнийг хүмүүсийн нүдэнд үл үзэгдэх маш жижигхэн нян (микроб) үүсгэдэг байна. Энэ нь малын бие махбодод, цусанд нэвтэрч малыг өвчлүүлдэг бөгөөд тэр өвчилсөн малаас эрүүл малд дамжин халдварлаж дэлгэрдэг ийм хортой юм. Энэ нь манай ард түмний эдийн засагт асар их хохирлыг учруулдаг гашуун явдлыг онцлон анхаарах хэрэгтэй. 

	Хоёр. Малд нян (микроб) ба паразит гэдэг хорхойгоор үүсвэрлэдэггүй, гагцхүү малын тэжээл, арчлагаа маллагааны тохиромжгүй муугаас буюу хортой бодис идсэн ба мөн малын бие махбодыг гэмтээх бэртээх зэрэг элдэв шалтгаанаар үүсдэг малын өвчин бол тэр өвчилсөн малаас бусад эрүүл малд дамжин халдварладаггүй учраас түүнийг халдваргүй өвчин гэж нэрлэж ирсэн юм. Тэр халдваргүй өвчин тохиолдсон мал цаг тухайд эзэн хүмүүсээс асрамжлан хамгаалж, арчлагаа маллагааг эрхэмлэн сайжруулж эмнэлгийн урьдчилсан тусламжийг үзүүлж чадсаны хэрээр эрүүлжин эдгэрч байх болно гэдгийг анхаарах хэрэгтэй. 

	Манай мал сүргийг өсгөн хөгжүүлэхэд хамгийн хортойгоор нөлөөлж байгаа өвчин бол халдварт өвчин мөн бөгөөд малчин ард түмний аж амьдралд сүрхий хохирлыг учруулсаар ирсэн ба одоо ч хааяагүй хохирол учруулсаар байгаа юм. Манай мал эмнэлгийн байгууллагуудаас эсэргүүцэн, үндсийг нь таслан устгах тэмцлийг хийж байгаа боловч, дан ганц малын эмнэлгийн чадалд эрдэн найдварлаж, энгийн зүгээр сууж болохгүй юм. 

	Төрөл бүрийн малд тохиолддог янз бүрийн халдварт өвчнийг даруй устгаж, цаашид эрүүл малд халдварлан дэлгэрүүлэхгүйн төлөө зүйл зүйлээр урьдчилан сэргийлж өөрсдийнхөө сүрэглэсэн ямар нэгэн төрлийн малаа халдварт өвчний хор хөнөөлөөс зайлуулан, асрамжлан хамгаалах нь малчин ард нэг бүрийн ухамсарлах үүрэг мөн бөгөөд бас тэд нь тэр халдварт өвчнийг орон нутгийн мал эмнэлгийн анагаах ухааны тусламжийг авч цаг тухай бүрд нь хамтын хүчээр таслан устгах үүрэгтэй юм. 

	Тэр хариуцлагатай ариун үүргийг хэн ч сулруулж болохгүй. Хэрэв хариуцлагагүй хандах юм бол өөрсдийн аж амьдралд сүрхий хохирол учруулахаар барахгүй, улсын эдийн засагт нэгэн адил хохирол учруулах болно гэдгийг малчин хүн бүр ухамсарлах хэрэгтэй. 

	Тэгэхдээ хэрэв өөрийн малд халдварт өвчний шинж тэмдэг бүхий буюу өвчний сэжигтэй мал байгаа бол тэр даруйд нь эрүүл малаас тусгаарлаж эмчлүүлэхийн зэрэгцээгээр орчин тойрны буюу нэгэн нутаг усныхаа ардад зарлан мэдэгдэж хориул, цээрийг тавиулж, тэр халдварт өвчнийг дэлгэрүүлэхгүйн тулд нийт олон түмний ашиг тусын тул ажиллаж байх үүрэгтэй шүү дээ. 

	Тэгэхгүй, явцуу үзлээр, өөрийн малд үүсвэрлэн тохиолдож байгаа халдварт өвчин бүхий малыг салан задгай тэнүүлэн бэлчээрлүүлэх буюу нуун дарагдуулах зэргээр цаашид нь халдварт өвчнийг дэлгэрүүлэх бололцоог бий болгож хэрхэвч нийцэхгүй, хэрэв тэгвэл тэр нь мал эмнэлгийн хуулийг зөрчиж байгаа гэмт хэргийн нэг нь мөн гэдгийг манай малчин ард иргэн бүхэн ухамсарлаж тэр хуулийг идэвхтэй тэмцлээр биелүүлэх үүрэгтэй юм. 

	Зарим нэгэн халдварт өвчнөөр олон тооны мал үхэх буюу малаас гарах ашиг шим эрс доройтдог. Жишээ нь, малын мах, сүү, тос, арьс шир, ноос ба хөсөг тээврийн зэрэг зүтгэх хүчийг хүртэл хорогдуулах зэргээр үйлдвэрлэлийн нийт хэмжээг багасгаж хор хүргэхээр барахгүй, тэдгээрийн яс чанарыг доройтуулан муутгаж, үлэмж их хэмжээний гарз хохирол учруулдаг шүү дээ. 

	Халдварт өвчин үүсвэрлэн дэлгэрэх шалтгаан бол халдварт өвчнөөр өвчилсөн малын баас, шээс, сүү, нулимс, бэлэг эрхтнээс гарсан шингэн зүйлийн хамт тоо томшгүй олноор гарсан халдварт өвчний нянгаар (микробоор) бохирлогдсон ус, унд, онгоц ховоо ба бэлчээрийн өвс, ногоо, агаар, шороо тоос, малын өвөлжөө, бууц, хашаа саравч, орон сууц ба хувин сав суулга болон нэн ялангуяа эдэлбэрийн малын хом, тоног хэрэгсэл, эмээл хазаар, ногт, тохом, тохош, сам сойз гэх мэтчилэн зүйлээр дамжин эрүүл малд халдварлах явдал мөн. 

	Түүнчлэн хурц халдварт өвчнөөр үхсэн малын хүүр, яс зэргийг идшилсэн ялаа, шумуул, махчин шувуу, араатан, нохой зэрэг амьтан бол дээрх халдварт өвчнийг тараадаг гэгчийг бас анхаарах хэрэгтэй. 

	Малд халдварт өвчин үүсвэрлэх бас нэг гол шалтгаан бол төрөл бүрийн малыг жилийн дөрвөн улиралд зохицуулан арчлагаа, маллагааны арга ажлыг зөв зохистой сайнаар зохион байгуулж чадаагүй явдал мөн бөгөөд нэн ялангуяа сүрэглэсэн мал бүхэндээ ус унд ба бэлчээрийн тэжээлийг хангалтгүй тохируулж, арчлан хамгаалах ажлыг сул дутагдалтай хийсний уршгаас болж тэдгээр малын тарга хүч ба бие махбод нь өвчний эсэргүүцлээр сулдаж доройтон ямар нэгэн өвчлүүлэгч нян (микроб) малын бие махбод, эрхтэнд эсэргүүцэлгүйгээр нэвтрэн өвчлүүлэхэд нь хялбархан байдаг юм. Тэрхүү нянгийн (микробын) ихэнх нь юуны урьд малын бие махбодод тэжээл боловсруулах эрхтнээр (амаар) дамжин орж өвчлүүлэх ба мөн амьсгалын эрхтнээр (хамраар) буюу арьс, бэлэг эрхтнээр дамжин орж өвчлүүлдэг байна. 

	Ер нь малын бие махбодын эсэргүүцэл, хүч чадлын чийрэг байгаа эсэхээс өвчлөх явдал голчлон шийдвэрлэгдэх болно. Хэрэв малын бие махбодын эсэргүүцэл нь хүчтэй байвал хурц бус халдварт өвчний нянд (микробд) хялбархнаар нэрвэгдэн өвчлөхгүй байх нөхцөл бүхий бөгөөд ямар нэгэн сүрэглэсэн малаа зүйл зүйлээр арчлан хамгаалж, хариулга маллагаагаа эрхэмлэн сайжруулж, мал бүхнийг тарган чийрэг байлгах нь элдэв өвчнийг эсэргүүцэх чадлыг олгож байгаа ийм ач холбогдолтой юм. 

	Ер манай мал сүрэг зохих хугацаандаа тарга хүчээ олж аваагүй буюу өвөл хаврын улиралд үлэмжхэн хэмжээгээр эцэж турж, ядралын байдалд орсны улмаас янз бүрийн өвчинд нэрвэгдэж өвчлөх нь хялбархан байдаг нь манай өнгөрүүлж ирсэн зарим ажиллагаагаар тодорхойлогдож байна. 

	Өвчтэй малыг эмчлэхэд дан ганц эм тарилга хийлгэснээр хязгаарлаж болохгүй, өвчилсөн малыг арчлан хамгаалж сайн тордлоготой ажилласны хэрээр тэрхүү мал нь төдий чинээн эмнэлгийн тусламжийг авах болно. Үүний нөгөөтээгүүр мал эмнэлгийн эмч, сувилагчаас малаа арчлан хамгаалах талаар хойшид юу хийвэл зохих тодорхой зөвлөгөө авч, жинхэнэ ажил хэрэг болгон биелүүлэх ёстой юм. 

	Халдварт өвчнийг устгах явдалд хамгийн чухал гол арга бол тэр өвчнийг урьдчилан сэргийлж, цаашид тараан дэлгэрүүлж гаргахгүй байх явдал мөн. Ийм учраас халдварт өвчнөөс урьдчилан сэргийлэх тухай дор дурдсан үндсэн шаардлагыг цаг тухайд нь биелүүлж байх явдлаас шалтгаална. Үүнд:

	1. Ямар нэгэн халдварт өвчнөөр үхсэн малын хүүр ба түүний үлдэгдлийг цаг тухай бүрд устгаж, малын бэлчээр, ус унд ба өвөлжөөнөөс эхлэн хот буудлын байрыг хэзээд ариутган цэвэрлэж байх хэрэгтэй. 

	2. Халдварт өвчний сэжигтэй газрын төрөл бүрийн малыг голын урсгал ба худгийн цэвэр усаар ундлуулж байхаас гадна байнга буюу түр байранд тэжээж байдаг малаа тусгай цэвэр хувин ба онгоцноос усалж байх хэрэгтэй. 

	3. Малыг булингартай тогтмол буюу бохир, тунамал намаг, шалбаагтай тийм усаар ундлуулж болохгүй. 

	4. Халдварт өвчний шинж тэмдэг бүхий малыг эрүүл малтай нийлүүлэх буюу мөн эрүүл малыг өвчний шинж тэмдэг бүхий малтай нийлүүлж болохгүй, тэдгээрийн бэлчээр, ус, байрыг тусгаарлах хэрэгтэй. 

	5. Өвчтэй малд хэрэглэж байсан тоног хэрэгслийн зэрэг зүйлийг ариутгал хийхгүй эрүүл малд шилжүүлэн хэрэглэж хэрхэвч болохгүй. 

	6. Мал нийлүүлгийн компанийн ажил зохиохын өмнө хээлтэгч ба хээлтүүлэгч малын эрүүл мэндийн судалгааг мал эмнэлгийн эмч, сувилагчаар хийлгэж, хэрэв өвчтэй мал байвал нийлүүлэгт оруулалгүй тусгаарлаж эмчлүүлэхийн гадна бусад эрүүл малыг нөгөө эрүүл малтай нийлүүлэх ажлыг зохиох хэрэгтэй. 

	7. Малчин хүн бол өөрийн сүрэглэсэн малын дотор хэзээд нарийн судалгааг хийж, хэрэв өвчний шинж тэмдэгтэй мал байвал даруй малын эмч, сувилагчид мэдэгдэхийн зэрэгцээгээр тэр малыг яаралтайгаар эрүүл малаас тусгаарлах хэрэгтэй. 

	8. Тус орны бүх малчдаас, малын халдварт өвчинтэй тэмцэх ба урьдчилан сэргийлэх арга хэмжээний тухай нийтэлсэн заавар, мөн мал эмнэлгийн албаны дүрмийн бүх шаардлагыг ямагт биелүүлж байх үүрэгтэй юм. 

	9. Ямар нэгэн шалтгаанаар мал гэнэт үхэх явдал гарвал малын эмч, сувилагчаар үзүүлэхгүйгээр тэр үхсэн малын мах, арьсыг авч болохгүй, тэр дор нь яаралтайгаар малын эмч, сувилагчид мэдэгдэж зохих зөвлөгөө авах хэрэгтэй. 

	10. Өвөл хаврын улиралд малын хашаа саравч, пүнз зэргийг өдөр тутам цэвэрлэн хуурайлж байх ба нэгэн жилд хэд хэдэн удаа малын эмч, сувилагчаар ариутгал хийлгүүлж байх нь чухал юм. 

	11. Урт сүүлт цагаан хулгана гэх мэтчилэн мэрэгч амьтан бол өвчний халдварыг дамжуулдаг учир түүнийг аль болохоор устгаж байх хэрэгтэй. 

	12. Чоно ба золбин нохой бол эргүү, гэдэсний цагаан хорхой ба галзуу өвчнийг дэлгэрүүлдэг учир тэдгээрийг нэгэн адил устгаж байх хэрэгтэй. 

	13. Малаа алслан оторлох буюу нэн ялангуяа тууврын малыг анх нутгаас алслан явуулахын өмнө малын эмч, сувилагчаар эмнэлгийн үзлэг хийлгүүлж, эрүүл мэндийн гэрчилгээний бичгийг заавал авч байх хэрэгтэй. 

	14. Мөн зэргэлдээ аймаг, сумаас ямар нэгэн малыг худалдан авах буюу шилжүүлэхдээ тэр малын эрүүл мэндийн хуваарь мал эмнэлгийн гэрчилгээний бичгийг малын эмчээс авч байх нь чухал юм. 

	15. Малын ямар нэгэн халдварт өвчин сүүлчийн сард гарч байсан бол тэр орон нутгийн бэлчээр усыг ашиглахдаа урьдаар малын эмч, сувилагчийн зөвшөөрөлгүй дур зоригоороо малаа шилжүүлэн бэлчээрлүүлэх буюу ус ундыг хэрэглэж болохгүй. 

	16. Сүрэглэсэн малын дотор ямар нэгэн халдварт өвчин гарвал нийтийн бэлчээрт тэдгээр малыг бэлчээрлүүлэх явдлаас болгоомжлох хэрэгтэй. Өвчний шинж тэмдэгтэй бол цаашид халдварлан дэлгэрүүлэхгүй, өвчилсөн малаа түргэн эрүүлжүүлэхийн тулд малын эмчээс өгсөн зөвлөгөөг зөрчихгүй, заавал хэрэгжүүлэн биелүүлэх ёстой юм. 

	 

	ЗАРИМ ХАЛДВАРТ ӨВЧИН ҮҮСЭХ ШАЛТГААН БА ТЭР ӨВЧНИЙ ШИНЖ ТЭМДГИЙГ МЭДМЭГЦ УРЬДЧИЛАН СЭРГИЙЛЭХ ТУХАЙ

	 

	БООМ ӨВЧНИЙ ТУХАЙ

	Боом өвчин бол бүх төрлийн мал ба хүн өвчилдөг аюултай халдварт өвчний нэг мөн. 

	Тэр өвчнийг үүсгэгч нян (микроб) бол газрын хөрсөнд хэдэн сараас эхлэн хэдэн жил хүртэл амьд байхаар барахгүй, малын бие махбодод нэвтэрвэл өвчлүүлэх чадалтай байдаг. Тэр өвчнөөр өвчилсөн мал бол маш богино хугацааны дотор үхдэг юм. 

	Тэр өвчнөөр мал өвчилмөгц амьсгал нь давчдан бачуурч, хүчтэй чичрэх ба бие махбод нь таталдана. Боомоор өвчилсөн хонины бие нь доройтож тэжээлээс гарч 2 буюу 3 хоног амьд байж болно. Мөн үхэр, адуу бол ус, тэжээлээс гарахын зэрэгцээгээр урд хоёр хөл нь салгалж, толгойгоо унжуулан зогсоно. Заримдаа адууны өвчүүний орчим хавдар үүснэ. 

	Боом өвчин хурцаар тусвал тэр мал нь 1-ээс 2 хоногийн дараа үхнэ. Мөн тэр өвчнөөр өвчилсөн гахай бол хоолой нь хавдаж, амьсгал нь бачуурч бэрхшээлтэйгээр тэжээлийг залгих жишээтэй байна. 

	Тийм өвчнөөр үхсэн малын хүүр бол маш түргэн хөөж ялзарна. Тэр үхсэн малын ам, хамар ба бөгснөөс хар хүрэн өнгөтэй цусархаг шингэн зүйл гарна. Тэр өвчнөөр үхсэн малын хүүр ба түүнээс гарсан зүйлийг газар дор далдлан булах хэрэгтэй. Хэрэв ил хаявал тэр халдварт өвчнийг улам дэлгэрүүлэх болно гэдгийг онцлон анхаарах хэрэгтэй. 

	Боом өвчний шинж тэмдгээр мал өвчлөх буюу үхэх явдал гарвал урьдчилан сэргийлэх арга хэмжээ авах хэрэгтэй. Үүнд:

	1. Өвчтэй ба өвчний сэжигтэй малыг эрүүл малаас яаралтай тусгаарлахын зэрэгцээгээр малын эмч, сувилагчид маш хурдавчлан мэдэгдэх хэрэгтэй. 

	2. Боомоор үхсэн малын арьс шир, махыг авч хэрхэвч болохгүй. Тэр үхсэн малын хүүрийг нохой, шувуунд идүүлж болохгүй, түүнийг малын бэлчээр ба ус намгаас алс, хуурай газарт хоёр метр гүнзгийд байхаар далдлан булах хэрэгтэй. 

	3. Тэрхүү боом өвчнөөр үхсэн малын хүүрийг зайлуулахдаа ялангуяа гараа шалбалсан хүмүүс бол түүнийг хэрхэвч барьж болохгүй, түүнд хэрэглэж байсан тэрэг тоног ба газар ухсан буюу булсан хүрз, ёотуу зэргийг малын эмч, сувилагчаар зохих ариутгалыг хийлгүүлж цэвэрлүүлэх хэрэгтэй. 

	4. Боом өвчнөөр үхсэн буюу өвчилсөн малын дэвсгэр дэх бууц ба газрын хөрсийг цуглуулан шатаах зэргээр цэвэрлэн ариутгалыг хийх хэрэгтэй. 

	5. Нутаг бэлчээрээс буюу тэжээлээс тэрхүү боом өвчин халдварласан гэж үзэх шалтгаантай бол тэр нутаг бэлчээрт эрүүл малаа бэлчээрлүүлэхгүй байх ба хадлан өвсийг ч хадаж болохгүй хориглох хэрэгтэй. 

	6. Малын эмчээс тэр өвчинтэй тэмцэхийн тул өгсөн заавар зөвлөгөөг малчин бүхэн өөрийн ажил дээр хатуу журам болгон биелүүлэх үүрэгтэй юм. 

	 

	ЯМ ӨВЧНИЙ ТУХАЙ

	Ям өвчин бол адуу, илжиг, луус, тэмээ ба хүнд хүртэл халдварладаг аюултай өвчний нэг нь мөн. 

	Хамрын ям өвчин тусахад адууны хамраар идээ бээр гоожихын хамт түүний нян (микроб) нь гадагш гарч нутаг бэлчээр, малын хашаа саравч ба гүүний зэл, ногт, чагт зэргийг бохирлоно. Тэр бохирлогдсон зүйл буюу өвчтэй адууны хамраас гарсан шингэн зүйл ба идээ бээрээс мал ба хүнд ч халдварлаж болох юм. 

	Ям өвчнөөр өвчилсөн адууны хоолой дахь булчирхай нь томорч эхний үед хөндүүр байх ба дараа нь хатуурч хөндүүршихгүй болно. 

	Арьсны ямаар өвчилсөн адууны арьсан дээр идээтэй яр буюу шарх гарна. Тэр өвчнөөр адуу өвчилбөл малын эмч, сувилагчид яаралтай мэдэгдэж, сахуу өвчин алин болохыг ялгуулах хэрэгтэй. Хэрэв ил ямтай гэж малын эмчийн шинжилгээгээр батлагдвал тэр өвчилсөн адууг алж, түүний хүүрийг 2 метр гүнзгий нүхэнд далдлан булах хэрэгтэй. 

	Ил ямтай адууг ингэж устгахдаа малын их, бага эмчийн хяналтын дор гүйцэтгэх нь чухал юм. Мөн ямын сэжигтэй адууг эрүүл сүрэгт нийлүүлэхгүй тусгаарлах хэрэгтэй. Түүнчлэн тэрхүү ил ямтай адуунаас өөрсдийн биеийг сэрэмжлэн хамгаалах хэрэгтэй юм. 

	 

	САХУУ ӨВЧНИЙ ТУХАЙ

	Сахуу өвчин бол их төлөв унага, даагаас эхлэн таван нас хүртэлх бага насны адуунд тохиолддог бөгөөд сахуу өвчнөөр өвчилсөн адууны хамраас нь гарах идээ бээрийн хамт тэр өвчлүүлдэг нян (микроб) нь гарч, малын ус ба тэжээл болон бэлчээрээр дамжин эрүүл адуунд халдварлан өвчлүүлдэг юм. 

	Сахуу өвчнөөр өвчилсөн адуу бол бие нь суларч өвс ногооны зэрэг тэжээлд дургүй болдог. Өвчилсөн адууны хоолой дахь булчирхай томорч эмзэглэн бие нь халуунтай байх бөгөөд хүзүүгээ гүлдийж зогсох, заримдаа амьсгал нь бачууран ханиаж байх ба хоолойн булчирхай дахь хавдар нь 6 буюу 9 хоногийн дараа зөөлөрч гадагшаа нэвчин хагарах явдал ч байдаг. 

	Тэр булчирхайны хавдрыг түргэн хагалахын тулд халуун жин тавих буюу ариун цэвэр зүйлээр дулаалж байх нь зүгээр. Мөн тэр хавдар нь нэвчиж хагарсны дараа малын эмч, сувилагчаар зааварлуулж шархыг ямар нэгэн ариутгалын уусмалаар угааж байх хэрэгтэй. 

	Сахуу өвчнөөр өвчилж байгаагийн шинж тэмдгийг аль болохоор илрүүлэн, урьдчилан мэдмэгц эрүүл адуун сүргээс яаралтай тусгаарлаж малын эмч, сувилагчийн тусламжийг авч эдгэрүүлэх ба эрүүл адуунд тэр өвчнийг халдварлан дэлгэрүүлэхгүй таслан зогсоох хэрэгтэй юм. 

	 

	ЦЭЦЭГ ӨВЧНИЙ ТУХАЙ

	Цэцэг өвчин бол хонь, адуу, үхэр, ямаа, гахайд халдварладаг өвчин мөн. Түүний дотроос хонин сүргийг үлэмжхэн хэмжээгээр өвчлүүлдэг бөгөөд тэр өвчнөөс урьдчилан сэргийлэх арга хэмжээг хаа муу зохиож ажиллавал тэр газарт цэцэг өвчин халдварлан түгж дэлгэрэх нь их байдаг. 

	Цэцэг өвчний нян (микроб) бол маш тэсвэртэй, малын арьсны хөрс нь хогжруутахад түүнд удаан хугацаагаар амьдран оршиж байдаг бөгөөд хэдэн жилийн дараа малыг өвчлүүлэх чадалтай юм. 

	Тэр өвчнөөр өвчилсөн хонь бол үлэмжхэн халуурч, бүх бие нь суларч тэжээлээс гардаг. Тийм өвчнөөр өвчилсөн хонины сүүл, гэдэс, нимгэн цавины дотор талд ба мөн заримдаа хонины нүд, ам буюу духны хэсэгт улаан өнгөтэй толбо үүсдэг ба цаашдаа тэр толбо нь идээлж хогжруутна. 

	Үхрийн дэлэн, адууны хөл, аман дээгүүр нь идээтэй цэврүү үүснэ. Цаашдаа тэр нь ховхорч унаад, цайвар өнгөтэй сорви буюу хүрэн тав толбо тогтдог юм. 

	Цэцэг өвчний шинж тэмдэг үүсмэгц яаралтай гүйцэтгэвэл зохих үүргийг дор тодорхойлбол:

	1. Өвчтэй малыг эрүүл малаас ялган тусгаарлаж, тэдгээр малд бэлчээр, ус, өвөлжөөг тохируулах хэрэгтэй. 

	2. Өвчин үүсвэрлэн гарсан цаг тухайд мал эмнэлгийн байгууллагад яаралтай мэдэгдэж эмнэлгийн тусламжийг авч эмчлүүлэн эдгэрүүлэх хэрэгтэй. 

	3. Өвчин тохиолдоогүй бусад эрүүл малтай өвчилсөн малыг хольцолдуулахгүй хориул цээрийг тогтоож журамлан ажиллах хэрэгтэй. 

	4. Мал эмнэлгийн байгууллага буюу малын эмчээс хориул тогтоосон тэр нутгаас малыг гадагш тууварлан гаргах буюу дотогш малыг оруулж болохгүй. 

	5. Өвчтэй малыг маллаж байгаа хүмүүсийг эрүүл малыг маллуулахаар шилжүүлэн ажиллуулж болохгүй. 

	6. Малын эмч, сувилагч нарын зөвшөөрөлгүй өвс тэжээл зэргийг тээвэрлэх буюу, өвчтэй малаас гарсан сүү ба бусад ашиг шимийг хэрэглэж үл болно. 

	7. Цэцэг өвчтэй малыг эмчийн зөвшөөрөлгүйгээр нядалж болохгүй. Тийм өвчнөөр үхсэн малын хүүрийг гүнзгий нүхэнд булж бэхлэн далдлах хэрэгтэй. 

	8. Мөн өвчтэй мал байсан буюу тэр өвчин үүсвэрлэсэн малын хашаа саравч, бууц зэрэгт малын эмчийн заавраар ариутгалыг хийж, хориул цээрийг хамгийн сүүлчийн өвчилсөн малаас хойш хоёр сар болсны дараа тайлах ёстой юм. 

	 

	ХАМУУ ӨВЧНИЙ ТУХАЙ

	Хамуу өвчин бол арьсны халдварт өвчин мөн. Хамуу өвчнөөр бүх төрлийн мал ба хүн, өвчилдөг болно. 

	Арьс идэгч, арьсны ба загатнуулагч гэж гурван янзын байдаг бөгөөд тус бүрийг энгийн нүдэнд үл үзэгдэх маш жижигхэн хорхой үүсгэдэг байна. Тэрхүү хамуу өвчний үүсэх боломжийг өгөх шалтгаан бол төрөл бүрийн малыг ус, бэлчээр ба тэжээлээр дутагдуулж, арчлагаа, маллагаа муутай эцэнхий туранхай байлган нэрвэсэн явдал болно. 

	Хамуу өвчин үүсгэгч өчүүхэн жижиг «хачиг» гэж нэрлэгддэг хорхой бол малын биеэс гадуур хашаа, саравч, бууц ба бэлчээр, хом, тоног хэрэгслийн зэрэг зүйлд удаан хугацаагаар амьд байж малын арьсанд шилжин халдварлах чадалтай гэдгийг анхаарах хэрэгтэй. 

	Эрүүл малыг хамуутай малтай хамт байлгаснаас буюу хамуутай малын байрлуулж байсан хашаа саравч, хэвтэр, бууц, тоног хэрэгслийн зэрэг зүйлийг ариутган цэвэрлэгээ хийлгээгүйгээс ихэвчлэн дамжиж халдварладаг юм. 

	Хамуурсан малын бие нь эхний үед загатнаж, урж шөргөөх буюу маажиж байсан арьсны хөрсөн дээр улаан өнгөтэй толбонууд гарч, тэр нь яршин цэврүү болж хатууран хөрзийж, хавтгайран хувирна. 

	Ингэж яршсан гүвдрүү нь хэдэн хоногийн дараагаар хагарч, түүний шингэн шүүс нь малын үс ноостой барилдан шаналган загатнуулж, үс ноосыг халцлан, малын арьсны хөрс нь хатууран хогжруутаж таталдан, бие махбодыг сулруулан доройтуулж нэрвэгдүүлдэг юм. 

	 

	ХАМУУ ӨВЧНӨӨС МАЛАА ЯАЖ УРЬДЧИЛАН СЭРГИЙЛЭХ АРГЫН ТУХАЙ

	1. Сүрэглэсэн ямар нэгэн малыг хамуу өвчнөөс хамгаалахын тулд юуны урьд тэр сүрэглэсэн малын хариулга маллагааг эрхэмлэн сайжруулах хэрэгтэй. Манай орон нутагт нэн ялангуяа тэмээн сүргийг зун, намрын улиралд олонхдоо өдөр тутамд байнга дагаж хариулахгүй, зөнд нь бэлчээрлүүлж байдаг заншлыг эрс өөрчлөх хэрэгтэй. 

	2. Хамуутай мал байсан хашаа саравч ба өвөлжөө бууц болон бэлчээр усанд эрүүл малаа байлгах буюу бэлчээрлүүлж болохгүй. 

	3. Сүрэглэсэн малын дотор хамуу өвчний ямар нэгэн шинж тэмдэг үзэгдмэгц тэрхүү малыг эрүүл малаас тусгаарлаж нэн даруй малын эмч, сувилагчид мэдэгдэж эмчлүүлэх хэрэгтэй. 

	4. Хамуутай малд хэрэглэж байсан хом, тоног ба бүх хэрэгслийг эрүүл малд, ариутгал хийлгүүлэхгүй шилжүүлэн хэрэглэж болохгүй. 

	5. Хамуутай малыг биечлэн маллаж байсан хүмүүсийн хувцас эдлэлээр тэр өчүүхэн жижиг хорхой нь дамжин эрүүл малд халдварлаж болох учрыг анхаарч, тэрхүү өвчнийг халуун усаар угаах буюу халуун индүүгээр индүүдэж цэвэрлэх хэрэгтэй. 

	6. Хамуутай малыг нэгэн газраас нөгөө газарт шилжүүлэн явуулах буюу тууварлан бэлчээрлүүлж, нутаг усыг сольж болохгүй. Хэрэв эдлэх учир шалтгаан тохиолдвол малын эмч, сувилагчийн зөвшөөрлийг авч ажиллах хэрэгтэй. 

	7. Дээрх арга хэмжээг авч ажиллах юм бол хамуу өвчнийг цаашид нь дэлгэрүүлэхгүй тэр дор нь устгаж, мал сүргээ эрүүл мэндээр өсгөн хөгжүүлэх болно. 

	 

	ЭРГҮҮ ӨВЧНИЙ ТУХАЙ

	Эргүү өвчин бол дүүшингийн цагаан хорхойн сагаас үүсэж малын уураг тархинд оршдог өвчин мөн. 

	Тэр өвчнөөр хонь, ямаа, сарлаг, хааяа үхэр, адуу, тэмээ өвчилдөг бөгөөд бага насны мал өвчлөх нь олонтоо байдаг. Тэрхүү өвчний хорхой бол чоно, нохой, үнэг зэрэг араатны гэдсэнд амьдарч байгаад хорхойн үеүд нь сагийн хамт дээрх араатны баасаар гадагш гарч малын бэлчээр ба усыг бохиртуулна. Түүнийг идшилсэн мал нь эргүү өвчнөөр өвчилдөг байна. 

	Эргүү өвчнөөр үхсэн малын уураг тархийг чоно, нохой, үнэг зэрэг араатан идвэл түүний гэдсэнд өнөө дүүшингийн цагаан хорхой үүсэж эргүү өвчнийг дэлгэрүүлэх болно. 

	Эргүү өвчнөөр мал бол эргэх, таталдаж унах шинж тэмдэгтэйгээр өвчилдөг бөгөөд хэд хоногоор барахгүй, хэдэн сараар өвчилж байгаад үхдэг байна. Тийм учраас даруй эмнэлгийн тусламжийг тэр дор нь үзүүлэх хэрэгтэй. 

	 

	ЭРГҮҮ ӨВЧНӨӨС УРЬДЧИЛАН СЭРГИЙЛЭХ ТУХАЙ

	1. Эргүү өвчнөөс урьдчилан сэргийлэхэд юуны урьд эзэнгүй золбин нохойг ашигтай цагт нь алж устгах хэрэгтэй. Тэгэхдээ хотны нохойг мал эмнэлгийн байгууллагад бүртгүүлж дараа нь нохой бүрийн гэдэс ходоодыг туулгаж зохих баримтыг авч байх хэрэгтэй. 

	2. Эргүү өвчнөөр үхсэн малын толгойг нохой буюу бусад амьтанд идүүлэхгүй тэр дор нь I метрээс доошгүй гүнзгий нүхэнд далдлан булж байх буюу эсхүл шатааж устгах хэрэгтэй. 

	3. Алсан чоно, үнэг ба нохойн гэдсийг газар дор нэгэн адил далдлан булах буюу эсхүл шатааж байх хэрэгтэй. 

	4. Эргүү өвчтэй мал байсан газрын бэлчээр ба малын хашаа саравч, бууцны орчин тойрон дахь нохойн баасыг цэвэрлэн устгаж байх хэрэгтэй. 

	5. Дээрх арга хэмжээг цаг тухайд нь авч байвал эргүү өвчин халдварлан тарахгүй, түүний үндсийг таслан зогсооход хүчтэй туслалцааг үзүүлэх болно. 

	 

	ТӨЛИЙН ХАЛДВАРТ ӨВЧНӨӨС УРЬДЧИЛАН СЭРГИЙЛЭХ ТУХАЙ

	Нялх төл малын бие махбод гүйцэд зөв боловсрох явдалд нь гаднах орчин тойрны нөхцөлүүдийг зохицуулах, төл малыг асрамжлан хамгаалж, арчилгаа маллагааны шаардлагыг онцлон сайжруулах хэрэгтэй. 

	Элдэв өвчнийг үүсгэгч нян (микроб) бол төлийн бие махбодын сул дорой байх үест буюу тэжээл боловсруулах эрхтэн, амьсгалах эрхтэн (хамар), хүйсээр гэдэс ходоод, уушги гэх мэтчилэн эрхтэнд нэвтрэн орж өвчлүүлдэг байна. 

	Төлийн бие махбодод дамжин орсон нян (микроб) бүр өвчнийг үүсгэхдээ төлийн бие махбодын эсэргүүцэл сулрах, доройтох, гэнэт даарах, гэнэт бүгчим халууцах буюу эцэж турах, ядрах тийм нөхцөлийг ашиглан өвчлүүлэх чадлаа олдог юм. 

	Төлийн бие махбодын эсэргүүцэл доройтсон явдлаас нөхцөлдөж цагаан чацга, хижиг, иж балнад, халдварт үрэвсэл зэрэг өвчин үүсвэрлэн бий болдог гэгчийг сайтар анхаарах хэрэгтэй. 

	Ялангуяа нялх төлийн бие нь гаднын орчин тойронд дасгалыг олоогүй байхдаа ихээхэн хэврэг байдаг учир хялбархан өвчлөх болно гэдгийг манай бүх эрэгтэй, эмэгтэй малчдаас өөрсдийн өдөр тутмын ажил дээр онцгой анхаарч арчилгаа, маллагааны аргыг идэвхийлэн сайжруулах хэрэгтэй. Үүнтэй холбогдуулж, төл малд тохиолдох өвчнөөс урьдчилан сэргийлэх аргын тухай дор дурдвал:

	1. Төлийг заавал эх барьж авах, хүйсийг цэвэр байлгах, эхэд нь амлуулан хөхүүлэхийн урьд эхийн дэлэн хөхний үс ноосыг хайчлан авч савантай цэвэр усаар угааж арчих хэрэгтэй. 

	2. Төлийг хэрэв угждаг бол, тэр угжийг тухай бүрд нь угааж цэвэрлэсээр байх хэрэгтэй. Ер нь эвэр буюу модон угжинд хир буртаг цугларах нь үлэмж байдгийг анхаарах хэрэгтэй. 

	3. Төлийг нэгэн жигд хэмжээний дулаантай хүрэлцэх цэвэр агаартай, ямагт хуурай, цэвэр, гэрэл тусдаг уужим байранд бойжуулах хэрэгтэй. Хааяа өдрийн дулаан цагийг ашиглан төлөө цэвэр агаарт гаргаж байвал төлийн бие махбодод сайн нөлөөг үзүүлнэ. Тэгэхдээ дэндүү удаан байлгаж болохгүй. 

	4. Төл малд ямар нэгэн өвчин үүсмэгц тэр дор нь малын эмч, сувилагчид яаралтай мэдэгдэж эмнэлгийн тусламжийг авч эдгэрүүлэх хэрэгтэй. Ямар нэгэн өвчнөөр өвчилснийг шинжлүүлэн үзүүлж, цаашид тарааж дэлгэрүүлэхгүйн тулд малын эмчээс өгсөн заавар зөвлөгөөг хэрэгжүүлэн биелүүлэх нь малчин нэг бүрийн ариун үүрэг мөн. 

	 

	ТУГАЛЫН ИЖ БАЛНАД ӨВЧНИЙ ТУХАЙ

	Тэрхүү өвчин үүсвэрлэн халдварлахдаа өвчтэй тугал буюу мөн өвчлөөд эдгэрсэн тугал, түүнчлэн тугал байхдаа тэр өвчнөөр өвчилж байсан үнээгээр дамжин үүсдэг байна. Тэгэхдээ дээрх тугал ба үнээний баас, шээс, сүү, мөн өвчнөөр өвчилж байгаа тугалын хамраас гарсан шингэн зүйл болон амьсгал, бохир байр зэргээс эрүүл тугалд халдварлан өвчлүүлдэг бөгөөд тэр тугал үлэмжхэн халуурч, гэдэс нь өвчилж муухай үнэртэй салсархаг залхагтай, заримдаа цустай чацга алдана. 

	Энэхүү өвчнөөр өвчилсөн тугал бол амархан доройтож хэвтэх бөгөөд цаашид нүд нь өвчилж нулимс гоожуулах, хөлийн өвдөг ба борвины үе хавдаж өвчилдөг юм. Тэр өвчнөөс урьдчилан сэргийлэх аргын тухай дор дурдвал:

	1. Иймэрхүү шинж тэмдэгтэй өвчилсөн тугалыг эрүүл бусад тугалаас тусгаарлаж, малын эмч, сувилагчид яаралтай мэдэгдэж эмчлүүлэх хэрэгтэй. 

	2. Эрүүл тугалаа сайн чанарын тэжээлээр тэжээхээс гадна хуурай, саруулхан бөгөөд цэвэр байранд байлгаж арчилгаа маллагааг хямгадан сайжруулах хэрэгтэй. 

	3. Сая гарсан тугалыг өвчилсөн буюу өвчтэй тугалтай нийлүүлэхгүй, хөрөвжих хүртэл нь нартай дулаан өдөр цэвэр агаарт гаргаж зугаацуулах, маллах ажлыг хослон явуулах хэрэгтэй. 

	4. Нялх тугалыг дааруулах буюу салхинд цохиулах явдлаас болгоомжилж тугалын байрны доторх халуун хүйтний градусыг тохируулах нь эрхэм чухал бөгөөд иймэрхүү арчлагаа маллагааны өдөр тутмын ажлыг байнга сайжруулан ажиллаж байвал дээрх өвчнийг дэлгэрүүлэхгүй тэр дор нь намхруулж болох юм. 

	 

	ТӨЛИЙН ЦАГААН ЧАЦГА ӨВЧНИЙ ТУХАЙ

	Цагаан чацга өвчин бол унага, тугал, хурга, ишиг, гахайн торой зэрэг бүх төлийг өвчлүүлдэг бөгөөд сая эхээс гарсан төл нь 2 буюу 3 хоногийн орчимд өвчилдөг байна. 

	Тэр өвчний үүсвэрлэн халдварлах шалтгаан бол ус ба тэжээлээр буюу эсхүл төлийн хүйсээр дамжин бие махбодод халдвар нэвтрэн орох явдал юм. 

	Ер нь хээлтэй малыг бохир байранд төллүүлснээс болж гарсан төл нь дээрх өвчнөөр өвчлөх жишээтэй юм. 

	Тэр өвчнийг үүсгэгч нян (микроб) нь малын тэжээл боловсруулах эрхтэнд хор нөлөө үзүүлэхгүй тогтмол орших боловч, хэзээ төлийн бие махбодын эсэргүүцэл суларч доройтсон цагт өвчлүүлдэг байна. 

	Төлийг хүйтэй буюу бохир сүүгээр угжих, эсхүл дааруулах, нойтон чийгтэй бохир байранд байлгасан явдлаас төлийн бие махбод суларч эсэргүүцлийн нөлөө муудсанаас болж тэр өвчин хялбархан үүсвэрлэн улмаар халдварладаг болно. 

	Тэр өвчнөөр өвчлөхийн шинж тэмдэг бол төл нь эхийнхээ хөхийг хөхөхдөө идэвхгүй болж муухай үнэртэй, өтгөвтөр шар чацга гаргаж, дараа нь шингэн цайвар өнгөтэй чацга элбэгшрүүлэн гаргана. Хэрэв хүндээр өвчилсөн бол тэр төл нь 2 буюу 3 хоногийн дараа чацга алдахаа больж үхэх жишээтэй юм. Тэр өвчнөөс урьдчилан сэргийлэх тухай дор дурдсан арга хэмжээг авах нь чухал юм. Үүнд:

	1. Өвчтэй төлийг эрүүл төлөөс тусгаарлаад, сайн чанарын тэжээлээр тогтмол цагаар тэжээж арчлах хэрэгтэй. 

	2. Цагаан чацга өвчний шинж тэмдэгтэй бол малын эмч, сувилагчид яаралтай мэдэгдэж эмчлүүлэхийн зэрэгцээгээр зохих заавар зөвлөгөөнийг авах хэрэгтэй. 

	3. Төлийг эхэд нь хөхүүлэхийн өмнө эхийн дэлэн хөхийг тогтмол бүлээн усаар угааж цэвэрлэсээр байх хэрэгтэй. 

	4. Хэвтрийг зузаан бөгөөд хуурай хөх бууц буюу өвс сүрлээр дэвсгэрлэж, гэрэл бүхий, цэвэрхэн, хүрэлцэх хэмжээний зайтай, нэгэн жигдийн агаартай уужим байранд төлийг байлгаж асрамжлан арчилж хамгаалах хэрэгтэй. 

	5. Өвчтэй төлд зөв бүрэлдсэн тараг ба чанарлаг исгэсэн аарцыг сүүтэй хольж өгвөл сайн байдаг. 

	6. Төлийг дааруулах буюу салхинд цохиулах явдлаас хамгаалахын зэрэгцээгээр халуун хүйтний байдал нь жигд бус, бүгчим харанхуй, давч байранд байлгаж болохгүй, тийм байраас болж төлийн бие махбод суларч доройтох болно. 

	 

	ХУРГАНЫ ХИЖИГ ӨВЧНИЙ ТУХАЙ

	Хижиг өвчнөөр их төлөв хурга өвчилдөг бөгөөд тэр өвчний үүсгэл нь урьд хижиг өвчнөөр өвчилж байсан хурга буюу эсхүл хурга байхдаа тийм өвчнөөр өвчилж байсан бүдүүн хониноос гарч халдварладаг байна. 

	Тэр өвчнийг үүсгэгч нян (микроб) нь их төлөв хонины ходоод гэдсэнд тогтмол оршиж хэзээ бие махбодын эсэргүүцэл суларч доройтсон цагт хялбархан өвчлүүлдэг бөгөөд өвчтэй хурга нь тэжээлдээ дургүй болж, эхлээд тунгалаг шар өнгөтэй шингэн чацга алдах, дараа нь өтгөн хар хүрэн буюу цустай чацга алдана. Тийм өвчний шинж тэмдэг илэрмэгц урьдчилан сэргийлэх арга хэмжээг авах хэрэгтэй. Үүнд:

	1. Тийм өвчин бүхий төлийг эрүүл төлөөс ялгаж байрлуулах хэрэгтэй. Ер нь төл малыг дэндүү олноор нэгэн дор шахцалдуулан байрлуулж болохгүй. 

	2. Тэр өвчин бол төл малыг олигтой арчлан хамгаалж байгаагүйгээс шалтгаалан үүсдэг учир төлийг өлсгөх, дааруулах, гэнэт цатгах зэргээр бие махбодыг хямралдуулан сулруулах явдлаас сэрэмжлэх хэрэгтэй.. 

	3. Өвчтэй хургыг эрүүл хурганаас түргэн тусгаарлаж тэр дор нь малын эмч, сувилагчид мэдэгдэж эмчлүүлэн эдгэрүулэх ба цаашид нь халдварлуулах явдлаас хамгаалахын тулд тодорхой зохих заавар, зөвлөгөөнийг авч ёсчлон биелүүлэх хэрэгтэй. 

	 

	МАЛД ТОХИОЛДДОГ ХАЛДВАРГҮЙ ЗАРИМ ӨВЧНИЙ ТУХАЙ

	Малын халдваргүй өвчин үүсгэлийн олонх нь төрөл бүрийн малд тус бүрд нь зохимжтой ус тэжээлийг тохируулж, арчлагаа, маллагааны асрамжийг зөв зохицуулж чадаагүйгээс буюу тохиромжгүй эдэлснээс шалтгаалдаг байна. Жишээ нь, малын бэлчээрийн буюу тэжээлийн өвс ногооны дотор хортой хий, бодис байсан, эсхүл ялзарч муудсан, хөгцөрсөн өвс тэжээлээр тэжээх, түүнчлэн усалж дэвтээгээгүй хуурай арвай, буудай, овьёос гэх мэтчилэн хүчит тэжээлийг хэтрүүлэн өгөх, мөн хөлдөж цантсан өвс ногоогоор тэжээх зэрэг явдлаас шалтгаалан малын гэдэс доторт зохимжгүйгээр нөлөөлснөөс халдваргүй өвчин үүснэ. Бас ямар нэгэн эдэлгээнд явж зүдэрсэн буюу хөлөрч халууцсан малыг цочмог хүйтэн жаварт гаргаж «салхинд» цохиулах, мөн мөсөжсөн жавартай хүйтэн усаар усалж уушгины өвчнийг үүсгэхэд хүргэх, тэрчлэн тохиромжгүй эдэлснээс болж малын хөл, мөчийг бэртээх, бие махбодыг хавтгах, арьс хөрсийг шалбалах, хээлтэй малыг өндөр уул, хавчил, гангатай газар ширүүн тууж үргээх, давч байранд шахцалдуулж байлгах, үлэмжхэн цангахад нь жавартай хүйтэн усаар усалж бие махбодыг хямруулан хээл хаяулах зэргээр өвчлүүлж болох юм. 

	Төрөл бүрийн малын тэжээл дэх амьдруулагч бодис (элдэв витамин ба эрдэс) дутагдсанаас болж янз бүрийн халдваргүй өвчин үүсдэг болно. Гэвч гагцхүү эзэн хүний мал ажиллагааны арчлалт хамгаалалтын сайн ажиллагааны ач тустай бүтээлээр дээрх өвчний үүсгэлийг үгүйсгэж болох юм. 

	 

	АДУУНААС БУСАД МАЛЫН ГҮЗЭЭ НЬ ХИЙГЭЭР ДҮҮРЧ ӨВЧЛӨХ НЬ

	Үхэр, хонь, ямаа, тэмээний зэрэг хивэгч малын гүзээ нь хийгээр дүүрч өвчлөх явдал хааяагүй байдаг. Тийнхүү өвчилсөн малын зөв талын бөөрний хонхор нь түмбийж, хэвлийн баруун, зүүн тал нь тэнцүүгүй болж хэвлийн зүүн тал нь баруунаасаа томорч, өвчилсөн мал нь толгойгоо сөлийлгөж цухалдан амьсгалж байх ба тэр малын зүүн өлөн хонхор дээр гараараа зөөлөн тогшиход хөндий дуу гарна. 

	Ингэж өвчилсөн малын зүүн талын хэвлийг хүйтэн усаар шавших буюу, эсхүл зун, намрын дулаан улиралд бол гол, нуурын усанд шумбуулбал тэр чихэлдсэн хий нь суларч магад, үгүй бол исгэлэн айраг цагааг цутган өгөх буюу үхэрт бол цагаан архи 300 грамм буюу монгол архи 1 литр хүртэл өгч, хэхрүүлж хуралдсан хийг гадагш гаргах зэргээр тусламжийг урьдчилан үзүүлж болох юм. Гэвч тэр даруй нь малын эмч, сувилагчид мэдэгдэж эмчлүүлэх хэрэгтэй. 

	Дээрх өвчнөөс урьдчилан сэргийлэхийн тулд малаа хөгцөрч ялзарсан тэжээлээр тэжээхийг цээрлэх, түүнчлэн арвай, овьёос, буудай гэх мэтчилэн тэжээлийг зохих хэмжээгээр өгөхгүй хэтрүүлэн өгч тэр дор нь усалж болохгүй гэдгийг анхаарч хүчит тэжээлийн нормыг хатуу баримталж байхаас гадна бэлчээрийн малыг дасгалгүй, дан ногоо өвс гэнэт идэшлүүлэх явдлаас болгоомжилж тэжээл ба усыг зөвөөр тохируулах хэрэгтэй.

	 

	МАЛЫН УЛААН ХООЛОЙ БӨГЛӨРЧ ӨВЧЛӨХ ТУХАЙ

	Малын улаан хоолой бөглөрөх шалтгаан бол дутуу хагас зажлагдсан тэжээл нь малын улаан хоолойнд түгжигдэх явдал мөн болно. Жишээлбэл: төмс, манжин, лууван, сүрэл зэргийн тэжээлийг жижиглэн хэрчиж өгөхгүйгээс буюу бэлчээрийн мал нь хужирссаны улмаас бөс даавуу буюу үс ноостой зүйлийг залгиж өвчилж болох юм. 

	Улаан хоолой нь бөглөрсөн мал бол тэжээлээс гарч шүлсээ савируулан байна. Түүний улаан хоолойг илж тэмтрэн үзэхэд хүзүүний булчин мах таталдаж байх бөгөөд өвчилсөн мал нь хүн амьтнаас айх, үргэх жишээтэйгээр ижил сүргээсээ салж явах болно. 

	Ингэж өвчилсөн малд юуны урьд самрын тос 300грамм хүртэл хэмжээгээр цутган өгч, улаан хоолойд бөглөрсөн зүйлийг ам руу нь болгоомжтойгоор хөөж гаргах маягаар илж барилах хэрэгтэй. Хэрэв самрын тос байхгүй бол, тарваганы буюу загасны тос гэх мэтчилэн шингэн бөгөөд хялбар царцахгүй тосыг хэрэглэж болох юм. Гэвч тэр өвчнөөр өвчилсөн малыг даруйхан малын эмчид үзүүлж эмнэлгийн тусламжийг авч байх нь чухал юм. 

	Дээрх өвчнөөс урьдчилан сэргийлэхийн тулд, шүүслэг тэжээлээр тэжээдэг малд төмс, манжин, лууван, сүрэл зэргийн тэжээлийг аль болохоор жижиглэн хэрчиж өгөх хэрэгтэй. Ер нь тэжээл өгөхийн урьд усалж тавтай амруулж байгаад тэжээх нь чухал юм. 

	 

	МАЛ ХОРТОЙ УРГАМЛЫГ ИДЭЖ ӨВЧЛӨХ ТУХАЙ

	Бэлчээрлэн явдаг мал нь хортой ургамал, өвс ногоог идшилснээс болж гэнэт олноороо үхдэг явдал цөөнгүй байдаг. Тийм хортой өвс ногоо идсэн мал хордож гэнэт таталдаж унаад тийчлэх буюу хамар, амнаас нь цустай, цусгүй хөөс гарч, гэдэс нь дүүрэх, чацга алдахаас гадна зарим нь гэнэт үхэх жишээтэй юм. Үүнд цусан халдварт өвчин буюу ургамлын хордлого хоёрыг ялгаж танихын тулд малын бэлчээрт хортой ургамал байгаа эсэхийг урьдаар судлах нь чухал юм. 

	Хэрэв хортой ургамал байвал малын бэлчээрийг солих хэрэгтэй. Малд хор хүргэж болох өвс ногоо бол манжин, чагдав, лантанз тарваган шийр, дөрвөн үе хүрч ургаагүй баглуур, дэрсэн хор гэх мэтчилэн бөгөөд тэр нь ямар нэгэн онцлог үедээ малыг хордуулдаг юм. Тийм учраас тэдгээр ургамлыг хэдийд идшилсэн мал хорддогийг орон нутгийн малчдаас нарийвчлан ажиглаж малаа урьдчилан сэргийлж хамгаалах хэрэгтэй. 

	Хортой ургамлаар хордсон бог малд давсан туулга 300 грамм, бод малд 800 грамм хүртэл өгч туулгах хэрэгтэй. Мөн хордсон малд сүү, шар ус, хандалсан хар цай, үнс, нүүрсний зутан зэргийг малын том жижгийн байдалд тохируулан цутган өгөх хэрэгтэй. Хортой ургамал ургадаг тэр нутгийн мал хордох нь цөөн байхад, өөр нутгаас сая шилжин ирсэн бага мал хордох нь үлэмж байдгийг бас онцлон анхаарах хэрэгтэй юм. 

	 

	АМЬДРУУЛАГЧ БОДИС (ВИТАМИН) ДУТАГДСАНААС ШАЛТГААЛЖ МАЛ ӨВЧЛӨХ ТУХАЙ

	Малын бие махбодод заавал шаардагдаж байдаг амьдруулагч бодис бол олон янз байдаг бөгөөд тэдгээр бодисын алин ч малын тэжээлд дутагдвал тэр мал нь өвчлөх болно. 

	Хээлтэй мал ба төл, мөн төллөсөн саалийн малд дээрх амьдруулагч бодис үлэмжхэнээр шаардагдана. Нэн ялангуяа төл малд онцлон шаардагдаж байдаг болно. Тэр амьдруулагч бодис нь малын уураг сүүнд их байдаг. Түүнчлэн загасны тос, өндөг, цөцгий, цагаан тос, лууван, манжин, байцай, эрдэнэ шишийн дарш, овьёос, жимсний зүйлүүдээс гадна ногоон өвс, модны шилмүүс, агь, таана, сонгино, мангирын дарш, чацаргана, гүзээлзгэнэ гэх мэтчилэн ургамлыг оролцуулан малаа тэжээж байх юм бол дээрх амьдруулагч бодисоор дутагдахгүй болж, малд үүсэх өвчин нь үгүйсэж, мал турах эцэх, өнгө зүсээ алдах, тэжээлд үл дурлах тийм байдлаас хамгаалагдах юм. Үүнд амьдруулагч бодисын доторх олон янзын бодис нь малд дутагдсанаас болж чухам яаж өвчилдгийг товчлон дурдвал:

	1. «A» гэдэг амьдруулагч бодис дутагдвал малын нүд өвдөх, хатах, чацга алдах болно. 

	2. «D» гэдэг амьдруулагч бодис дутагдвал нялх төлийн толгойн хэлбэр дүрс өөрчлөгдөж, мөч нь тахийх, яс нь хэврэгшиж амархан хугарах болно. 

	3. «C» гэдэг амьдруулагч бодис дутагдвал малын, нүдний зовхинд хөх толбо гарах, шүдний бүйл нь шамарч шархлах, шүд нь хөдлөх, арьсаар хөхөвтөр туяатай хүрэн толбо үзэгдэх жишээтэй

	Эдгээр өвчин бол амьдруулагч бодис дутагдах явдлаас нэгэнт шалтгаалж байгаа бөгөөд малын тэжээлд амьдруулагч бодис бага байснаас болдог учраас төрөл бүрийн малдаа дээр дурдсан нэр төрлийн тэжээлээр тэжээж байвал янз бүрийн өвчнөөс урьдчилан сэргийлэх асар их ач холбогдолтой юм. 

	Ер нь байнгын тэжээлд байдаг малыг нартай дулаан өдөрт гадагш түр зуур бэлчээрлүүлж, цэвэр эрүүл агаарт нарлуулан явуулж байх нь тэр малд тохиромжтой байдгийг онцлон анхаарах хэрэгтэй. 

	 

	ЭРДЭС БОДИС ДУТАГДСАНААС ШАЛТГААЛЖ МАЛ ӨВЧЛӨХ ТУХАЙ

	Төрөл бүрийн малд эрдэс бодис нь амьдруулагч бодисын нэгэн адил чухал юм. Тэр эрдэс бодис бол давс, хужир, шүү, ясны гурил, яс ба модны нүүрс, шохой зэрэгт байдаг болно. 

	Эрдсийн тэжээл дутагдвал төрөл бүрийн мал нь-тэжээлийн бус зүйлсийг идэх, мэрэх, жишээлбэл гэрийн эсгий, бөс даавуу идэх, хөсрий яс мэрэх, бие биесийнхээ үс ноосыг зулгаах жишээтэй байдаг. Иймэрхүү байдлаар тэжээлийн бус зүйлийг идшилснээс болж ямар ч хортой зүйлийг идэж болзошгүй гэдгийг санах хэрэгтэй. 

	Ер нь эрдсийн тэжээл дутагдсанаас болж хээлтэй мал хээлээ хаях, төл мал бол бие биесийнхээ нүдийг долоож өвчлүүлэх, үс ноосоо зулгааж идсэнээс болж тэр нь уураг сүүтэй бөөгнөрч өвчлүүлэх, ямар ч малын бие махбодыг сулруулж, тарга хүчээ олж авах явдалд муугаар нөлөөлдөг юм. Ялангуяа хээлтэй ба саалийн мал болон нялх төлд сүрхий нөлөөлдөг гэгчийг онцлон анхаарах хэрэгтэй

	 

	МАЛЫН БИЕ МАХБОД ТҮЛЭГДЭХЭД УРЬДЧИЛАН ЭМНЭЛГИЙН ТУСЛАМЖ ҮЗҮҮЛЭХ ТУХАЙ

	Мал санамсаргүй галд түлэгдэх явдал цөөнгүй тохиолддог. Түүнчлэн хүчил гэх мэтчилэн химийн бодисоор хааяа малын арьс хөрсийг хүнд хөнгөнөөр түлэх явдал ч байдаг. Тэр бол эзэн хүний халамжгүй буюу малаа хайхрамжгүй малласны уршиг болно. 

	Түлэгдсэн малын арьс нь бамбайж улайсан байвал үнсний усаар шавшиж тос түрхэх хэрэгтэй. Хэрэв түлэгдсэн хэсэг нь цэврүүтсэн буюу тэр нь хагарч идээлсэн байвал шинэ үнсний усаар угааж, дараа нь үнсийг вазелинтай тэнцүүхэн хольж түрхээд цэвэр зүйлээр даруулан боох хэрэгтэй. Уг түлэгдсэн хэсэг нь гүнзгий гэмтэж эд, эс нь үхсэн бол тэр хэсэгт нь иод түрхэж цэвэр үнс тавиад боох хэрэгтэй. Хүндээр шархалж түлэгдсэн бол малын эмчид мэдэгдэж эмчлүүлэх хэрэгтэй. 

	 

	ХӨЛДСӨН МАЛД ТУСЛАМЖ ҮЗҮҮЛЭХ ТУХАЙ

	Малын дэлэн хөх, чих, сүүл, хөл, туурай, таваг алин ч хялбархан хөлддөг бөгөөд тэгж хөлдсөн хэсгийг аажмаар гэсгээхийн тулд хүйтэн усаар гэсэх хүртэл нь шавшиж, дараа нь спирт, иод түрхэж эмчлэх хэрэгтэй. Хэрэв ихээр хөлдсөн бол малын эмчид мэдэгдэж эмнэлгийн тусламжийг авч арчлагаа маллагааг сайжруулан асрамжлах хэрэгтэй. 

	 

	МАЛЫН ЯС БЭРТЭХ ЯВДЛААС АСРАМЖЛАН ХАМГААЛЖ, ЗОХИХ ТУСЛАМЖИЙГ ҮЗҮҮЛЭХ ТУХАЙ

	Малын яс бэртэх явдал бол олон зүйлийн шалтгаанаас болдог шүү дээ. 

	Юуны урьд анхаарвал зохих хэдэн зүйлийг дор дурдвал:

	1. Малын тэжээлд «D» витамин гэдэг амьдруулагч бодис дутагдсанаас болж малын яс хэврэгшиж гэмтэх нь хялбар байдаг. Нэн ялангуяа нялх төлийн яс бол гүйцэд боловсорч ясжихын өмнө бэртэх нь тун хялбархан байдаг. Түүнчлэн эцэж ядарсан малын үе гишүүн суларч мултрах, эсхүл яс нь бэртэж гэм олох нь хялбар байдаг гэгчийг бас санах хэрэгтэй. 

	2. Эдэлгээний малын хүч чадлын хэр хэмжээнээс хэтрүүлэн хүнд ачаа ачих буюу, эсхүл үлэмж ачаатай тэрэг чарга хөллөж бартаатай газар хүчлэн зүтгүүлснээс болж булчин мах нь тасрах, яс бэртэх явдал цөөнгүй тохиолддог байна. Түүнчлэн унаж яваа морь, тэмээг чадлын нь хэрээс хэтрүүлэн хурдлуулж, хүч тамир нь шавхагдан цуцаж явахад нь хайхрамжгүй, асга ганга, хавчил буюу дов сондуултай газар хүчлэн давхиулах буюу тэшүүлж хурдлан явснаас болж тэдгээр малын хөл мөчийг гэмтээхэд хүрдгийг анхаарах хэрэгтэй. 

	3. Ер нь зэллэж уясан унага, тугал, мөн аргамжтай ботго, бэлчээрлэсэн хурга, ишигний зэрэг мал гэнэт үргэж цочих явдлаас болж төл малын яс бэртэж гэм олгох явдал цөөнгүй тохиолддог гэгчийг хүн бүр зориуд анхаарах хэрэгтэй. Нэн ялангуяа авто машинаар яваа хүмүүс бол төл малыг үргээж цочоох байдалд хүргэж хэрхэвч болохгүй. 

	4. Хот буудлын орчимд гүнзгий нүх, шуудуу ухсан бол тэр нүх шуудууг даруй битүүмжлэн таглаж бэхлэх хэрэгтэй. Тийм газарт мал билчих цугларахдаа санамсаргүй хөл шөрмөсөө гэмтээх хугалах болзошгүй гэдгийг санах хэрэгтэй. 

	 

	МАЛЫН ЯС БЭРТЭХЭД УРЬДЧИЛАН ҮЗҮҮЛЭХ ТУСЛАМЖИЙН ТУХАЙ

	1. Малын хөл мөч хугарах буюу үе нь мултарч гэмтэх явдал тохиолдвол хавдахын нь урьд марганцын уусмал буюу давстай өтгөн хар цайгаар яаралтай шавшиж, тэр хугарч гэмтсэн хөл, мөч буюу мултарсан үеийг эвлүүлэн цэвэр давуу бөсөөр ороох хэрэгтэй. Тэгэхдээ санжиж хөдлөхгүйгээр, өө сэвгүй нимгэн модоор дөрвөн талд нь чиг барьж эвлүүлэн ороож асрамжилбал зохино. Түүнчлэн малын хүзүүний үе мултарсан байвал нэгэн адил зохих тусламжийг урьдчилан үзүүлэх нь чухал юм. 

	2. Малын хөл мөч ба үеэс бусад биеийн яс буюу үе гэмтсэн байвал тэр дор нь яаралтай, малын эмч сувилагчид мэдэгдэж зохих эмнэлгийн тусламжийг үзүүлж эдгэрүүлэхийн тулд идэвхийлэн ажиллах хэрэгтэй. 

	3. Яс буюу шөрмөс, мах тасарч гэмтсэн малд зохих эмнэлгийн тусламжийг үзүүлэхийн зэрэгцээгээр ихээр хөдөлгөн явуулахгүй нэгэн байранд байлгаж өвс ногооны зэрэг аль зохимжтой тэжээлээр тэжээж, ус ундыг тасалдуулалгүй байнга өгч асрамжлан хамгаалж эдгэрүүлэх хэрэгтэй. 

	 

	ГУУР ГЭДЭГ ӨТ ХОРХОЙТОЙ ТЭМЦЭХ АРГЫН ТУХАЙ

	Дулаан улиралд үүсэн гарч малыг үргэлжлэн ээрч байдаг шар хэдгэнэ буюу цайвар эрээн батгана бол малыг ээрч байхдаа маш олон тооны жижигхэн өндөг өтийг малын арьсны нимгэн цавь буюу үе мөч болон хамар амны орчимд цацаж хаядаг бөгөөд тэр нь малын ам хамар ба арьсаар нь нэвтрэн улмаар өсөж томорсоор гуур гэдэг өт болон хувирдаг байна. Үүнд үхрийн гуур бол өсөж томрохын урьд арьс махны завсраар мөлхөн амьдарч байгаад томрохдоо үхрийн ширийг гадагш цоо идэж шархлуулан загатнуулж арьсны чанарыг доройтуулан эдийн засагт сүрхий хохирол учруулдаг байна. 

	Уушгины цагаан хорхой өвчин бол хонь, ямаа, тэмээнд тохиолдох бөгөөд үүнд, хоёр дүрсийн утсан цагаан хорхой нь малын шүлсний хамт залгигдаж гэдсэнд нь нэвтрэн ороод түүний эм хорхойн агшилтын үеүдээс саг нь авгалдай болон үржин гарч малын баасны хамт гадагшаа хаягдан газрын хөрс, өвс, усанд орж бузарладаг. Тэр нь малд шилжин халдварлаж 6 өдрийн дараа малыг өвчлүүлэх чадварыг олж томорсоор гадагшлан хонь, ямаа, тэмээний цагаан мөгөөрсөн хоолой буюу хамрын хөндий, самалдгийн нуг, төвөнгийн орчмоор үүрлэж, тэрхүү малыг аажмаар шаналган үрэвсүүлж өвчлүүлдэг. Тэгж өвчилсөн мал бол хамраасаа өтгөрсөн бохир нус гоожуулах буюу ханиалгах, тургих, чихээ гүвэх, толгойгоо далийлган сэгсрэх зэргээр аашилна. Ингэж өвчилсөн малын нус шүлс ба тургихаар нь бараг 1-ээс 2 сарын дараа ажиглан мэдэж болох юм. 

	Адууны гуурын өндөг гэдсэнд нь нэвтрэн ороод авгалдай болон томрохдоо гадагшлан ходоодонд буюу хэлний уг, төвөн, багалзуурын орчим ба зарим нь хошногоны амсар орчмоор шигдэж байх жишээтэй юм. 

	Дээрх хэдгэнийг устгахын тул мал эмнэлгийн ажилтны заавраар түүнтэй тэмцэх зарим аргын тухай ухамсарлан мэдэж авах нь чухал юм. Анх хэдгэнэ байгаль дээр үүсэн бий болоход нь устгахын тул тусгай хорт утаа хэрэглэдэг байна. Тэр хорт утаа бол хүн малд хоргүй юм. Тэр утгааг гаргах бодисыг дугуй лаазтай үйлдвэрлэдэг бөгөөд амархан шатаж их утаа болдог. Хэдгэнэ гарах үеэр малын хэвтэш байрын хавьд хааяа хааяа тэр утаа тавьж байвал мал ээрэгч хэдгэнэ олноор үхэж цөөрөх жишээтэй юм. 

	Эсхүл цагаан балчирганын үндэсний хандыг түрхэх, түүнээс гадна хэдгэнэ гарахын өмнө хаврын эцэс, зун намрын улиралд арьс үсийг тусгай шингэн эмийн зүйлээр угаах буюу зарим хэсэгт түрхэх, мөн бүх биед нь шүрших зэргээр хэдгэнэ малын биед ойртож өт цацахаас сэргийлэх аргыг малын эмчийн заавраар хэрэглэж болох юм. 

	Бас үхрийн биед хэдгэнийн өт нэгэнт нэвтрэн орж арьс махны завсарт томорч ширийг гадагш цоолуулахын өмнө тэр өтийг дор нь алж устгах эмийг мал эмнэлгээс авч цаг тухайд нь устгалыг хийж байх хэрэгтэй. 

	Түүнчлэн үхрийн ширний дотно байгаа гуур нь томроод гадагшаа амьсгалахын тул үхрийн ширийг цоолсон байвал түүний нүхээр тусгай эм хийж гуурыг үхүүлдэг аргыг бас хэрэглэж болох юм. 

	Манай малчны туршлагаас үзвэл үхэрт байгаа гуур томорч гадагшаа ширийг цоолсон байхад нь булт шахаж гаргаад алж устгадаг арга бол малын биед муугаар нөлөөлдөг гэж нотлогдсон байх юм. Түүнийг анхаарах хэрэгтэй. 

	Манай зарим малчнаас хонь, ямаа, тэмээний гуур томрох цагт буюу хаврын улиралд давс хужрыг шар тостой найруулан хайлгаж түүнийг дээрх шинж тэмдэг бүхий малын хамар руу бага хэмжээгээр цутган өгч үүрлэсэн гуурыг муужруулан гадагш унагадаг туршлагыг хэрэглэж болох юм. Бас зарим малчнаас хариулж байгаа хонь ямаагаа сайн чанарын хужирт оруулж салхины уруу хужир дундуур ширүүн тууварлаж хамар дахь буюу самалдгийн орчим дахь гуурыг унагах аргыг хэрэглэх жишээтэй байдаг. Тэр нь малын бие махбодод харшгүй юм. 

	Дээр дурдсан халдвартай ба халдваргүй өвчнөөс урьдчилан сэргийлж малаа эрүүл мэнд байлгахын тулд манай эх оронч малчин эрэгтэй, эмэгтэй хүн бүр өөр өөрийн мал ажиллагаа дээр оны идэвх зүтгэлийг гарган ажиллахад нь тус нэмэр хүргэх зорилгоор дээрх хэдэн зүйлийн өвчнийг эсэргүүцэж урьдчилан сэргийлэх арга ажиллагааны тухай товчлон бичсэнийг анхааралдаа авч өөрсдийн практик ажиллагаатайгаа нарийн холбон ажиллах биз ээ гэж найдан хүснэ.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

